
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Н. ТӨМӨРБААТАР

	 


ЭНЭХҮҮ НОМЫН ТУХАЙД

	Товчоор хэлэхэд энэ ном бол байгалийн амьдрал — газар, ус, ой мод, намаг, бас бидний амьдралын гарцаагүй найз нөхөд болох шувуу, ан амьтад, шавж хорхой, загасны тухай юм. Энэ нь төрөл бүрийн амьтдын зан авир, тэд амьдрах орчинтойгоо холбогдох гайхамшигт холбоо, бие биетэйгээ хэрхэн харьцдаг тухай өгүүлэл юм. Эдүгээ энэ бүх зүйлийг экологийн залуу шинжлэх ухаан сайтар судалж байна. Энэхүү эрээвэр хураавар өгүүлэл, өөрийн минь ажиглалт, сэтгэгдлийн үр дүнг экологийн унших бичгийн ном шигээр соёрхон хүлээн авна уу. 

	Уг номыг нэг удаа суугаад биччихсэн юм биш ээ. Энэ нь удаан хугацааны ажиглалт, аялал, сэтгүүлчийн дүн шинжилгээний үр дүн юм. Зөвлөлт Холбоот Улсын нутаг дэвсгэрт ч, цаашилбал Америк, Норвег, Герман зэрэг янз бүрийн газарт аяллыг хийсэн билээ. Газар, түүн дээрх бүх зүйлийн төлөө хүмүүс хааяагүй адилхан санаа зовж байна. Тэдгээрийн дотроос биднийг хүрээлэн байгаа байгалийн хурц содон, баяр баясгалантай, хязгааргүй харилцан адилгүй ертөнцийг сүйрлээс хамгаалахад хамгийн их санаа тавьж байна. 

	Номын нэрийг үгчлэн ойлгохын хэрэггүй. Уг номд цахилгаан дамжуулах шугам дээр суусан өрөвтас, бүргэдийн гунигт үхлийн тухай найруулал бий. Онгон байгаль, хүний үйл ажиллагааны үр дүнтэй тулгарах зарим тохиолдол надад түгээмэл, дүрслэлтэй санагддаг учраас найрууллын нэрээр энэ номоо нэрлэсэн юм. Онгон байгальтай зөрчилдөх хүний зөрчил биднийг харсаар байтал өсөн нэмэгдэж, бид түүний жишээг газар сайгүй харж, тэдгээрийн тухай эргэцүүлэн бодох хэрэгтэй нь энэ номын гол санааг тодорхойлон илтгэж байгаа юм. 

	Энэ номд маш дээр үеэс байгалийн энэ асуудлын талаар санаа зовж байсан хүмүүсийн тухай өгүүлэл бий. Түүгээр ч барахгүй тэдний заримын нь хувьд байгалийг танин мэдэх, түүнийг хэвээр хадгалан байх тэмцэл амьдралын нь зорилго, утга учир болж байжээ. Эдгээр уужим сэтгэлт хүмүүсийн заримын нь нэр Брем, Фабр, Сетон-Томпсон, Гржимек нар бидэнд танил болсон, бусдынх нь нэр — Дмитрий Зуев, Андрей Банников, Борис Вепринцев, Юрий Ледин, Борис Нечаев нар ЗХУ-д өргөн алдаршсан билээ. Эдгээр миний санаа нэгт найзуудын ажил, амьдралын тухай энэ номоос мэдэх болно. 

	Байгалийн ертөнц рүү аяллаа эхлэхийн босгон дээр өөр юу өгүүлэх хэрэгтэй вэ?.. Хүмүүсээс асууж сонирхох, шувуу, ан амьтныг ажиглах, усны дөлгөөн урсгал болон ойн гүн дэх нуугдмал амьдралыг харах нь тун сонирхолтой байсан учир би өөрийгөө хамгийн аз жаргалтай хүн гэж нэрлэж болох юм. Энэ номын хуудаснаа өөрийн баяр баясгалан, түгшүүр, зовууриа хуваалцаж байна. Тэгээд ч энэхүү өгүүллэгүүд нь хэн нэгэн хүний сониуч занг хөдөлгөж, хүний амьдралд байгаль хэчнээн их ач холбогдолтойг, түүнийг хайрлан хамгаалах юутай чухал болохыг ойлгуулахад тусалж, хүн өөрөө бас байгалийн бүрэлдэхүүн хэсэг учраас байгальтай заавал ухаалаг зохицолд амьдрах ёстой гэдгийг ойлгуулахад тусална хэмээн гүнээ найдаж байна. 

	Байгальтай хамт байж, түүнийг үзэж харж, түүнтэй хэлэлцэж ойлголцох нь аз жаргал юм. 

	Л. Толстой

	 

	Орчин үеийн ертөнцийг хэдийнээ үгүйрүүлж хоосруулсан ба эдүгээ үгүйрүүлж хоосруулсаар байгаа томоохон сүйрлүүд нь хүн байгалийн хуулийг тоомсорлоогүйгээс болж байна. 

	Ж. Дорст

	ХҮҮХЭД АХУЙ ЦАГИЙН МИНЬ ГОЛ

	Өссөн төрсөн голынхоо эхнээс адагт нь хүртэл явж үзнэ гэж өөрөө өөртөө өгсөн эртний амлалтаа эцсийн эцэст би биелүүлсэн юм. 

	Манай эрин үед бүх зүйлийг тоолж тооцдог болжээ. Голуудыг ч тоолсон байна. Тэдгээр нь ЗХУ-д хоёр зуун тавин мянга байдаг бололтой. Усманка нь жижигхэн гол боловч энэ тоонд заавал орно.

	Миний хувьд энэ гол анхны, бараг л хамгийн чухал амьдралын сургууль болсон юм. Хүүхэд ахуй цагт чинь ертөнцийг ухааран мэдэхэд юу хамгаас илүү тусалсан бэ? гэж асуувал би энэ голыг л гэж хариулах сан. 

	Манай байшин уснаас бараг нэг километр зайтай байсан боловч намайг гардаг жил улаан бургас, нүргэс, моносны төгөл, голоос гэр хүртэл ургасан гэж ээж ярьдаг байсан юм. Энэхүү төгөлд алтан гургалдай хоргодох газраа олсон байв. Шөнө цонхоо хаахгүй бол таазнаас дүүжилсэн өлгийтэй бяцхан хүү цочиж орилохоор тийм чанга дуугаар алтан гургалдай дуулдаг байжээ... Би гэрийн орчимд алтан гургалдай байсныг огт санахгүй байна. Харин зөрөг цэцэгтэй ширэлдэн ургасан удын сийрсэн төгөл дундуур гол руу орсон зам л сэтгэлд хадгалагдан үлджээ. Тав орчим настайдаа айж балмагдан байж энэхүү замыг би туулсан юм. Тэр зунаас эхлээд л гол миний хамгийн их хүсдэг газар болсон билээ. 

	Голын захад суудаг хүүхдүүд бид, хүүхэд аяндаа анх явж сурдагтай адилхан л усанд сэлж сурцгаасан юм. Сэлүүр барих, морин дэлээс зуурч цүнхлээр гарах чадварыг мөн л аяндаа эзэмшсэн. Ямар нэгэн агшинд хүүхэд айдсыг ялж бусдын адил гүүрний өндөр хэрсэг дээрээс толгойгоороо ус руу үсрэх, хотолзон хагарч байгаа анхны мөсөн дээгүүр тэшүүрээр гулгадаг болж байв. Хүн бүхэн бага насандаа эдгээрийг хийж чаддаг болох ёстой. Бидний хэн маань ч ингэж чаддаг байв. 

	Нэгэн нарлаг өдөр би завинаас усанд тултал толгойгоо бөхийлгөн гөлгөр, цовоо сэргэлэн цох, ямар нэгэн шавж, өчүүхэн улаан, хар амьд цэгийн бөөгнөрлийг харсан юм. 

	Энэхүү нээлтээ ажиглан хагас өдрийн турш найзынхаа хамт завины хошуун дээр хэвтсэн билээ. 

	Хүүхэд байхад загас барих нь хэчнээн их баяр баясгалан, нээлтүүдийг авчраа бол доо! Голын дэргэд амьдрахад эртнээс загасчин болдог. Эхлээд цамцныхаа хормойгоор, дараа нь хуучин шуудайгаар, сүүлд нь дэгээгээр загас барьснаа санаж байна. Би арав орчим настайдаа бургасаар сүлжиж хийсэн дүүжин өлгийгөө байшингийн дээврийн хөндийгөөс олж найзтайгаа хамт «дэвслүүр» нэртэй хэрэглэлийн эзэд болцгоосон юм. Хоёр хүү, хэрэглэлээ эрэг рүү гүехэн газарт чимээгүйхэн дөхүүлээд бут, өлөн өвсөн дотор хөлөөрөө дэвсэлж эхэлдэг байв. «Дэвслүүрээ» гарган авахад түүн дотор цурхай буюу гутаарь, алгана, согос, бүлтгэр нүдэт хавч орсон байна. Бид усан дотор бээрч гараад наранд гэдсээ ээж дулаацаад дахиад л «дэвслэхээр» ордог байв. 

	Бид «дэвслүүрээ» аваад Усманка голыг өгсөж уруудан холын хол явдаг байсан агаад ийнхүү өдөр бүр гол даган сэлгүүцэж байсан маань бидэнд хэчнээн их зүйл өгснийг эдүгээ л жинхэнэ ёсоор үнэлж чадах буюу. 

	Бид голын татуургаас нугасны үүр олж, том шувуу, явлаг сар хумсаа сунган усанд шумбахыг харж, өвсөн дундуур тариан түнжүүр харагдаж үзэгдэхгүй гүйж байгааг, дэглий нэг хөл дээрээ зогсон нуугдаж мэлхийг тэсвэртэйеэ отож буйг ажигладаг байлаа. Бид минжний үүр олж, ямар цүнхлийн өвсөн дотор цурхай үүргэлж байдгийг мэдэн авч, гутаарь, хавчийг үүрнээс нь гараараа барьж сурсан билээ. 

	Алсаас нууцхан урсан ирж үл мэдэгдэх зүг рүү өлөн өвс, бут дундуур одох гол сониуч занг минь хөдөлгөдөг байлаа. Санааширсан ус хаанаас, яах гэж, хаашаа одно вэ? Мэдэх тосгоноо хуруу даран тоолж үзэхэд тэд бүгдээрээ голын эрэгт оршдог байв. Би арван настай байхдаа, энэхүү гол, тоо томшгүй олон эргүүлэг тахирлаг үүсгэн гагцхүү тосгоны хажуугаар л урсаж өнгөрөх жамтай байжээ гэж үздэг байлаа. Арван гурван настайдаа ус хүн рүү тэмүүлж байгаа бус, харин бүх амьдралаараа усны дэргэд хоргодсон хүмүүс ус руугаа татагддаг болохыг ойлгосон юм. Усны ойролцоох нугад үнээ бэлчиж, шөнийн цагт адуугаа гол руу оруулж, хадланчид зургаадугаар сард Усманка голын дэргэд өвс хадаж, хувингаар ус авахаар явцгааж, угаасан юм зайлахаар гол руу очиж, үдшийн цагт тосгоны хүүхнүүд ая дуугаа өргөхөөр голын дэргэд цугларч, өвөл болоход голоос тунгалагхан цэнхэр мөсийг чаргаар ачиж тос цохих газар авчирдаг сан. Зун усанд шумбаж, намар голын эрэгт түүдэг асааж, хавар үертэйд завиар явна... Энэхүү асар их гайхамшигт гол нь хэдийгээр өчүүхэн жижиг байлаа ч гэсэн хэчнээн их баяр баясгалан төрүүлдгийг гагцхүү эдүгээ л ухаарнам. 

	Хүүхдүүд гол хаанаас урсдагийг мэдэхийг зорьсон тухай өгүүлсэн «Серебрянка гол хаанаас урсдаг вэ» гэсэн өгүүллийг би гуравдугаар ангийн номоос уншсан шиг санагдана. Би бүр тэр үед манай Усманкаар явбал хэчнээн сайхан бэ гэж боддог сон... Гэтэл гучин жил өнгөрчихжээ. Тэгээд гэнэт хуучин нөхөртэйгөө уулзах хэрэгтэйг мэдэрсэн юм. 

	Би явахынхаа өмнө, энэхүү жижиг голын тухай хүмүүс юу мэддэг бол? гэсэн энгийн асуултад хариулт олохоор хоёр орой Түүхийн номын санд суув. Түүний тухай багагүй зүйл мэдэгдэж байгаа ажээ. 

	Анх удаа энэ голын тухай Туркээс буцаж явсан (1514 онд) оросын элчин сайд Михаил Алексеев бичиж үлдээжээ. Тэрээр, Усманка хүртэл сайн явснаа, бас хэдийгээр Москва хүртэл таван зуу гаруй мод газар боловч гэртээ ирсэн мэт байгаагаа бичсэн байна. Тэр үед Орос улсын зүүн-өмнөд хил Усманкаар дайрдаг байв. Голын цаадах талыг Нагайн тал гэдэг байлаа. Тэндээс нагайчууд оросын тосгод руу (тосгодын нэр одоо ч хэвээр байна) довтолж, эд хөрөнгө, малыг нь дээрэмдэн, олзлогдогсдыг эмээл дээр нь хүлж аваачдаг байв. Алексей Михайлович хааны үед татаарын довтолгооноос улсыг хамгаалах шийдвэр гарчээ. Шороон өндөр далан, бэхлэлтийн модон шон, модон цайз-хотхон бүхий Белгородын алдарт зурвасыг хорин жил барьжээ. Тамбов орчмоос өмнө зүг рүү ойт хээрийг гулдлан гарсан энэхүү зурваст татааруудын тийм ч амархан сэтлэн гарч чадахгүй байгалийн зааг нь Усманка байлаа. Голыг ч, түүний ой, шавар, намгийг ч гагцхүү «гармаар» гэтэлж болох байв. Яг тэнд, «загасны болон голын хажуугийн ойн зөгийн баялаг эдэлбэр газар бүхий» аглаг эмзэг газарт цайз-хотхон барихыг оросын хаан зарлиг буулгаснаар 1646 онд «татаарын гармын» эсрэг талд Усманка гол дээр Орлов нэртэй хотхон байгуулжээ. 

	Миний тосгоны өвөг дээдсийн амьдрал амгалан тайван биш байжээ. Ой мод, газар ус элбэгтэй байсан боловч довтлох аюулыг цаг тутамд хүлээж байв. Усманкийн цаадах «эзгүй талд» гарсан харуулын цэгүүдэд «Нэг газарт хоёр удаа будаа чанахгүй, үдийн хоол идсэн газартаа орой хооллохгүй, оройн хоол идсэн газартаа хоноглохгүй» байхыг цэргийн ноён тушаадаг байжээ. Нэг үгээр хэлэхэд, Усманкаар өнгөрсөн хил дээр сонор соргог байх хэрэгтэй байлаа. Орлов хотхон голын дагуух хорин найман мод газар шугамыг хамгаалах ёстой байв. Энэ бол миний хүүхэд байхдаа гутаарь, хавч барьж байсан яг тэр газар юм. 

	I Пётр1 усан онгоц барьж эхлээд хоол хүнс, мод зөөх морь, онгоц барих мужаан нарыг Усманкийн тосгодоос шаардаж, тосгонд усан онгоцны дарвуул оёж, дархны нүүрс шатааж байв. Усманкийн адагт хөнгөн онгоц болон нэлээд том хэмжээний завь хийдэг «бага үйлдвэрийг» байгуулсан байлаа. 

	Усманка гэдэг нь Үзэсгэлэнт хэмээх үг болохыг би бас мэдсэн юм. Тэр нь манай зууны хориод онд минж үржсээр байсан ЗХУ-ын бараг цорын ганц гол бөгөөд өнөөдөр тэнд Воронежийн дархан цаазтай газар байгаа юм. 

	Усманка нь умар зүгээс өмнө зүг рүү урсаж байснаа дараа нь тохой үүсгэн өмнөөс умар зүг рүү буцан урсдаг. Голын урт нь зуун тавин километр. Энэхүү зуун тавин километрийг би туулах ёстой байв. 

	Голын эх... Энэ нь миний хувьд ямагт сэтгэл татсан нууц байлаа. 

	Усманкийн эхэнд булаг олж харна гэж бодсон минь (тунгалаг ус ханатлаа уугаад алхчихна гэж бодсон юм) талаар болов. Голын эхийг удтал олсонгүй. Эцэст нь малчин, хоёр өвгөн, залуу жолоочтой хамжиж байж Усманкийн эх газрыг барагцаагаар олсон юм. Московская болон Безымянка тосгоны хооронд хэзээ нэгэн цагт нэвтэрч болохооргүй байсан шавар, намаг, улаан бургас, зэгс, цагаан уд, хусны төгөл бүхий нам доор газар оршдог. Тэр нэгэн цагт цууцаль, нугас элбэг дэлбэг амьдардаг байсан энэхүү чийглэг газраас нэр нь үл мэдэгдэх горхи намуун зөөлөн урсдаг байлаа. Эдүгээ чийглэг газар хуурай болжээ. Наран цэцэг, улаан буудайн талбайн хооронд хэдхэн өнчин цагаан уд ургажээ. Сайн ажиглавал нарийн судаг гэмээр зүйлийг ажиглаж болох байв. Би өвгөдтэй салах ёс гүйцэтгээд бараг үл ажиглагдах гулдралыг даган явав. Гагцхүү орой болсон хойно өлөн өвс, харласан тавилганын дунд цэвэр усны толион байхыг харав. Цонх шиг цооногийн ус нь тунгалагхан, түүнд оройн тэнгэр, удын шаравтар навчтай бут туссан байв. Усны захад амьдрагч мэлхийг үхтэл нь цочоож байж би гар нүүрээ угаалаа. 

	Энэ газраас эхлээд би гулдирлыг алдах аргагүй байв. Түүнийг даган ногоо өндөр ургаж тэмдэгтэй болсон байлаа. Гулдирлыг гүүр, ямар нэгэн овоолсон шороогүйгээр хээрийн зам хөндлөн гарсан ажээ. 

	— Энэ Усманка мөн үү? гэж замаар давхиж явсан цистерний жолоочоос асуухад минь,

	— Тийм ээ, Усманка гэж залуу хариулав. 

	— Юу ачаад явж байна даа? гэхэд,

	— Худгаас ферм рүү ус зөөж явна. Манай эндхийн гол одоо ямар болчихсон нь энэ, хар л даа гэлээ. 

	Гол усгүй байв. Хөлөө норголгүйгээр өвсөн дундуур хаагуур нь ч явж болох байлаа. Хэдэн километрийн хуурай тал, түүн дэх голын өвсөн сүүдэгнэл л үлджээ... 

	Би эхнийхээ шөнийг улаан буудайн сүрлийн бухал дотор өнгөрүүлэв. Энэхүү «зочид буудал» хулгана бужигнасан газар байв. Хулгана ноололдож чихний орчимд шаржигнах боловч дулаахан, ая тохитой байлаа. Том сар гарав. Өвөлжих буудайн шүүдэр хөхөвтөр өнгөөр гялалзана. Голын цаана «нагайн талд» тракторын гэрэл сүүмэлзэнэ. Хулганын час час гэх дуунд татагдсан шар шувуу миний хонох газрын дэргэд хэд хэдэн удаа огт чимээгүй нисэн ирэв... 

	Тэгээд дараа нь би есөн өдөр аяллаа. Өвс ногоон дотор ус гялтганах нь улам бүр олонтоо харагдах болов. Гулдирлаар жижигхэн намаг, бяцхан нуур үргэлжилнэ. Зэгс, өнчин нүргэс, бүрэлгэнэ, цагаан удын бутнууд үзэгдэнэ. Би нэг газар төгөл дундуур шурган ортол тунгалаг усанд жижиг загас анх удаа харагдав. Гол төглийн булгийн уснаас бага багаар, аажим аажмаар нууцгайхан ундалж байв. Гэвч ус бас л урсахгүй байлаа. Тунгалаг шалбааг руу хаясан чүдэнзний хайрцаг хөвөхгүй байлаа. Би Красное тосгоны орчимд дэгээгээр загас барьж байгаа хүүхдийг ажиглан юм идэхээр суув. Энд л анх удаа ус хоржигнохыг сонссон юм. Би угаасан юм зайлдаг гүүр лүү дөхөж очоод хүүгийн дэгээний хөвүүр урсгал даган удаан хөвж байхыг харав. Бас зэгсний хоорондох нарийн салаанд ус хоржигнож өнчин ургасан зэгсийг өчүүхэн хүчээрээ ганхуулж байлаа

	Ийнхүү гол үүсдэг ажээ. Тэрээр тэгш тал газрын голын усны адил байн байн тохойрон заримдаа өргөн биш цүнхэл, заримдаа гагцхүү цаасан хөлөг онгоц хөвж болохоор горхи үүсгэн урсаж байлаа. Би хүмүүстэй уулзахдаа голын тухай яриа өдөж явав. Яриа болгон маань гол өөрчлөгдсөөр байна гэснээр хөгжөөн муутай дуусаж байв. «Бүр дайны өмнөхөн, 1941 онд бид энэхүү цагаан уд дээрээс гол руу толгойгоороо үсэрч, тав орчим жилийн өмнө бас ч шумбаж болохоор байсан юм. Гэтэл одоо шаахай ч норгох юм алга...» гэцгээж байлаа. 

	Усмань хотхоны цаахан гол тахиралдаж ой руу орж хүмүүсээс нуугдсан байв. Би голын татмаар явахыг оролдохдоо энэ хэсгээрээ Усманка гол Амазонка болж хувирсныг ойлгов. Нэвтэрч болшгүй халгай, нүргэсэн ширэнгэ, уд, цоор өвс ширэлдэн ургасан шавар, намаг, минжний мэрж унагасан улиас хөндлөн гулд хэвтэх энэ хэсгээр нь тэр нэгэн цагийн цагаач нүүдэлчид байтугай өнөөдрийн эндхийн хүмүүс ч Усманкийг нэвтлэн гарахаар аз туршиж зүрхлэхгүй байх аа. Би голын эргийг түр орхиж танил хязгаартаа хүртэл ойн замаар яваад тэндээсээ завь авч найзтайгаа усан замаар цааш хөдлөв. 

	Дархан цаазтай энэ газарт ширэнгэ, төгөл ургаж, намагжиж, гүехэн устай болсноос голын олонх хэсэгт завиар явах боломжгүй байв. Харин үдшийн бүрийгээр завь өргөн цүнхэлд орох үед баярласнаас болж миний зүрх намдав. Би өөр ямар ч газар тийм дөлгөөн усыг үзээгүй билээ. Хар нүргэс, ногоон уд оройн уларсан толионд тусна. Энд гол Усманы алдарт ойг хөндлөн гардаг. Дархан цаазтай ойн бүх л амьдрал энэхүү эрэг рүү тэмүүлдэг аж. Хөх хөхөц далавчаараа ус зурах шахам нисэж өнгөрөөд туялзсан мөчир дээр суув. Эргүү бор далавчаараа завь шүргэх шахам ниснэ. Үерийн усанд унасан нүргэсний үндэсний цаана нэг амьтан дэвхцэж идээшилж байна. Бид сэлүүрээ аяархан тавиад дөхөн очиход чимээгүй болов. Завинаас хоёр метрийн зайтайд зэрлэг гахайн сүрэг харагдав. Өвсөн дотроос хар нуруу нь цухуйж ажиггүй байгаа торойд сэлүүрээрээ хүрэхээр ойрхон байв... 

	Бид орой голоор гурван цаг яаралгүй явав. 

	Харанхуй ханан ойн дунд дээш харахад тэнгэр, одод зурваслан харагдаж, доош харахад мөн тийм байдал үүргэлсэн голд тусна. Зэгсний хажуугийн эргүүлэг дотор минж завины хамар дээр сууж байгаа хүнийг ус шүршихээр тийм ойрхон сүүлээрээ шавхуурдав. Ойн гүнд буга урамдана. Гол талаас хоёр дахь нь хариу өгнө. Эрэгт царсны орой шажигнаж, харанхуйд боргоцой шунгинан өнгөрөх сум мэт түс түсхийн унана. Заримдаа боргоцой ус руу унах нь модноос бус, тэнгэрээс ямар нэг юм унаж байгаа мэт санагдана. 

	Би гар чийдэнгийн гэрэлд «Дархан цаазтай цүнхэл. Аз завшаантай өдөр. Бүх зүйл бараг л хүүхэд ахуй цагийнх шиг байв...» гэж өдрийн тэмдэглэлдээ бичив. Маргааш, нөгөөдөр нь надад гунигтай болно гэдгийг би мэдсэнгүй. 

	Гэтэл дархан цаазтай газрын чанадад гармагц л бүх зүйл эхлэв. Ус овоолсон далангаар дуусаж далан хийгээгүй бол цүнхэл байхгүй нь тодорхой болов. Усманкийн далангаас дээших урсгал дархан цаазтай ойд хуримтлагдаж минжний хуучин цүнхлийг хэвд нь байлгахад дөнгөж хүрэлцэж байлаа. Харин далангаас доош хуурай хар жалга байв. Хожуулын нүцгэрсэн үндэс, гутаарийн нүх бүхий эрэг, бас тэр нэгэн цагт голын нууцыг бүрдүүлж байсан бүх зүйл нь эдүгээ хуурай тоос болжээ. Элсэрхэг ёроолын дундах булаг шунгахаар нисэж ирсэн улаан өвчүүт шувуу дөнгөж сарвуугаа норгохоор тийм гүехэн байлаа. Дархан цаазтай газарт далан хэрэгтэй байв. Дээр үед ч тэгш тал газрын жижиг голын сайн усыг тээрмийн далангаар (Усманкад ийм далан ес байсан шиг санагдана) тогтоодог байсан нь санаанд оров. Харин илүүдэл ус нь далангийн шүүрээр байнга гарч, голын урсах бүх замд тохиолдох газар доорх булаг, эрэг орчмын нуур, намаг, ой, чийглэг нугаас урсах горхиноос нь ундалдаг нь чухал байлаа. Эдүгээ ойгоос нар, салхинд ил задгай тал руу урсан гарч байгаа нарийхан Усманка юу ч ундлахгүй болжээ. 

	Би бараг сөнөж байгаа голоор дөч орчим километр явав. Энд хүүхэд ахуй цагийн минь танил газар, танил тосгод байлаа. Тэр нэгэн цагт усан дээрээс уд нэвсийж байсан тэр газарт эдүгээ нэг ч бут, нэг ч мод байхгүй болжээ. Бас нуга бараг үлдсэнгүй. Зарим газарт тариалангийн талбай усанд тулж очсон байв. Нэг ч намаг, нэг ч булаг гол руу урсаж орохгүй болжээ. Хааяа нэг газарт хатсан горхины голдирол байгааг гагцхүү таамаглаж болох байв. Урьд нь ургамал сагсайж, усан дотор нь бүх зүйл толинд туссан мэт харагддагаа больж, далд байсан гол эдүгээ хамгаалалтгүй задгай үлджээ. Эртний голдирлын ул мөр болсон эрэг, эдүгээ нурсан элсээр дүүрчээ. Гагцхүү элсэрхэг эргийн дунд ус урсаж байсан нь миний сүүдрээс үргэж гүйлдсэн жараахайн сэрвээ харагдахаар зарим газартаа тийм гүехэн байлаа... 

	Голын дунд хэсэгт байдаг Углянец тосгоны дэргэд загасчидтай ганц удаа л тааралдав. Даарч бээрсэн дөрвөн залуу шүүр шиг жижигхэн нүхтэй гувчуур бариад усан дотор ээлжээр холхиж байв. Гялгар хуванцар уутанд өдрийн хомсхон олз болох хориод жараахай, алганы чинээхэн цурхай загас байлаа. Энэ бол миний «дэвслүүрээр» хувин загас, томчуул гувчуур болон тороор том цурхай барьж, нутгийн загас төмсний адил жирийн хоол хүнс болдог байсан тэр газар байлаа. 

	Эцэст нь миний онцгой хайртай байсан тэр газарт хүрэхэд хамгийн гунигт цаг болсон юм. Энд дэгээ бариад суух дуртай эрэг минь байлаа. Одоо эргээс ус хүртэл элсэн дундуур дөчөөд алхам газар болжээ. Хоёр хүүхэд өмдөө шуугаад эргийн усанд ноцолдож байв. Би энэхүү эргээс ус руу толгойгоороо үсэрдэг, бас цүнхлийн дунд «хөлгүй» байсан билээ. Би голын дунд хүртэл явахыг хүүхдээс гуйв. Хүүхэд цүнхэл дундуур гатлан гарахад хаана нь ч ус өвдөгнөөс нь доогуур байлаа. Удвал цэцэг, өлөн өвс, улаан бургас, цагаан ягаан цэцэг бүхий устай булан тохой бүр үгүй болжээ. Тэр зам байгаа газар дээр нь угаасан юм зайлдаг гүүр, түүний цаад талд сэлж сураагүй замын нэг хүн живчихсэн газар байсан сан. 

	Уд, арч бургас сэгсийн ургадаг байсан тэр нуга, миний мэдэхийн хүүхдүүд адуугаа хариулж, арвин их хадлан найгаж, бүрдэд нь нугас, хавтгайлж амьдарч, зуны сарын эхээр Красино тосгон, Орлов, Горки тосгоноос хэдэн мянган хүн хөгжиж цэнгэхээр цугладаг байсан тэр нуга одоо үгүй болжээ. Эдүгээ нугыг хагалсан байв. Тэгээд үлдсэн алгын чинээхэн ногоон газар бас л алга болох төлөвтэй байв. Голын эргээр анжис чирсэн цэнхэр трактор хойш урагш холхино. Намрын цагт гол төлөв манан бууж байдаг тэр газарт хүрэн тоос босож байлаа. 

	 

	 

	Энэ өдрүүдэд ярилцах завшаан таарсан бүх хүнийг тоочихоо больё. Тэд бүгдээрээ «Тийм ээ, гол л...» хэмээн санал нэгтэй шаналж байлаа. Харин юунаас тэр вэ?

	Залуувтар нэг нь «Хачин юм, хатаад л байх юм даа» гэж мөрөө хавчина. 

	Би Енино тосгонд Павел Фёдорович Енинтэй хагас өдөр суусан юм. Өвгөнтэй эрэг дээр тааралдсан билээ. Тэр таяг тулан эрэг дээр суугаад голын нөгөө талд үнээ сааж байгаа авгайчуултай хөөрөлдөж байв. 

	Би гол төлөв хүүхэд, өвгөчүүдтэй харьцдаг аялгаар:

	— Өвөө, та дулаацахаар гарч ир ээ юү? гэж мэндчиллээ. Гэтэл өвгөн:

	— Хүү минь, надад чинь энэ голын захад суух нь сувиллын газарт байхтай ч, телевиз үзэхтэй ч адилхан, ер нь юм болгоныг төлөөлдөг юм хэмээн саруулхан тунгааж хариулав. 

	Өвгөн ерэн хоёр настай ажээ. Гагцхүү явж чаддаггүй байв. (Ач хүү Миша нь өвөөгөө голын захад авчирч суулгадаг ажээ). Бодвол Усманкад хамгийн эртний хүн болох энэ хүний ухаан маш саруулхан байв. Ухаан санаа нь цэлмэгхэн, ховорхон ойтойд нь би атаархсан билээ. 

	Павел Фёдорович Усманкаг сайн мэдэж байв. Гол өөрчлөгдөж байгаа тухай яриа үүсэхэд тэрээр:

	«Шалтгаангүйгээр батга ч гэнэт гардаггүй шүү дээ, хүү минь. Бүх зүйл шалтгаантай. Тэр цэнхэртээд байгаа сул газрыг харж байна уу? Тэнд ой байсан. Түүнийг огтолчихсон. Цаад талд нь, Углянец орчимд ой мод бүр гол руу тулж очдог байсан. Мөн л хагасыг нь огтолчихсон. Орловын дэргэд сайхан улиас, хус ургадаг байлаа. Огтолчихсон. Горкийн хавьцаа нүргэсэн ширэнгэ байв. Түүнээс өчүүхэн тасархай л үлджээ. Бүр саяхан манай эндэх нүргэсний ойг зайлуулчихлаа. 

	1914 онд огтолж эхэлснийг санаж байна. «Өөрийн биш», «хүний» юм шиг л хулгайгаар хяргаад байв. Дайны үеийн гай гамшиг ойг огтлохоос аргагүй болгов. Цэргүүд гүүр барихын тулд, бэлэвсэн авгайчууд хүүхдээ дулаацуулахын тулд огтолж байлаа. Харин хожим нь ердөө л тэнэглэж огтолсон гэж би үздэг юм. Ойг огтолж, удын бутыг үхэрт гишгэлүүлэн хөнөөв. Ингээд л голыг угт нь тултал нүцгэлчихсэн юм. Ой, намгаас эх авч урсдаг байсан булгууд ширгэв. Тэгээд дараа нь хагалж эхэлсэн. Бүр гол тултал хагалж байна. Гол руу урсаж орсон шороо бүх булгийг дүүргэж ширгээсэн. Ус хаанаасаа гарах билээ дээ...» гэж өгүүлсэн юм. 

	... Би Ениногийн өвгөнтэй ярилцсаныхаа маргааш Орловын хавьцаах нугыг хагалж байгаа трактортай тааралдаад голын орчимд хагалснаар хэр зэрэг их ашиг олж байгааг мэдэхээр хүүхэд байхдаа гол руу гүйдэг байсан тэр гудамжаар тосгон руу шуудхан явлаа. 

	Орловын сангийн аж ахуйн дарга Песков Илья Николаевич гэгч надтай ижил овогтой хүн байв. Би түүнтэй тулахаар бэлтгэв. Гэтэл санаанд оромгүйгээр дарга ч, конторт нь байсан агрономич Михаил Семёнович Котов маргалдахыг хүссэнгүй. 

	— Тийм ээ, голыг хөнөөсөөр байна гэж агрономичийн хэлэхэд:

	— Хөнөөсөөр байна, тэгээд хамгийн гол нь дэмий хөнөөж байна гэж дарга өгүүлэв. 

	Ярилцах үед ийм нэг байдал тодор. он юм. Орловын сангийн аж ахуйг ногооных болгохоор «Танайх хотод ойрхон байдаг, танайд, гол байна, усалгаатай аж ахуй эрхэл...» гэж шийдсэн ажээ. «Бид нуга хагалахаас татгалзсан юм. (Харваас зүрх алдан татгалзжээ!) Гэвч бидний үгийг сонсоогүй юм» гэв. Ингээд л гол орчимд алийг нь хатаах, алийг нь хагалах, үлдсэн бутыг хаанаас зайлуулахыг заасан «ногооны ээлжлэн тариалалтын» зургийг Воронежоос сангийн аж ахуйд авчирчээ. 

	Энэ төлөвлөгөөний дагуу гол орчмын жаран зургаан га нуга хагалжээ. 

	— Их ургац авч байгаа биз дээ?.. 

	«67 онд га тутмаас зуун гучин центнер өргөст хэмх авсан. 68 онд мөн төчнөөнийг авсан. 69 онд юу ч аваагүй. Одоо энэ газрыг ядахдаа нугажуулж ч чадах болов уу даа». Даргын хариултыг яв цав тэмдэглэн авсан минь энэ. 

	Голын орчныг хагалсны харамсмаар үр дүн гэвэл сайн ч, муу ч гэсэн мал бэлчээдэг байсан нуга эдүгээ алга болсон; гол усгүй болсон (одоогийн мэдэгдэж байгаагаар татамд байгаа талбайг услах юмгүй болсон, «хүүхдүүд дүрсгүйтэн голын дээд хэсгийг далангаар хаачих л юм бол, бид усгүй болчихно»); өргөст хэмх тарихын тулд мужийн төвд газрын зураг зохиож, түүний тулд татмыг трактороор хагалсаар байхад заяа муутай өргөст хэмх ургахаа больчихсон ийм л байдалтай байна. 

	— Энэ чинь юм мэддэггүйгээс алдаа гаргасных уу? Эсвэл өөр учир байна уу? Тал газрын ийм голын эргийг хагалах явдал юугаар төгсдөг нь «газар зохион байгуулагчдад» болон таны хувьд тодорхой байсан биш үү? гэж сангийн аж ахуйн агрономичоос би асуув. 

	Хариуд нь дуугарсангүй. Үүгээр бидний яриа дууссан билээ. Бие биеэ харахаас ичмээр тийм мөч ч байдаг... 

	Татамд бут өчүүхэн ч гэсэн үлдсэн, ойг хямгадсан, анжсанд өртөгдөөгүй газарт гол тэр даруй сэргэдэг болохыг Усманкаар явсан замын үлдсэн хэсэг харуулсан билээ. Усманка тэр газартаа дээрээсээ ус бараг авдаггүй мөртөө «биеэ дааж» урсаж байна. Булгийн цүнхэл, зэгсний тохой бий болсоор байв. Намагтай нуга, горхи замд саад болоод эргээр чөлөөтэй явж болохгүй байлаа. Тийм газрын ус амьдралаар дүүрэн байдаг. Замд гарснаас хойш анх удаа би Горки тосгоны дэргэд хавтгайлж үргээж, загас барьсан хүнтэй тааралдав. Харин Шинэ Усмань орчимд ойн захад гараад усны өргөн уудам гадаргуу наранд гялалзаж байхыг хараад нүдэндээ итгээгүй билээ. 

	— Энэ чинь нуур уу? гэхэд,

	— Үгүй. Усманка хэмээн завь засаж байсан залуу хариулсан юм. 

	Репное тосгоны дэргэд ч гол иймэрхүү маягаар цэлэлзэж байв. Зурвас ой, уд ургасан чийглэг төгөл Усманкаг энэ хэсэгт усаар ундалж тогтоож байжээ. Би Репноегийн хавьцаа эрэг дээр суув. Тэнд хориод завь уяатай харагдана. Загас жирэлзүүлж ус цагариглан тархана. Цүнхэл нь ёроолгүй мэт санагдана. Яльгүй шаргалтсан ой гол руу түрэн оржээ. Үхэр бөлжиргөнөд дарагдсан жим голоос модны ширэнгэ рүү зурайна. Миний хүүхэд ахуй цагийн гол ийм л байсныг санав. Бүх урсгалынхаа дагуу ийм үзэгдэхийг би хүснэм. Цэлэлзсэн өргөн гол, хүний хайхрамжгүйгээс болоод элсэн дундуур урссан жижигхэн булаг болон хувирдагт итгэхийн аргагүй. 

	Тэгээд «Виневитины хязгаараас адагт нь хүртэл завиар явав...» гэсэн эцсийн тэмдэглэлээ хийв. 

	Гол ойгоос гараад удын төглийн хавьцаах ногоон дотуур эцсийн тахиралтаа хийжээ. Тэгээд би толгойгоо өндийлгөөд өөр голын усыг харсан юм. Усманка түүнтэй нийлжээ. Завины хажуугаар агч модны шар навч, шувууны унагасан өд хөвнө. Ус тунгалагхан, түргэндүү урсана. Удын бут үзэгдэнэ... Ингээд л Усманка гол дуусаж Воронеж нэртэй дөлгөөн голоор завь хөвөн одмуй. 

	... Бидний хэнд маань ч «өөрийн гол» бий. Том, жижиг ямар байх нь чухал бус. Гол гэдэг ямар эрдэнэ болохыг бид бүгдээрээ ойлгож байна уу? Энэхүү эрдэнэ яасан ч эмзэгхэн бэ?! Сүйрсэн хотыг шинээр барьж болно. Ойг шинээр суулгаж, цөөрөм ухаж болно. Хэрэв гол сөнөчихвөл бусад амьд бие махбодын адил шинээр бүтээж болохгүй. 

	Сүүлийн жилүүдэд дэлхий дахинаа усны талаар сэтгэл түгшин ярилцах боллоо. Ус бол газар дээрх гол үнэт зүйлсийн нэг болж байна. Харин «Миссисипи татарч байна», эсвэл «Дон татарч байна» гэж ярихад асуудлын уг үндэс нь жижигхэн Усманкууд, түүгээр ч барахгүй нэргүй гол, горхинд байна гэдгийг тэр болгон ойлгохгүй байна. Голын орчимд амьдрал үүсэж, суурьшиж, хөгжиж байна. Дөнгөж дангаж газраас ундран гарч буй булаг ашиггүйгээр урсдаггүй. Бас гол эргийнхээ бүх амьдрагчдад шим баялаг, баяр баясгалан өгөхөөс гадна өөрийн усаа «нийтийн тогоонд» шамдуу нийлүүлж өнөөдөр түүгээр томоохон хот, аж үйлдвэрийн төвүүд ундаалж байна. Хэрэв ямар нэгэн хот усаар дутагдсанаас ангаж, томоохон гол татарч эхэлбэл үүний анхны шалтгааныг усан системийн «судас» оршдог жижиг голуудаас эхэлж эрэх хэрэгтэй. 

	Тухайлбал, үүнийг нөгөөх Усманка гол дээр шалгаж үзье. Энэ гол Воронежийн гол цутгалан. Воронеж бага гол биш ээ. Түүн дээр оросын флот бий болж, аж үйлдвэрийн том хот сүндэрлэн боссон. Гэтэл хот усаар ангасаар хэдэн жил болж байна. Тэгээд Воронеж орчимд «нуур» байгуулахаар шийдсэн юм. Гол жилээс жилд түргэн хөгжиж байгаа аж үйлдвэрийн томоохон хотыг усаар хангаж чадахгүй болсон учраас гагцхүү усыг тогтоож хуримтлуулахын тулд л далан барьсан билээ. 

	Хот том болохоор ус их хэрэгтэйг хэлээд яах вэ. Гэтэл нөгөө талаас, тэр нэгэн цагт Азов руу хөлөг онгоц нэвтрүүлдэг байсан гол маш их татарсан байна. Энэ нь түүний гол цутгалан, бас ямар нэг гол, горхи бага ус өгч байгаагийн уршиг юм. 

	Усманкийн тухай ярианы утга юунд байна вэ? гэвэл яльгүй гол гэж байдаггүйг хүн бүр ойлгоосой гэдэгт л оршино! Булаг болгоныг, горхи бүрийг хайрлах хэрэгтэй. Ингэж л байж урсаж байгаа усны бидэнд өгч буй Баяр баясгаланг, дуртай цагтаа цангаагаа гаргах бололцоог хямгадан хайрлаж болно. Учир нь аяга цэвэрхэн хүйтэн уснаас дээр ундаа газар дээр байхгүй.

	 


УТСАН ДЭЭРХ ШУВУУ

	Өнгөрсөн жил Британийн арлууд дээр усны цагаан сүүлт бүргэд үүрлэсэн байлаа. Ховор шувуунд хэн ч, юу ч саад хийхгүй байлгахын тулд энэхүү цорын ганц үүрний дэргэд харуул тавьсан байна. Ийнхүү хүн тэр нэгэн цагт онгон байгалиас хэлтэрсэн үйрмэгийг хадгалан үлдээх гэж оролджээ.

	Тэгвэл одоо энэхүү онгон байгаль нэлээд их хэмжээгээр хорсон боловч одоохондоо оршсоор байгаа тэр газар луу очицгооё. ЗХУ-ын Ижилийн чанадах талын район, Узбекистан, Туркмен, Казахстанд бүргэд нэг их ховор биш боловч түүний зарим төрлүүд нь Улаан номд бичигдсэн учраас бид тэдгээрийг тал бүрээр хамгаалах үүрэгтэй юм. Сүүлийн жилүүдэд буутай хүний нүдэнд махчин шувууд харагдмагц буудчихдаг заншлыг арилгаж чадлаа. Энэ шувууны ашигтай болох нь нотлогдож, түүний байгаль дахь онцгой үүрэг тодорч, тэнгэрт элэн халин байгаа бүргэдийг харахад хэчнээн их бахархал төрүүлдгийг бид ойлгодог болов. Гэтэл томоохон шувуунд гагцхүү буу л ноцтой занал учруулж байгаа юм биш ээ. 

	Шувууны гунигт үхлийн баримтат гэрч болсон зураг миний өмнө байна. Талын бүргэдийг (Улаан номд орсон) сум ч, үрлэн сум ч хөнөөсөнгүй. Тэрээр хий дамжуулах хоолойн дагуух цахилгаан шугамын шон дээр суугаад үхжээ. (Энэ байдал яаж болдгийг би Беларуст байхдаа ажигласан юм. Хамтрал дундын цахилгаан шугамын шон дээр суусан өрөвтас нисэхдээ утсыг шүргэснээс гал манас гээд л үхсэн шувуу дүүжлээстэй үлдсэн билээ). 

	Сонирхолтой физикийн ном зохиогчид, яагаад мянган вольтын гүйдэлтэй утсан дээр суусан шувуу гэмтэхгүй үлддэг вэ? гэсэн асуулт тавих дуртай байдаг. Үүнийг мэдэхгүй хүнд тайлбарлахад шувуу ганцхан утсанд л хүрч байдаг. Хэрэв тэр хоёр утсанд буюу утас, шонд нэг зэрэг хүрвэл тэр даруйдаа үхнэ. 

	Өндөр хүчдэлийн төв шугам нь том шувуу ч гэсэн цахилгааны хоёр туйлд шүргэх бололцоогүйгээр хийгдсэн нь сайн хэрэг. Ийм шугамд шувуу гагцхүү утас руу мөргөснөөс болж үхнэ. Нэлээд бага хүчний, тухайлбал утаснууд нь ойрхон болон шонтойгоо зэрэгцэн оршдог арван мянган вольтын өргөн тархсан шугам аюултай юм. Хөндлөвч дээр суусан шувуу үхэх нь мэдээж. Далавчаа яльгүй хөдөлмөгц утас, шонгийн хооронд холболт үүснэ... 

	Ийм нөхцөлд олон шувуу үхдэг үү? Энэ байдал яаж болдгийг олон удаа харсан хүний үгийг сонсоцгооё. 

	Инженер Борис Иосифович Хмельницкий эрхэлсэн ажлынхаа шаардлагаар зун, намар болгоныг Ижилийн чанадах тал, Казахстанд өнгөрүүлдэг. Борис Иосифович сэтгэл түгшсэн байдалтай редакцад ирж гэрэл зураг, ажиглалтын тэмдэглэлээ гарган тавьсан юм. Тэрээр эртхэн ирээгүйд л харамсаж болох байна. 

	1970 оноос эхлэн хий дамжуулах олон тооны замын газар доорх хоолойд химийн гэмтлээс хамгаалан тусгай хамгаалагч тавьдаг болжээ. Хамгаалалтад (тэр нь чухал бөгөөд хэрэгтэй зүйл!) цахилгаан хэрэгтэй байна. Хий дамжуулах хоолойн замын дагуу арван мянган вольтын шугамыг түргэн барив. Энэ шугам нь чухамхүү шувууны үхлийн шугам болжээ. «Үхсэн бүргэд, тагтаа, сар шонгийн дэргэд хэвтэж байхыг бид олонтоо үзэж байна. Бид уржнан жилээс эхлэн маш нарийн бүртгэл хөтлөх болсон юм. Энэ тоо надад гайхал төрүүлэв... Өнгөрсөн намар Гурьев мужийн зуун километрийн хяналтын замын хэсэгт 311 бүргэд, сар үхсэн байхыг илрүүлэв. Километр тутамд гурван шувуу ногдож байна!» гэж Борис Иосифович өгүүлсэн юм. 

	Би инженерийн яриаг сонсоод ийм их хөнөөл тарьдагт шууд үнэмшилгүйгээр шувуу судлагчид руу утастад. Гэтэл тооцоонд ташаарсан зүйл байсангүй. Чухамхүү төдий тооны шувуу шугам дээр үхдэг байна. Үүнийг тайлбарлахад маш хялбархан аж. Энэ нь томоохон жигүүртэн шувуудын амьдралын уугуул нутаг, тэд өмнөөс умар зүг рүү улирлын нүүдэл хийхдээ дайран өнгөрдөг газар юм. Олзоо шүүрээд юм уу, хулгана, зурам, чичүүлийг олж харахын тулд шувуу ямар нэгэн өндөрлөгийг эрдэг. Тэгээд л хөндлөвчтэй шонгоос илүү хэрэгтэй юу олох билээ. 

	Яах хэрэгтэй вэ? Амархан тоолж болохуйц энэ шугам хэдэн мянган километр урт шүү дээ. Хий дамжуулагч шинэ хоолойны хамт түүний тоо жилээс жилд өссөөр байна. Нефть олзворлогчид мөн ийм шугамтай. Ийм хийцийн шонгууд хамтрал, сангийн аж ахуйнуудыг өндөр хүчдэлийн шугамд холбодог. Манай оронд жил тутам хэчнээн шувуу үхэж байгааг тооцох хүн гарах болов уу?!

	 Ийм байдлыг даруй засах хэрэгтэй. Өөрийн нь гүйцэтгэх үүргийн талаас авч үзвэл «найдвартай, хялбар» тулгуур нь экологийн учир утгаараа огт тохиромжгүй байна. Өөр хийцийнх хэрэгтэй!

	Гэвч энэ нь хагас дутуу санаа тавьж байгаа хэрэг. Үүний зэрэгцээ одоогийн байгаа шугамуудыг аюулгүй болгох хэрэгтэй. Энэ бол уг шугамуудыг ашигладаг байгууллагуудын хэрэг. (Тэдгээрийн гол нь Эрчим хүч, цахилгаанжуулалтын яам, Хийн болон Нефтийн аж үйлдвэрийн яамд юм.) (Байнга холболт үүсэх нь шувууг алах төдийгүй суурин газар, эмнэлэг, үтрэм, засварын газрын цахилгааныг тасалж, хөргөгч, өндөг дарагч, үр цэвэрлэгч машин, саалтуур, телевизийг ажиллуулахгүй болгодог болохоор Эрчим хүч, цахилгаанжуулалтын яам шуурхайхан ажиллах байх гэж бид бодож байна. Гагцхүү энэ шалтгаанаар л хээр, ойт хээрийн районы шугамуудыг шинэчлэх явдлыг хойшлуулшгүй зорилт гэж үзэх хэрэгтэй. 

	Гэхдээ шувууны тухайд ч бодвол зохино. Байгалийг хамгаалах тухай ЗСБНХУ-ын Үндсэн хуулийн чухал заалтуудыг бататган, саяхан гаргасан «Амьтны аймгийг хамгаалан ашиглах тухай хуульд» амьтны аймагт хохирол учруулбал иргэд, байгууллага хариуцлага хүлээх ёстойг заасан. Тухайн энэ тохиолдолд хохирол илт харагдаж байна. Үүнийг урьдчилан тооцоогүй хохирол гэж үзэж болно. Гэхдээ энэ нь нэгэнт илэрсэн болохоор засахыг яаравчлах хэрэгтэй. Энэ бол хийн болон нефтийн аж үйлдвэрийн яаманд шууд хамаарна. Тэдгээрийн хамгаалагдсан шугамуудад богино холболтоос болж их хохирол учрахгүй байна. Гэхдээ энэхүү шугамаас болж байгаль маш их хохирдгийг бид харж байна. Учир нь уг шугам шувуу амьдардаг районыг дайран гардгаар барахгүй, шувуу түүнд татагддаг байна. 

	Хийцийг нь яаж өөрчилж шинэчлэх вэ? Энэ нь толгойд багтмааргүй зорилтод хамаарахгүй юм шиг надад санагдана. Гэхдээ бүх зүйлийг хийхдээ хөдөлмөр, хэрэгслийг хамгийн бага зарцуулах хэрэгтэй учраас төсөл зохиогчид, шувуу судлагчидтай холбоо тогтоох нь чухал. Шувууны зан авирыг харгалзан туршилтын хийцийг шалгах зайлшгүй шаардлагатай. Зохион бүтээгч эрчим хүчний мэргэжилтэн, биологичдод зориулсан хээрийн туршилтын жижиг талбай ч байгуулах хэрэгтэй байж магадгүй. Тэдний санал, зөвлөмж маш чухал. 

	Асуудалд өгөх анхны хариулт ийм байна. «Комсомольская нравда» сонинд өгүүлэл нийтлэгдсэний дараа редакцад олон тооны захидал ирэв. 

	 

	«Өгүүлэлд дурдсан бүх зүйл ая таагүй үнэн болох нь харамсалтай. Түүний дүгнэлт, практикийн саналыг зөвшөөрч байна» (цахилгааны инженер Г. К. Цверева, Бокситогорск). 

	 

	«Бүх зүйл тийм л байна. Би цахилгаанчны мэргэжилтэй, хөдөөгүүр олонтоо явдаг, үхсэн шувуудыг байнга хардаг. Энэ нь 6—10 мянган вольтын шугамд болдог юм» (П. Алистархов, Курган муж). 

	 

	Олон хүн уг асуудлын талаар нэмж мэдээлсэн юм. Өрөвтасын үхлийн олон тохиолдлын талаар бичицгээсэн байв. Нэн ялангуяа бүргэд гүйдэлд цохиулан үхдэг хээр, ойт хээрийн районуудаас олон захидал ирсэн билээ. 

	 

	Агнуур зүйч Б. А. Нечаев «Тал дахь цахилгаан шонд шувуу үнэхээр татагддаг. Бид үхсэн бүргэдийг олонтоо олдог. Сүүлийн жилүүдэд шувууны тоо маш их буурав. Анчны буу үүнд ямар ч хамаагүй. Эдүгээ махчин шувуунд ухаалаг хандах хүмүүжлийн талаар багагүй зүйл хийж байна. Гэвч шувуу үхсээр байна. Манай асар уудам нутагт гарсан хохирол хэдэн зуун мянгаар тооцогдож байна» 

	 

	гэж Ростов мужаас мэдээлсэн юм. 

	 

	Шувуу судлагч Б. М. Звонов «Байдал аюултай болж байна. Цахилгаан дамжуулах шугам бүргэдийн хувьд цаазны заазуур юм» 

	 

	гэж Халимаг нутгаас бичжээ. 

	Яах хэрэгтэй вэ? Олон зуун хүн санал тавьж байна. Олонх санал нь эрчим хүч дамжуулах хуулийг болон одоогийн байгаа шугамд хийх хамгаалах хэрэгсэл нь маш энгийн, хямд байх ёстой болохыг харгалзан үзээгүй нь харамсалтай. Ухаалаг саналын хувьд: 

	 

	«Дамжуулагчийн аюултай бүсийг хуванцар, эсвэл резинээр хийсэн хоолойгоор хамгаалах, тэдгээрийн үйлдвэрлэлийг зохион байгуулах нь төвөгтэй биш» (В. Сергеев, Сургут хот; А. Руссо, Кишинев хот, бусад хүмүүс), 

	 

	«Шонгийн хөндлөвчийг шувуу сууж чадахгүйгээр хоёр налуу төмөр бүрхүүлээр бэхлэх» (А. Жужа, Краснодар) 

	 

	гэсэн санал байв. Харин олон хүн шувуу аль нэг газар суух гэж тэмүүлдэг болохоор утаснаас дээгүүр «телевизийн антен маягийн» суултуур хийх хэрэгтэй гэж үзэж байна. Дамжуулагчид тусгаарлагчийг дээрээс нь чанга бэхлэх бус доороос нь зүүх санал бас бий. Ийм зүйлийг хийх нь хямд төсөр биш болохыг зохиогчид нь хүлээн зөвшөөрч байгаа боловч шинэ маягийн тулгуур зохиохдоо энэ аргыг хэрэглэх нь зүйтэй гэж үзэж байна. Гэсэн ч гарсан санал болгоныг сонсох нь мэргэжилтнүүдэд ашигтай юм. 

	Цахилгаан техник мэддэг хүмүүс энэ асуудлыг нэлээд өргөн хүрээтэй авч үзэж байна. Хуучин тулгуурыг шинэчлэх, шинийг буй болгох явдал цахилгаан эрчим хүчний кабелийн дамжуулгад байраа тавьж өгөх ёстой гэж М. А. Броницкий (Киев мужийн Буча тосгон) үзэж байна. Кабелийн шугам сүлжээ нь агаарынхаас үнэтэй биш гэж эрдэмтэн бүр итгэмээр зүйлийг баримтаар өгүүлж байна. 

	Асуудлын мөн чанарын талаар манай орны цахилгаан эрчим хүчний ахмад инженер Борис Сергеевич Успенский (Москва) редакцад дэлгэрэнгүй захидал ирүүлсэн юм. Тэрээр: «Би хэт өндөр эрчим хүчний дамжуулгын салбарт ажилладаг боловч өнөөх 10 мянган вольтын золгүй шугамын талаар ч хэлэх юмтай гэж санагдаж байна. Гэвч эхлэн хэлэхэд онцгой чухал тодорхой асуудал дэвшигдэн тавигдсан нь хамгийн гол юм! Байгальд ийм мэдэгдэхүйц хөнөөл учруулдаг шугамыг зөвхөн өнөөдөр барьж эхэлсэн биш шүү дээ. Гэтэл одоо энэ асуудлыг илрүүлж байгаа нь гагцхүү гайхал төрүүлж байна. Үүнийг тайлбарлах тайлбар бий нь үнэнтэй. Шонг эхлээд модоор хийдэг байв. Мод бол тусгаарлагч учир шувуунд хөнөөлгүй. Модон шонг төмөр бетонон шонгоор сольсон нь хааяагүй гай тарьсан юм. 

	Шувууг хөнөөдөг энэхүү шонгийн хийцийн тухайд гэвэл... дан ашиглалтын талаас нь авч үзэхэд хялбар, үнэтэй биш, хэрэглүүштэй зүйл юм. Гэтэл өнөөдөр энэ нь чамлалттай болжээ. Өнөөдөр техникийн аль ч бүтээлийг зөвхөн ашиглалтын талаас нь бус, бас тэр нь байгальд хор хөнөөл учруулах уу, үгүй юу? гэдэг экологийн үүднээс заавал авч үзэх хэрэгтэй болжээ. Энэ нь соёлтой ямар ч инженерийн зайлшгүй биелүүлэх хууль болох ёстой. «За, юуны чинь шувуу!» гэж асуудалд ханддаг ямар нэг явцуу мэргэжлийн хүн байж магадгүй. Ийм хүн л өнөөдөр ямар ч сэхээгүй анчнаас аюултай байна! Бидний яриад байгаа хийц маань буруу байна. 

	— Ийм «уламжлалт» шон босгохыг гарцаагүй зогсоох хэрэгтэй. Түүнийг нэг ч байгууллага ашиглах ёсгүй. Шинэ аюулгүй шонг яаралтай бий болгох хэрэгтэй. Одоо ажиллаж буй шугамын тухайд гэвэл бага хэмжээний хөрөнгө зарцуулж, аль болохоор аюулгүй болгох хэрэгтэй нь гарцаагүй» гэсэн байна. 

	Борис Сергеевич тодорхой санал дэвшүүлсэнгүй. Тэрээр хамгаалалтыг инженер, шувуу судлагчид хамтран хайж олж болох юм гэж үзэж байна. «Газар сайгүй шинэчлэн өөрчлөлт хийх хэрэгтэй гэж үү. Шувуу үхэж байгаа нь илэрсэн, бас үхэж болох тэр газарт энэ ажлыг даруй эхлэх хэрэгтэй. Үүнд шувуу судлагчид их үүрэгтэйг онцлон тэмдэглэхийг хүсэж байна. Тэд түгшүүрийн хонх цохиж шаардах ёстой. Харин тэд өөрсдөө ч шаламгай ажиллах ёстой. Би байнга халтиргаа үүсэж, хүчтэй салхи гарч, аянга буудаг районы зураг байдгийг мэднэ. Харин цахилгаан шугам шувуунд хөнөөл учруулдаг буюу учруулж болох бүсүүдийг заасан зураг бий юү? Ийм зургийг би мэдэхгүй юм байна» гэж тэр бичжээ. 

	Төгсгөлд нь Кисловодск хотоос нэг сурагчийн ирүүлсэн захиаг дурдъя. Уг асуудал цахилгаан шугамтай, томоохон шувууд нь өөр тийш зайлчхаагүй газар болгонд тохиолддог гэж тэр сурагч санууллаа. Тэрээр: «Би зун болгон Донецк мужийн Яровая тосгонд байдаг эмээгийндээ очдог юм. Эмээгийн ногооны талбайн цаана өрөвтас олон жил амьдарч байна. Өнгөрсөн жил тэнд дөрвөн ангаахай байлаа. Тэд үүрэндээ хоцорч төрлүүд нь цахилгаан шугамын шон дээр унтахаар нисэж одоод нэг хөл дээрээ зогсож унтдаг байв. Гэтэл наймдугаар сард золгүй явдал болсон юм. Нэг өрөвтас трансформатор дээр суухад холболт үүсэв. Олон хүн гүйлдэн очицгоов. Утас шажигнаад л байлаа. Бүгдээрээ санаа зовж тэвдсэн боловч яахаа мэдэхгүй байсан юм. Хамтралын даргыг дуудахаар гүйлдэцгээв. Тэр ирсэн, тэгээд өрөвтас түүнд хайран санагдавч яахаа мэдэхгүй л байлаа... 

	Би таны өгүүллийг уншаад шувууг хөнөөхгүйн тулд юу хийх хэрэгтэй вэ? гэдгийг бодсоор явна. Трансформатор үйлдвэрлэж тавьдаг хүмүүс энэ тухай бодох ёстой байх. Одоохондоо, трансформаторын ойролцоо хөндлөвчтэй өндөр шон босгох хэрэгтэй болохыг өрөвтасыг хамгаалах хүсэлтэй хүн болгонд мэдэгдэнэ үү! Өрөвтас трансформатор дээр бус шон дээр гарцаагүй сууна. Шувуунд ямар нэг тус болог!..» гэж бичсэн байна. 

	Ийнхүү амьдралын замаа эхэлж байгаа хүн, амьдралын бодит гоо зүйг сэтгэж, санаа зовж байна. 

	Тэгвэл одоо өндөр хүчдэлийн шонгийн дэргэд зогсоод сайтар ажиглан харцгаая. Бодож тунгаагаагүй хийц экологийн хувьд дульхан төсөл, хуумгай барьсан байгууламж байгальд хөнөөл учруулж байгаа нь цорын ганц тохиолдол уу? Огт тийм биш ээ. Эдүгээгийн техникээр зэвсэглэсэн хүн байгаль руу халдсан бараг бүх тохиолдол ач тусаа өгөхгүй байна. Бид ийнхүү байгальд халдахдаа «байгалийн баялгийг арвижуулах...» гэсэн үгээр биеэ тайвшруулдаг боловч манай техникийн алхаа байгальд ямагт хөнөөл учруулж байгаа нь үнэнтэй юм. Тэгэхээр техникийн дэвшлийг зогсоох хэрэг үү? Урагш давших хөдөлгөөн зайлшгүй шаардлагатай болохыг хүний хөгжлийн хууль албадан тулгаж байгаа болохоор ингэх бололцоогүй юм. Үүнээс гарах арга юу байна вэ? Болгоомжтой, хянамгай хөдлөх хэрэгтэй. Байгалийг хүчээр эзлэх биш, харин түүнтэй зохицож, бидний үзсэн шиг засахад их гарз хохиролтой, дарамт болсон, бас огт засаж болохооргүй алдаа гаргахаас бүх талаар зайлсхийхийг чармайх хэрэгтэй юм. 

	Ийм алдаанаас зайлсхийхийн тулд яах хэрэгтэй болж байна вэ? Ямар ч төсөл, аль ч машин механизмын хийц, техникийн ямар ч алхмыг аж ахуйн ашиг хонжоо, найдвартай ажиллагаа, хүнд аюулгүй талаас нь авч үзэх төдийгүй, бас төсөл буюу машиныг нэвтрүүлснээр байгальд хэр зэрэг их хохирол учруулахыг заавал чадварлагаар үнэлж (шинжлэн судалж, туршилт, сорилтоор шалгаж) байх цаг болсон шиг надад санагдана. Энэ нь уг хөнөөлийг багасгах, эсвэл түүнээс бүрмөсөн зайлсхийх, ядахдаа эцэстээ юу болохыг мэдэх бололцоо олгоно. Үүнтэй холбогдуулан экологийн н и й ц л э л (эсвэл экологийн х а р ш л а л) гэсэн ойлгоцыг ахуй амьдралд оруулахыг санал болгож байна. Энэ нь юу болохыг тодорхой жишээн дээр үзэцгээе. 

	Цахилгаан шугамын тулгуурын золгүй хийц экологийн харшлал болох нь илт байна. Түүнээс зайлсхийж болох байсан уу? Зохион бүтээгчид түүний энгийн, найдвартай ажиллах талыг нь төдийгүй, түүн дээр шувуу сууна гэдгийг бодолцсон бол гарцаагүй зайлсхийж болох байсан. Харшлалыг зөөлрүүлж болно... Эдүгээ аж үйлдвэрийн газруудын төслийг цэвэрлэх байгууламжгүйгээр хийхгүй байгаа нь хангалттай тод жишээ юм. Байгальд багагүй, илт хохирол учруулж байгаатай эвлэрч байгаагийн жишээ нь цахилгаан станцын далан болж байна. Бүр анхны даланг барихаас өмнө голд бүрэлдэн тогтсон амьдралтай түүний экологийн хувьд харшлах нь тодорхой байв. Үнэхээр ч үнэт хилэм загас, өөрт нь зориулан бүтээсэн өргөгчийг ашиглаагүй, далангийн чанадах ус ихсэж багассанаас усан санд түрсээ орхисон олон загасны түрс үхсэн юм. Эцсийн дүнд цахилгаантай болж хилэм, улаан нүдэн, саамх загас үгүй болсон билээ. Эх орны эрчим хүчний хэрэгцээ маш нэмэгдсэн учраас энэхүү амаргүй сонголтыг хийхээс аргагүй болсон юм. Харин «аль нэгийг заавал хохироох» гэсэн зарчим байгальд ямагт хор учруулаад байвал маш аюултай юм. Тэгвэл хүн ирээдүйд загасгүй, цэвэр усгүй, шувуугүй, ан амьтангүй төмөр-цахилгаан ертөнцөд үлдэх аюул тулгарна. Амьтны аймгийг хамгаалан ашиглах тухай хууль энэ асуудлыг ухаалгаар зохицуулах ёстой учраас төслийг нь зохиож байгаа машин, механизм, бүтээц, технологийн процесс, аж үйлдвэрийн газруудын экологийн н и й ц л э л хэмээх ойлголтыг түүнд ямар нэг хэлбэрээр оруулах нь зүйтэй бололтой. Тус оронд экологийн алба байгуулах асуудлыг хуульд заах нь зүйтэй юм. Зарим үйлдвэрийн газруудад ийм алба хэдийнээ бий болсон (амьдрал шаардаж байна!) боловч ялангуяа олноор үйлдвэрлэх ямар ч бүтээц, аль ч төслийг амьдралд хэрэглэхийн өмнө экологичдын нүдээр нягтлан үзэж байх нь чухал байна. 

	Тэгвэл техник, амьд байгальтай харьцах харилцааны боломжтой бүх үр дагаврыг урьдаас мэдэх бололцоотой юу? Бүгдийг болохгүй ч олон зүйлийг мэдэж болно. Тухайлбал, нисэх онгоцны буудал барихын өмнө шувуу нүүдэллэх зам дээр таарч байна уу, үгүй юү гэдгийг эдүгээ сайтар судалж байна. Харин Норильскийн хавьцаах хий дамжуулах хоолойг буга нүүдэллэх замыг харгалзахгүйгээр барьсан байна. Үүнээс болж буга сүрэг сүргээрээ асар том хоолойн хажууд бөөгнөрч, тэднийг олон зууны турш явж дадсан замаас нь юу ч хазайлгаж чадаагүй юм. Эцэст нь энэ газарт хоолойг дээш нь босгох ухаан сийлснээр буга гарах «хаалгатай» болжээ. Бас нэг жишээ дурдъя. Хүчит шахуурга загасны жараахайг ч усны хаалтаар шахан гаргачихна гэдгийг ойлгоход нэг их ухаан зарах хэрэгтэй гэж үү. Гэтэл хамгаалалтын торгүйгээр удаан хугацаанд шахуургыг хийж байв. Ус шахагч «Заря» хөлөг онгоц эргийг усанд хүчтэй идүүлж, загас яргалж байсны учир зүй ёсоор донгодуулсан юм. Ийм хөлөг онгоц хааяагүй хэрэгтэй юү гэсэн асуулт тавигдах нь зүй ёсны хэрэг. «Усан доторх хурд — голын эрүүл амьдрал» энэ хоёрын аль нэгийг өнөөдөр усанд ашигтайгаар сонгож шийдвэрлэх явдал ухаалаг биш гэж үү? Өнөөдөр бас моторт завинаас болж жижиг гол зовж байна. Гэтэл аж үйлдвэр «техникийн дэвшлийн төлөө» хүч нэмэгдүүлсэн моторыг улам олноор үйлдвэрлэсээр байна. Манай төлөвлөгөөт аж ахуйд энэ асуудлыг «техникийн дэвшилд» хохиролгүйгээр, байгалийн талд ашигтайгаар шийдвэрлэж болохгүй юу?

	Ийм жишээ нь зохион бүтээгчид, төсөл зохиогчид, төлөвлөгөөний ажилтнуудын хариуцлагыг өндөржүүлэх ёстой. Гэвч үнэн хэрэгтээ ч бүх зүйлийг урьдаас харж мэдэж болдоггүй. Ийм учраас асуудлыг олон нийт хэрхэн үзэж байгаа нь онцгой чухал. Бодож тунгаагаагүй бүтээц, эсвэл алдаатай зураг төсөл нь байгальд тэсвэрлэшгүй хохирол учруулж байгаа нь илт болмогц Б. И. Хмельницкийн жишээгээр нэн даруй түгшүүрийн дохио өгөх ёстой. Олон нийтээс хяналт тавих нь амьтны аймгийг хамгаалах хуулийг бататгахад сайн хувь нэмэр болох юм. Хяналт нь хууль ёсны үйлдэл болох шүү дээ. 

КУРБЫН ОЙН ЦУРВЫН ДЭРГЭД

	Энэ тухай Ярославль хотод таксины жолооч надад анх ярьсан юм. Тэрээр маш их санаа зовсон байлаа. 

	— Би уг нь хөдөө тосгонд төрсөн юм. Тугал үхсэнийг санаж байна. Тэгэхэд ингэж харамсахгүй байсан. 

	Гэтэл одоо шууд л хорин дөрвөн толгой хандгай үхсэн байна шүү дээ гэв. 

	Бид чиглэлээ өөрчилж, ан агнуурын шалган байцаах газар очиход бүх зүйл батлагдсан юм. Ярославлиас гучин километрийн зайтай Курбын ойн цурвын дэргэд бүр хорин дөрөв ч биш, хорин долоон хандгай үхсэн байв. Наймдугаар сарын сүүлчээр анчин Василий Зарубин үхсэн анхны хандгайг үзжээ. Дараа нь хүүхдүүд, мөөгчид, малчид үхсэн хандгай олсоор л байжээ. Хорин долоон хандгай, үхсэн сойр, хөнөөгдсөн жижиг шувуу бүгд Курбын ойн цурвын нүргэсэн ширэнгэ, уд дотроос олдсон ажээ. Ойн цурав руу намайг хүргэж өгөхийг би анчдаас гуйв... 

	 

	 

	Бут, тачир ой үргэлжилнэ. Үдэш болохын өмнөх эвгүй чимээгүй байдал бий болж, хөл доор ус шал палхийнэ. Шаазгайн томоохон сүрэг энд тэндээс дүрхийн ниснэ. Шаазгай, хэрээний энэхүү найрын дуулиан, өмхий үнэрээр хандгайн сэгийг олцгоожээ. 

	Шувуу тоншиж, үнэг мөлчийтөл мэрчихсэн сэг хэвтэнэ. «Хорин долоон хандгай бүгдээрээ нэг адил байдлаар» урд хоёр хөл нь татчихсан байна. Бут, модны навч намар цагийн төрхөөр унаагүй, харин хорчийж харлан шаржигнана. Шаазгай бидний холдохыг хүлээж байгаад сөнөсөн ургамлын гүн рүү шунган оров. 

	Курба тосгоны дэргэд юу тохиолдоо вэ?.. Наймдугаар сарын 7-нд энэ газар дээгүүр жижигхэн онгоц нисэж ойд химийн бэлдмэл цацсан ажээ. Нугын талбайг өргөтгөх гэж бодоцгоосон байна. Амьд тачирхан ой бутыг шууд зайлуулах нь эхлээд онгоцоор хор цацаад дараа нь зайлуулахаас үнэ ихтэй болохыг тооцоолжээ. Тэгээд хордуулахаар шийдсэн байна. Энэ ажил огт шинэ зүйл биш ээ. Химийн хор хэрэглэх явдал ахуй амьдралд нэвтэрч хямд төсрөөрөө анхаарал татаж, тэгснээрээ дэвшилттэй, ашиг хонжоотой зүйлд тооцогдож байгаа билээ. Үнэхээр ч түүнд бүгдийн мэдэх үлэмж сайн тал бий. Гэхдээ маш муу тал ч бий. Түүнийг нь тэр болгон ажигладаггүй. Харин үүнийг сайтар шүүн хэлэлцэх хэрэгтэй юм. Курбын ойн цуравд энэ тийм ч өчүүхэн биш муу тал бидний өмнө бүхэлдээ дурайн үзэгдсэн билээ. Тооцоолоод үзэцгээе. Хулгайн анчныг хандгай алсны учир нэг жил шоронд суулгахаар шийтгэж, таван зуун рублиэр торгодог. Гэтэл энд нэг дор гуч орчим хандгай үхчихжээ. Бас сойр, ойролцоох талбайг хортноос авардаг жижиг шувууд хөнөөгдсөн байна. Ийм тохиолдолд зөгий, бас олонх нь бидний найз болох шавж тоо томшгүй олноор үхдэг. Тэгвэл Курба тосгоны дэргэдэх ажиллагаа хэр ашиг хонжоотой болсныг ямар нягтлан бодогч тооцож гаргах бол оо? Зөвхөн үүгээр ч зогсохгүй, Курбын ойн цурав Ярославлиас унаагаар цаг явах зайтай. Аж үйлдвэрийн том хотын мянга мянган хүн ажлын бус өдөр ой руу явдаг. Шувуудын жиргээн, амьдралын аль нэг үзэгдэл энэхүү зугаалгад баяр баясгаланг бий болгодог билээ. Том амьтантай тааралдах явдал заримдаа хүмүүст амьдралын туршид нь дурсагдан үлддэг. Шаазгай, хэрээний тоншин цөлмөсөн ойн хорин долоон аварга амьтантай хэчнээн хүн тааралдахгүй болсныг бод л доо. Энэ хорогдлыг санхүүгийн ямар тооцоогоор хэмжих бол?.. 

	Энэ гамшгийг урьдаас мэдэх хүн Ярославлиас олдсонгүй юу? гэж асуу л даа. Огт тийм биш. Урьдаас мэдэж байв! «Битгий зөвшөөрөл өгөөрэй! Манай эндэх чинь олон хандгайтай, ан хориотой газар. Тэд үхчихнэ шүү дээ!» гэсэн цаасаар Москваг дарчихсан байна. Москва хариу өгч, Дархан цаазтай газруудыг удирдах газраас ч, Ойн аж ахуйн удирдах газраас ч «Болохгүй! Цаашид ойд химийн ямар нэг боловсруулалт хийхдээ ан агнуурын шалган байцаах газартай тохиролцож бай» гэсэн цаас ирсэн байлаа. Гэтэл мужид, хөдөө аж ахуй удирдах газарт «Хэл ам хийгээд байх юм юу байна. Энэ чинь аюулгүй бодис. Танай амьтад яах ч үгүй» гэсэн байдлаар үүнийг үзжээ. 

	Тэгээд л ийм тохиолдол болсон юм... 

	Нуга, хөрс сайжруулалтын станцын нөхөд сэтгүүлч рүү гэнэн нүдээр харж:

	— Биднээс болсон гэнэ ээ? Хандгай ямар нэг өөр зүйлээс үхсэн байх. Манай бодис огт аюулгүй, үүнийг уншаад үз л дээ гээд ногоон хавтастай заавар ном өглөө. 

	Уншсан чинь: «2,4Д (бутилт эфир) нь хүн болон хөдөө аж ахуйн амьтдад хортой бодисын тоонд хамаарна. Болгоомжтой ажиллахгүй бол архаг хордлого өгөхийн гадна бас үнээний сүүний чанар муудна...» гэсэн байв. 

	— За харав уу, сүүний л чанар гэсэн байгаа биз. Хандгайн тухай нэг ч үг алга... 

	— Гэхдээ урьдчилан сануулсаар байхад гадарлаж болно шүү дээ... 

	— Бид заавар ёсоор нь хийсэн... 

	Үүгээр бүх яриа дуусав. Цаашхыг нь Ярославль мужийн захиргаа, прокурорт үргэлжлүүлэхээр үлдээе. Одоо бид өөрсдийн хаалгаа чөлөөтэй нээж, бүрэн итгэлээ өгч байгаа найз — химийн тухай ярилцацгаая. 

	Ярославлийн энэ түүх хэрээс хэтэрсэн тохиолдлуудын нэг. Гэхдээ эхний биш, цорын ганц ч биш, бас сүүлчийнх биш бололтой. Гурван жилийн өмнө Владимир мужид хордож үхсэн туулайг би өөрөө намрын талбайгаас цуглуулсан юм. Арван хоёр туулай бордоо долоогоод ойн цоорхойд тэндээ л мажийчихсан байв. Талбайд туулай, бөднө, бор ятуу, болжмор хордох явдал нэлээд өргөн тархсан үзэгдэл болоод байна. Шувуу барагдаж байгаад сэтгэл нь түгшсэн америкийн эрдэмтэд нэгэн талбайд бүртгэл хөтөлжээ. «Тооллогын бүртгэлд» зуун хорин нэгэн бөднө орсон байна. Тариалангийн талбайд химийн боловсруулалт хийсний дараа шувуу бүгд үхсэн байхыг олжээ. Газрын хөрсөнд химийн боловсруулалт хийх хэмжээ өсөж байгаа болохоор энэхүү гамшгийн хэмжээ ч жил бүр нэмэгдсээр байна. 

	Гамшиг янз бүрийн шалтгаанаас, химийн хорыг хариуцлагагүй хэрэглэснээс, химийн бодис хангалттай цэвэр биш байснаас болж байна. Химийн бодисыг хайхрамжгүй, аж ахуйч бус ашигласнаас гамшиг учруулж байна. Тухайлбал, бордоог ууттай нь байлгах ёстой, гэтэл талбай дээр бөөн бөөнөөр нь асгаж байна. Бордооны үлдэгдлийг нүх ухаж булах ёстой. Гэтэл тэр чигээр нь хаячхаж байна. Цаг ямагт давс хужраар дутагдаж байдаг туулай, бордоонд химийн хор байдгийг хаанаас мэдэх билээ. Долоогоод л тэрийгээд ойчно. Нисэх онгоцоор хор цацахыг ч аваад үзье. Салхинаас, бас онгоц зохих хэмжээнээс хэтэрч хөөрснөөс, жолоочийн алдаанаас болоод хор зориулалт бүсний гадна цацагдаж байна. Алдаа гаргах, эсвэл гэнэдэх явдал болгон амьд байгаль, бас хүнд ч ямар хөнөөл учруулж болохыг багцаалаад үз л дээ. Хамгийн гол шалтгаан бол химийн тусламжтайгаар үйлдвэрлэн гаргаж буй бодисыг бид хангалттай сайн мэдэхгүй байгаад оршино. 

	 

	 

	Бид мэдлэг чадвартай, мэргэн ухаантай мөртөө газар дээрх бүх амьд зүйл бие биеэсээ ямар их нарийн шалтгаалдгийг саяхан болтол мэдэхгүй байлаа. (Одоо ч гэсэн бас муу мэдэж байна.) Тэнцвэрт байдал гэж нэрлэгдэх энэхүү үзэгдэл нь газар дээрх амьдралыг эмх цэгцтэй байлгахад гол үүрэг гүйцэтгэж байна. Тэнцвэрт байдлаас ямар нэгэн салааг хасах нь амьд гинжийг таслахад хүргэж байна. Хими, заримдаа санамсаргүй, урьд мэдэгдээгүй үр дүн өгөхийн хамт энэхүү гинжийг хайр найргүй тасалж байна. Хими нэртэй ид шидийг савнаас нь гаргаж байгаа хүн ч гэсэн өөрөө урьдаас таньж мэдээгүй асуудлынхаа босгон дээр зогсож байна. 

	Амьд байгаль, химийн зөрөлдөөний тухай товчхон өгүүлье. Химийн бохирдлоос болж сөнөсөн голуудын тухай эдүгээ ярихын хэрэггүй биз. Өнөөдөр энэ асуудлыг бүгд мэдэж байгаа билээ. Харин бид химиэр зэвсэглэн зоригтой, бас тэр болгон болгоомжтой бус дайрч байгаа тал, ой мод, нугыг аваад үзье. Өнөөдөр бид шувуу, шавж, мөөг, нян, ногоо, модны бүлгийг ой гэж нэрлэж байна. Энэ бүлгээс, тухайлбал шувууг хөөчихвөл тэр дороо л ой мод хортонд цөлмүүлчих аюул учирна. Бүлгээс шоргоолжийг (ойг хамгийн сайн цэвэршүүлэгч!) хасвал мөн л ой өвчлөхөд хүрнэ. Нөгөө талаас, олон тооны шувуу, шоргоолж модгүйгээр амьдарч чадахгүй. Харилцан холбогдсон алтан гинж гэгч энэ буюу!

	Энэхүү гинжний томоохон салааг ажиглаад үзье. Ойгүйгээр гол ширгэнэ. Ойг огтолсноос болж газар дээр олон цөл үүсжээ. Ой газрын агаар мандлыг хүчилтөрөгчөөр тэжээж түүнээс нүүрсхүчлийн хий авч байна. Эсвэл байгалийн энэхүү гинжин холбоог өөр газарт ажиглаад үзье. Ургамлын нэг хос ширх жилийн туршид газрыг зузаан давхаргаар бүрхэж болохуйц үр ач гаргадаг. Гэтэл ийм тохиолдол гардаггүй. Энэхүү төлөрхөг өчүүхэн амьтдыг хазаарлан барьж байдаг махчид өвсөн дотор байдаг. Харин энэ махчин нь түүний цорын ганц хүнс болох ургамлын ширх байгаа учраас л амьдарч байна. Бид тэнцвэрт байдлыг алдагдуулж, үр дагаврыг нь үзсэн тэр үедээ л практик амьдралд тэнцвэрт байдлын хууль хэрхэн үйлчилдгийг мэдэж байгаа нь харамсалтай. Халиу загасаар хооллодог учраас хөнөөлтэй махчинд тооцогддог. Скандинавын нэгэн голд загасанд санаа тавьж халиуг бүрмөсөн устгажээ. Энэ нь санамсаргүй үр дүнд хүргэж загас урьд нь мэдэгдээгүй өвчнөөр үхэж эхэлсэн байна. Гэтэл халиу ангуучлахдаа юуны өмнө өвчтэй, сул дорой загасыг барьдаг. Ийнхүү загасны сүргийг эрүүл байлгадаг цэвэршүүлэгч нь халиу байжээ. Байгальд түр зуур харилцан холбогдсон зүйл байдаггүй, хувьслын хэдэн сая жилийн дотор бүгд барилдан тогтсон байна. Энэ бат бэх зүйлээс нэг томоохон чулууг бүлт цохичихвол тоо томшгүй гамшиг эхэлнэ. Хорь, гучин жилийн өмнө энэхүү чулууг бүлт цохиж гаргах хүч хүнд байгаагүй. Өнөөдөр хими салан хүний гарт орвол ийм хүч болж болох юм. 

	Өнөөдөр химийн бололцоо үнэн хэрэгтээ хязгааргүй байна. Байгальд мэдэгдээгүй хэдэн мянган бодисыг хүн хэдийн гарган авчээ. Жил бүр хими шинэ шинэ ялалтаа зарласаар байна. Бид жилд таван мянган шинэ бодисыг нийлэгжүүлж байна! Олон дахин шалгагдсан бодис ч гэв гэнэт санамсаргүй үр дүн өгч байна. Ярославлийн ойд цацсан бутилт эфирийг ч анх удаа хэрэглэсэн нь тэр биш ээ. Гэтэл үхэл авчрах нь тэр. Би энэ мэдээг дуулгахаар Москвагийн лабораторид очиход, лабораторийнхон эхлээд эргэлзэж: «Бэлдмэл тийм ч хортой биш, түргэн сарнидаг юм шиг байсан...» гэв. Би: «Харин ямар нэг өөр тохиолдол байсан юм биш байгаа даа?..» гэж асуулаа. Чувашид хурга үхэж, Смоленск мужид зуун тавин тугал хордсон баримт илрэв. Энэ хоёр тохиолдолд бутилт эфир сэжиглэгдсэн ажээ. Гадаадын практикийг авч үзжээ. Америкчууд, бэлдмэлээр хордсон олон тохиолдлыг дурдаж байна. Химийн хорын үйлчлэх үйлчилгээгээр жишээ татжээ. (Бие махбод дотор ярвигтай урвал үүссэний үр дүнд амьтад хүчилтөрөгч дутсанаас үхдэг байна.)

	Амьд байгаль урт хугацааны хувьслын явцад цацраг туяа, газрыг бүрэлдүүлэн байгаа химийн нэгдэл, хорт ургамалд дассан байна. (Тухайлбал хандгай цоохор мөөг иддэг.) Гэвч байгаль өөрт мэдэгдээгүй байгаа бодисоос хамгаалалтгүй. Тэнцвэрт байдал яаж алдагддаг, байгаль өөрийгөө хамгаалах гэж хэрхэн оролддог, ерөнхий гинжин хэлхээний салаа болох хүнд хими юугаар заналхийлж байгааг ажиглацгаая. 

	Хөдөө аж ахуйд хэрэглэж байгаа химийн бодисыг шавж устгах инсектицид, хог ургамал хөнөөх гербицид, ой мод, бутыг хордуулах арборицид гэж гурван бүлэгт хуваадаг. Тэдгээрээс хамгийн хөнөөлтэй нь инсектицид юм. 

	Аж ахуй талбайнхаа ямар нэг цохноос ангижрахаар шийджээ гэж бодъё. Онгоц дуудаж «зааврын дагуу» боловсруулалт хийсэндээ сэтгэл ханаж цох ч устжээ. Гэтэл хорлогчдоос гадна талбайн амьд амьтан бараг бүгдээрээ үхсэн гэдгийг цөөхөн хүн тунгаан бодож байна. Хүний бодолд заримдаа ордоггүй тэр амьдрал үгүй болж байтал гэнэт дараагийн жил цох л амьд байгаа нь илэрдэг! Түүгээр ч барахгүй цохны арми өнгөрсөн жилтэй нь харьцуулахад өссөн байна... 

	Ингэхэд хоёр чухал хуулийг санах хэрэгтэй болно. Нэгдүгээрт, хамгийн чийрэг, сайн зохицсон нь амьд үлддэг хувьслын хууль юм. Тэгэхээр шавжийн шинэ үе манай хорыг эмзэглэхгүй болсных юм. (ДДТ-гийн нунтаг дээгүүр ердийн тоос байгаа юм шиг явдаг ялааг бүгд харсан байх аа.) Хоёрдугаарт, тэнцвэрт байдлын хууль зөрчигдсөнийх юм. Хортон цохны дайсан талбайд байжээ. Гэтэл өнгөрсөн жил түүнийг химийн бороогоор цэвэрштэл угаасан байна. Тэгээд цох дайсангүй болж өсөж үржин буянаа эдэлсэн нь тэр ажээ. Хүн илүү хүчтэй хор хэрэглэхээс аргагүй болж, энэхүү хөнөөлт ажил давтагдсаар байна. Аж ахуй нэг удаа химийн хор хэрэглэснээр «хар тамхичин» болж цаг ямагт тунг нь ихэсгэх хэрэгтэй болно. 

	Бас химийн олон тооны хор ул мөргүй алга болдоггүй. Тэр нь бэлдмэл устай хамт гол горхинд орж загасыг хордуулна. Хөрс хордож, газрын доорх усанд химийн хор хуримтлагдан, заримдаа огт санамсаргүй байдлаар хүнд мэдэгдэнэ... 

	Баавгай унтаж байгаа даяанчийн нүүр дээр ялаа байхыг хараад сайхан сэтгэл гарган хорлолт шавжийг алахын тулд том чулуу шүүрэн авсан тухай ёгт үлгэрийг санацгаая... Цох устгах зэвсэг барьсан бид зарим үед энэ баавгайтай төстэй биш гэж үү? Тэр даруйхандаа харагдахгүй, түүгээр ч барахгүй тэгнэ гэж санагдаагүй үр дагаврын хохиролтой бидний хийх гэж байгаа цохилтыг жишин үзэж байна уу?

	 

	 

	Химийн хор амьд байгальд үйлчлэх үйлчилгээ тэр болгон агшин зуурын байдаггүй. Химийн хорыг бусдаас өмнө хөдөө аж ахуйд хэрэглэж эхэлсэн Америк бусдад сургамжтай гашуун туршлага олныг хуримтлуулжээ. Тухайлбал, нэгэн сувиллын газрын ойролцоох том нуурт байгаа шумуулыг устгахаар шийдсэн байна. ДДТ-г шумуулаас бусад бүх амьд амьтанд хор хүргэхгүй бага тунгаар хэрэглэжээ. Шумуул алга болжээ. Гэтэл хэсэг хугацаа өнгөрсний дараа гэнэт нуурын шувуу үхэх болсон байна. Шувууг задлаад үзэхэд ДДТ-гээс болсон нь илэрчээ. Химийн хор өөхний нэхдэст их хэмжээгээр хуримтлагдсан байв. Хаанаас тэр вэ? ДДТ нь энэ төрлийн бусад олон бэлдмэлийн адил кумулятив шинж чанартай (хуримтлагдах чадвартай) ажээ. Загас хөвөгчид, шумуулаар хооллосон нь хуримтлалын нэгдүгээр шат, шувуу загасаар хооллосон нь хуримтлалын хоёрдугаар шат болсон байна. Тэгвэл анчин алсан шувуугаа үүргэвчдээ хийж гэртээ авчирсан нь үүнийг үргэлжлүүлэгч байж болох уу? гэсэн асуулт гарч болно. Яриангүй тийм ээ. 

	Бас Америкт судалгаа явуулахад «химийн хороор хордоогүй амьд амьтныг илрүүлж бараг чадаагүй байна». Хүнийг ч шалгаж үзжээ. Бүх хүнд ДДТ хуримтлагдсан нь илэрсэн байна. Гагцхүү хими одоохондоо нэвтрээгүй байгаа бүсээс хүнсний бүтээгдэхүүнээ олж авдаг эскимосчууд л үүнд нэрвэгдсэнгүй. (Гэхдээ зарим эскимосчуудаас химийн хор илэрсэн байна. Тэр хүмүүс Аляскаас явж ямар нэг хугацаанд «соёл иргэншлийн ертөнцөд» амьдарч байснаас болсон нь хачирхмаар байв). 

	Нийлэгжүүлсэн бодис нь ундны ус, сүү, ногоо, жимсний хамт маш олон замаар бүх амьд бие махбодод орж тэндээ «агуулагддаг» байна. ДДТ нь шувууны өндөг, гарч амжаагүй байгаа үрийн нэхдэст байгаа нь илэрчээ. Бэлдмэл аюулгүй гэсэн үзэл удаан хугацаанд байв. Энэхүү домгийг эдүгээ бут цохиод байна. Тухайлбал, Америкт бүргэдийн тоо эрс буурчээ. Энэ шувуу улсын тусгай хамгаалалтад байдаг. Шувуу хорогдож байгаагийн шалтгааныг мэдэхийн тулд эрдэмтэд асар их хөдөлмөр гаргасан ажээ. Олон бүргэд өндгөө дарахад дэгдээхэй гарахгүй байв. Учир нь өндөгнөөс нь ДДТ илэрснээр энэ нь тайлбарлагджээ. Өөр олон шувуу эрүүл биш үр гаргаж тэр нь эхний жилдээ л үхдэг ажээ. Бас хэрэглэгдэж буй зарим химийн хор, амьд бие махбодын удамшлын механизмыг өөрчилдөг түгшүүртэй мэдээ ч илэрсэн байна. 

	Мөн хүний бие махбод хүнд мэдэгдээгүй байгаа бодисуудаас хамгаалалтгүй юм. Харин хүн өөрийнхөө бий болгосон химийн хүчний нөлөөлөх нөлөөлөлд ялааны адил дасах чадвартай юу? Чадна. Амьд байгаль амьд үлдэх эрхийнхээ төлөө тэмцэж ядраагүй байна. Гэхдээ хүн хэдэн мянган жилийн дотор, олон үеийн турш зохицох чадвар олж авдгийг тунгаан бодоорой (энэ хувьсал шавжид жил, түүгээр барахгүй хэдэн сарын дотор явагдаж чадна). Ийм ирээдүй нь одоогийн амьдарч байгаа хүмүүст таалагдах болов уу даа. 

	 

	 

	Тэгэхээр Хими нэртэй нөхрийгөө түлхэн зайлуулах хэрэгтэй болж байна уу? Нэгдүгээрт, энэ нь хэдийнээ боломжгүй болжээ. Хоёрдугаарт, энэ нь ухаалаг биш, тухайлбал балт зөгийг хатгадгаас нь болоод л хөөж зайлуулахтай адилхан ухаалаг бус явдал юм. Хими бол бидний туслах. Өнөөдөр бордоо хэрэглэхгүй талбай байна гэдэг сэтгэшгүй юм. Олон тохиолдолд хорны тусламжтайгаар шавж, хог ургамалтай тэмцэх нь зөв болдог, түүгээр ч барахгүй шаардлагатай байна. Харин энэ зэвсэг хоёр үзүүртэй учраас бид сэрэмжтэй байх ёстой. 

	Ухаалаг эзэд химижүүлэлтийн түгээмэл зэвсгийн аюулыг ойлгож, түүний хуурмаг хонжоог үзсэн. Хөдөө аж ахуйн ухааны доктор И. Павлов (Докучаевын нэрэмжит хар шороот хөрсний институт) «Манай аж ахуй олон жилийн турш тариалангийн талбайд химийн хороор боловсруулалт бараг хийсэнгүй. Хорт шавж олон тоотой байгаа боловч тэмцэх агротехникийн арга, аж ахуйн зохион байгуулалтын арга хэмжээ нь ургамлыг хамгаалахад үндсэндээ хангалттай байна» гэж «Наука и жизнь» сэтгүүлд бичжээ. Бас хортонтой биологийн аргаар тэмцэх туршлага ч хангалттай хуримтлагджээ. Энэ тэмцэл нь байгальд аяндаа ч явагддаг. Хүн түүний тусламжийг авч хэрэгцээт чиглэлд чиглүүлэх нь чухал юм. Зөвлөлт Холбоот Улсад ирж «Комсомольская правда» сонины редакцад зочилсон францын биологич Реми Шовен шоргоолжны тусламжтайгаар ойн хортонтой тэмцэж байгаа тухай «Га газарт шоргоолжны хоёр үүр байхад л ой эрүүл байх болно. Итали ойдоо зориулан шоргоолжны үүрийг гадаадаас худалдан авч байна. Австри тэднийд машин машинаар үүр нийлүүлж байна» гэж ярьсан юм. Хүн химийн хөнөөлийг ухаараад байгалиас өөрөөс нь тусламж авахаар хандаж байсан олон жишээг дурдаж болно. Үр дүн нь тэр болгон таатай байсан юм. Австралид Өмнөд Америкаас авчирсан, байгалийн дайсангүй болсон кактусын төрөл хурдан үржжээ. Химийн арга хэрэглэсэн боловч «асар их хөрөнгө идээд» үр дүн өгсөнгүй. Кактус хэдэн сая га газар дүүрчээ. Тэгэхээр нь кактусын байгалийн дайсан болох аргентины хүр хорхойг авчирчээ. Хэдэн жилийн дараа өргөст төгөлгүй болжээ. Ажлын өртөг сонирхолтой юм. Химийн дайн хийхэд нэг га-д хорин фунт стерлинг болж байсан бол биологийн аргаар тэмцэхэд нэг гектарт хагас пенс зарцуулсан байна. Байгалийг чадамгай эзэмшихийн үр дүн энэ буюу. 

	Химийг хазаарлаж авсан хүн, эмнэг омголон морь унаад давхиж байгаа адуучинтай адилхан юм. Жолоогоо яльгүй тавивал морь булгиж хаячхаад гишгэчхэж болно. Тэгэхлээр хазаар маш бат бэх, адуучин маш сэрэмжтэй байх ёстой. 

	Сонор сэрэмж, хэрсүү ухаан, болгоомжлолын өргөн фронт хэрэгтэй! Шинэ бодис бий болгож байгаа эрдэмтдээс сонор сэрэмж, хэрсүү ухааныг шаардах хэрэгтэй. Бодисыг үйлдвэрлэн гаргаж буй завод, бэлдмэлийг аж ахуйд ашиглаж байгаа агрономич, ногоочин, ачигч, нисэгчдээс нягт нямбай, шударга ажиллагааг шаардах хэрэгтэй. Хойно хойноосоо үйлдвэрлэгдэн гарч байгаа химийн бүх хорны дотроос хамгийн бага хортой, хамгийн хөнөөл багатай, хөнөөлийн сонгох чадвар сайтайг нь нарийн чанд сонгон авах хэрэгтэй. Химийн хорыг аж ахуйд хэрэглүүлэхээр зөвлөмж болгохын өмнө түүнийг туйлын сайн шинжилж турших хэрэгтэй. Түүнд усан гахай нэрвэгдэхгүй байвал мөн хурга, хандгай, эсвэл тахиа нэрвэгдэхгүй байна гэсэн үг биш ээ. Бодис гэрийн амьтдад их аюултай биш атлаа онгон байгалийг сүйтгэж байвал түүнийг хориглох ёстой. 

	Химийн хор хэрэглэснээс үүссэн ямар ч гамшигт тохиолдлыг нарийн чанд мөрдөн шалгаж байх ёстой. Энэ нь гагцхүү зөрчигчид буюу толгой муутай зааварлагчдыг шийтгэхийн тулд л ингэж байгаа юм биш ээ. Урьд хэрэглэж байсан, муу талаараа алдаршаагүй химийн хорууд гэв гэнэт «шүдээ ярзайлгаж» эхэлбэл ямар ч тохиолдолд түүнээс татгалзахад бэлэн байх ёстой. 

	Химийн хорыг үйлдвэрлэх, худалдах, хэрэглэхэд улсын хяналт тавих хэрэгтэй юм. Химийн хорыг амарлингуй ашигласны аюул маш их болохоор шалгагчдын нүд нэн хурц чанд байх ёстой. Зөвлөлт Холбоот Улсад химийн хорыг үйлдвэрлэх, үйлдвэрлэхгүйг шийдвэрлэдэг зөвлөл бий. Гэтэл энэ нь гагцхүү «нэвтрүүлэх хаалга» учраас бүх салаа салбарт хяналт хэрэгтэй байна. Түүнээс гадна хүмүүсийг, ялангуяа агрономичдыг химийн хор ашиглуулж сургах хэрэгтэй. Чухамхүү агрономич л тодорхой тохиолдол болгонд хими хэрэглэх үү, эсвэл өөр ямар нэгэн арга хэрэгсэл хайх уу? гэдгийг шийдвэрлэх ёстой шүү дээ. «Химижүүлэлтийг явуулахдаа агрономичийг химижүүлэхээс эхлэх хэрэгтэй» гэж дөчин жилийн өмнө академич Прянишниковын хэлсэн үг өнөөдөр амин чухал шаардлагыг илэрхийлж байна. Бас биологич, химич, эдийн засагч, эмч, аж ахуйн мэдлэгтэй хүмүүс нийлж энэ асуудлыг судлах улсын зөвлөл маягийн байгууллагад нэгдэх шаардлагатай байна. 

	Манай эриний үүдэн гаргаж байгаа асуудал дэндүү их болохоор уг асуудлыг эргэн үзэх учраас үүгээр цэглэе. Миний зорилт бол асуудлыг том хүрээнд, хамт олны оюун ухаанаар шийдвэрлэхэд анхаарлыг татах явдал юм. Байгаль, хими хоёр нийлж байгаа ажилд бид амьдралыг чимэглэж, хүнийг баярлуулдаг манай газар, бүх амьд юм болгонд Болгоомжтой, Мэргэн ухаантай, Хайртай хандах хандлагыг удирдлага болгох ёстой. Бид амин тэжээлийн төлөө тэмцэхдээ хамгийн гол зүйл болох хүний эрүүл энхийн тухай мартаж болохгүйн гадна шувуудын жиргээнийг сонсох, замын хажуугийн цэцэг үзэх, тагт дээр суугаа эрвээхэй, ойд яваа амьтдыг харах аз жаргалаа тоомсорлохгүй байх ёсгүй. 

	Ярославлийн хандгай үхсэн явдал ийм бодол төрүүлсэн юм. 

	 

	1967 он


БУУДЛАГЫН ТӨЛБӨР

	Би өнгөрсөн хавар нэг хачин хүнтэй ойд тааралдсан юм. Тэрээр балар эртний анчин мэт нум сум агсчхаад сойр хөөцөлдөж явав. Сойр ангуучлах нь хамгийн дурлам ангийн нэг билээ. Харин сойрыг алах амаргүй, бас тэгээд маш цөөрсөн учраас буутай анчин ч олзгүй буцах нь олонтоо байдаг. Тэгтэл олз олох боломж бага байсаар атал түүнийг олон дахин дордуулсан анчныг бид харав. Бид гурван өдрийн турш Хойд зүгийн ойд байхдаа тэрээр юу ч алаагүй нь мэдээж. Буутай хүмүүс ч бас бараг юу ч агнаагүй атлаа бүгд ойн урцны дэргэд харваачийг нийтээрээ шоолж,

	— Алив, чулуун зэвсгийн үетэн, тахийлгасан саваа чинь ямар ид шидтэйг үзэцгээе! гэлцэв.

	Олон удаа оролдож байж гучин алхмын зайд өлгөсөн хуучин малгайг нум сумаар дөнгөж хоёр удаа онов. Харин үрлэн сумаар буудсан чинь байг хөвөн, даавууны өөдөс болгочихсон байлаа. Гэвч анчдын хамт хөхрөлдөж, барин тавин дүгнэлт хийхээ азнацгаая. Олон оронд нум сумаар ангуучлах явдал нийтийг хамарсан үзэгдэл болжээ. Дасгал сургуультай орчин үеийн харваачид африкийн томоохон амьтдыг ч агнахаар зорьсон тохиолдол мэдэгдэж буй. Үүнийг өгүүлэхэд ангийн үр дүн чухал биш, харин ийм анчид бий болохын шалтгаан гол нь юм. 

	 

	 

	Хүүхэд байх үеэс бидний хэнд маань ч анчин хүн нүдэнд дулаахан байдаг байв. Түүний зоригтой, шаламгай, яльгүй найрагч, яльгүй хачин, яльгүй «мянгуужин» хүн гэж үздэг байжээ. Уран зохиолд мөн иймээр дүрсэлсэн байдаг. 

	Би балчир цагаасаа тосгоны анчин Самоха өвөөг санасаар байна. Шар үстэй, үг цөөнтэй, навсгар туулай малгайтай тэр хүн ямар нэг хөгтэй зүйлийн бай болж, авгайчуулын нүдэнд өртөхгүйн тулд байшингийн цаагуур ногооны талбайгаар явдаг байлаа. Би зургаан настай байхдаа эцэж ядарсан Самоха ангаас буцаж ирэх мөчийг отож хүлээдэг байв. 

	Самоха ангаас гол төлөв хоосон буцаж ирнэ. Гэвч Самохаг маш сониучирхан угтаж, тэрээр миний орчин тойрны хүмүүсийн хэн нь ч мэдэхгүй зүйлийг мэддэгийг нь мэдрэн ойлгодог байсан юм. Би юм асуухаасаа зүрх алддаг байлаа. Харин нэг удаа өвөө намайг өөрөө дуудав. Өвөө овоолсон гишүүн дээр сууж тамхиа яаралгүй ороогоод «Шоолж, хоргоох л юм. Гэхдээ юу ч алдаггүй нь үнэн л дээ. Би одоо буудахаа больсон. Харсан ч бууддаггүй... Хүсэхгүй байна» гэсэн хачин үг хэлсэн билээ. Иймээс ч одоо хүртэл миний ойнд байгаа байж магадгүй. 

	Би юу ч ойлгосонгүй. Тэр үед би юм буудах хүсэлтэй байв. Би чавх бариад бор шувуутай хөөцөлдөж, зэс хоолойгоор гар буу хийдэг байв. Тосгоны манаачийн эдэлж байсан берданк миний өмч болсон өдөр миний хамгийн аз жаргалтай өдрүүдийн нэг байв. Би өөрөө дарь хийх арга олж, тугалга ховор байсан болохоор хуучин хадаасаар үрлэн сум хийгээд түүнийгээ шалан дээр тавьж хайруулын тавгаар бөөрөнхийлдөг байв. Би нугас, туулай буудах боловч ан агнах маш их хорхойтой байснаас хүүрзгэнэтэй хөөцөлдөж, хавтгалж хөөндэй алдаг байлаа. Нэг удаа нугад энэ ажлаа хийж явтал ирүүлийн анчинтай тааралдав. Тэр миний берданкыг авч үзсэнээ «Ан агнах дуртай бол над дээр очоорой, ярилцъя» гэж хэлээд бууг ус руу чулуудчихсан билээ. 

	Анх танилцахдаа тэр, «Гурван бөгжит зауэр» нэртэй хоёр амтай гайхалтай буу үзүүлээд «Яваандаа үүнийг авч болно. Харин чи жаахан юм ойлгож, юм сурах хэрэгтэй» гэсэн юм. 

	Хотын ухаантай хүн, тосгоны хөвүүнтэй зууралдахын хэрэг юу байсныг мэдэхгүй, гэхдээ бид найз болцгоосон юм. Тэр өдрөөс эхлээд голын чанадах нуга, намгийн амьдралыг сонирхох явдал шинэ чиглэлд орсон билээ. Хагас жил өнгөрөхөд л яаж хавтгалж буудаж байв аа... гэж бодох болсон юм. Гэтэл одоо тэнгэрт хавтгалж хашхиралдаж, эргэж хөрвөн байгааг бутан дотор сууж харахад зүрх шимшрэм баяр баясгалантай болдог билээ. Би амьтны мөрийг ялган таньж, бороотойд түүдэг асааж, түүн дээрээ ангийн махаар хоол хийж, нугын жижигхэн шувуудыг дуугаар нь ялгаж, ногооны нэрийг тогтоож сурсан юм. 

	Аз жаргалтай хоёр зун, хоёр намарт надад багш байсан билээ. Энэ хоёр жилд Брем, Сетон-Томпсон, Пришвин, Паустовскийг мэддэг болж, манай намаг, Горки тосгоны ойролцоох ой, Усманка гол нь шоргоолж, шувуу, том, жижиг ан амьтад, цэцэг ногоо эзэмдсэн асар том ертөнцийн багахан хэсэг нь юм байна гэдгийг сайн ойлгосон болой. Энэхүү ертөнц нь ганц миний сэтгэлийг догдлуулж, баясуулж байдаг юм биш болохыг би номоос ойлгон мэдэрсэн билээ. Тэр жил амьдралын тухай бодолдоо «бор шувуу яаж жиргэдгийг сонсож, нар орой хэрхэн жаргахыг харж байгаа учраас л амьдрах сайхан байдаг юм байна» гэсэн төсөөлөл төрсөн буюу. 

	Арван ес орчим настайдаа би буутайгаа түнжин хагарсан юм. Би туулай буудав. Гэтэл сум яг оносонгүй. Туулай цасан дээгүүр улаан мөр үлдээн цовхчиж байснаа намайг дөхөөд очихоор янгинатал чарлав. Би туулай хэрхэн чарладгийг анх удаа сонсож, энэ нь үхтлээ айсан хүүхдийн чарлаан шиг байснаас зогтуссан билээ. Туулайг алах хэрэгтэй байв. Гэтэл сэтгэл хөөрөн мөр мөшгөж яваад буудахтай адил биш шүү дээ... 

	Би аажимдаа ангийн тухай мартсан билээ. Харин тэр нь шинэ, санамсаргүй хэлбэрээр сэргэсэн юм. Гэрэл зургаар оролдож байгаад аппарат бууг бүрэн төлөөлж чадахыг гэнэт мэдсэн билээ. Мөр шунахайран хөөж явснаа «буудчихна». Харин цус гаргахгүй. Ямар ч цагт, буу ойртохын аргагүй газарт ангуучилж, түүгээр ч барахгүй гэрийнхээ дэргэдэх ногоон дээр хэвтэж байгаад шоргоолж, бяцхан шавжийн зургийг сонирхон авч болно. 

	Хэдийгээр ан агнах хорхой хүргэх тохиол байсан боловч буудахгүй гэсэн шийдээ би нэг ч удаа зөрчөөгүй байна. Африкийн саваннаас «нэг заан, нэг армана, нэг анааш, нэг одос, нэг арслан...» агнах эрхийн бичгийг «Огонёк» сэтгүүлийн сурвалжлагч Генрих Боровик бид хоёрт бэлэг болгон өгсөн юм. Сомалийн талд сүргээрээ, бас ганц нэгээрээ ч яваа ан амьтдыг бид харсан билээ. Бид тэдэн рүү найдвартай буудаж болох газарт дөхөж очиж байлаа. Гэвч бид гагцхүү дуран, гэрэл зургийн аппаратаа машинаас авч биеэ хамгаалуулахын тулд замчин-итали хүнд буугаа үлдээдэг байв. Тэрээр буудаагүй сумнуудыг бидэнд дурсгал болгон үлдээсэн билээ. Тэр нь манай гэрийн шүүгээнд бий. Том, хурууны хэртэй бүдүүн хөгцөрсөн сум заан буудахад зориулагджээ. Би заримдаа юмны тоос арчиж байгаад тэр хүнд сумыг гар дээрээ шидэж энэхүү хөгцөрсөн суманд оногдох ёстой байсан дэлбэгэр чихт заан Африкийн хаа нэг газарт яваа даа гэж боддог юм... 

	Би өөрийнхөө туршлагын үүднээс эдүгээ байгаль, анчид, ан агнуурын тухай ярилцахыг, чухмыг хэлэхэд, маргахыг ч хүсдэг юм. 

	Нэлээд их маргаан гарсан. Анчин гэдэг бол үнэн хэрэгтээ хуулийн гадуур хүн гэж зарласан өгүүлэл нэгэн сонинд гарсан нь үүний эхлэл болсон билээ. Дараа нь энэ санааг халуунаар дэмжсэн, эсвэл хилэгнэн буруушаасан бөөн захидал ирсэн юм. 

	«Анчин бол байгалийн дайсан!» — «Огт тийм биш, анчин байгалийн нөхөр, түүнийг хамгаалагч!» — «Бүдүүлэг ёс заншил!» — «Үгүй, ан агнуур бол ямагт яруу найргийн алдар байсан!» — «Алах бол ёс журам биш» — «Тахианы толгой огтлох нь бас ёс журамгүй явдал биш!» — «Эцсийн туулайг хөөсөөр!..» — «Тийм биш ээ. Бид зэрлэг анг нөхөн сэргээхэд хамгийн идэвхтэй оролцогчид юм. Байгаль хомсдоход гагцхүү анчин л буруутай гэж үү?» — «Буутай хүн бол зандалчин!» — «Тийм гэж үзье, тэгвэл Тургенев, Аксаков, Пришвин, Хемингуэйд хэрхэн хандах вэ?»

	Маргаан ийнхүү хэтэрсэн байлаа. Хэтрэл нь үнэнд дөхөж очиход ямагт саад болдог. Агнуурыг эсэргүүцэгчид өөрийнхөө зөвд улам бүр итгэсэн байдаг. Гомдсон анчид «Охота и охотничье хозяйство» («Ан, агнуурын аж ахуй») сэтгүүлээ «түгжиж» аваад тойрсон хамгаалалт хийж өөрсдийнхөө ажил үйлс зөв болохыг дугаараас дугаарт бие биедээ үнэмшүүлэн бичиж байв. 

	Анчид ч буруутай байж болно. Гэхдээ түргэдэж буруу санаснаас болсон гүжирдлэг, хэргийн мөн чанарыг мэдэхгүй, заримдаа бүр бүдүүлэг авирлаж байгаагаас анг юуны урьд үнэн шударгаар хамгаалах ёстой. 

	Юуны өмнө байгаль руу буутай очдог хүмүүсийн дундаас мэргэжлийн анчдыг ялгах ёстой. Тэдний хувьд ан агнуур бол тариачид газар хагалдгийн адил эртний хөдөлмөр юм. 

	Ийм учраас маргаан нь агнуурыг амралт, байгальтай харилцах арга гэж үздэг сонирхогчдод л хамаарах юм. Би анг амьдралын баяр баясгалангийн нэг гэж үздэг. Хүнийг урам зориг, дадал дүйтэй болгож эрүүл энх байлган байгалийн мэдлэг олгодог энэ баяр баясгалангаас салгах нь утга учиргүй зүйл юм. 

	Ёс заншлыг бүдүүлэг болгож байна гэж ан агнуурыг буруутгаж болох уу? Болохгүй гэж бодож байна. Би анчдын дунд багагүй цаг өнгөрүүлсэн болохоор нугас, эсвэл туулайг буудсанаар хүн араатан болохгүйг баталж чадна. Аксаков, Тургенев, Пришвиний өндөр ёс суртахууныг санацгаа л даа. Тэд анчид байсан билээ. 

	«Хөөрхий туулайн амийг хороох нь ёс журамгүй явдал» гэнэ. Үүнд, өчигдөр өсгөж байгаад, өнөөдөр шорлог хийж идэж байгаа хонины амийг хороосноос доргүй юм гэж хариулж болох байна. Хэрэв буруутгах гэж зүтгээд байвал манай нийгмийг цагаан хоолтон гэж зарлахыг учир зүй шаардана. 

	Байгаль бидний нүдэн дээр аюултай ядууран хомсдож байна. Үүний үлэмж гэм буруу буутай хүмүүст ч ногдож байгааг зөвшөөрөх хэрэгтэй. Гэвч бид эдүгээ «эцсийн туулай» хөөж, бөднийн жиргээг ховорхон сонсож, ой чив чимээгүй болж байгаад анчин л буруутай юу? Үгүй, анчид ганцаараа буруутай биш ээ. Шинэ газар хагалах, ой модыг нэлд нь огтлох, намаг хатаах, барилга байгуулалтыг өрнүүлэх, хөдөө, ойн аж ахуйг химижүүлэх, жуулчлалыг хэт өргөжүүлэх эд бүгд нийлээд сүүлийн хорин жилд онгон байгальд асар том цохилт өгсөн байна. 

	Жуулчлалын тухай онцлон хэлэх хэрэгтэй юм. Би 60-аад оны үед Москвагаас холгүй автобуснаас буугаад ойгоор хэсэж явахдаа хурын том сүргийг бараг үргэлж үргээдэг байсан билээ. Москва орчмын ойролцоох энэ бүсэд ан агнахыг зөвшөөрдөггүй байв. Өвлийн цагт цанын мөрийн бүр дэргэдээс хур цасан дотроос нисэх нь тохиолдож, би тэднийг хусан дээр сууж байхад нь зургийг нь авдаг байв. Эдүгээ хур алга болжээ. Түүнд анчид ямар ч хамаагүй гэдгийг би сайн мэдэж байна. Хүн бужигнасан одоогийн ойг шувууд орхин оджээ. Хур алга болсноор барахгүй жижиг шувуу ч ховордсон байна. Биологичдын ярьдгаар энэ нь «тавгүйжүүлсний хүчин зүйл» үйлчилж эхэлдэг газарт зайлшгүй болдог юм. 

	Би саяхан Воронеж орчимд нутагтаа очоод үүргэвч үүрч хүүхэд ахуйн танил ойн замаар явав. Урьдын адил шувуудын намуухан шулганааг сонсож, харанхуй цүнхэл дээгүүр тойрон эргэлдэх элээг харна гэж бодож Усманка голын татам руу сэтгэл хөдлөн очлоо. Би балмагдав. Эдүгээ бүх ой мотоциклын мөрөөр дүүрч, эрэг дээр урж хаясан цаас цайран харагдана. Энд тэндгүй түүдэг гал, майхан, овоохой. Хаана нэгтээ шувуу жиргэлээ ч гэсэн сонсох аргагүй, голын татам хүлээн авагчийн хөгжмийн дуунд дөжирчээ. 

	Хэдхэн жилийн өмнө энд хөхөө донгодох, тариан түнжүүр дуугарах дууг сонсож, буга ус уухыг харж, зэрлэг гахай үргээж болох байсан гэвэл эрэгт байсан бүх хүн эргэлзэх болов уу. Эдүгээ амьд байгаль сураггүй алга болжээ. Түүнийг буутай хүн биш, харин үг яриа, хөгжмийн авиаг хайрцгаас тараадаг хүн л хөөн зайлуулсан байна. 

	Би буутай хүнийг хамгаалалтдаа авахыг хүсээ юү? Үгүй. Анчид онцгой хариуцлагатай. Байгальд явагдаж байгаа бүх зүйлийн төлөө хариуцах хариуцлагын хувь, бидний хэнд маань ч ногдох болохоор байгалийн тухай сэтгэхдээ бүх шалтаг, шалтгааныг сайтар мэдэж байх хэрэгтэй. 

	Одоо анчид ямар буруутайг үзье. 

	 

	 

	Бид буу аваад ой буюу тал руу явагсдыг анчид гэж нэрлэдэг. Харин анчин, буутай хүн гэдэг бол огт адил биш юм. Боловсролтой анчин хүн агнуурын журмыг баримталж зэрлэг анг нөхөн сэргээхэд оролцдог. Тэрээр тоншуул буюу хөөндэйг бодлогогүйгээр буудахыг өөртөө зөвшөөрөхгүй, ан агнахыг хориглосон газар луу явахгүй. Хэдийгээр ан элбэг байлаа ч гэсэн тогтоосон хэмжээнээс илүү буудахгүй. Байгальтай хоёулхнаа байгаа цагт гагцхүү хүнлэг чанар л шүүгч нь болдог бөгөөд тэр цагт анчин хүн хуулийг умартахгүй, нэр төрийн асуудалд үлэмж ёсорхуу ханддаг. Жинхэнэ анчин бол ийм байна. Ан агнахыг хамгаалах талаар дээр өгүүлсэн бүх зүйл гагцхүү түүнд хамаарна. 

	Одоогоор боловсролтой анчин цөөн байгаа нь харамсалтай. Буутай хүмүүсийн дийлэнх нь байгалийн ухамсартай буюу ухамсаргүй дайснууд юм. Би тэднийг хэд хэдэн бүлэгт хуваамаар байна. 

	Бууны залуу эзэн буу худалдаж авснаас л хойш буудах хэрэгтэй гэдэгт итгэж байдаг. Тэгээд тэрээр буудна. Ийм анчин олигтой ан хайхыг хичээлгүй, алагтуу, тоншуул, «Ан хориотой» гэсэн бичгийг ч бууддаг. Түүний хувьд байгаль, бай буудах газартай адилхан болж сум ч хайрлахгүй байна. Тэрээр ан агнах хугацааг, агнах газрыг ч үл тоомсорлоно. Мотоцикл түүнийг явахгүй газаргүй болгоно. Заримдаа алсан хөөндэйгөө харамсан харж, бас зарим үед олуулаа хөгжилдөн үхсэн шувуугаар хөл бөмбөгийг төлөөлүүлнэ. 

	Ийм анчид том болохоороо тоншуул руу тэр болгон гараа сунгахгүй. Харин тэд цэнгэх боломжийг алдахгүй байж ашиг хонжоо олохын тулд байгалийн сан хөмрөг рүү гараа дүрнэ. Тэд мөрдөж хянах хэцүү газарт чийдэнгийн гэрэлд орсон туулайг буудаж, дараа нэг өдөр нь ан агнах хугацаанаас урьтахыг чармайж, зарим үед олдворлосон ангаа авч явж чадахгүй буюу шударга анчны нүдэнд өртөж эвгүйтэх учраас хаяад явах байлаа ч гэсэн биеэ барьж чадахгүй сумаа дуустал буудна. Тэд ахуй амьдралаар муугүй суудаг хүмүүс байж болох боловч тэдний хувьд байгаль бол ашиг хонжоо олохыг нь бурхан зааж өгсөн тийм газар юм гэж тооцдог. 

	Камчаткад нэгэн хурим дээр дотор нь алим хийж шарсан хорин хун тавьсан тухай мэдээ сонинуудад нийтлэгдээд өнгөрсөн. Би Камчаткад хун үзсэн. Тэд өвөл нүүдэллэдэггүй, харин хөлддөггүй дулаан голд цуглардаг. Энэ нь бөглүү газар учраас тэднийг агнах юу ч биш. Энд гагцхүү хүнлэг чанар л хүнийг тогтоож чадах юм. Гэтэл алимтай хун тавьсныг хар л даа. 

	Зөрчигчдийн бүлэг дотроос өөрсдөө хуулийн харуулд зогсож байгаа хүмүүсийг онцгой ялгаж үзэх хэрэгтэй. Шийтгэхгүй, хуулийг тоомсорлохгүй явдал зарим эрх дархаараа түрээ барьсан «анчдад» байгалийн нандинаас нандин — дархан цаазтай газраас ч ан хайх бололцоо олгож байна. 

	Дархан цаазтай газарт ан хийх нь ёс журамгүй, хорт хулгайгаас өөрөөр үзэж болохгүйг дурдах хэрэгтэй юү. Хууль хамгаалж байгаа хүний суманд зөвхөн ямар нэгэн ан оногдсон нь хэргийн учир байгаагаар үл барам тухайн тохиолдолд энэ нь хууль зүйн эсрэг дайрсан явдал юм. 

	Эцэст нь хулгайн анчдаас хамгийн хортой нь байгалийг тонон дээрэмдэж амьдардаг хүмүүс юм. «Эцсийн туулайг хөөж» байгаа тэр газарт түүнд ашиг олж баяжих юу ч байхгүй. Харин буутай дээрэмчид ан нүүдэллэн бөөгнөрч, хүний ивээлийг ихээхэн хэмжээгээр шаардаж бэлчээр өвөлжөөнд цугласан тэр газар орогнодог. Дээрэмчдийн нэг шөнийн орлого нь их байдаг учир хурдан явагч завь, үнэтэй буу, хэрэгсэл худалдан авахад мөнгө хайрладаггүй. Бүх зарлага нь нөхөгддөг!

	Ингэхлээр, ан агнахыг яах вэ? Түүнийг бүрмөсөн хориглох бололцоогүй, олон тооны шалтгаанаар ухаалаг биш юм. Тэгэхлээр нарийн чанд журам тогтоох, ан агнах соёлыг дээшлүүлэх ганц зөв зам л үлдэж байна. 

	Журам тогтоох... гэдэг юү гэсэн үг вэ? Нэгдүгээрт, хямд буу үйлдвэрлэхийг эрс хорогдуулах хэрэгтэй. Түүнийг худалдан авах маш боломжтой. Чухамхүү «байгалийн бай буудах газрын» хаалга цаг ямагт нээлттэй, буудах зөвшөөрлийн төлбөр маш бага байгаагаас «тоншуулын анчдын» тоо асар их нэмэгдсээр байна. Буу хэрэгсэл маш хямд байна. Нийгмийн сонирхлын үүднээс, тухайлбал, аяллын гутлын үнийг хорогдуулж, сум, дарь, үрлийн үнийг нэмэгдүүлэх хэрэгтэй юм. 

	Буутай хүн, анчдын нийгэмлэгийн гадна байж болохгүй, бас нийгэмлэгт оруулах явдал одоогийнх шиг ёс төдий байх ёсгүй. Манай үеийн ан агнуур нь үнэ ихтэй зугаацал болох ёстой. Түүнийг хийе гэвэл төлөх л хэрэгтэй. Энэ мөнгийг ангийн аж ахуйнуудын ан амьтныг нөхөн сэргээхэд ухаалгаар чиглүүлбэл зохино. Хүн ам шигүүтэй районуудад агнуурын аж ахуй, ан агнах цорын ганц газар нь болох ёстой. Ийм маягаар бид ой, төглийн энд тэнд тааралддаг буутай хэрмэл хүмүүсээс ангижирна. Ангийн аж ахуйд хүмүүсийг шалгах, хүмүүжүүлэх хялбар юм. Тэнд хулгайн анчдыг төдийгүй ангийн хэмжээ, ёс горимыг баримтлахгүй байгаа анчдыг шийтгэж, ер нь ан агнахаас нь хөндийрүүлж ч болно. Европын зарим орнууд чухамхүү ийм замаар явж гайхалтай үр дүнд хүрч байна. Нутаг дэвсгэр багатай, аж үйлдвэр ихээхэн хөгжсөн орнуудад онгон байгаль хэвээр үлдэхийн хамт ан агнуур ч хөгжиж байна. Олон тооны хатуу хориг тавьдаг нь үнэнтэй. Агнуурын ийм арга «чөлөөтэй анчдад» бүгдэд нь таалагдахгүйг би ойлгож байна. Улаан нүдэн, цулбуурт, булууцгай, цурхай загасны аль аль нь дэгээнд ордог голоос загас барих нь цөөрмөөс хүмүүсийн тавьж тэжээсэн мөрөг загасыг дэгээдэхээс илүү сонирхолтой нь гарцаагүй. Ангийн аж ахуйнууд нь хэлтэг, мөрөг загас бүхий ийм цөөрөмтэй зарим талаар төстэй болно. Гэхдээ хөнжлийнхөө хэрээр хөлөө жий гэдэг болохоор өөр аргагүй юм. Байгальтай харьцах харьцаанд өчигдрийн тэсвэрлэж болох байсан зүйлийг өнөөдөр дахин хянах хэрэгтэй болж байна. Гучин жилийн өмнө Хемингуэй Африкт том амьтан буудаж байсан атал өнөөдөр түүний хүү, биологич Хемингуэй Африкийн мөн тэр газарт зэрлэг амьтдыг хадгалан үлдээхэд санаа зовж байна. Буу бариад газраар чөлөөтэй тэнэх явдал дуусах цаг болсныг хүлээх хэрэгтэй. 

	Харин одоо нум сум агссан нөгөө хачин залуугаа эргэн харъя. Ийм зэвсгээр ан агнах нь зөв болоогүйг шударгаар хэлэх хэрэгтэй. Балар эртний буудлагын арга амьтдыг шархдуулж хаядаг учраас зөвтсөнгүй. Гэвч нум сумны тухайд бол өөрийнхөө төгс хүчийг ухамсартайгаар хязгаарлах гэсэн манай үеийн хүмүүсийн анхаарууштай хүслийг харгалзан үзэх ёстой. Хууль зүйн янз бүрийн хязгаарлал бол зүй ёсны хэрэг. Харин сайн санаа, ухаан, энэрэл нь буун дуу гаргахаас анчдыг татгалзуулж, байгалийг ч сэргэхэд илүү бололцоо олгоно. Үүнээс өөрөөр байж болохгүй. Бүх өнцөг буланд нь хүрэх бололцоотой болсноос газар хумигдан багассан юм шиг болсон нь эдүгээ бидэнд сайтар мэдрэгдэж байна. Газар дээр байгаа бүх зүйлд хүрч, хөндөж болох болжээ. Газар, түүнийг чимэглэж байгаа бүх зүйлтэй хүн харьцахдаа хууль ёсны болон ёс суртахууны л хуулийн удирдлага болгох ёстой. 

МЕХАНИКЖУУЛСАН ХЭРЦГИЙ ЯВДАЛ

	Огайо муж улсын Холмс гүнлигт (АНУ) үнэг агнах ер бусын арга хэвшжээ. Өвлийн хагас сайн өдөр эрэгтэйчүүд (600—800 хүн) авлагаа эхэлнэ. Анчид том хүрээ гарган байрлаад (долоо-арван километр) гууглаж хашхиран саваагаар юм нүдэж анг үргээнэ. Үргэсэн үнэг цааш гүйх боловч гарах газаргүй болж хүрээ хумигдан хумигдсаар эцэст нь ядарч туйлдан ердөө хэвтээд өгнө. Тэгэхлээр нь саваагаар цохиж алдаг байна. Заримдаа үргээлгийн төгсгөлд хүрээ нь бараг циркийн тавцан мэт болдог ажээ. Хөөгдсөн амьтан хөөрч хөгжилдсөн бөөн хүний дунд орно. Үнэгийг цохиж чадсан хүүхдийг хүртэл сайшаадаг ажээ. 

	1945 онд нийтлэгдсэн ийм авлагааны зураг Америкт маш их дургүйцэл төрүүлжээ. Гэвч Холмс гүнлигт харгис спортод урьдын адил хорхойтсоор байна. 

	Хөөрхийлөлтэй амьтдыг зовоохдоо бах нь ханадаг хүмүүс цөөнгүй байна. Эртний Ромд ядарч туйлдсан мэсчнийг яллахад «түүнийг үхтэл цохиоч» гэж хашхирцгаадаг байв. Гай зовлонг бясалгах явдал өнөөдөр ч гэсэн хэн нэгний хорхойг хүргэж байдгийг Холмс гүнлигээс ирсэн зураг баталж байна. 

	Гэвч байгальд энэрэх сэтгэлгүй хандахын жишээг үргэлжлүүлэн дурдъя. Челябинск мужид ах дүү гурван Сучков дорго агнахаар шийджээ... Энэ гурав ямар авлагаа хийснийг өгүүлэхийн өмнө дорго гэгч ямар амьтан болохыг сануулъя. Түүнийг үзсэн хүн олон болов уу? Тийм ч олон биш ээ. Өдөр, шөнийг хаана ч хамаагүй өнгөрүүлдэг амьтдаас доргоны ялгаатай нь гэвэл тэрээр олон жил байнга амьдардаг олон тооны урт гүнзгий орц, агааржуулах нүх, тэжээлийн агуулах, унтлагын өрөө, ер бусын нямбай янзалсан бааж шээх булан догол бүхий газар доорх цайзтай байдаг юм. 

	Дорго тийм сайн гүйж чаддаггүй, өөрийгөө хамгаалах ямар нэг хүчтэй хэрэгсэл түүнд байхгүй. Ийм учраас тэр дэндүү болгоомжтой, яльгүйхэн аюул болоход нүх рүүгээ яардаг. Нүхэндээ орж л чадвал аврагдлаа гэсэн үг. Фокстерьер нохойгоор дорго агнах явдал байдаг билээ. Нохойг нүх рүү тавихад доргыг архиран мөрдөж доргоны хамраас зуурч авахыг оролдоно. Гэхдээ газар доорх тулалдаан, доргыг барьж авснаар байнга төгсдөггүй. Дорго өөрөө ч нохойны хамраас зуурах буюу эсвэл хойшоо шороо цацлан агшин зуур нүхээ гүнзгийрүүлэн ухаж чадна. 

	Урьдын цагт анчид доргоны нүхийг ухдаг байв. Харин хүрз бариад доргоны нүх рүү зүглэнэ гэдэг дов дотроос эрдэнэ хайж олохтой адил байснаас бүтэлгүй болох нь олонтоо байлаа. Ийм авлагаа доргыг сүйтгэж чадахгүй байжээ. Түүний үүр газар доорх цайз хэвээр байна. Эдүгээ дорго агнахыг хязгаарласан буюу түүний сууринд зориулсан бөглүү, тайван газар улам бүр бага болж дорго ховордсоор байгааг харгалзан бүрмөсөн хоригложээ. Ийм нөхцөл байдалд ах дүү гурван Сучков доргоны ан хийжээ. Ах дүү гурав ой руу хүрзтэй биш, харин... бульдозер аваад явсан байна. 

	Ан амжилттай болсныг хэлэх хэрэгтэй юу даа. Бульдозер ойд хонхор ухаж доргоны арван долоон нүхийг эргүүлж хаясан аж. Ах дүү Сучков нар арван хоёр дорго алж шуудайлжээ. Доргоны олон жил болсон бүхэл бүтэн хотыг техникээр зэвсэглэсэн хүмүүс арван минутад сүйтгэсэн байна. Нүхэн доторх органик үлдэгдлийн оныг тогтоох шинэ арга нь доргоны зарим суурин хэдэн мянган жил болсныг үзүүлсэн байна. Хэдэн мянган жил шүү! Тэгээд маш эртний амьдрал төвлөрч байсан газарт хүнхийсэн хонхор үлдэх нь тэр. Хэрцгий бүдүүлэг явдал! Хүний ийм үйлсийг өөр ямар үгээр нэрлэх вэ? Бид газраар улам бүр өргөн тархан байрласаар амьдрах ялимгүй газрыг амьтдад үлдээж байна. Гэтэл бид үүн дээр нэмээд, бас ухамсартайгаар, «ан агнахад» машин, бульдозер, хурдан явагч завь, хурдан буу, дэлбэлэх бодис, нисдэг тэрэг хэрэглэвэл тэдэнд ямар боломж үлдэх вэ?

	Казахстанаас ирүүлсэн сэтгэл донсолгом зураг дээр эзгүй хээрийн зам дээр бөхөнгийн сэгнүүд хэвтэж байв. Бүгд хорин дөрвөн бөхөн, таван эм, нэг эр, арван найман зулзага байлаа. Энэ хэний хийсэн ялт хэрэг вэ? Хэн ингэж чадах байв? Ямар нэгэн тохиолдол уу? Огт үгүй. Жолооч Е. Кайдаров ан агнахаар шийджээ. Жолоодож явсан машинаараа бөхөнгийн сүрэг рүү дайран орж бутан дундуур туулах мэт тэднийг дайран гарсан ажээ. «Анчинд» их мах хэрэг байсангүй. Тэрээр тэвш дээрээ ердөө ганцхан гулууз тавьчхаад шийтгүүлэхгүй гэж найдан тайван оджээ. Жолоочийг олж шийтгэсэн юм. Ах дүү Сучков нар ч шүүгдсэн ажээ. Гэвч энэхүү жигшмээр тохиолдол бол «механикжуулалтыг» буруугаар ашиглаж байгаа ганц энэ биш ээ. Туулайг гэрэлтүүлэн агнаж байгаа тухай талын районуудаас бичиж байна. Усанд хурдан явагч завинаас нугас буудаж байна. Томоохон барилга дээр загасыг цахилгаан гүйдлээр цохиулан хөнөөж байна. Нисдэг тэргийг эцэст нь хүртэл доошлуулан баавгай буудаж байна... 

	Хүн үхэхгүйн тулд хэцүү бэрх ширэнгэ дотроос хэрчим мах олох хэрэгтэй байсан тэр нөхцөлийг ойлгож болох юм. Тус орны Зүүн-Хойд зүгийн хүн ам цөөнтэй нутаг дэвсгэрт ан агнах нь Европын хэсгийн хүн ам шигүү районуудынхаас ялгаатай болох нь маш илт байна. Гэлээ ч гэсэн хүний ёс суртахууны хэмжүүр хаана ч нэг л адил хэвээр байна. Байгаль өөрийгөө хамгаалж чадахгүй хүчинд хүн гараа сул тавих ёсгүй. Ёс суртахууны энэхүү хууль нь геологич, нефтьчин, жолооч, нисэгч, алт олзворлогчид, цэргийн хүмүүс, усчид, модчидыг нэг адил хамарна. Бид аглаг нутаг руу хандан орохдоо гагцхүү бор шувууны нийгэмд амьдрах болбол амьдрал хөгжилгүй болно гэдгийг санах ёстой. Усанд загас шунгах, цасан дээр амьтад мөрөө үлдээх, зөгий хүлээж байгаа цэцэг дээрээ суух эсэх нь бидний өөрсдөөс маань шалтгаална. Энэ бүгд гагцхүү биднээс шалтгаална.

	 


ЧОНО

	Бид хоорондоо арван таван алхмын зайтай байв. Түүний нэг биш удаа гүйж өнгөрсөн жим дээр би зогсож байлаа. Хэдхэн хүчтэй харайвал чоно миний дэргэд ирэхээр байв. Гэвч тэр хөдлөлгүй зогсов. Хүн хараад тонгойн урд хөлөө өргөв. Анд яваа нохой ангийн үнэр аваад оцойн суудагтай адил харагдана. Чоно мэгдсэн байдалтай хагас минут хэртэй зогсоод савраа буулгасан боловч урд нь зогсож байгаа хүнийг сонирхсон хэвээр байв. Би огцом хөдөлсөнгүй, чоно зургийн аппарат шажигнахыг тэсвэртэй хүлцэн тэвчиж байлаа. Дуран дотор ялимгүй онийсон хоёр бор нүд, бараг дугуй шахам, дээгүүрээ хар, доогуураа бор саарал шанаархаг хоншоор, дээр нь том биш хоёр соотон чих харагдана. Нүдэнд нь айж балмагдсан, өшиж хорссон шинжгүй, хүнхэр духан дээрх хар үс нь ялимгүй санжганана. Дуранд сэтгэдэг амьтан харагдаж байгаад эргэлзэхгүй байв. Ямар нэг юм асуулаа ч гэсэн дуугүй байхгүй юм шиг надад санагдаж байлаа. 

	Хөдлөхгүй л зогсоод байлаа. Би үстэй оготор дээлийнхээ товчийг тайлж энгэрээсээ гэрэл шүүгчээ зөөлөн автал чоно байрандаа эргэлдсэнээ хусан дундуур далд орох нь тэр. Би зурвасхан гэрэлд бор саарал сүүдэр жирэлзэхийг л харлаа. Чимээ ч, шаржигнаа ч алга. 

	Чоно минутын дараа миний баруун талаас ганцаараа биш гарч ирэв. Одоо гурван чоно, ялимгүй тонгойгоод гэрэл зурагчныг ажиж байлаа. Зай урьдын адил хориод алхам байв. Ямар ч атугай бага зэрэг аз туршиж байсан боловч надад аюул байсангүй. 

	Энэ гурван чоно хүмүүсийн хашаалсан ойд амьдардаг байв. Энд чононы нуугдах газар, урт биш жим, хэвтэх газар бий. Иймэрхүү чөлөөт биш байдалд чоно байгалийнхаа зан араншныг орхидоггүй учраас амьтан судлаачид ямар нэг сонирхолтой зүйлийг ажиглаж болох юм. 

	Би дурангаа эргүүлж нэг дэх, хоёр дахь болгоомжилсон хоншоорыг харав. Хамгийн том, дундах чоно сэтгэлд онцгой бууж байв. Ухаалаг, бага зэрэг ядарсан харцаар харна. Энэ минутад чононы хүнхэр духан дотор ямар санаа сүүтгэнэж байх вэ?

	 

	 

	Би хэдэн жилийн өмнөөс «Чоно» гэсэн хавтас нээж энэ амьтанд хамрах сонины хайчилбар, ном, хувийн ажиглалтын тэмдэглэл, биологичид, анчдын гэрчилсэн зүйл, чонотой тааралдсан ер бусын тохиолдлын тухай өгүүлэл, чононы гэрэл зургийг түүндээ хийх болсон билээ. Германы анчны алсан сүүлчийн чононд зориулан босгосон хөшөөний зургийг нөхөд маань надад ирүүлсэн байв. 

	Нохой, адуу, далайн гахай, бөмбөгдөгч онгоц ойртож байгааг жижигхэн хотын оршин суугчдад урьдчилан анхааруулсан эр нугас зэрэг амьтдад хүн цөөнгүй хөшөө босгосон билээ... Харин хүний эртний дайсан чононд хөшөө босголоо гэж үү? Гэвч хүнд дээр үеэс хавчин хяхагдаж байгаа амьтны мөн чанар, зан араншин, амьдралын байдлыг улам дотно мэдвэл үүнийг гайхахгүй өнгөрч болно. Ухаантай жанжин, ялагдсан боловч хүндлүүштэй дайснаа үзээд малгайгаа авдгийн адил сүүлчийн чоныг буудсан хүн түүний өмнө малгайгаа авсан ажээ. Сүүлчийн чоныг алсан германы анчин сүүрс алдсан байх гэж бодож байна. Тэрээр хүрээлэн байгаа байгаль нь нэлээд ядмаг, уйтгартай болсныг ойлгожээ. 

	Манай анчид ч ингэж сүүрс алдахыг би ажигласан юм. Амьдралынхаа хугацаанд зуу гаруй чоно авласан, чононы зан араншныг сайн мэддэг учраас түүнд бишрэл хүндэтгэлтэй ханддаг воронежийн туршлагатай чоно авлагч Василий Александрович Анохин надад «Чоно байхгүй болжээ...» гэсэн билээ. 

	Чоныг сонирхох сонирхол ямагт их байв. Ялангуяа чононы тоо олширсон жилүүдэд улам сонирхдог байна. Байгалийн хувь заяаны тухай маш их санаа зовж байгаа манай үед нарийн ээдрээтэй амьдралд оршигч амьтан болгоны байр суурийг ойлгох нэн чухал бөгөөд чоно ч гэсэн онцгой сонирхол татаж байгаа нь мэдээж юм. 

	Энэ амьтан ямагт байгаль ба хүмүүсийн аж ахуйн зааг дээр байдаг. Чоно тосгоны оршин суугчдын пингээс нохой барьж, дээврээр дамжин хонины хашаа руу ордог. Чоно бол нэг талаар чөлөөт анчин, нөгөө талаар дээрэмчин юм. Тэр нь ямар ч шаардлагагүйгээр хагас зуун хонийг барьж хаях чадвартайгаараа алдаршжээ. 

	Ташрамд хэлэхэд чоно хоёр янз байдаг. Нэг хэсэг нь суурин газрын дэргэд үргэлж амьдран дээрмээр буюу сэг хайж өл залгадаг. Нөгөө хэсэг нь бөглүү газар амьдарч ангаар хооллодог. Анч чононы амьдралд аз турших тохиолдол цөөн тохиолдох боловч маш их хөдөлмөр зардаг. Ийм чононууд биеэр бага, гуриавтар байна. Дээрэмчин чононы түүнээс ялгаатай нь цатгалан амьдардаг боловч түүнийг агшин тутамд өш хонзон хүлээж байдаг. Ийм ч учраас чононы бүх хүч, бүх ухаан, туршлага нь амьд гарахад, зохицоход л зориулагдана. Амьдрахын төлөөний ийм тэмцэл нь амьтанд ер бусын амьдрах хүч, уран хөдөлгөөн, ухааныг хатуужуулан сургажээ. 

	Чоно олон өдөр дараалан юм идэхгүй байх, тэгэхдээ хүнс хайж нэг шөнөд тавин километр гүйх чадвартай. Түүний ходоод, хөлдсөн сэг, ясыг хүлээн авч аз таарсан үед агнасан амьтныхаа эвэр туурайнаас бусдыг бүгдийг иднэ. Чоно бөөн том махыг яаран залгидаг, учир нь үргэлж өлсгөлөн байдаг, ганцаараа бараг хооллодоггүй. Чононы ширээнд ах дүү ёс байдаггүй. 

	Мах бол чононы гол хүнс атал алимыг маш дуртай идэж, ойгоос гүзээлзгэнэ олж, овьёосны сүүн үрийг зажилдаг нь гайхалтай юм. Чоно тарвас идэх гэж тарвасын талбайд орж ирэхийг ажигласан Донын нэгэн өвгөний ажиглалтыг би тэмдэглэн авсан юм. «Чоно тарвас хоншоороороо дэгээдэж жалга руу өнхрүүлээд эргээс түлхэн унагааж бас нэгийг өнхрүүлнэ. Өглөө нь би ганга дотроос гагцхүү хальсыг нь олсон юм» гэж билээ. 

	Чоно хөлийн сайнаар хоолоо олж иддэг нь мэдээжийн хэрэг. Үнэхээр ч чоно эцэж цуцахгүй явдаг боловч ухаан муутай бол хөлөөрөө хэчнээн гүйгээд юу ч олохгүй. Ухаан санаа нь ч чоныг хооллодог. Авхаалжтай, ажигламтгай, болгоомжтой амьтан. Хэрээ гууглахад хаа нэгтээ идэх юм байгааг ухаардаг. Дөнгөж мэдэгдэхүйц мөр, үнэрээр аюул байгааг шиншилж мэддэг, хавхнаас зэвүүцэн болгоомжилж дээр нь сарьдаг, амттай атлаа хордуулсан хэрчим махыг тойрон гарна. Чоно холоос анчныг, түлээчин, мөөгчдөөс ялгана. Тэрэгтэй хүний дууны өнгөөр түүнээс айх буюу айхгүй байх хэрэгтэйг ойлгоно. Чоно мөрдөлтөөс зугтан зайлахдаа мөрөө нуухын тулд заавал хүн явж дагтаршуулсан замаар гүйж замаас үсрэх хамгийн нууцгай газрыг сонгон үсэрнэ. 

	Чононы бүл, мөр мөрөө даган нямбай явдаг. Гагцхүү туршлагатай хүн, сүрэг, аль эсвэл нэг чоно явсныг мэдэж чадна. Чононы бүлэглэсэн ангуучлал нь утга учиртай, ухаалаг зүйл юм. Нэг хэсэг нь хөөж, нөгөөдөх нь отож байна. Чоно туурайт амьтдыг мөс рүү хөөхийг оролддог. Бугыг мөсөн дээр гүйцэж амархан унагаж авахын тулд маш чадамгайгаар тав зургаан бээр газарт туух явдал байдаг. Чоно нууцлах горим журмыг чанд сахиж өөрийнхөө үүрийг юунд ч мэдэгдэхгүйг хичээнэ. Чоно хэдэн бээр газар дахь ичээ рүүгээ хүнд ачаатай гүйдэг, харин ичээнийхээ бараг дэргэд бэлчиж байгаа хонь руу халддаггүй. 

	Чоно аймхай юу, аль эсвэл зоригтой юу? гэж асуух нь олонтоо байдаг. Чоно хүний хөл доороос нохой шүүрэн авдаг атлаа аз таарсан малчин бэлтрэгийг нь нэг нэгээр нь ичээнээс авч шуудай руу чулуудахыг хараад тэднийгээ хамгаалдаггүй. Гэтэл бор шувуу ч дэгдээхэйгээ хамгаалдаг шүү дээ. Ийм учраас чоно гайхалтай хайхрамжгүй амьтан мэт санагдана. Гэхдээ огт тийм биш ээ. Чононоос илүү элбэрэлтэй эх эцэг, ухаантай хүмүүжүүлэгчийг байгалиас олж болно гэж үү дээ. Чоно ичээ нь илэрснийг сэжиглэвэл тэр даруй бэлтрэгээ сэрвээнээс нь шүүрч аваад шинэ газар зөөж аваачна. Харин хожимдсон бол зүрхээ чангалан үүрээ тонож байхыг ажиглана. Эх, эцгийг нь ирэхийг л хүн хүлээж байгаа, галт сум цэнэглэхэд хөгшин нь ч, залуу нь ч бүгд үгүй болно гэдгийг тэд сайн ойлгоно. Энэ нь үе угсаагаа үргэлжлүүлэхэд ашиггүй юм. Тэсэж нуугдаж байгаад шинэ жилд л бүгдийг эхнээс нь эхлэх нь дээр болой. 

	Чононууд их сайн гэр бүлч юм. Гичийгээс болоод үхтлээ барилцана. Гичий нөхрөө сонгож аваад өрсөлдөгчийг устгахад нь түүнд туслах нь цөөнгүй байдаг. Хосууд бие биеэсээ сэтгэлээ хувиргадаггүй, хамт ангуучилж, үр ачаа хамт өсгөж насан туршдаа салахгүй явна. Эцэг чоно хоолыг ходоодондоо хийж бэлтрэгүүддээ авчирч өгнө. Өлөгчин чоно хоол өгөхийг нь сэрдэнгүй харж байна. Эцэг чоно өссөн бэлтрэгтээ ходоодоо суллаж өгөх дургүй байвал өлөгчин түүнийг урж тастаж орхино. Өлөгчин чоно бол гэр бүлийн тэргүүн. Чоно «гэрлээд» өлөгчний хүссэн тэр газарт байна. Өлөгчин чоно бас бэлтрэгүүдийн гол хүмүүжүүлэгч юм. 

	Чононы сургууль бүх насанд нь үргэлжилнэ. Чоно амьд байхын тулд байнга «мэргэжлээ дээшлүүлдэг». Яаж мөрдөж мөшгөх, хэрхэн нуугдах, дайрах цагийг яаж сонгох, ой дотор юунаас айх, юунаас айхгүй зэрэг мэдлэгийн бүх үндсийг ичээний ойролцоох анхны сургалт олгоно. Сургалтын дагуу өлөгчин нэг удаа дутуу амьтай туулайг авчирч бэлтрэгүүдээ тоглуулна. Энэ нь ан агнах анхны хичээл юм. Бэлтрэгүүд, өлөгчний авчирсан олзтой тоглож байгаад унтахаар хэвтэхэд баригдсан амьтан амьд гарах явдал бий. Энэ нь гол төлөв нохойн гөлгөнд тохиолддог. 

	Кавказаас ой хамгаалагчийн ирүүлсэн зураг миний хавтсанд хадгалагдаж байдаг юм. Ичээнээс нь барьсан хар бэлтрэгүүдийн дунд нохойн цав цагаан гөлөг байлаа. Гөлөгтэй юу тохиолдсоныг хэлэхэд хэцүү юм. Тэрээр чононы гэр бүлийн гишүүн болж өссөн ч байж болох юм. Ер нь чоно нохойд дайсагнасан амьтан, нохойг зоригтой барьдаг. Гэхдээ эрт дээр үеийн удам угсаа нь зарим үед илэрдэг. Өлөгчин чоно тосгоны нохойг хань болгон авсан тохиолдол ч байдаг билээ. Чоно сул дорой амьтныг үзэж чаддаггүй учраас тэдний дундаас гарсан үр удам ямар болохыг бүү мэд. 

	Нэрт амьтан судлаач Пётр Александрович Мантейфель: «Бид Москвагийн амьтны хүрээлэнд өлөгчин чоно, бас түүнийг дагаад бэлтрэгүүд нь тахир хөлтэй, ер нь сул дорой бэлтрэгийг хэрхэн харгисалсныг ажиглацгаасан юм. Эхлээд өлөгчин чоно барих гэсэн бэлтрэгээ сонгон ууртай ширтэн харж байснаар бүх зүйл эхэлсэн билээ. Бэлтрэг мурилзан сүүлээ шарваж хаашаа ч харахаа мэдэхгүй байв... Агшин зуур л бүх бэлтрэг түүн рүү дайрч хэдэн мөчийн дараа чононууд үхсэн бэлтрэгийн тасарсан толгой, хөлийг ноолж байсан билээ» гэж сонирхолтой гэрч ярьсан юм. 

	 Чононд хүнээс өөр дайсан байхгүй. Харин энэ дайсныг тэсэж давах нь чононд тийм ч амаргүй. Чоно галт сум, хор, хавхыг эрт дээр үеэс мэддэг байжээ. Эдүгээ тэдгээрээс гадна автомашин, нисэх онгоц, нисдэг тэрэг, моторт чарганаас бас айх хэрэгтэй. Эцэж туйлдсан чоно гэдрэг харж ойчоод дээр нь нисэж яваа нисдэг тэрэг рүү савраа гозгонуулж байхыг би дээрээс нь харсан юм. «Чоно онгоцноос айж хонины саравчинд нуугдаж, тариачдын байшин руу орж, ус руу харайдаг» гэж агаарын анчин бичсэн байна. 

	Хавчин хяхагчдад өрөвдөх сэтгэл ямагт байдаг. Чоныг ч өрөвдөх сэтгэл бий болсон байна. Ингэхэд хойд зүгийн чононы тухай канадчуудын бичсэн ном ба онгон байгальд араатны үүргийн тухай биологичдын шинэ үзэл их хэмжээгээр тусалсан юм. Араатан бол байгалийн өөрөө тохируулагддаг механизмд шаардлагатай хэсэг нь юм. Юуны өмнө сул дорой амьтдыг барьж, үүгээрээ байгалийн шалгарал явуулдаг байна. Чоныг хамгаалах талаар яригдах боллоо. Гэхдээ энэ асуудал амар хялбархан биш гэдгийг ойлгох хэрэгтэй. Хүн эзэгнэдэг газарт чоно цаг ямагт «хэрэггүй этгээд» байсан бөгөөд байх ч болно. Харин чононд ялгаатай хандах тухай яриа нь хүн онгон байгальд нь бараг хүрээгүй байгаа тэр районуудад ач холбогдолтой юм. Тэнд анч чоно үнэхээр байгалийг «спортын хэлбэрт» нь байлгаж байдаг байна. 

	Бид өөрсдийнхөө хажуу хаяанд олон зуун жил амьдарч байгаа чононы тухай бага мэдэж байгаа учраас янз бүрийн ажиглалтыг маш анхааралтай сонсож, уншиж байгааг хүлээн зөвшөөрөх хэрэгтэй. Амьтдын зан араншин, чонотой тохиолдсон сонирхолтой учрал, агнах арга, хүнд дассан буюу хүн рүү дайрсан хачирхалтай тохиолдол, аж ахуйд чононы учруулж байгаа хохирол, сонирхолтой гэрэл зураг, баримт бичиг, мартагдсан өгүүлэл, ном, өчүүхэн зүйл ч сонирхолтой юм. Чоно бол байгалийн ховор чухаг, боловсронгуй болсон загвар юм. Эрт дээр үеэс бидний хуучин дайсан, хөрш болсон энэ амьтан ямар амьтан болохыг мэдэх нь онцгой чухал билээ. 

ЧОНЫГ ЯАХ ВЭ?

	Чоныг яах вэ? Киров мужийн Овчинниково тосгоны шуудан зөөгч Михаил Васильевич Крюковоос ингэж асуухад «Хөл сульдаад байна даа, тэрнээс би түүнд үзүүлээд өгөх юм сан...» гэсэн нэг утгаар хариулсан юм. 

	Бид нэгдүгээр сарын сүүлчээр жижигхэн тосгоноор явж байгаад байшингийн дэргэдүүр гүйж явсан гурван хөлтэй цовоо алаг ангууч нохойг харсан юм. Бид эзнийг нь хүлээж байтал тэр ирээд:

	— Телевиз үзэж суутал хаалга цохих шиг болсноо нохой гаслах дуулдав. Гарч гүйтэл нохойг маань чоно зуучихсан босгон дээр зогсож байх нь тэр! Би нэг талаас нь, чоно нөгөө талаас нохойг татаад хөлийг нь тасалчихсан юм. Үүнээс хойш гурван хөлт минь үхтлээ айдаг болсон юм гэж өгүүлсэн билээ. 

	Бид ангууч нохойг туршлагагүй гөлгөн чоно барьж авсан тэр босгон дээр эзэн, нохой хоёрын зургийг авсан билээ. Өнгөрсөн намар, өвөл Киров мужид үүлдэрлэг гучаад анч нохойг чоно барьсан бөгөөд бас яг тосгоны байшингийн хажуугаас ангууч болон хоточ нохойг хэчнээнийг хулгайлсныг хэн ч тооцоогүй болох нь ярианаас илт байв. «Чононы асуудлыг» сайн мэддэг эрдэмтэн Михаил Павлович Павлов «одоо чононы цуглуулж байгаа гувчуурын өчүүхэн бага хэсэг нь нохой юм» гэж өгүүлж байна. Ташрамд өгүүлэхэд би Киров мужид долоо хоног байхдаа бүр тосгон руу бус, хот руу чоно зоримог дайрахыг харсан юм. Хотын дүүрэгт нохой авлагч «мастер» өлөгчин чоныг алж, түүнээс гадна Кировоос хорин километрийн газарт хандгай авлагч хашир чононы сүргийг бүслэн хөнөөсөн билээ. «Чоно олоон. Чоно хэмжээлшгүй ширүүн болоод байна. Ийм байхыг чононы тоо дээд хэмжээнд хүрсэн дайны дараа л би ажиглаж байсан юм» гэж Павлов өгүүллээ. 

	Байгальд чононы дайсан байхгүй учраас түүний тоо хүн хэр зэрэг эрчимтэй хөнөөснөөс бүрэн шалтгаална. Түүнийг хүний нөхөр гэж хэзээ ч тооцож байгаагүй. Чоныг ямагт «бууны овоон дээр» байлгаж ирсэн. Европын хүн ам шигүү суудаг баруун хэсэгт чоныг бүрмөсөн хөнөөсөн байна. Чоно гайхалтай амьдрах чадвартай учраас Зөвлөлт Холбоот Улсын өргөн уудам нутагт түүнийг бүрэн устгаж амжих болов уу даа. Чоно «өвсөн дотор зүү хайхтай» адил болж цөөрөхөөр түүнийг мөрдөн устгах нь хэмжээлшгүй хүнд болж, энэ ажил аяндаа сулардаг. Чоно дахин олшроход дөрөв таван жил л хангалттай юм. Чононд наран доор амьдрах газар үлдэхийн хамт түүнийг сайн хазаараар хазаарлан барих учраас энэхүү хүн — чоно гэсэн «дүүжин» нь чонотой харилцах уламжлалт харилцааны хамгийн сайн хэлбэр байж магадгүй юм. 

	Гэвч янз бүрийн шалтгаанаар чононы тоо хурдан өсөх амьдралын үе байдаг. Энэ нь гол төлөв «чононы тухай ч бодох аргагүй» жилүүдэд тохиолдоно. Энэ нь эдүгээ үеийн хүмүүсийн сэтгэлд байгаа иргэний болон Аугаа их Эх орны дайны жилүүд юм2. 

	Манай Воронежийн хязгаарт чонотой тааралдах явдал тийм ч ховор биш байсныг санаж байна. Амьтан судлаачдын бичсэнээр Москвагаас хорин километрийн зайд чоно тааралддаг байжээ. Дайны өмнө Москва мужид чоно байгаагүй бол дайны дараах ганцхан 1956 онд 265 чоно устгасан байна. 

	Ийм байдал тус орны бүх районд нийтлэг байсан гэж үзэх хэрэгтэй. Хээр, ойт хээрийн мал аж ахуйн бүсэд чононы тоо онцгой олон байлаа. Чононы дайралтаас аж ахуйд учирсан хохирол асар их байв. 

	Хүн рүү дайрах тохиолдол ч ажиглагдаж байлаа. Киров мужид ийм дайралтын хорин нэгэн тохиолдол (баримттайгаар!) бүртгэгдсэн байна. Чоно өвлийн өлсгөлөн цагт бус, харин ичээнд өсөж байгаа бэлтрэгүүд хоол шаарддаг зун цагт гол төлөв хүүхдүүд рүү халддаг байв. 

	Үргээлт, хавх, хор, нисэх онгоцноос буудах нь чононы тоог «өвсөн дотор зүү эрэхтэй» адил болтол хорогдуулж, хөнөөх ажил чононы учруулж байгаа хохирлоос давахаар үнэтэй болсон байна. «Дүүжингийн» энэ цэг 60-аад онд оногдож байгаа юм. Гэвч чоно шинэ нөхцөлд зохицсон бөгөөд түүний зохицох хэлбэр гайхмаар сонин юм. Хүн мэргэжлийн хөөлтөөр чоныг амьдрахад сургаж буй мэт байна. Зохицохгүй нь үхэж, ухаалаг шаламгай нь амьдарч, бүх аюулаас зайлж чаддаг болжээ. 

	«Чоно» гэсэн хавтас хөтөлсөн тэр жилүүдэд хөөгдөж байгаа амьтны тухай бүх гэрч баримтыг үзэж харсан хүнээс нь цуглуулах болсон юм. Эдүгээ ийм хавтасны тоо арван хоёрт хүрч сүүлийн хоёр гурван жилд тасралтгүй баяжсаар байна. Энэ нь сонины хайчилбар, уншигчдын захидал, эрдэмтдийн өгүүлэл, тэмдэглэл, тоо бүртгэл юм. Бүх мэдээлэлд хийсэн дүн шинжилгээ нь чононы тоо эрс нэмэгдсэн, үүний улмаас түүний зан авир өөрчлөгдсөн, энэ нь юунаас болсон шалтгааны тухай өгүүлэх бололцоо олгож байна. 

	Чононы тооны талаар хамгийн үнэн магадтай мэдээг олж авсан эрдэмтэн В. Осмоловская, С. Приклонский нар 60-аад оны үед бүгд найрамдах Орос улсын хэмжээгээр хүлцэн өнгөрөөж болмоор чононы тоо хоёр мянга таван зуугаас илүүгүй байсан гэж бичжээ. 70-аад оны сүүлчээр арван хоёр мянга болж сүүлийн жилүүдэд 4—5 дахин өссөн гэж тэд үзэж байна. Гэвч чоно асар уудам нутаг дэвсгэрт тэнцүүхэн тархмал биш ээ. Чоно бол хүний дагуул, иймээс ч зарим «чонорхог газарт» түүний тоо найм, арав дахин өссөн байна. Украин, Беларусь, Балтын орчимд иймэрхүү байна. Эдүгээ Казахстанд чоно асар олон болжээ (зарим тооцоогоор 30 мянга хүрч байна). Жирийн тооцооллоор чононы тоо цаашид (тун түргэн!) өсөх төлөвтэй байна. (Дайны дараах хэмжээнд хүрэх төлөвтэй.) Ийм учраас «тохируулагчийг» зайлшгүй залгах хэрэгтэй болж байна. Эдүгээ чононы гувчуурыг хүлцэж яагаад ч болохгүй гэж үзэж байна. Тухайлбал агнуур зүйч Виталий Нечаевын судалгаагаар, Пермь мужид «1976 онд мянган чоно, хоёр мянгаас доошгүй хандгай, 633 хонь, ямааг барьсан ажээ». Иймэрхүү мэдээ бусад олон мужаас ирж байна. Энэ нь «чоныг хөх учраас биш, хонь иддэг учраас алдаг» гэсэн эртний зүйр үгийг бий болгосон юм байна. 

	Чононы зан авирын тухайд гэвэл удмаараа хэвээр байна. Тэдний нэг нь хэчнээнийг барьж чадна, төчнөөнийг л алах явдал юм. Чононы ойн ав хийж байх үед хөөж туух, отох сүрэгчилсэн ур чадварын бүх арга барил ажиглагдаж байна. Түрүүчийн барьсан амьтан хөрж амжаагүй байхад бололцоо байвал дараачийнхыг хөөж гүйцэж барьдаг нь бас хэвээр байна. Энэ бүгд чононы нийтлэг шинж юм. Чононы тоо өссөнтэй холбогдон үүссэн зан авирын онцлогийг тэмдэглэх нь зүйтэй бололтой. Сүүлийн жилүүдэд чоно ер бусын ширүүн, түүгээр ч барахгүй дэндүү эрээ сонжуургүй болжээ. (Тосгон руу очоод хүний гараас нохой булаах гэсэн нь түүний нийтлэг жишээ юм.)

	Чононы нохойд хандах хандлага өөрчлөгдсөн байна. Цөөн тоотой байсан жилүүддээ чоно нохойг ураг төрлөө гэж үзэж холимог бүл цөөнгүй болсны гадна нэг үе ойд чоно, нохойны эрлийз үзэгддэг байв. Эдүгээ нохойд удмын байдлаар хандаж нохой авлахыг бусад ямар ч амьтнаас илүүд үзэх нь цөөнгүй болжээ. 

	Чоно хүн рүү халдах тохиолдол олонтоо юу? гэж олон хүн сонирхон асуудаг. Олонтоо биш ээ. Энэ нь мэдээжийн чоно галзуурсантай холбоотой бөгөөд харин олзондоо хүрэх замд саад болсон хүмүүс рүү дайрсан тухай мэдээ бий. Чоно сүрэгчлэн ан хийж хорхойтсон үедээ хүн барихаар сонгон авсан ганц нэг баримт байгааг онцлон тэмдэглэх хэрэгтэй. Энэ нь чоно биедээ эрэмших явдал өссөний гэрч юм. Хэрэв чоныг бага мөрдөж мөшгөвөл энэ нь байнга гарч байдаг. 

	 

	 

	Чононы тоо санамсаргүй эрс нэмэгддэгийн шалтгаан юунд байна вэ? Түүнийг юуны өмнө байгалийн харилцан холбооноос эрэх хэрэгтэй. Сүүлийн жилүүдэд туурайт амьтад — хандгай, зэрлэг гахай, буга, бор гөрөөс олшрох (амьтан судлаачид энэхүү олшролтыг «тэсрэлт» гэж нэрлэдэг) болж байна. Хамгаалалтын арга хэмжээний ачаар, гол төлөв тэжээлийн бааз нь нэмэгдсэнээр хандгай өсөж үржиж байна. (Огтолсон модны оронд залуу хандгайд хамгийн өгөөжтэй найлзуур ой ургаж байна.) Буга, зэрлэг гахай, бор гөрөөсийг хамгаалаад зогсоогүй тэдний амьдралыг нь зохиомлоор тэтгэн ойн олон тооны районд тархан нутагшуулсан билээ. Үр дүнд нь чононы хүнс элбэг дэлбэг болжээ. Харин байгалийн механизмд хүнс бол шийдвэрлэгч хүчин зүйл юм. (Сүүлийн жилүүдэд чононы ичээнд 10—12 бэлтрэг ажиглагдаж байгаа нь хамгийн дээд хэмжээ юм. Хоол элбэг байгаа учраас тэдний амьдрах боломж хүчтэй нэмэгдлээ.)

	Энэ бол хэргийн нэг тал юм. Хоёр дахь багагүй чухал тал нь гэвэл сүүлийн жилүүдэд чоно авлах явдал багассанд оршино. «60-аад оны үед чоныг цөөрүүлж бид сэтгэлээ амраасан сан» гэж нэг анчин бичжээ. Энэ үнэхээрийн тийм. 

	Шаламгай, авхаалж самбаа шаарддаг, хүнд хэцүү, ямагт баатарлаг гавьяанд тооцогдсоор ирсэн чононы авлагаа сүүлийн жилүүдэд уналтад оржээ. Чононы анчин, «профессорууд» өтөлж мартагдан тэдэнгүйгээр чоно агнах явдал гагцхүү цаг үрэх хэрэг болжээ. Чоно агнадаг мэргэжилтэн — анчдын бригад тарсан байна. Чоно ухаалаг, маш шаламгай учраас түүнтэй тэмцэх тэмцлийг удаан хугацаанд няцаан ан өнгөц сонирхогчдыг залилах нь олонтоо байдаг ажээ. Сүүлийн жилүүдэд ан, ангийн шунал хандгай, зэрлэг гахай дээр төвлөрөв. Эдүгээ харьцангуй амархан олдсон мах чоно алсны төлөө авах шагналаас илүүд тооцогдох болжээ. Түрүүчийн өгүүлсэн хашир анчин: «Анчид хандгай агнаж яваад тохиолдлоор чонотой тааралдахад хандгайг үргээхгүйн тулд буу ч дуугаргадаггүй байсан нь ичмээр юм» гэж бичжээ. Энэ жилүүдэд «чононы асуудлыг» тойрон бий болсон олон нийтийн санаа бодлын тухай ч ний нуугүй хэлэх хэрэгтэй. Түүний эх үүсвэр нь онгон байгальд «хэлтгий загасанд үүрэглэх боломж өгдөггүй цурхайн» рольд тоглодог, түүний хамт хүний байнгын дагуул болж юмыг нь хулгайлдаг ухаалаг, цовоо, хүчирхэг амьтныг зүй ёсоор сонирхох болсонд оршиж байна. «Дүүжингийн» хамгийн дээд цэг байгаль хамгааллын олон арга хэмжээтэй давхцаж чоно ч санамсаргүйгээр бидний халамжид орсон байна. Хөөгдөж байгаа ямар ч амьтны адил чоно олонх хүмүүст харамсах сэтгэл төрүүлдэг болжээ. «Чоныг ивээх» хамгийн гол голомт нь өрнөд Европ, АНУ болсон байна. Тэнд чоныг «санан мөрөөдөх» үлэмж ойлгомжтой мөрөөдөл үүсжээ. (1972 онд Америкт гурван зуун чоно үлдээд байв.) Чоно амьтны аймгийн нэг зүйл байхаа болих аюул нь түүнийг судлах, хадгалан үлдээхийн тулд арга хэмжээ авах ажлыг зохих ёсоор хийхийг амьтан судлаачдад тулгасан байна. АНУ, Канадад явуулсан хэд хэдэн төгс сайн судалгаа нь чононы амьдралын олон тооны зүй тогтол, түүний байгаль дахь үүргийг нээн үзүүлсэн юм. Гэвч сонирхлын асар их долгион нь хэзээний байдгийн адил шуугианы хөөсийг ч бий болгосон юм. Мэдээлэл түгээх одоогийн нөхцөлд бид тэдгээрийн аль алиныг нь хүлээн авсан юм. Зарим дүгнэлт, өгүүлэмжийг ч шүүмжлэлгүйгээр манай нөхцөлд шилжүүлэн хэрэглэсэн гэж бодож байна. 

	Канадын Моуэтын бичсэн «Чоно гэж бүү орил» хэмээх шинжилгээний тууж хотын сэхээтнүүдийн чин зүрхний талархлыг хамгийн их хүлээсэн юм. Энэ нь уран зохиолын хувьд төгс мөртөө биологийн хувьд өө сэвгүй ном биш юм. Зохиогч чоныг хэт сайшаасан байна. Тэгэхдээ гагцхүү бугын аж ахуй байхгүй Канадын хойд хэсгийн онгон байгалийн нөхцөлд цэвэршүүлэгчийн яриангүй үүргийг чононд оногдуулжээ. Гэвч энэ бүх нарийн зүйл өргөн олон түмний хажуугаар өнгөрөв. Тэдний санаанд буянтай, энхрий «цэвэршүүлэгч-араатан» чонын эсрэг канадын хорон санаа агуулсан өрөвдөх сэтгэлгүй түшмэд л үлджээ. Чоно хурга, тугал барьдгийг мэддэггүй, байгаль хомсдож байгаад үнэн сэтгэлээсээ зовсон хотын уншигчид дуртай номд нь тодорхойлон бичсэн байдлаар л чоныг харахыг маш их хүсэж байна. Ийнхүү бүгдэд ойлгомжтой болсон «цэвэршүүлэгч - араатан» хэмээх хаяг зүүлгэсэн амьтан хэт сайшаагдан магтагдах болжээ. Бидний ах дүү сэтгүүлчид ч үүнд тусалсан юм. Чоныг «цэвэршүүлэгч» гэж үзэх үү, эсвэл «дээрэмчинд» тооцох уу? гэсэн сунжирсан маргаан нарийн тогтоогдоогүй байлаа. Бидний харж байгаагаар энэ асуудалд цэг тавих явдал амьдралын бодит зүйл болж байна. 

	«Цэвэршүүлэгч» гэсэн ойлгоцын цаана юу байна вэ? Өөрийнхөө мөн чанарын хувьд энэ ойлголт нь зөв үү? Зөв. Гэхдээ олон тооны тайлбар бий. Бусад бүх араатны адил чоно, юуны өмнө сул дорой амьтдыг барьж онгон байгальд амьдрагчдыг хэрэгцээт хэлбэрт нь байлгадаг нь гарцаагүй юм. Гэвч энэхүү үүргийг болхиор ойлгож болохгүй. Чоно «бусдынх нь эрүүл мэндийг бодоод хөшилдөөд байгааг нь барчихъя байз» гэсэн маягаар ердөө ч сэтгэдэггүй. Чоно хөөж гүйцэж, унагаж чадах болгоныгоо барина. Түүний чадвар маш их. Сул дорой амьтдын тухайд гэвэл тэдгээрийн дотор хээлтэй эмэгчин, зулзага ч бий. Үүнээс болж л ялангуяа «цэвэршүүлэгчдийн» тоо цөөнгүй байвал, түүнд тавих гомдол үүсэн гарна. 

	Өөр нэг шалтгаан бий. Ямар ч аргаар хүн хөндлөнгөөс оролцож чадаагүй байгаа онгон байгальд чононы селекцийн үүрэг яриангүй зүй ёсны юм. Тэнд эргэх холбооны хуулиар чоно ч цатгалан, хандгай ч эсэн мэнд байна. Иймэрхүү нутаг дэвсгэрийн загвар Америкийн Айл-Ройал аралд байдаг. (800 хандгай, 30 чоно байдаг. Энэхүү тусгаарлагдсан нутагт аль алины нь тоо өөрчлөгдөхгүй байна.) Зөвлөлт Холбоот Улсын зарим дархан цаазтай газарт (бүх газарт биш!) чоно хүлцэж болмоор, түүгээр ч барахгүй хүсмээр селекцич байж болох юм. Гэтэл хэдэн тоотой байх вэ? гэсэн асуулт гарна. Ока мөрний дархан цаазтай газарт (Мещера) зөвхөн хос чоно байхад бүх зүйл яриангүй сайн байв. Гэтэл хос бэлтрэгтэй болж бэлтрэгүүд өсөж бас ач төрүүлсэн байна. Тэгээд л дархан цаазтай газрын дарга, мэдлэгтэй, өргөн сэтгэдэг, амьтан судлаач Святослав Приклонский «цэвэршүүлэгчдийг» хурдан цөөлөх арга хайсаар байна. 

	Харин одоо аль нэг хэлбэрээр аж ахуйн үйл ажиллагаанд хөндөгдсөн өргөн уудам нутгийг авч үзье. (Амьтдыг ойд суллан тавих, цаг агаар хүндэрсэн үед нэмэгдэл тэжээл өгөх нь бас л аж ахуйн үйл ажиллагаа юм.) Тэнд чононы цэвэршүүлэгчийн алба үнэхээр эргэлзээтэй юм. Хүний тусламжтайгаар амьд мэнд байгаа, өвлийн хахир хатууг арайхийж давсан амьтад толгой дараалан чононоос биеэ хамгаалж чадахгүй. Энэ тохиолдолд амьтны аймгийг баяжуулах нь чононд тавьж өгөх нь л нэмэгдэнэ. Хандгайн одоогийн илүүдлийг чононд өгөх нь ухаалаг зүйл болохгүй байх аа. Энэ нь бид чоныг өөрийнхөө хоолоор хооллохтой адил болох буй заа. 

	Эцэст нь хүн, чоно хоёрын байнга дайсагналцаж байдаг талбар бол мал аж ахуй юм. Тэнд араатны цэвэршүүлэгчийн үүргийн тухай ярих юм огт байхгүй. Тэнд чоно бол эвлэрч хэзээ ч болохгүй, эвлэрэх ч хэрэггүй, ердөө л дээрэмчин юм. 

	Дүгнэлт хийхэд чононы тоог гарцаагүй хорогдуулах шаардлагатай. Энэ асуудалд тайван хандвал зохино. Аль ч зүйл хэтрэх нь сайн биш. Хотод үржсэн үй олон тагтаа, хандгай ойг сүйтгэх болтлоо олшрох нь муу. Чононд онцгой хяналт тавих хэрэгтэй. Чоно олон тоотой болох нь гагцхүү хүмүүсийн унтраах тавилантай түймэр юм. 

	Чононы тоог ямар аргаар тохируулах вэ? гэсэн асуудал их чухал болж байна. Түймрийг унтраахад бүх хэрэгсэл сайн гэж зарим хүмүүс үздэг. Гэвч энд эргэж харууштай зүйл байгаа мэт санагдана. Байгаль хамгааллын үүднээс авч үзэхэд хорыг өргөн хэрэглэх явдал ухаалаг биш, хөнөөл сүйтгэлтэй, ердөө аюултай зүйл болох сон. Энэ тохиолдолд чонотой адил сэг иддэг зэрлэг гахай, үнэг зайлшгүй үхэж тэртэй тэргүй дундад өргөрөгт ховордоод байгаа хэрээг хөнөөж, Казахстанд Улаан номд тэмдэглэгдсэн томоохон махчин шувуудын үлдээд байгаа хэсэг нь сөнөж болох юм. Түүний хамт хор нь хязгаарлагдмал үр ашигтай хэрэгсэл болохыг санавал зохино. Чоно хордуулсан өгөөшийг нэг их удалгүй тойрон гарч эхлэх учраас хор нь гагцхүү чонотой тэмцэх засаг захиргааны нүд хуурсан арга хэмжээ л болно. 

	Ойгүй, хээрийн районуудад нисэх онгоцны талаар санах хэрэгтэй бололтой. Энэхүү нэн хөнөөлтэй арга нь их хямд төсөр биш, онгоцноос буудах нь олонх хүнд эвгүй санагдах боловч Казахстаны мал аж ахуйн нөхцөлд үүнээс илүү үр нөлөөтэй хэрэгсэл байхгүй байгаа нь харамсалтай. 

	Орос, Беларусь, Украин, Балтын орчмын ойт хээр, ойт районуудын тухайд гэвэл одоогоор ихээхэн орхигдоод байгаа уламжлалт чоно авлагааг цорын ганц найдвартай хэрэгсэл гэж тооцох хэрэгтэй. Ийм авлагааг бүх талаар сэргээх хэрэгтэй байна. Энэ нь хүний сэтгэлийг хүчтэй хөдөлгөдөг, байгалийн нууц, хуулийг танин мэдэх баяр баясгаланг өгдөг, эр зоригтой, авхаалжтай болгон хүмүүжүүлдэг, хэрэглэхэд үр ашигтай зэрэг бүгд сайн талтайн гадна чононд амь аврагдах боломж ямагт байдаг учраас ухаалаг, хүчтэй араатантай тэмцэх нь тийм жирийн хэрэг биш юм. Тоог тохируулах энэ аргыг хэрэглэн хамгийн туршлагатай, хамгийн авхаалжтай, солигдон өөрчлөгдөж байгаа нөхцөлд өөрийн үр удамдаа сөнөх бололцоо олгодоггүй хэсгийг амьд үлдээж хүн өөрөө чононы селекцич аргагүй болж байгаа юм. 

	Чоно агнах бэрх төвөгтэй ажил юм. Түүнтэй чадварлаг дайтах хэрэгтэй. Бүх авлагааг хийхэд чононы зан авирыг нарийн мэддэг, хорхойтой анчин, байгалийг гайхалтай мэддэг «захирагч» чоночин ямагт байдаг байлаа. Иймэрхүү мэргэжилтнүүд авлагааг бэлтгэж, чоныг мөрдөж мөшгөх, үргээх талаар уйгагүй ажиллаж, сахилга бат, чанд горимыг сахиулан бэлтгэж байв. Одоо ийм хүмүүс ан агнуурын аж ахуйд байхгүй байна. Чухамхүү ийм мэргэжилтнүүдийг бий болгож л чононы авлагааг сэргээх хэрэгтэй юм. 

	Чононы анчны ер бусын энэ хөдөлмөрийг зөвхөн авлагаа хийх гэсэн хорхойцлоор зоригжуулж болохгүй. Чононы анчныг ямагт сайн хөхүүлэн шагнадаг байв. Бүх анчдыг ч шагнаж байлаа. Улс алагдсан чоно болгоны төлөө шагнал олгож чоно авалгаанд явагчдад унаа гарган өгч тэднийг ямагт хүсэж хүлээсэн зочдын адилаар угтдаг байв. Чоно агнагч анчидтай харьцах энэхүү зөв харьцааг сэргээвэл зохино. Анчдад бүх талаар тусалж тэдний маш амаргүй ажлыг янз бүрээр хөхиүлэн дэмжих хэрэгтэй. Чононы авлагаа зохион байгуулах нь улсын чухал ажил юм. Одоогоор чононд ашигтай байгаа нөхцөлд энэ ажлыг удаашруулж болохгүй. 

	Бас нэг чухал нөхцөлийг орхигдуулахгүй байх хэрэгтэй. «Чоныг судлах бус, харин устгах хэрэгтэй» гэсэн нэлээд өргөн дэлгэрсэн үзэл үндсээрээ буруу юм. Чононы тоог тохируулах ажил гарцаагүй шинжлэх ухааны оролцоотойгоор явах ёстой. Харин алсын орнуудад цөөн биш экспедиц бэлтгэн явуулж байгаа амьтан судлаачид, судлах амин чухал шаардлагатай байгалийн объект дэргэд чинь байгааг санавал зохино. Түүнийгээ судлах хэрэгтэй. 

	 

	1978 он

	 


БУГЫН ЭКСПЕДИЦ

	Бид буга эрцгээж байв. Колчак нэртэй шар морь гурван анчин суусан чаргыг цасан дээгүүр чирнэ. Анчид винтов, гэрэл зургийн аппарат, мал эмнэлгийн цэнхэр тэмдэг бүхий хайрцаг ийм л ер бусын хэрэгсэлтэй явав. Чарга цасан дээгүүр хөнгөн гулсана. Харин усаар дүүрсэн, харласан замаар явах боломжгүй болжээ. Зарим газарт Колчак цавиндаа тултал усанд орж чарга завь мэт хөвнө. Бид зогсож Колчакийг амраан гуталдаа орсон усыг асгана. Гай таарч довцогт цасгүй болсноос чарга өнгөрсөн жилийн унасан боргоцой, навчаар хучигдсан замаар гулсан явна. Зам дээр шаргал өнгийн эрвээхэй сууж, бүлээн агаар долгиолог зэрэглээ болон маналзана. Хөл нүцгэн явмаар байна. Халсан хожуул дээр сууж ойн цоорхой дээгүүр болжмор нисэн жиргэж байгааг сонсмоор санагдана. Харин бид буга эрж байгаа учраас өөрсдөө гэлдэрч Колчакийг яаруулна.

	Хусны доор буга сааралтан харагдаад ойн цоорхойгоор дүүлэн гарав. Бидний нүдэнд бугын мөр хар усаар цөмтөн харагдана. Бугууд манай экспедицээс нэг их айхгүй байв. Тэдний зэрлэг сонор сэрэмжийг Колчак сулруулна. Бүх амьтад автомашин, адуунаас нэг их айдаггүй. Гэвч биднийг чарганаас үсрэн буухад л саарал сүүдэр нарсны ширэнгэ рүү далд орчхов. Хэдийнээ бид бугын сониучхан тугалыг үзэв. Тэрээр биднээс хорин алхмын зайтайд ойн татуурга дээгүүр харайж шалбаагт дүрсээ харж сониучирхсанаа хуучин хашаан дээгүүр үсрээд түүний гялалзсан цагаан дүрс царсан дундуур оров. Колчак биднийг идээшилж байгаа бугын сүргийн бараг дэргэд аваачив. Гуравдугаар сард ойчид шигүү ургасан улиасыг унагажээ. Буга цас цоохорттол улиасны гашуун хальс мэрж байжээ. Одоо ч гэсэн тэд цайтлаа нүцгэрсэн мөчрийн дэргэд холхилдсоор байна. Бидэнд эврийн хувьд ч, биеэр ч том эр буга хэрэгтэй байлаа.

	Бид ойн цөөрмийн дэргэд хураалттай хусны цаана гурван «эвэртэн» байхыг харав. Тэд хэдийнээ Колчакийг ажигласан боловч бид чарга дээр хэвтэж хусан түлээ рүү хоёр зуугаад алхам дөхөж очив. Буга чихээ сэртэлзүүлэн зугтахад бэлтгэж буй нь дуранд сайн харагдаж байсан боловч тэд зугтсангүй.

	— Дундхыг нь буудах хэрэгтэй гэж Владиль шивнэв...

	Тэрээр винтовоо аяархан авч миний мөрөн дээр тавиад сум авахаар халаасандаа гараа хийхийг би нүднийхээ булангаар харж байв...

	Буун дуу бараг сонсогдсонгүй. Дунд талын буга юмаар чимхээд авах мэт хойд хөлөө давхийлгээд, гурвуул зэрлэг алим, агч модны төгөл рүү аажуухан гүйж оров. Бид чарга дээрээ тоох ч үгүй суулаа. Хоёр зуун алхам бага биш зай боловч Владиль мэргэн бууджээ. Владиль янжуураа гаргаж чүдэнзээ дөхүүлэхийн хамт цагаас нүдээ салгахгүй байв. Бид арван хоёр минутын дараа алим, агч модны төгөл рүү бугын мөрийг мөшгөн явна. Одоо бол тайван суух хэрэгтэй. Арван хоёр минут хүлээх хэрэгтэй байв. Би энэ хооронд бидний ан агналтын мөн чанар юунд байсныг ярьж өгье.

	 

	 

	Бид дөрвөн жилийн өмнө одос, заан отон Африкт экваторт сууж байсан билээ. Бидэнд зураг авах хэрэг байлаа. Заан дайрч болох юм. Ийм тохиолдолд хэрэглэх хүндрүүлсэн сумтай карабин буу бидэнд байв. Биднийг нутгийн анчин Али Фарах дагаж явсан юм. Өвгөн дал орчим настай байсан болохоор бид гагцхүү түүний өндөр настайг хүндэтгэн нум сум авч явахыг нь шоолоогүй билээ. Заан ба нум сум! Ухаантай Али бидний инээмсэглэхийг ойлгон: «Зааныг би түргэн зогсоож чадахгүй л дээ. Гэвч энэ сум анааш, заан, одос, хүнийг үхлүүт болгож чадна» гэж тайлбарласан юм. Али оосрыг нь мултлан сумны хошууг үзүүлэв. Дараа нь бид хорны үйлчлэлийг үзэв. Али гараа эсгээд суман дээр цус дусаахад цус тэр даруй харласан билээ.

	Өмнөд Америкийн индианууд ан агнахын тулд кураре ургамлаар хор хийдэг. Энэ хор цусанд хүрэхгүй боловч амьтдыг хөдлөх чадваргүй болгоно. Эрдэмтэд курарегийн нууцыг лабораторид шинжлээд мэдэж чадахгүй байв. Харин гучаад онд нунтгийг нийлэгжүүлсэн юм. Амьтан судлаачид хорны тусламжтайгаар амьтан барихыг оролджээ.

	Энэ бол хэрцгий арга гэж яаран битгий ярь. Би тороор буга барьж байхыг үзсэн. Арваад хүн сүргийг ой дундуур хөөнө. Долоон хоног үнэ ихтэй хүнд ажил хийсний үр дүн нь гэвэл гурван буга барьсан байв. Зүрх нь дэлбэрснээс болон гэмтсэнээс болж төдий тооны буга үхсэн байлаа. Нэг хүнийг эмнэлэгт явуулах хэрэгтэй болов. Амьтны хүрээлэнд болон өөр нутагт шилжүүлэхэд зориулан том амьтдыг барих явдал ямагт үнэ ихтэй, төвөгтэй ажил байдаг. Воронежийн дархан цаазтай газар бүр олон жилийн өмнөөс Балтын орчим, Украин, Дундад Оросын ойт районуудад буга илгээж байна. Барих тохиолдол болгонд тэдний бараг тал хувь нь үхдэг ажээ. Залуу амьтан судлаач Владиль Комаров ан амьтан барих шинэ арга хайх болсон байна. Бууг жижигхэн шприцээр цэнэглэх хэрэгтэй болохыг америкийн туршлага хэлж өгсөн юм. Гэтэл шприц болхи, үнэтэйн гадна дөчин алхмаас цааш нисдэггүй ажээ. Америкчууд тусгай сум хийх гэж оролдсон боловч тэр сумны хорны хэт хурдан үйлчлэлээр араатан үхэж байв. Тэгтэл тор, урхинд эргэж орох хэрэгтэй юу? Хэрэгцээт хор, хэрэгтэй тунг олж тусгай сум хийхэд Комаров хоёр жил зарцуулсан байна. Миний гар дээр дөрвөн сум байна. Гадна байдлаараа жирийн бага калибрын сумнаас ялгагдах юм алга.

	— Арван хоёр минут болчихлоо!..

	 

	 

	Чарганаас үсрэн мөр мөшгөн гүйцгээв. Цасан дотор цуварсан гурван гүнзгий мөр, хоёр дусал цус харагдав. Алдаж буудаагүй мөртөө шарх нь жижигхэн байв. Хөнгөн сум туссанаас ердөө хоёр дусал цус гоожсон юм. Хус, бут бүхий ойн цоорхойд буга харагдав. Тэд биднийг үзсэнгүй. Бугууд нөхрийнхөө авирлахыг хараад мэгджээ. Тэрээр яагаад ч юм хэвтэж толгойгоо хачирхмаар санжгануулна... Амьтад дасаагүй бүх зүйлээс айдаг болохоор хоёр буга ширэнгэ рүү ухасхийн зайлав.

	Бид алхсаар дөхөж очив. Цаашдын бүх ажил арван таван минут эзлэв. Шархыг иодоор арчиж угаан хөлийг нь зөөлөн уяагаар тушлаа. Морь хүрч ирэхэд бугыг чарганд болгоомжтой ачив.

	Буга зөөлөн өвстэй чарга дээр урьдын адил хөдөлгөөнгүй байлаа. Бууц руугаа хөдөлцгөөв. Сүүлчийн өдөр ой дундуур чаргаар явж болох байлаа. Шаргалтсан өвстэй газар, ус, бас зарим газарт цас тааралдана. Энэхүү цасархаг арлыг сонгож шулуухан замгүй газраар явав. Оройн ой хөхрөн туяарна. Цасны дээд талын судагт манан татна. Манан дээгүүр морины толгой хөвж чарга ч харагдахгүй байлаа.

	Хаврын үнэр анхилна... Хоёр минут хэртэй хусан доор зогсоцгоов. Хар тодол хүмүүсийг анзаарахгүйгээр бор толботой харавтар далавчаа дэрвэлзүүлэн улаан зурвас бор үүлний цаагуур далд орон ортол шулганасаар үдшийн туяаг үднэ. Ялзарсан навч, шороо, чийг ханхална.

	Энэхүү үнэр бугыг бас бухимдуулж сэргэмэгц хамраа сартайлган босохыг оролдов...

	Бууц хүрэхэд холгүй болжээ. Гүүрээр гараад усанд автсан нүргэс модоор явтал харанхуйд нохой хуцах сонсогдоно.

	Жижигхэн хашаан дотор бугыг оруулж тушааг авав. Буга босон харайж ийш тийш харснаа онгоцонд тавьсан өвсийг үнэрлэв. Зэрэгцээ нь мөн тийм хашаанд түүний ижлүүд байлаа. Бидний энэ буга бол жижигхэн сумны тусламжтайгаар барьсан тавин ес дэх буга юм...

	Цай ууж ярилцсаны дараа шөнө дунд би Комаровтай хамт хашаагаа эргэхээр явав. Харанхуйд шар шувуу дуугарч хөл доор шавар шал шалхийж гол дээр цөн шаржигнана. Энэ бүх чимээн дотроос хашаатай буга манжин тамшаалах нь Комаровыг бүхнээс илүү баярлуулж,

	— Тамшаалж байгаа болохоор давхина л гэсэн үг дээ гэв...

	Буга Брянскийн ойгоор давхих болжээ.

	 

	1965

	 


ХАЖУУГААР НЬ ӨНГӨРӨӨРЭЙ

	Ойн цоорхой хатжээ. Гацуур модон доорх сүүлчийн цас хайлна. Ойн амьтад үр төлөө гаргаж эхэлжээ. Бөглүү газарт сүндэс, эм буга тугаллаж, бөжин байдаг чадлаараа харайлдан, эм баавгай томоогүй, сониучхан бамбарууштайгаа тэнүүчилж, гавар нүхнээсээ гарч наранд ээж эхлэх цаг дөхжээ.

	 

	[image: Image]

	 

	Ойд жижигхэн амьтадтай тааралдах ямагт баяр баясгалан төрүүлдэг. Зулзага нь аюул ирэхийг бас л сайн мэдэхгүй байна. Заримдаа нуугдаж, заримдаа хүн рүү татагдана. Ийм үед бид алдаа хийх нь олонтоо байдаг. Бөжин, гөрөөсний зулзага, хотол ойд ганцаархнаа хаягдаж арчаагүй болсон юм шиг байна. Бид тэгэхэд нь тэднийг аврах гэж яаравчилдаг. Энэ үед сайн үйлс бүтээж байгаа мэт бидэнд санагдана. Үнэн хэрэгтээ зовлонгийн анхны үйл явдал эндээс эхэлдэг юм.

	Олсон амьтан халамжтай арчилгааг хүлээн авалгүй, өдрөөс өдөрт сульдаж доройтсоор эцэстээ үхэхийг бид гэртээ үзнэ. Хэрэв нялх амьтныг гэрийн болгож чадвал зовлон гагцхүү сунжирсаар байх болно. Бөжин гэр дотуур цовоо сэргэлэн харайж тааралдсан болгоныгоо овжиноор нурааж эхлэхэд түүнийг яахаа бид мэдэхээ болино. Суллаад тавьчих уу? Гэтэл чөлөөт биш амьдралд дассан амьтан онгон байгалийн хүнд нөхцөлд амьдарч чаддаггүй болохыг ойлгох эрүүл ухаан бидэнд хүрэлцээтэй бий. Амьтны хүрээлэнд өгөх үү? Бас амьтны хүрээлэн бүгдийг орогнуулж амжихгүй. Тэгээд бүх амьдралаараа торонд байх ч өрөвдмөөр байна.

	Ялангуяа иймэрхүү маягийн түүх бамбарууш, хотолтой олонтоо тохиолддог. Тэд түргэн өсөж удалгүй том амьтан болохоор тэжээх ч хүндэрч бас хүмүүсийн ойролцоо байлгах аюултай болно. Торнисон бамбарууш ердөө тоглож байгаад л эмчид очихоос аргагүй болтол шарх сорви гаргаж болно. Олон баавгайтай, бамбарууш нь хүний гарт олонтоо ордог Камчаткад гэрийн гадаа гинжтэй байгаа амьтныг би нэг бус удаа харсан билээ. Амьтан архирч хүрхрэн газар самардсаар байна. Эрт, орой хэдийд боловч түүнийг буудах хэрэгтэй болно. Өөр арга байхгүй. Тэрээр ойд амьдарч чадахгүй. Түүнээс салах амаргүйн учир нь тэр гэртээ буцаж харих замаа олно. Би Ярославль мужид суллаж тавьсан баавгайн зургийг авсан юм. Баавгай ойгоос буцаж яваа эмэгтэйчүүдийг тосож жимс, мөөг хийсэн сагсыг нь булаан авч байлаа. Ийм баавгайг орон сууцны дэргэд байлгахыг тэсвэрлэх аргагүй болж анчин дуудсан юм...

	Байгальд ухаалаг бус биеэ авч явах тохиолдол надад ч таарсан билээ.

	Дөрвөн жилийн өмнө би зун Курск хотын орчимд ойд амьдарч байв. Би өглөө эрт жимээр дугуйтай явж байгаад бүлтгэр нүдтэй үсэрхэг, нүдэнд дулаахан амьтныг золтой л дайрчихсангүй. Энэ нь нохой илбэнхийн зулзага байлаа. Зулзага унадаг дугуйг налаад яагаад ч юм зугтахгүй байв. Би түүнийг уруу татан өвөртөө хийж ой хамгаалагчийнд авчрав. Тэр хоёр долоо хоног шүүгээнд амьдарч өндөг, мах дуртай идэж байв. Гэтэл ой хамгаалагчийн өрөөнд араатны үнэр ханхлах болов. Би түүнийг урьд нь барьж авсан газартаа аваачиж тавих боллоо. Элбэнх бут дундуур жирсхийгээд далд орчихлоо. Тэгэхэд нь амьдарч чадах нь дээ гэж өөрийгөө тайвшруулав. Гэтэл би таван өдрийн дараа ойн цоорхойд шаазгай байхыг харав. Тэд юунд цугласныг мэдэхээр яваад бүх явдлыг тэр даруй ойлгосон билээ.

	...Ойд нялх амьтад тааралдвал түүнийг «аврах» гэж бүү яараарай. Тэр нь гол төлөв эхээсээ түр зуур төөрсөн байдаг. Хүмүүс өнгөрч бүх юм тайван болохоор эх нь дуу авиа, үнэрээр нь олно. Хажуугаар нь өнгөрөхдөө дурсгал болгон зургийг нь дарж холоос ажиглаж байгаад замаараа явагтун. Харин жижиг амьтан ойдоо үлдэг. Таны гар хэчнээн халамжтай байлаа ч гэсэн тэр тэндээ байх нь түүнд амьдрах боломжийг илүү олгоно.

	 

	1970 он

	 


ГАВРИЛОВЧЛОЛ

	Мод, ширээ, хад, хашаа, цэцэрлэгийн сандал, агуй, сүм хийд, цахилгаан шатан дээр бичиг үлдээж болохгүй гэж «ер нь хэдэн ч удаа хүмүүст шаардаж байв...». Хэрэг алга. Хүмүүс бичсээр байна!

	Железноводскт Железная гэдэг уул бий. Тэр уул зам дундуур нь хэрсэн бор чулуунаас тогтдог. Царс, агч мод, өмхий ховол дундуур цаг хэртэй яваад оройд нь хүрч болно. Железная уулын орой дээрх хошуунаас Лермонтовын магтан дуулсан тэр газар харагддаг. Железноводскт амарч байгаад уул руу нэг буюу хэд хэд гарахын тулд уулчин байхын хэрэггүй юм. Хүмүүсийн хөлөөр өнгөлөгдсөн чулуун хошуу болжээ. Харин чулуун дээр нэг ч бичиг байхгүй! Тэндээс өгсөн явахад зэрэгцээ нь Кисловодскийн дэргэд нүцгэн чулууны ам метр болгоныг үлдээлгүй асар их мэрийлттэйгээр сараачсан байхад яагаад ч юм Железная уул онгон цэвэр хэвээр үлджээ. «Энд үргэлж хүнтэй байдаг учраас нэрэлхдэг юм» гэж нөхрийн минь хэлсний дараахан чулууны цаана явган сууж байгаа дөч гаруй насны хүнийг бид харав. Будагтай хувин, баруун гартаа бийр бариад хийж байгаа ажилдаа улайран хүүхэд өнгийн харахыг ч огт анхаарсангүй. Гэрэл зургийн аппарат шажигнах нь мөн л түүнийг ажлаас нь хөндийрүүлсэнгүй. Цамц, малгайгаа будаг болгочихгүйг хичээж байгаа хүн зунгааралдсан хар үсгийг хичээнгүйлэн сийлнэ. Бид түүнийг ичээж зовоох гэж оролдов. Ямар ч амжилтад хүрсэнгүй. Гагцхүү нийтээрээ инээлдсэн нь эцсийн эцэст тэр хүнийг босон харайлгав. Сувилуулагч хувин, бийрээ шүүрч аваад доошоо өвсөн дундуур шурхийн алга боллоо. Гэхдээ Железная ууланд түүний тухай дурсгал үлдсэн юм. Өнөө үед ГАВРИЛОВ гэсэн хагас алд үгийг хэн ч уншиж болно. Иргэн Гаврилов нэрээ бичиж амжсангүй.

	Түүний зүтгэлийг төсөөлөн бодоцгооё. Уул орчмын хотын хаа нэгтэйгээс будаг гуйж, таарах тохирох бийр олж энэ бүх зүйлээ аваад уул руу гарч бүгдийн нүдэнд ил газар сууж бичих хэрэгтэй байв. Ихэрхэг зан бол зэвүү хүрмээр зүйл юм. Өөрийгөө ажил үйлсээрээ мөнхжүүлж чадахгүй хүн ийнхүү хар будгаар мөнхжүүлдэг ажээ. Энэхүү шунал нь олон улсын чанартай, олон тооны өргөрөгт хөгжин цэцэглэж байдгийг сүм хийд, хад, ойн мод дээрх гараар бүтсэн хэт олон тооны «эрхэм дээжүүд» гэрчилж байна. Нэгэн цэцэн үгтэй хүн «Байгалийг хямгадаж хайрлахгүй бол тэр нь хүрээлэн байгаа орчин болж хувирна» гэж аятайхан хэлсэн байдаг. Өнөөдөр х ү р э э л э н б а й г а а о р ч и н хэмээх ойлголттой бохирдолт гэсэн ойлголт ямагт холбогдож байна. Орчныг бохирдуулагч нь гагцхүү фабрикийн бохир хаягдал, химийн хор биш ээ. Бидний байгальд байсны ул мөр болох элдэв янзын бичээс мөн л багагүй бохирдуулга юм. Байгалийг ингэж бузарлах нь аугаа их заналхийлэл мөн. Төгөл, агуй, дээр үеийн барилга байгууламж юу болж хувирах вэ? Мөн чанартаа «гавриловчлолын» алхааг эцэс болгоход тийм ч хүнд биш шүү дээ. Ердөө л бичихгүй, цүүцдэхгүй, сийлэхгүй байх хэрэгтэй. Өөрийнхөө нэрийг мөнхжүүлэх ариун шударга олон арга амьдралд бий. Харин Гавриловын цуу бол ичгэвтэр цуу юм.

АМЬДРАЛ ДАХЬ БАЙР СУУРЬ

Автоматически созданное описание]

	 


УЛААН НОМ

	Яллах баримт болсон зургийг олон хүн мэднэ. Түүнийг дэлхий даяар номын хавтас, ухуулах хуудас, сэтгүүл, уудлан илчилсэн нийтлэлүүдэд хааяагүй хуулбарлан тавьдаг. Илчүү модон дуулга малгайтай, шүдэндээ гаанс зуусан, өвдөг дээрээ винтов буу гангархан тавьсан хүн, хэдийгээр өөрийг алдаршуулна гэж илт хүсэж байсан ч гэсэн иймэрхүүгээр зард гарна гэж бод оо бол уу даа.

	 

	[image: Image]

	 

	Зургийг XX зууны эхэнд Дорнод Африкийн хаа нэгтээ авчээ. Авлагаа дуусжээ. Судалт тахь, гөрөөсний толгой, зэрлэг амьтдын гулууз байхыг бид харцгааж байна. Бүгдийг нь овоолон хаяж, энэ явдлыг харсан хэн ч гэсэн, түүнийг гүнээ хүндэтгэх болно гэдэгт итгэсэн баатар дунд нь заларна. Чухамхүү анчны нэрийг мэдэхгүй боловч түүний дүр Хүнийг яллагч болжээ. Зураг нь хүн байгальтай үрэлгэн, бодлогогүй хэрцгий харилцахын бэлэг тэмдэг болжээ.

	Сүүлийн хоёр мянган жилд том амьтдын зуун арван төрөл, салбар төрөл Газрын гадаргаас арилан устжээ. Энэхүү хохирлыг цаг хугацаагаар «хуваарилбал» яаж явагдсаныг үзэцгээе. Гуравны нэг нь (зуун арван төрлөөс) арван найман зууны туршид устгагдсан байна. Нөгөө гуравны нэг нь зөвхөн өнгөрсөн ганц зуунд хөнөөгджээ. Үлдсэн гуравны нэг нь үндсэндээ одоогийн үеийнхний нүдэн дээр арилан устсан байна. «Хуваарилал» нь Газар дээрх хүний өсөлт, хүний хүч, техникийн хангамжаас шалтгаалсан нь илт байна.

	Бүх сөнөсөн амьтдыг тоочих бололцоогүй юм. Бид тэдний дүрийг үлэг гүрвэлийн дүр адилаар зураг, музейд тавигдсан яс, чихмэл, жуулчдын тодорхойлон бичсэнээр төсөөлж болох юм. Харин тэр амьтад маань саяхан л амьдарч байсан шүү дээ. Тухайлбал, XI—XII зууны заагт амьдарч байсан оросын ван Владимир Мономах зэрлэг бух гөрөөс агнаж (түүгээр ч барахгүй бухад мөргүүлж шархадсан) байжээ. Энэ амьтан урьд нэгэн цагт Европын нутагт өргөн тархсан байлаа. Энэ амьтан байхгүй болжээ.

	Хүмүүс 1741 онд Камчаткийн орчимд анх удаа мэдэгдээгүй арал дээр хөл тавиад асар том номхон амьтан (халим ч биш, загас ч биш) болох эрэг орчимд сүргээрээ амьдардаг далайн үнээг эхлэн харжээ. Хорин долоон жилийн дараа Командорын арал дээр нэг ч үнээ байсангүй.

	Энэтхэгийн далайн арлуудад хүмүүс ирснээр ер бусын гайхалтай дронт шувуу мөн ингэж түргэн үхжээ. Асар том шувуунд дайсан байсангүй. Томоосоо болж нисэх чадвараа алдсан болхи шувуу хүнээс зугтан гүйж амиа аврахыг оролддог байв. Түүнийг саваагаар агнадаг байлаа. Тэгээд бүгдийг нь цохиод алчихжээ... Дронт, далайн үнээний хувьд хүн өөр гарагийн ирүүл хүнтэй адил байв. Бөглүү газар нутгийн уугуул амьтад хүнээс өөрийгөө юугаар ч хамгаалж чадахгүй байв.

	Харин хүний зан араншныг амьтад таньж мэддэг тэр газарт ч түүнээс аврагдах явдал зуунаас зуунд, жилээс жилд хүндэрсээр байлаа. Зуун жилийн өмнө Америкт б я д а н я в а г ч т а г т а а нэртэй шувуу амьдарч байв. Энэ шувууны тоо, зарим сүрэг нь хоёр миллиардаар тоологдохоор тийм асар олон байв. Байгаль судлагчдын яв цав тэмдэглэл байгаагүй сэн бол энэ асар том тоонд итгэхэд хэцүү байх сан. Тагтааг агнах маш амархан байв. Тагтааны сүрэг суурин газар дээгүүр тэнгэр бүрхэн нисэж ирэхэд түүнийг буугаар галлаж, галт сум, их буугаар буудаж, тороор барьж, саваа, чулуугаар цохин алдаг байжээ. Энэ нь юугаар төгс өө вэ? Эдүгээ Газар дээр бядан явагч тагтаа нэг ч алга болжээ!

	Америкийн бизонууд мөн иймэрхүү хядаанд нэрвэгджээ. Америкийн талд барагцаалбал нийтдээ 70—80 сая байв. Шинэ Ертөнцийг эрчимтэй эзэмшсэн тавин жилд бизоныг хөнөөжээ. Хэн хүссэн болгон тэднийг хяддаг байв. Галт тэрэг шаардлагатай газарт зогсож зорчигчид ердөө л цонхоор бууддаг байжээ. «Анчид» гагцхүү арьс, эсвэл хэлийг нь авдаг, заримдаа юу ч авалгүй ердөө л зугаацахын тулд бууддаг байлаа. Тэр нь олон сая сүргээс дархан цаазтай газарт хэдхэн зуун амьтан үлдсэн гунигт үр дүнд хүргэсэн юм.

	Зарим амьтдын сөнөх нь амьдралын хувьслаас болсныг үнэн шударгаар хэлэх хэрэгтэй. Асар том бие, болхи байдал, амьдрах газартаа муу зохицдог нь, тухайлбал, олон тооны гүрвэлүүдийн сөнөх тавилан болжээ. Энэ утгаар авч үзвэл одоогийн асар том амьтдын (жишээ нь заан, халим, хирсийн) амьд мэнд үлдэх боломж, тухайлан хэлэхэд молтогчин туулай, үнэгнийхээс олон дахин бага юм.

	Гэлээ ч гэсэн хүн л амьтдыг агнаж, амьдрах газаргүй болгон тэднийг сөнөх тал руу нь ойртуулж байна.

	Хүний хэрэгцээ шаардлагаас биш, цамаан зан, атгаг сэжиг, алдар нэр хүссэнээс болж олон тооны амьтад сөнөхийн ирмэг дээр тулсанд юунаас ч илүү гомдмоор байна. Африкийн олон арван мянган заан биллиардын бөөрөнцөг, сийлмэл чамин зүйл зэрэг хүнд зайлшгүй хэрэгцээтэй бус зүйлийг хийхэд «цагаан шүдийг» нь ашигладгаас болж л хөнөөгдсөн байна. Нунтагласан эвэр нь өвгөчүүлийг залуужуулдаг гэсэн төөрөгдлөөс болж хирсийг буудаж байв. (Одоо ч сэмхэн буудсаар байна.) Гангалагчдад тэмээн хяруулын өд таалагддагаас тэрээр дөнгөн данган эсэн мэнд үлджээ. Мөн ийм шалтгаанаар цагаан дэглийг бараг устгав. Хүн хачирхалтай арьсаар хийсэн цүнх барьж хээнцэрлэхийн тулд матрыг хөнөөж байв. Профессор Гржимек, нэрт жүжигчин Жина Лоллобрижидэд захиа бичиж нийтлүүлэн, түүндээ чинээлэг хээнцэрчүүдийн хорхойг хөдөлгөхгүй байх, тэгснээрээ ховордсон амьтны үлдсэн хэсгийг аврахын тулд ирвэсийн арьсан дээлээ өмсөхгүй байхыг эрдэмтэн хүссэн билээ...

	Өнөөдөр амьтдын зургаан зуун (!) төрөлд Газрын гадаргаас арилан устах аюул заналхийлж байна. Эрдэмтэд: «Яаралтай арга хэмжээ авахгүй бол тэд ойрын гучин жилд устана» гэж үзэж байна. Тэгвэл ямар нэгэн арга хэмжээ авч болох уу?

	Болно оо. Бүр өнгөрсөн зуунд амьтадтай газар нутгаа хуваалцаж, тэднийг хуулиар хамгаалж болохуйц тайван бүсийг тэдэнд үлдээх хэрэгтэй гэдгийг хүмүүс ойлгосон билээ. Ингэж дархан цаазтай газрууд бий болсон юм. Өнөөдөр тэдгээр нь Газар дээр хэдэн зуу байна. Дархан цаазтай газар байгаа нь хүмүүсийн мэргэн бодлын гэрч юм. Гэхдээ олон амьтныг ердийн хамгаалалтаар аварч чадаагүй билээ. Тухайлбал, минж, зубр (европын бух гөрөөс), үхэр халиу, бөхөн, коала баавгайг аврахын тулд эрдэмтэд яаралтай арга хэмжээ авч, их чармайлт гаргаж, мөнгө хөрөнгө зарцуулах хэрэгтэй байв. Тэгснээр л тэднийг аварсан билээ.

	Зөвлөлт Холбоот Улсын хээр талд эдүгээ бөхөн гөрөөс олон мянгаараа байна. Европ, Азийн жижиг голд минжийг тараан нутагшуулав. Зубрын тоо удаан атлаа тасралтгүй өссөөр байна... Чармайлт нь талаар өнгөрсөнгүй. Гэвч аюулын улаан дохио шинэ амьтдын олон төрөл дээр асаж байгаа учраас чармайлтаа улам нэмэгдүүлэх ёстой.

	Олон улсын байгаль хамгаалах холбоо зургаан зуун амьтныг түгшүүрийн тусгай Улаан цомд тэмдэглээд байна. Эргүүлдэг томоохон хуанлитай төсөөтэй энэ ном эрдэмтэд, байгаль хамгаалах үндэсний төв болон нийгэмлэгүүдэд бий. Энэ ном жил тутам шинэ мэдээгээр баяжсаар байна. Амьтад яаж байгааг, тэдгээрийн тоо өсөж, эсвэл буурч буйг, хэрхэн хамгаалагдсаныг, амьтан судлалын хүрээлэнд үржиж байгаа эсэхийг, амьтны энэ төрөл нийтдээ хэд үлдсэнийг уг номоос мэдэж болно. Ийм маягаар Улаан ном нь Хүний хүнлэг чанарын баримт бичиг юм. Үндэстэн бүр өөрийн байгалийн эрдэнэсийн төлөө дэлхий дахины өмнө хариуцлага хүлээж байна.

	Улаан ном бол амьд баримт бичиг юм. Тэр нь баяжиж, тодотгогдож, түүнд амьтдын шинэ төрлүүд бичигдэж байдаг. Эрдэмтэн, анчин, байгаль сонирхогчид, ер нь сонирхсон хүн болгон энэ баримт бичгийг хөтлөхөд оролцож болно.

	«Бар, алаг нугас буюу аль эсвэл ямар нэгэн шар хошуут дэглийг яагаад хамгаалж байгаа юм бэ? Уссурийн ойд хэдэн зуун амьтан амьдарч байх нь хүнд тийм их чухал гэж үү?» гэсэн асуулт гарч болох юм. Тийм ээ, маш чухал! Амьтдын аль ч төрөл - анааш, хулгана, эсвэл өрөвтас зан авирын нууц, амьдралын өөрийн хэвшил, бие махбодын янз янзын бүтэцтэй байгалийн давтагдашгүй бүтээл учраас чухал юм. Үгүй болсон машиныг шинээр хийж, байшин, завод, хотыг сэргээн босгож, хөшөөг тодорхойлон бичсэний дагуу засаж болно. Үгүй болсон амьтдыг шинээр зохион бүтээх бололцоогүй юм! Гагцхүү үстэй хилэн, нейлоноор түүнтэй төсөөтэй тоглоом хийж болно.

	Хүмүүсийн байнгын эрмэлзлийн нэг бол амьдралыг танин мэдэх явдал юм. Танин мэдэлтийн ном олон хуудастай атал зөвхөн түүний эхлэлийг уншаад байна. Амьдралын мөн чанарыг ойлгохын тулд Газар дээрх элдэв төрлийн амьд зүйлийг хамгаалах нь чухал боллоо. Хүн үүнийг ойлгоод амьд объектуудын үнэ цэнийг ухаарч эхэлж байна. Тухайлбал, америкчууд эсэн мэнд үлдсэн дөчөөд цагаан тогорууг хамгаалахын тулд сая доллар төсөвлөжээ.

	Амьд байгалийн аж ахуйн бололцоог ч хүн эцэст нь хүртэл үзээгүй байна. Арван таван жилийн өмнө далайн гахайг гаршуулах тухай хэн ч бодоогүй, өнөөдөр энэ ажлыг чухал гэж үзэж байна.

	Эцэст нь асуудлын ёс суртахууны тал байгаа юм. Газар дээр байгаа хүн төрөлхтөн эргэж харахгүйгээр ажил үйлсээ явуулбал гагцхүү шавж, бор шувуу, хулганын нийгэмд байх болж болно. Энэхүү гунигтай, нэлээд бодитой ирээдүйг хүлээн зөвшөөрч болох уу? Үгүй. Амьдралд дуртай хүн болгон үгүй гэж хэлнэ.

	Хавар нисэн өнгөрч байгаа тогорууны цувааг харах, алтан гургалдай, бөднө, хөхөөний дуу сонсох, ойд яваа хандгайг санамсаргүй үргээх, уссурийн тайгын хаа нэгтэйд үстэй хилэнгээр хийсэн биш, амьд бар явж байгааг мэдэх нь амьдралын их баяр баясгалан биш үү! Энэхүү баяр баясгаланг үнэлж, түүний төлөө хүн бүр чадлын хэрээр тэмцэх явдал орчин үеийн хүний үүрэг мөн.

	 

	1971 он

	 


ИРВЭС АЛСНЫ ШАГНАЛ

	«Победа» хамтралын анчин ирвэс алжээ. Энэ тухай «Туркменская искра» сонин: «Малчин буугаа ямагт бэлэн барьж байв... Хамтралын захиргаа комсомолын гишүүнийг шагнаж баяр хүргэсэн байна» гэж уншигчдад мэдээлсэн ажээ.

	Мөн тэр районд, «Захмет» хамтралд иймэрхүү явдал бас гарч байв. Хоньч нохой ирвэсийг эргүүлжээ. Ирвэс зайлж чадах байсан боловч замд нь хоньчин байжээ. Мөргөлдөөн дахиад л амьтны талд ашиггүйгээр дуусжээ. Энэ тухай ч «Туркменская искра» сонин мэдээлсэн байна. Хонь баригдаагүй, малчид үүрэглээгүй, бас шагнал, хүндлэл хождоогүйг сонин таатайгаар мэдээлжээ.

	 Энэ мэдээг уншихад гунигтай юм. Гунигладгийн учир нь туркмены газрын эрдэнэ болсон мэнгит (цаст уулын барс) болон ирвэс сөнөж байгаа амьтдын Улаан номд бичигдсэн юм. Эдгээр амьтад нь тун цөөн тоотой үлдсэн учир буун дуу болгон сүүлчийнхийг хөнөөхөөр байна. 

	Малчид Улаан ном байдаг тухай мэдэхгүй байж магадгүй. Тэд мэнгит болон ирвэсийг хуулиар хамгаалдаг, эдгээр амьтдын амьдралын үнэ цэнийг хэдийнээ хонины хорогдлоор хэмжиж болохгүй болсныг мэдэхгүй байжээ гэж үзэж болох юм. Үүнийг малчид мэдэхгүй байж болно. Тэгвэл сонин... Сонин мэдэх ёстой. Мэнгит ба ирвэс нь тоотойхон хэд үлдсэн учраас тус улсын мал аж ахуйг хөнөөх чадваргүй юм гэдгийг уншигчдад сануулах ёстой байсан байх аа. Хэрэв ирвэс хонины дэргэд байвал түүнийг зугтаалгахын тулд хий буудах л (үүнийг малчид мэднэ) хангалттай. Гагцхүү шархадсан амьтан хүн рүү дайрч болно гэсэн тэдний сайн мэддэг зүйлийг малчдад сануулах хэрэгтэй байв. Ирвэс, мэнгитийг буудах нь «нийгмийн баялгийг хайрлах» нэрийн дор ердөө л ан, ялт ан хийсэн хэрэг болохоос баатарлаг үйлс огт биш ээ.

	Хэвлэлийн алдааг засах хэрэгтэй. Энэ нь гагцхүү туркмены сонины ажилтнуудад хамаарах зүйл биш ээ. Бяцхан тэмдэглэлд бар, шилүүс, ирвэс, баавгайтай «тулалдсаныг» алдаршуулан магтах нь нэлээд олонтоо байдаг. Хүн ийм тохиолдолд ямагт баатарлагаар харагддаг. Үнэн хэрэгтээ ердөө л «буу бэлэн байсан» байна шүү дээ. 

	Манай үе бүх амьд зүйлд хямгатай хандахыг шаардаж байна. Алж агнахыг нь хуулиар хориглосон болон олон улсын Улаан номд орсон амьтдын сөнөж байгаа ховор төрлүүдийн тухай онцгой хэлэх хэрэгтэй. Манай эрин үеийн хамгийн чухал баримт бичгийн тухай дүрэмд өгүүлэхдээ «Улаан номд бичигдсэн амьтад нутаг дэвсгэрт нь байгаа орон бүр, өөрийн байгалийн эрдэнэсийг хямгадахын хувьд бүх хүн төрөлхтний өмнө ёс суртахууны хариуцлага хүлээнэ» гэжээ. 

	Эрдэмтдэд «хутганы ирэн дээр» буй амьтдын нэрсийн жагсаалт мэдэгдэж байгаа билээ. Гэвч энэ нь бага юм. Гамшигт нэрвэгдэж байгаа амьтдыг бүгд мэдэж байх ёстой. Амьтдыг аврах баталгаа нь гагцхүү үүнд л байгаа юм. Учир нь уламжлал, төөрөгдөл, бүдүүлэг байдал, дадлын хүч болон хууль зөрчих нь хөнөөл учруулсаар байна. Ялгаж сонголгүй буудах, сүүлчийн хоргодох байрнаас нь амьтдыг салгаж буй нь ямар утсыг тасалж байгааг бүх хүн мэдэж байх ёстой. «Үл мэдэх явдлыг устгах» хангалттай олон зам бий. Сонин, телевиз, радио, ном, ил захидлын хуудас, цуврал марк, чүдэнзний хайрцаг дээрх зураг нь онц чанд хайрлах хэрэгтэй ямар амьтад, шувууд байгааг ойлгомжтой үзүүлж чадна. Гамшигт нэрвэгдэж байгаа амьтад руу буу шагайсан бүх хүнийг хатуу чанд цээрлүүлэх хэрэгтэй нь гарцаагүй. Өнөөдөр ирвэсийг алах нь баатарлаг үйлс биш, харин гэмт хэрэг мөн. 

	 

	1974 он

	 


УСТАЖ БАЙГАА ЗАГАСЧИН ШУВУУ

	Вашингтоноос зуугаад километрийн зайтай тэнгисийн булангийн эрэг дээр Америкийн Нэгдсэн Улсын ямар нэгэн хувийн өмчтөнөөс зөвлөлтийн элчин сайдын яамны худалдан авсан жижигхэн газар байдаг. Тэнд пионерын лагерь, элчин сайдын өргөө байрлана. Бүтэн сайн өдөр бид Борис Стрельниковын хамт хүүхдүүд эргэхээр очоод яг «зөвлөлтийн эзэмшлийн» хил дээр энэ үүр байхыг би харав. 

	Ямар ч үүр анхаарал татдаг, харин энд бол барагцаалбал метр хэрийн өргөнтэй титэм хуурай модны орой дээр өмсгөөтэй нь бүр ч сонирхолтой байв. Явлаг сар уу?.. Бид машинаа бутны цаана нуув. Би фокусыг нь сунгасан аппаратаар зургийг нь авч дараа нь эрдэнэ шишийн талбайн зах, ойн цоорхойн бут дундуур мяраан модонд ойртож очлоо. Үүр амьдралын ямар ч шинж тэмдэггүй харлаж байв. Гэтэл модон доор загасны яс, том хайрс цайран харагдав. Явлаг сар байх нь ээ! Би Борист нуугдах дохио өгөөд, өөрөө царсны нойтон бутны ард сууж үүрнээс ямар нэг амьтан толгойгоо цухуйлгах буюу олзоо аваад эргэж ирэхийг найдан хүлээв. 

	Асар том шувуу үүрнээс тасран гарч тэр даруй модны зах руу далд орох мөчийг би алдан өнгөрүүлчхэв. Минутын дараа явлаг сар усны дээгүүр элэн халин нисэж байхыг бид харав. Дурангаар харахад сүүлэн дээрх өвөрмөц судал үл мэдэг ялгагдаж, том өргөн жигүүр нь усны эрэг орчмын агаарын урсгалд шувууг тогтоож байлаа. Тэр тэнгисийн булан дээгүүр тойрон нисэж дээш хөөрөв. 

	Явлаг сар... Зуугаад, эсвэл таван зуу орчим жилийн өмнө тэр нь газар дээр бараг л хамгийн их тархсан махчин шувуунд тооцогдож байлаа. Тэрээр Европ, Ази, Африк, Америк, Австралид нутагшиж байв. Голын загас ус цалгиулж байдаг тэр газарт явлаг сар ч амьдарч байв. Би хүүхэд байхдаа Воронеж орчимд жижигхэн Усманка гол дээр энэ шувууг харсан билээ. Тэрээр урт хөлөө урагш сунган ус руу чулуу мэт ташин унаж алга болсноо тэр даруй хумсандаа загас шүүрчихсэн гарч ирэхийг хардаг байв. Тэрээр загасчны тавьсан өөшийг олзоо болгодог учраас түүнийг хялайн үздэг байлаа. Тэр ч байтугай тосгоны тэргүүн анчин Самоха өвөө ч гэсэн явлаг сарыг мэргэн буудсан гэж онгирох үндэсгүй байв. Шувуу маш болгоомжтой. Тэр нь хаа нэгтээ бөглүү газарт, магадгүй манай гол урсан гардаг дархан цаазтай ойд амьдардаг байсан нь илт. Усан дээгүүр арав, түүнээс ч илүү километр нисэх нь түүнд юу ч биш байв. 

	Эдүгээ олонх газарт жараахай, хурууны чинээ алгана л үлдсэн учир Усманкад явлаг сар байхгүй болжээ. Мэргэжлийн загасчин болох явлаг сард тэнд агнуургүй болсон байжээ. 

	Би бас сүүлийн жилүүдэд бусад олон гол мөрөнд явлаг сар байхыг харсангүй. Үүний учир нь гагцхүү шувууг ямар ч байсан буудан алж, маш том, тод үүрээ засах бөглүү газар бараг байхгүй болсных биш юм. Голын загас энд тэндгүй алга болж байгаад гол учир нь байна. Ямар ч гэсэн зөвхөн загасаар хооллож зохицсон шувуунд загас бага болжээ. 

	Явлаг сарыг сүүлийн удаа Сибирьд, Обь мөрний хүнд хараахан хөндөгдөөгүй цутгаланд байхыг би харсан юм. Тэрээр усан дээгүүр барагцаалбал арван таван метрийн өндөрт нисэж голын эргэлт дээр бидний завийг үзээд огцом дээш хөөрөн одов. Тэгж явж байхад торонд суулгасан явлаг сарыг надад үзүүлсэн билээ. Түүнийг усан дээр хавх (өөш нь амьд загас байжээ) тавьж барьжээ. Тод шар хоёр нүд, хүчирхэг урт хөл, айснаас болж онгойсон хошуу, үл мэдэг өргөгдсөн жигүүрийг нь санаж байна. Шувууны төрх байдалд айсан, аргаа барсан янз харагдаж байв. Загасчин, удаан гуйж зөвшөөрүүлэх гэсэнгүй явлаг сарыг суллан тавив. Тэрээр хашааны цаад талд байсан чарга дээр бууж хагас минут хэртэй сууж эргэн тойрноо харсны дараа, надад гайхалтай том мэт санагдсан жигүүрээ тэнийлгэсэн билээ... 

	Бид Америкт Вайоминг муж улсын загас үржүүлэх станцад явлаг сарыг анх удаа харсан юм. Бид урсгал устай, бетондож хийсэн сувгийн дэргэд зогсож байв. Загас үржүүлэгч Том Диксон бидэнд юм үзүүлж явахдаа багсармал тэжээлийн хорголжийг атган цацаж байв. Суваг доторх усанд загас бужигнаж байлаа. Гэнэт Том хувингаа тавиад хүү Чакдаа дохив. Тэрээр саравч руу гүйгээд буу аваад ирлээ. Эцэг нь явлаг сар байхыг ажигласан ажээ. Тэрээр «Шувуу биднийг цөлмөж байна. Яльгүй л үүрэглэвэл тэр олзоо шүүрч аваад л одно» гэж өгүүлсэн юм. 

	Загасыг хаана нэгтэйгээс хайх нь зайлшгүй, бас ус руу дайрах нь тэр болгон амжилттай болдоггүй учир явлаг сарыг ойлгож болох юм. Гэтэл тэнд бүгд сайн загас байв. Бөөн хар сэрвээт чөрх загас тэдэнд огт зориулагдаагүйг шувуу хаанаас мэдэх бил ээ?

	Том Диксоны бетоноор хийсэн сувагт ан хийхээр ирсэн хоёр явлаг сар амиа алдаж, үлдсэн бусдыг нь айлгахын тулд түүнийг усны дэргэдэх модон дээр өлгөжээ. 

	Гэтэл эдэлбэр газарт явлаг сар нутагшвал аз жаргалтай байхын дохио гэж үздэг үе Америкт байсан билээ. Ийм бишрэлийн шалтгааныг ойлгоход хүнд биш ээ. Хэсэгчилсэн газар явлаг сар байх нь голд загас байгааг магадалсан тэмдэг юм. Хүнд хөндөгдөөгүй онгон байсан газар дээр загас бүгдэд нь хүрч байлаа. Анхны ирүүл хүмүүс «түүнийг саваагаар цохин алж», «гүехэн голд завиар явдаг индиан хүүхдүүд загасыг гол төлөв нум сумаар агнаж», «хилэм загас бяцхан завь руу шууд үсрээд орчихдог явдал тохиолддог» байсныг сэтгэл нь татагдан нүүж нутагшсан хүмүүсийн тэмдэглэлээс бид уншиж байна. Загас элбэг дэлбэг учраас загасчид ч туйлж байсан нь гайхмаар зүйл биш юм. Явлаг сар Америкт хэмжээлшгүй олон тоотой байсан гэж бичиж байна. «Английн нүүн суурьшигчид том шувууд загасны араас шунгахыг гайхан харж байтал цовоо дээрэмчин — цагаан толгойт далайн бүргэд олсон олзыг нь булаан авахын тулд золгүй явлаг сар луу дайрахыг үзээд бүр ч их гайхжээ». 

	Дашрамд хэлэхэд чадварлаг загасчны дэргэд гагцхүү илүү хүч чадалтай далайн бүргэд хооллодог юм биш ээ. Явлаг сарны үүрний дэргэд элээ нутагшиж баялаг хоолны нь үлдэгдлийг идээд сэтгэл ханана. Явлаг сарны хажуугаас ямар нэг юм зайлшгүй олж идэж болно гэдгийг хон хэрээ, турлааг мэддэг. Шувуу яах вэ! Хүмүүс (хачин тохиол!) явлаг сарны олзноос хооллож байжээ. Европоос Америк руу зүсэн зүйлийн хүмүүс нүүж нутагшсан байна. Нээгдсэн газрыг баялгийн сан болгон ашиглаж чадах ухаантай хүчтэй хүмүүс байв. Харин онгон байгальтай тааралдаад зохицолгүй, элбэг дэлбэг газар дээр өлсөж үхсэн балмагдсан хүмүүс ч бас байлаа. Ж. Бейклесс «Америкийг анх нээгчдийн нүдээр харахад» гэдэг номдоо: «Хүнсний нөөц дуусахаар зарим нь хүн идэж, нөгөө хэсэг нь нэлээд ер бусын аргаар хүнсээ олж иддэг байлаа. Тэд явлаг сарны үүрийг ширтэж, золгүй махчин шувуу өлсгөлөн ангаахайнуудаа тэжээхээр загас авчирч өгч дөнгөж амжмагц түүнийг нь үүрнээс нь хулгайлдаг байлаа» гэж нүүн ирэгчдийн нэг отрядын тухай өгүүлжээ. 

	Америкт явлаг сар энд тэндгүй амьдарч байв. Түүний дурладаг өндөр мод байхгүй тэр газарт шувуу хадан дээр, талын районуудад газар дээр ч суудаг байжээ. Тэгэхдээ хоол элбэг дэлбэг байсан нь шувуунд сүргээрээ нутагших бололцоо олгож байв. Гэтэл энэ нь махчин шувуудад нэлээд ховор байдаг. Одоо үед хордогдсон усанд шувуу ч, хүн ч идэх загас байхгүй болсноос Америкийн олонх нутагт явлаг сарны үүр ховорджээ. Нуурархаг Миннесота, Флоридын намгархаг захад явлаг сар одоохондоо байсаар байна. Дархан цаазтай газрын алба үүр доторх амьдралыг ажиглаж болох тусгай цамхгуудыг байгуулж байна. 

	Явлаг сарны газар газар зан авир нэг ижил юм. Загас олж харахад манан саад болдог учраас өглөө загасчлахдаа яардаггүй. Шувуу гол төлөв үд дунд үзэгддэг. Тэнгэр өөд элэн хальж, усан дээгүүр харьцангуй нам доор сэмхэн шунган орж, талын начин шонхор шиг нэг газартаа эргэлдэнэ. Явлаг сарны дайралт хурдан, эрчимтэй агаад махийсан урт хумстай хөлөө урагш сунгаж усан доогуур орж алга болно... Тэгээд л шүүрсэн хүнд олзоо авч нисэн оддог. 

	Зарим үед загас болон шувууны хүч тэнцвэргүй байдаг. Явлаг сар гүн хатгасан хумсаа тэр даруй сулруулж чаддаггүй учраас тэр үед эмгэнэлт явдал болно. Нуруунаас нь үхсэн шувуу зуурсан том загас барьсан тухай өгүүлэл нь үлгэр биш юм. Явлаг сар хүчээ мэддэггүйгээс шүүрэх гэсэн загасаа даалгүй үхдэг тохиолдол бий. 

	Усанд амьдралаа өнгөрүүлдэг шувууд явлаг сарыг бусад бүх махчдаас ялгаж түүнийг үзэгдэхэд айхгүй байдаг нь гайхалтай юм. Явлаг сар нугасан дунд хүртэл байхыг нэг биш удаа ажиглагддаг байсан гэж Брем бичжээ. Загасчин энэ шувууны эвтэй хосууд, өрөвтасын адил үүрэндээ маш дасамтгай, хоёр-гурван ангаахайгаа өсгөхийн тулд жил тутам түүн рүүгээ буцаж ирдэг. 

	Явлаг сартай тааралдах нь ердөө л сонин шувуу үзэж байгаа хэрэг биш. Явлаг сар бол тэндхийн усанд бас л загас байгаагийн алдаагүй тэмдэг юм.

	 


ХАВТГАЙ

	Тэмээтэй төстэй зэрлэг амьтан байдаг уу? Байдаг гэж үзэж байв. Гэтэл түүнийг хэн, хаана үзсэн юм бэ? Хавтгай тэмээнээс юугаараа ялгаатай вэ? Миний энэ асуултад Говьд экспедицээр яваад буцаж ирсэн профессор Андрей Григорьевич Банников хариулсан юм. 

	Асуулт: Андрей Григорьевич, миний мэдэж байгаагаар, энэ чинь таны Говьд очсон анхны аялал биш байх аа... 

	Хариулт: Тийм ээ, би тэнд анх удаа 1943 онд очсон юм. Монгол улсын их сургууль байгуулагдаж, бид ч тус улсын бага мэдэгдэж байсан районыг шинжлэн судлах оролдлого хийсэн юм... Маршал Чойбалсантай ярилцсанаа сайн санаж байна. Бид машин гуйсан юм. Чойбалсан миний яриаг сонсож дуугүй л байлаа. Тэгснээ дараа нь: «Профессор, би танд улсын нууцыг хэлчихье. Төрийн тэргүүн миний мэдэлд одоо гэмтэлгүй бүтэн арван нэгэн ачааны машин байна. Ердөө л арван нэгэн машин. Тэгэхээр та ямар хүсэлт тавьж байгааг ойлгож байна уу?.. Гэвч би ямар ч байсан машин өгнө. Бидэнд шинжилгээ судалгаа маш их хэрэгтэй байна. Та нар явцгаа л даа» гэсэн юм. Ингэж би анх удаа Говьд очсон билээ. Бид сонирхолтой олон зүйл үзсэн юм. Хавтгайг ч олж харах аз таарсан. Харин тэр үед сайхан зураг гараагүй. Гэрэл зургийн техник тааруухан байсан юм. 

	 

	Асуулт: Та хуучин мөрөөрөө гучин нэгэн жилийн дараа аялжээ. Говьд ямар нэгэн зүйл өөрчлөгдөө юү?

	Хариулт: Үгүй шив дээ. Говийн өөрчлөлтийг ажиглахад бэрхтэй. Энэ бол эелдэг бус, бараг хүртэшгүй район юм. Тэнд зам байхгүй, мал амьтны жим л байна. Бид ердөө хэдхэн удаа машины мөр үзсэн. Үүний зарим нь дайны үед бидний явсан гурван тонны ачааны машины үлдээсэн мөр гэдэгт би бараг итгэж байв. 

	 

	Асуулт: Ертөнцийн энэ бөглүү өнцгийн тухай ганц хоёр үг хэлнэ үү... 

	Хариулт: Юуны өмнө энэ өнцөг нь эрс тэс цаг уурын туйл юм. Хоногийн температурын зөрөө нь гэвэл өглөө сэрэхэд хувин доторх ус хуруу хэрийн зузаан мөстчихсөн байж, өдөр нь дөч орчим градус халуун байна. Чулуурхаг хөрстэй. Агаар нь цэвэрхэн. Юм харагдахдаа туйлын сайн. Хаашаа ч харсан уулсын орой хөхрөн харагдана. Байгалийн байдалд энд тэндээ ногоонтой хүрэн шар, бор өнгө голлоно. Усны дэргэд ногоо байх боловч булаг шанд ховор. Төөрчихгүйн тулд маш баримжаалсан газрын зураг ашиглан баян бүрд рүү гарах хэрэгтэй гэдгийг мэдэх чадвартай байх ёстой. Тэнд машины зам асуучихаар ч хүн тааралдахгүй. Бид говийн «орцны» дэргэд малчидтай салах ёс гүйцэтгээд 1200 км явсны дараа л дараачийн малчидтай тааралдав. 

	 

	Асуулт: Андрей Григорьевич, амьтдын тухайд гэвэл... 

	Хариулт: Говийн амьдрал шигүү биш. Та бидний африкийн саваннд үзсэнтэй адилгүй юм. Гэвч тэнд хулан, зээр, аргаль, янгир, олон зүйлийн алагдаахай байдгийн гадна бас заримдаа ирвэс баян бүрд рүү орж ирдэг. Бас баавгайрхуу амьтан байдаг нь сонин биз. Говийн амьдралд зохицсон жижиг цагаан мазаалай. Тэнд амьтад сүргээрээ байдаггүй. Гол төлөв нэг, хоёр, эсвэл цөөн тооны сүрэг тааралддаг. 

	 

	Асуулт: За тийм байж, эцэст нь хавтгайн талаар. Миний мэдэж байгаагаар, тэр ер нь байдаг юм уу? Зэрлэгшсэн жирийн тэмээг зэрлэгт тооцоод байгаа юм биш байгаа? гэсэн асуулт ямагт тавигддаг. 

	Хариулт: Надад энэ талаар хэзээ ч, ямар ч эргэлзээ байгаагүй. Төв Азийн цөлд хавтгай байдаг тухай эртний он дарааллын бичгээс мэдэгдэж байгаа билээ. Хавтгайг анх удаа Н. М. Пржевальский шинжлэх ухааны хувьд яв цав тодорхойлон бичсэн юм. Хожим нь энэ амьтны тухай хэсэг бусаг баримтууд ирсээр байлаа. Бид 1943 онд экспедицээр явахдаа тэдний зан авирын тухай мэдээ цуглуулсан юм. Хожим нь монголын эрдэмтэд Улаанбаатарын музейд зориулан хэд хэдэн амьтныг барьсан билээ. Бид сүүлчийн энэ удаагийн экспедицээр явахдаа хавтгайтай хэд хэдэн удаа тааралдав. Тэдний зургийг өнгөт хальсанд аятайхан буулгасан гэж бодож байна. 

	 

	Асуулт: Туршлагагүй хүн хавтгайг жирийн тэмээнээс ялгаж чадах уу?

	Хариулт: Эргэлзээгүй чадна. Хавтгай үргэмтгий, болгоомжтой. Тэрээр хоёр гурван километрийн зайгаас аюул ирэхийг ажигладаг. Ил газраар түүн рүү ойртож болохгүй. Тэрээр ухасхийн босож морьтой хүн ч түүнийг хөөж гүйцэхгүй тийм хурдан гүйх чадвартай амьтан. 

	Монголчууд түүнийг хавтгай гэдгийн учир гэвэл тэр үнэхээрийн навтгардуу, хавчгар юм. Ердийн ярианаас үзвэл тэр нь хүнд үйлчилж байгаа нүсэр, номой төрлийнхөө дунд «тамирчин» шиг харагдана. Би анхны экспедицэд явж байхдаа хавтгайн сүрэг зуу хүртэл километр газарт мэдэгдэхүйц ядрахгүйгээр гүйж байхыг ажигласан юм. 

	 

	Асуулт: Хавтгай тэмээтэй харьцдаг уу?

	Хариулт: Гарцаагүй тийм. Аль аль нь төрлийгөө сайн мэдэрдэг. Хавтгайн ороо нь орсон буурууд хоорондоо ширүүн өрсөлддөг. Ялагдсан нь заримдаа гэрийн тэмээний сүрэг дотроос ханиа эрнэ. Энэ тохиолдолд буурыг нь үхлүүт болгож орхиод ингэнүүдийг нь хураагаад явах тохиолдол цөөнгүй. Ардууд хавтгайгаас сэргийлэн орооны үед тэмээгээ хойд зүгийн нутаг руугаа аваачдаг. 

	 

	Асуулт: Шинжлэх ухааны хэмжүүрээр авч үзвэл хавтгайн онцлог юү вэ?

	Хариулт: Эрдэмтдийн хийсэн гавлын олон удаагийн судалгаа нь гэрийн бусад амьтад өөрийнхөө зэрлэг удмаас тухайлбал, нохой чононоос, гахай зэрлэг гахайнаас, үхэр бух гөрөөснөөс ялгагддагийн адил хавтгай гэрийн тэмээнээс ялгаатай байна. Тэмээний болон хавтгайн мөр амархан ялгагдана. Тэмээний тавгийн эвэртсэн зөөлөвч зузаан, гагцхүү тэр нь шороон дээр мөр үлдээнэ. Хавтгайн зөөлөвч хатангир учраас урдуураа хоёр хумсны мөр гаргана. 

	 

	Асуулт: Дэлхий дээр хавтгай амьдарч байгаа цорын ганц газар Говь уу?

	Хариулт: Одоо тийм болсон нь харамсалтай байна. 

	 

	Асуулт: Харин тэдгээр нь олон уу?

	Хариулт: Хариулахад хэцүү юм. Орчин үеийн шаардлагад тохирсон тооллогыг хэн ч хийгээгүй. Би 40-өөд оны үед байгаа бүх ажиглалтуудыг зэрэгцүүлэн Говьд 300-гаас цөөнгүй хавтгай байна гэж багцаалсан. Нэлээд хожмын мэдээ нь 500 руу дөхөж очсон. Эдүгээ бүх хүрээгээрээ хавтгай 900-гаас доошгүй толгой байгаа бололтой. 

	 

	1974 он

	 


ТЭНГЭРИЙН ЧИМЭГ

	Бид Кушка руу дөхөж явав. Өглөө эрт байсан боловч зорчигчид хэдийнээ цонхны хажууд зогсоцгоожээ. Манай галт тэрэг наранд хараахан шарагдаагүй байгаа ногоон довцгийн хажуугийн замаар явж байв. Довцгуудын хоорондын хотгор, замын хажуугаар улаан өнгийн намуу цэцэг дүүрчээ. Тэнгэр туяаран цэнхэртэж агаар тув тунгалаг байв. Харин өглөөний чимэг нь шувууд байсан нь мэдээж. Тэд утасны шонгийн модон дээр үргэлгүй тайван нэвсийн сууцгаана. Бараг шон болгон дээр байв. Би тэднийг дөч хүртэл тоолоод гэнэт тэнгэрт шувууны «жагсаал» үзэнгүүт тийш харж тоогоо алдчихав. Хон хэрээ, хажир бүргэд, тас, бүргэд, бас хар элээнүүд тэнгэрт элэн халин нисэж байлаа. Намуун зөөлөн, удаавтар тойрон нисэж байгаа шувуудаас нүдээ салгаж болохгүй байв. Хашхирах дуун, жигүүрийн дэвэлтийн чимээ ч сонсогдохгүй байлаа. Том шувууд асар олон тоогоор тэнгэрт элэн хальж, тэдний анхаарлыг татсан ямар нэг цэг дээгүүр тойрон эргэлдэж байв. 

	Энэ цэг нь нядалгааны газар ажээ. Хожим нь хоёр хоногийн дараа би довцгийн бэлд ирж тэнгэр дэх аугаа их «жагсаалыг» ч, газар дээр шувууд найрлахыг ч далд газраас харж болох байв. 

	Махчин шувууд одоо үед энд тэндгүй ховор болжээ. Туркмений өмнө талын Бадхызын дархан цаазтай газрын тэнгэрт ч халин нисэж, эсвэл замын хажууд сууж байгаа шувуу ердийн үзвэр хэвээр байна. Элбэг дэлбэг хоол (гол төлөв мэрэгчид) дархан цаазтай газрын амгалан тайван, хүн амьдардаг нутгаас энэ газар хол байгаа нь асар том тасаас эхлээд өчүүхэн жижиг начин шонхрыг хүртэлх жигүүрт махчдыг тэнд хэвээр байлгаж чаджээ. 

	Суурин газрын дэргэдэх нядалгааны газар луу махчин шувууд ямагт цуглардаг бололтой. Харин энэ удаа зун оройтож чийг элбэг байснаас ногоо маш өтгөн ургажээ. Ногоон ширэнгэ дотроос олзоо дээрээс олж харна гэдэг амар биш болохоор шувууд маш хол газраас ч гэсэн нядалгааны газар луу нисэж ирэн цугларчээ. Тэнд том шувуудыг дэргэдээс нь нягтлан харж болох төдийгүй тэдний зан авирыг ч ажиглаж болох байлаа. 

	Үхсэн хонь руу хамгийн эхлээд хон хэрээ дөхөж ирэв. Тэд байгальд ч олз руу түрүүлэн очдог. Тэд өртөгдсөн амьтан хөдөлж байвал үхтэл нь тоншдог. Олз хуваах үед ч хамгийн сайн хэсэг нь тэдэнд ногдоно. Сэг идэгчдийн дамжуулан захирах ёсонд үүнийг зөрөх ямар ч амьтан байдаггүй, тэдний зориг, авхаалжтай ухааныг асар том тас ч хүндэтгэн үздэг. Энэ асар том шувуу хон хэрээний хойноос үхдэл рүү ойртон очиж, өөрөө яг эзэн нь юм шиг байх бөгөөд олзыг хуваах үед хүчийг ч тоомсорлон үзэх хэрэгтэй болно. Цагаан толгойт хажир бүргэд бас л багагүй амьтан боловч түүнд, тухайлбал хулангийн зузаан арьсыг хүү татах хүч байхгүй учраас тас гулуузыг тастан хаяхыг хүлээж байгаад урт хүзүүгээ сунган үхдэлийн гэдэс дотрыг гаргаж эхэлнэ. Тас болон хон хэрээнд байн байн амьд олз тааралдана. Хажир бүргэд нь мэргэжлийн сэг идэгч юм. Тэрээр аль нэг амьтан үхэхийг хүлээнэ. Барагцаалбал хоёр долоо хоногт нэг удаа хувь заяа нь түүнд үдийн хоол илгээнэ. Хэрэв тэрээр хоолонд хүрэх юм бол дуу шуугиан гарган ховдоглон идэж ганц ч үмх алдахгүйн тулд хүч үзэлцэнэ. 

	Цагаан толгойт хажир бүргэд, бүдэг цагаан өнгийн дэлт бүргэд, хар элээ хонины гулууз дээр бөөнөөрөө овооролдоно... Хонины сэгнээс юу ч үлдээгүй юм шиг болох үед довцгийн оройгоос ёл «ширээ» рүү бууж ирнэ. Энэ найран дээр шөрмөс, арьс, яс түүний хувь болдог. 

	Энэ махчдын найр тийм ч аятайхан биш үзвэр боловч тэд маань амьдралыг тэтгэж, байгалийг цэвэршүүлэгч албыг гүйцэтгэж байна. Маш эмх цэгцтэй гүйцэтгэж байгаа юм. Шувууд тал дээгүүр өндөрт хөөрөн ниснэ. Буун дуу гармагц л дуу гарсан зүг рүү нисэж ямар нэг юмыг завшиж болно гэж тэд мэднэ. Халин нисэгч махчид (заримдаа түүнийг доороос ч харагдахааргүй нисдэг) маш хурц хараатай. Олзыг анх ажигласан нь хурдан доошилж эхлэх бөгөөд энэ нь хөрш «харуулдаа» өгөх дохио юм. Шувуу алс нутаг дэвсгэрээс бие биеэ ажиглан тоотойхон агшинд үхдэл рүү цугларцгаадаг. Энэ нь үхсэн хурга, үхлүүт байгаа хөгширсөн хулан, сульдаж доройтсон чоно, үнэг байж болно. Үхээгүй байгаа амьтныг бүрэн тонилгож, өмхийрч ялзарсан байвал цэвэршүүлэгчийн гэдэс дотор ямар ч нян үхдэг учраас саадгүй иднэ. 

	Би үхсэн хониноос хаясан газар нь л үлдэхэд мал хаядаг газрын дэргэдэх нуувчаа орхин явсан билээ. Найрчид ойрхнуур амарцгааж байв. Тэд дошин дээр сууж үүргэлэн, өдөө цэвэрлэж ямар нэг юм эрж өлбөлзөн гүйж яваа хамуутай нохойг ч анзаарахгүй байв. Гагцхүү хүн хармагц л бүгдээрээ тэр даруй дээш хөөрлөө. Эхлээд болгоомж сайтай хон хэрээ нисэж, түүний хойноос урт өдөө шар шур хийлгэн зуун тавиад тас, хажир бүргэд, начин шонхор, элээ, сар, бүргэд дээш хөөрөв. Асар олон том шувуу ниснэ. Ийм зүйлийг би Африкт л үзсэн юм. Минутын дараа толгой дээгүүр хар бараанаар эрээлэв. Шувууд тойрон эргэлдээд дээшээ хөөрөн хөөрсөөр байлаа. Удалгүй тэднийг гагцхүү дурангаар ажиглаж болохоор болов. Дараа нь довцогт талд тус тусын нь нуугдмал амьдрал байдаг учраас тэд бүгдээрээ нисэн алга болж билээ. Аль нэгэн бөглүү газарт тэднийг ангаахайтай үүр хүлээж байгаа... 

	Бид дархан цаазтай газраар явж байхдаа хаана нэгтээ үүр үзэгдэх нь үү гэж харж явлаа. Эцэст нь эрсэн зүйлээ ч олов. [Замаас арван алхмын зайтай энэ уудам талбайд торлогийн цорын ганц бут том үүрэнд дарагдсан байв. Түүн дотроос сар үсэрхэг гурван цагаан дэгдээхэйгээ ирүүл хүмүүсийн ивээлд үлдээн нисэн одов. ^ Ердийн зун эцэг эх нь хүүхдээ далавч доороо хийж халуунаас хамгаалдаг бол энэ зун дэгдээхэйд дулаан хэрэгтэй байлаа. Дэгдээхэйнүүд бие биеэ нягт налан сууцгаана. Тэдэн рүү гараа хүргэх гэж оролдоход ахмад нь махир хошуугаараа чимхэлж хариулав. 

	Ердийн зун дэгдээхэй тав байх ёстой сон. Харин энэ зун, гурвыг ч тэжээх амаргүй бололтой. Тэдний хамгийн бага нь үлбэгэр дорой, ахмадынхаа гэдэс доор нуугдаж байв. Үүрэнд зурмын гурван сүүл хэвтэнэ. Анхны үмх, үүрэн дотроос ахмадад нь ногдсон нь эргэлзээгүй. Хүнд цагт нэг нь ч гэсэн, тэгэхдээ хүчтэй нь өсөг гэсэн зарчмын эрхээр эцэг эх нь тэнцүү хувааж өгдөггүй. 

	Бид сарын гурван дэгдээхэйн зургийг авч байх үед эх нь дуугарахгүй атлаа сандран үүр дээгүүрээ тойрон нисэж байв. 

	Сарын үүр, бас түүн доорх торлогийн бут гагцхүү махчин шувуунд орогнох газар болоогүй нь сонин юм. Асар том болхидуу титэмд бор шувууны зөөлөн үүр хавчуулагдсан байв.

	Энэ тал газар бор шувуу харах нь гайхалтай байсан боловч энэхүү хөршлөл бүр ч ер бусын байлаа. Сар олз хайхаар олон километрт (хоол олохоор нядалгааны газар луу ч ниссэн байж болох юм) нисдэг, харин үүрний дэргэд ав хийхийг амьдралын хууль хориглосон байдаг. Үүнийг бор шувуу ч онц сайн мэддэг ажээ. Зөвхөн бор шувуугаар зогсохгүй! Бутны яг дэргэд чичүүл, зурмын нүх байлаа. Харин тэд үүр доор аюулгүй байж байхад дээр нь сарын гурван дэгдээхэй хоол хүлээж байв. (Бас тэнгэрт том шувууны бараан сүүдэр хөвөн явна.

	 


ӨРГӨМӨЛ УНАГА

	Машин өргөн талаар тоос татуулан давхина. Эцэст нь бид сүргийг харав. Сүрэг олон биш байлаа. Зэрэгцсэн замаар түлхсэн юм шиг тэгшхэн арцалдан давхина. Бидний зам таарч адуу ч юм шиг, илжиг ч юм шиг энэ амьтны өлчир хатуужилтайг нь гайхаж болох байв. Хэчнээн урт үргэлжилсэн байлаа ч гэсэн бүх талыг зогсолгүйгээр туулж чадах юм шиг санагдана. 

	Бид хулантай зэрэгцэн явж байгаа нь түүнийг залхааж тэрээр энэ замд машины эрчилж чадахгүй тийм хурдыг «залгана». Бид ногоон дээгүүр ягаан шаргал өнгө гялалзан давхихыг харж байв. Дараа нь сүргийн бараа хаяалбарт сүүдэлзэнэ. Тэгснээр бүр харагдахгүй болов. Нэгэн цагт хуланг мориор гүйцдэг байжээ. Харин хамгийн хурдан морь ч түүнийг гүйцэж чадахгүй юм. Морь сольж л хөөсөөр хуланг бахардуулдаг байжээ. 

	Тэдгээр нь тэр нэгэн цагт асар уудам нутаг эзэлж байсан боловч эдүгээ газар дээр цөөхөн үлджээ. Хүн тэгш тал газрыг эзэмшихийн хэрээр хулангийн тоо салхинд үлээлгэсэн лаа шиг мөхөж байв. Хүн хулангийн ус уух газар, бэлчээрийг булаан авч мах, өөхийг нь ашиглан арьснаас нь дээд зэргийн торгон илэг гарган авах гэж хөнөөсөөр иржээ. Манай зууны эхэнд Ашхабад руу явж байгаа галт тэрэгний цонхноос тэднийг хардаг байлаа. 30-аад оны үед Туркмений бүр өмнөд хэсэгт хоёр зуу хүрэхгүй хулан үлдсэн учраас лаа бөхөхөд бэлэн болоод байв. Тэднийг аврахын тулд 1941 оны намар дархан цаазтай газар байгуулжээ. Энэ арга хэмжээ хоцроогүй юм. Одоо үед хулангийн тоо мянгаас давсан байна. Харин сүрэг нь хязгааргүй өсөж чадахгүй байна. Дархан цаазтай газрын халуун тал мянга яльгүй гаруйхан хуланг л ундаалж хооллож чадах юм. 

	Хулан хуулийн хамгаалалтын доор тайван амьдарч байна. Тэд усны дэргэд маш бөөн сүргээрээ цугларна. Ер нь хулан арав арван таваар (ганц нэгээр ч байдаг) сүрэглэнэ. Сүргийг амьдралын ухаан сууж догширсон гүү дагуулж, харин азарга ёс журам сахиулна. Хоёр сүрэг хоорондоо тааралдахдаа аюулаас болгоомжлох мэдрэхүйгээ алдталаа тийм шуналтайгаар зодолдож болно. Тэр нэгэн цагт үүнийг анчид ашиглаж сүргүүдийг бие бие рүү нь хөөж хулангуудыг хооронд нь дайтуулахад тэд гол дайснаа мартаж анчдын олз болдог байжээ. 

	Хулжаагүй хулангууд тайван бэлчиж байхад түүнд гурван зуун метр хүртэл ойртож болно. Би тэднийг нэлээд ойр зайнаас ч ажигласан юм. «Талын энэхүү хурдлагч адуу буюу илжигний алины нь төрөл вэ?» гэсэн маргаан гарахад хулан орилбол асуудал илжигний талд ашигтайгаар шийдэгдэнэ. Гэвч илжиг хулангийн дэргэд байхад тэр нь жижигхэн, ажилд нухлагдсан, номой харагдана. Хуланг хүн бариад хашлаа ч гэсэн чанар чансаа сайтай, хүч ихтэй, цовоо сэргэлэн хэвээр байна. Тэр онгон байхдаа тэгш талын бүрэн эзэн нь юм. Түүний хүчийг хүндэтгэн үздэг. Хонин сүргийн дэргэд байгаа нохой чоно хараад хойноос нь хөөдөг атал хулан санамсаргүй хонь үргээвэл хулчганан сүүлээ хавчиж гаслах ч үгүй болно. 

	Унага нь амьдралын дарамтад бэлэн төрдөг. Тэр нь хоёр дахь өдөртөө л сүрэгтэй хамт давхиж байдаг. Гэвч чадал багатай энэ амьтан сүргээсээ хоцрох нь мэдээж. Гүү түүнийг асран халамжилна. Харин аюул маш их, сүрэг үймэлдэн бужигнаж байвал унага нь чоно, чононцор, түүгээр ч барахгүй махчин шувуудын олз амархан болно. 

	Хүмүүс дархан цаазтай газрын амьтдын тоог тохируулж байгаа байгалийн механизмд хөндлөнгөөс оролцохгүйг хичээдэг. Гэсэн хэдий боловч зун болгон ямар нэг өнчирсөн унага хээрээс олж авчирдаг. Энэ удаад хилчид дархан цаазтай газарт унага авчирсан юм. Би унагыг өргүүлэх инээдэмтэй, сэтгэл уярам, түүний хамт гунигтай тохиолдлын гэрч болсон юм. 

	Унаганд үнээний сүү тохирдоггүй. Тэрээр гагцхүү эм илжигний сүү ууж амьд үлдэж болно. (Төрөл гэдэг нь энэ шүү дээ!) Хөхүүл эм илжгийг эрцгээв. Дархан цаазтай газрын дарга өдөржингөө утасны дэргэд сууж байж л түүнийг олов! Дархан цаазтай газраас зуун тавин километрийн зайнд хөхүүл эх байжээ. Түүнийг авхуулахаар машин явуулж тэвш дээр нь ачиж авчрав. Эм илжигний байдал уйтгартай байв. Харин түүний гол зовлон хожим гарлаа. 

	Эм илжгийг нугад аваачиж бөх гадаснаас уяв. Дараа нь хамарт нь ямар нэг хурц үнэртэй тос түрхэж толгойд нь шуудай углав. Ийм маягаар хөхүүл эхийг юу ч харахгүй, ямар ч үнэрийг мэдрэхгүй болгов. Тэгээд хулангийн унагыг дөхүүлэн авчирлаа. 

	Толгойгоо унжуулан уяатай байгаа өргөсөн эхээ тэр огт тоосонгүй. Хулангийн унага үүний өмнө угжаар тэжээж байсан лаборант эмэгтэйн хөлд наалдан зогсоно. Гэвч алганд саасан сүү хулангийн унаганд таалагдав. Түүний хоншоорыг чинэсэн хөхөнд хүчээр хүргэхэд тэр яах хэрэгтэйг тэр даруй ойлгов. Гэтэл эм илжиг түүний хөхөнд наалдсан амьтан өөрийн нь мах цусны үр биш гэдгийг агшин зуур мэдэрч хулангийн унагыг бөмбөг шиг өнхөртөл өшиглөчхөв. Эсэргүүцлийн энэхүү эцсийн аргыг харгалзан үзэж бэлэн байсан уяагаараа эм илжигний хөлийг чанга тушив. Дараа нь дахиад л хулангийн унагыг дөхүүлэн авчрав... Хулангийн унага өргөсөн эхийгээ хүлээн зөвшөөрч байсан атал эм илжиг харийн амьтныг яагаад ч ойшоон үзэхийг хүссэнгүй. Эм илжиг хоёр хоног номой, цөхөрсөн байдалтай байв. Хулангийн унага эм илжигний хөхөнд наалдаж хөлийг нь шөргөөж, хүзүүг нь долоож, нэг үгээр хэлэхэд, хайртай номхон үр нь ямар байх ёстой юм шиг л биеэ авч байлаа. Харин эм илжиг зовсоор л... Гэтэл тэрээр өргөсөн зэрлэг амьтнаа хэрхэн эелдгээр энхрийлж байхыг бид гурав дахь өдөрт нь харав. Хашаан дотор хайр, амар амгалан байдал бий боллоо. Ийнхүү хулангийн хүүг өргөж авчээ!

	Ийм явдал зун болгон тохиолддог. Чөлөөт биш өссөн хулангийн унаганууд эрүүл чийрэг өсөж, гурав нь өргөн хашаан дотор гүйлдэж байв. Хулантай хамт өссөн дудран мөн л хурдан болох боловч зэрлэг цусны гоолиг, хүчтэй гангачуултай яаж эн зэрэгцэх билээ дээ. 

	Харин хуланг байгальд нь буцаан тавих явдал тэр болгон амжилттай болдоггүй. Эм илжиг өргөсөн амьтнаа тэжээнэ. Гэвч хүний энэ боол зэрлэг амьдралын цэцэн аргад түүнийг сургаж чадахгүй. Хуланг тал руу аваачиж сүргийн дэргэд суллан тавьжээ. Тэгэхэд яасан гэж санана, тэд хашаа руугаа буцаж гүйсээр байв! Зуун тавиад километрийн алсаас ч гүйнэ. Ямар нэг гайхамшигт аргаар дархан цаазтай газарт бууц олжээ. Өөрийн зэрлэг төрлүүддээ хажиглуулж ядарсан тэр амьтад хашаандаа буцаж ирсэндээ баяртай байв.

	Ийм хулангууд хашаан дотор бүх амьдралаа өнгөрүүлдэг бөгөөд тэднийг амьтны хүрээлэнгүүд сайн үнээр, дуртайяа авдаг юм. 

	 

	1976 он

	 


ӨВЛИЙН БОСГОНЫ ЦААНА

	Өвөл ер бусын ширүүн болов. Хэрэв газар цасанд хучигдаж ийм хүйтэн болсон бол тус орны дунд бүсэд тийм өвлийг «сонгомол» хэмээн нэрлэж болох байв. Харин Москва болон түүний зэргэлдээх мужуудад цас ховор байв. Бас яльгүй өмнүүр нь цас огт байсангүй. Хүйтний эрч зарим үед гучаас дээш градус хүрч байлаа. «Газар нүцгэн, метр хүртэл хөлдсөн. Цэцэрлэгээ яахаа мэдэхгүй байна» гэж эцэг минь Воронежоос надад бичиж байв. 

	Нэгдүгээр сарын дундаас хоёрдугаар сарын дунд үе хүртэл тогтвортой хүйтэрч энэ нь өмнө зүгийн олон мужийг хамарсан юм. Хар тэнгисийн эрэгт гучин градус хүйтэрч Каспийн дорнод талын эргүүдийг хамраад Иран хүрчээ. Эндхийнхэн хүйтэнд дадаж зохицоогүй билээ. Каспи, Азовын олон тооны усан онгоц гамшгийн байдалд оров. Днеприйн адгаас Херсон хүртэлх зорчигчдын илчит онгоцны шугам хөлдсөн байна (ажилчдыг хот руу онгоцоор зөөж байв). Одессын усан онгоцны хөлддөггүй зогсоол хөлдөж энэ нь хөлөг онгоц зорчиход ихээхэн хүндрэл учруулав. 

	Газар хараараа байхад хүйтэрсэн нь усан үзэм, цэцэрлэгийг хохироож, бас өргөн уудам районуудад хавар дахин үр суулгах болжээ. Онгон байгаль гамшгийн байдалд оров. «Усманка ёроолдоо хүртэл хөлдөв. Үхлээс аврахын тулд минжнүүдийг барихаас аргагүй боллоо» гэж Воронежийн ойролцоох минжний дархан цаазтай газраас мэдээлж байлаа. Олон районд буга, зэрлэг гахай, гөрөөсөнд нэмэгдэл тэжээл хэрэгтэй боллоо. Харин шувуудын байдал бүр хүнд болжээ. 

	Арав гаруй сая усны шувуу (янз бүрийн үүлдрийн нугас, галуу, хун) бас нэл дэглий нь Хар тэнгис, Каспийн орчим голуудын булан тохой, бэлчирт өвлийг өнгөрүүлдэг. Шувууд хавар болохоор хойд зүг рүү, бүр тундрийг хүртэл сүрэглэн явахын тулд эндхийн тэжээлээр баялаг гүехэн усанд өвлийг тавтай өнгөрүүлдэг. 

	Нэгдүгээр сарын 12-нд ширүүн хүйтрэв. Тэнгисийн эрэг орчмын хэсэг, юуны түрүүн гүехэн ус хөлдлөө. Гүнээс тэжээл олж авах чадвартай шунгагч нугас эргээс холдож нэг хэсэг хугацаанд бэлчсэн хэвээр байв. Харин хун, галуу, нэн ялангуяа нэл дэглий нь гүнзгий уснаас юу ч олж чадахгүй учраас хоолгүй болсон юм. «Энэ агшинд Каспийн шувууд байж ядаж байсан» гэж үүнийг ажигласан шувуу судлаачид өгүүлсэн байдаг. Онгоц буух газаргүй болж нөөц буудал руу нисэж байдгийн адилаар шувуу асар олон сүргээрээ дадсан өвөлжөөгөө орхин Каспийн өмнө, зүүн өмнө зүг рүү «нөөц бэлчээр» хайхаар одож байв. Гэвч бүтэлгүй болов. Тэжээлийн баялаг эдэлбэр бүхий Кызылагачийн булан мөн л мөсөнд хучигдаж нутгийн шувууд ч нүүдлийн сүрэгтэй холилдон Иран руу нисэн оджээ. Гэтэл тэнд ч хүйтний эрч гучин градус хүрч байв. Шувууд чадлаа барж, хүйтэн, хоолгүйн зовлонг амсаж дассан газартаа нэмэгдсээр байгаа мөсний ирмэгт цугларах болов. 

	Эн тэргүүнээ нэл дэглий нэрвэгдэв. Тэд хүйтэрч, тэжээлгүй болсноос үхэж байлаа. Тэжээл байвал олон тооны нугас, галуу, хун хүйтнийг даадаг. Гэтэл тэжээлийн бүх талбай мөсөнд хучигдсан байв. Шувууд нягт бөөгнөрөн цугларч усанд хөлдөх боломж олголгүй, харз үлдээхийн тулд чадах хэрээрээ тэмцэж байлаа. Эцсийн агшинд хун мөсийг орхин одоход түүний сарвууны цохилтын мөр мөсөн дээр үлдсэн гэж ярьцгаадаг. Шувуу сүргээрээ мөс рүү гарахад тэдний хувьд тавилан нь цасан шуургатай тэмцэж ядраад хүйтэнд үүргэлж байгаа жинчний хувь заяатай адилхан байлаа. Халзан түнжүүр бүгдээс илүү нэрвэгдсэн байв. Тэд мөсөн дээр хөдөлгөөнгүй сууна. Өдөр нар гарахад доорх мөс бага зэрэг хайлж шөнө нь шувууд мөсөнд наалдан хөлдөж өндийж чадахгүй болдог байв. 

	Иймэрхүү гамшиг үе үе давтагддагийг түүх харуулж байна. 764 ба 801 онд «Хар тэнгис хөлдөв» гэж он дарааллын бичиг зохиогчид тэмдэглэжээ. 859 онд «Адриатын тэнгис хөлдөж Венецэд явганаар очиж болох байлаа». 1621 ба 1669 онд Босфор хөлдсөн байна. Ийм хүйтрэл хүмүүст асар их гамшиг тарьж амьтдыг сүйрэлд хүргэдэг. Харин тэр цаг бол байгаль маш их хохирлыг түргэн нөхөж чадах тийм үе байсан юм. Шувууны тоо нэг, хоёр жил болоод нөхөгддөг байв. Хүн тэр үед зовлонд учирсан амьтдыг агнахыг өөртөө зөвшөөрч болох байлаа. 

	Өнөөдөр олон шувуу нүүдэллэхдээ үхэж, үүрлэх газар нь улам бүр тайван бус болж байгаагаас тааламжтай жилүүдэд ч гэсэн тэд эсэн мэнд үлдэхэд амаргүй юм. Шувуунд амьд байх илүү боломж олгох бүх арга хэмжээг авах хэрэгтэй байна. Гамшгийн үед байгаль хүмүүсээс сайхан үйлс бүтээхийг хүсэж байдаг нь гарцаагүй. 

	Энэ удаад хүмүүс ямар байдалтай байсан бэ? Янз бүрийн нутгаас ирсэн мэдээ нь хүмүүсийн талаар сайн үг хэлэх бололцоо олгож байна. Красноводскт шувуу тусламжгүйгээр эсэн мэнд үлдэж чадахгүй болсон нь тодорхой болмогц «бүгдээрээ» «түймэр лүү» гүйцгээсэн байна. Дархан цаазтай газрын ажилтнууд, оюутан, усан цэрэг, сурагчид зовлонд учирсан шувуунд хэн, юуг чадах болгоноороо бүгд тусалсан юм. Нисдэг тэргээр мөсний ирмэг рүү үр тараан цацаж, шувуу бөөгнөрсөн газарт дээрээс нь талх хаяж байв. Красноводскийн усан онгоцны буудлын зүтгүүр онгоцнууд хөлдөж байгаа харзыг өдөр бүр хагалж байлаа. Красноводск хотын намын хорооны яаралтай хуралдаан шувууг аврахад зориулагдсан байна. Оюутан-биологичдын бригад Москвагаас Каспи руу яаралтай нисэв. Хүмүүс чадах бүхнээ хийж байлаа... 

	Хар тэнгисийн эрэг орчмын шувууг аврахад ч мөн адил их чармайлт гаргасан юм. Круглый болон Долгий арлуудын ойролцоох Ягорлыкийн буланд зургаан мянган хун гамшигт орсон байна. 

	Хар тэнгисийн дархан цаазтай газрын ажилтнууд, нутгийн оршин суугчид энэхүү нягт бөөгнөрсөн бүлэг шувууг гурван долоо хоног хяналтдаа байлгажээ. Нисдэг тэргээр аралд тэжээл зөөж хунд тохиромжтой газарт тараан өгч байв. Шувуудын байдлыг цаг ямагт хянаж байлаа... . 

	 

	 

	Хүнд цаг дуусах үед би Долгий арлын районд онгоцоор очсон юм. Дулаарч, тэнгисийн хэсэг газрын цас ханзарсан байв. Шувууд хуучин газартаа байж тэнхрээд хүмүүсийг сарын өмнөхтэй адил тийм ойрхон хавьтуулахгүй болжээ. Мөсөн дээр үүрэглэж байсан шувууг үнэг барьсныг тооцохгүй бол тэнд үхэл ажиглагдахгүй байлаа. 

	Хар тэнгисийн дархан цаазтай газрын ажиглагч Николай Аполлонович Бородин сульдсан хэд хэдэн шувууг сүргээс нь салгаж хашаандаа авчирчээ. Би энэ шувуудыг зэгсэн сараалжинд байхад нь үзэв. Шувууд тэнхэрч хүмүүсийг итгэмтгий тайвнаар харж байв. Николай Аполлонович тэднийг ээлж дараагаар нь гартаа авахад самгардан бачимдахгүй зөвхөн тал тал тийшээ сониучирхан харж байв. Би нэгэн хунгийн ташаанд чихээ наалдуулан чагнаж үзэхэд шувууны зүрх, бараг хүнийхтэй адилхан тийм хүчтэйгээр цохиж байсан нь тэд ямар ч гэсэн түгшсэнийх юм. 

	Хунгийн сарвуунд хөнгөн цагаан бөгж зүүгээд шувууг эрэгт авчирч, тэнд эрх дураар нь суллан тавих ёслол болов. Буланд хаврын дулаан урь орсон байлаа. Цэнхэртсэн мөс усанд хөвнө. Хаяалбарын дэргэд өргөн харз харагдана. Бөгжилсөн шувуудыг тэнгэр өөд зөөлөн чулуудахад тэд тэр даруй далавчаа дэвэн одно. Хоёр гурван минут болоод хун усанд бууцгааж байлаа. 

	 

	1972 он

	 


КАСПИ ДАХЬ ОРОГНОХ БАЙР

	Дахиад л өвлийн гамшиг нөмрөв... 

	Бид усны бүргэдтэй нэг өндөрт байлаа. Шувуу дэвүүртэй төсөөтэй цайвар сүүлээ хэрхэн уран чадамгай жолоодож байгаа нь нисдэг тэрэгний нээлттэй хаалгаар харагдана. Бидний зам нэг байв. Гэвч сонирхол ондоо ондоо байлаа. Мөсөн дээрх ядарч туйлдсан шувууд бол усны бүргэдийн олз юм. Харин бид эдгээр шувуунд туслах гэж яарцгаана. 

	Бүх үйл явдал Каспийн Красноводскийн буланд болж байв. Шувуу өргөн уудам нутаг дэвсгэрээс энд өвөлжихөөр үеийн үед цугласаар иржээ. Буланг Каспийн давлагаанаас хошуурсан элс, цөлийн салхинаас намхавтар уулс халхалдаг. Булан нь чөлөөтэй, өргөн, гүехэн устай. Булан дахь ногоон хоол усны янз бүрийн амьтад бүгдэд нь хүртээмжтэй. Энд нэл дэглий, олон зүйлийн нугас, хун, халзан түнжүүрийн асар том сүрэг өвөлждөг. Аравдугаар сараас дөрөвдүгээр сарыг дуустал барагцаалбал хагас сая шувуу буланд орогнох газраа олдог байна. 

	Шувуудын бөөгнөрөл нь махчин шувууг ч ийш нь ирүүлнэ. Өдөр усны бүргэд, шөнө нь шар шувуу өөрсдийнхөө хувийг цуглуулна. Заримдаа үнэг, чоно шувууд руу дайрна. Тэр нэгэн цагт нум сумтай, дараа нь буутай болсон хүмүүс хэзээ язаанаас энд олз отож байсан нь мэдээж. 1969 онд Красноводскийн булан дархан цаазтай газар болсон юм. 

	Байгаль өөрөө тэнгисийн буланг хоосолчихдог жилүүд бас тохиолддог. Гүехэн устай газар мөсөөр хучигдмагц тэжээлд хүрэх зам бүрэн хаагдана. Шувууны сүрэг эрэг орчмын хавиар мэгдэн гүйлдэнэ. Булан энд тэндгүй мөсөөр хучигдсан байвал үхэл асар их болно. 

	Цаг ямагт ийм байв. Харин шувууны тор буурахгүй байлаа. Зун цурвууд бүрэн торниж хохирлыг нөхсөөр байжээ. Одоо үед нөхцөл өөрчлөгдсөн юм. Тайван үүрлэх районууд улам бүр цөөрсөөр байна. Нүүдэллэх үедээ шувууд олон аюулд учирч байна. Хахир хатуу өвөлтэй жилүүдэд тэдэнд туслах шаардлагатай болов. Хүмүүс энэ үүргээ биелүүлж байна. 

	Шувууг нэмэгдэл тэжээлээр тэжээх анхны туршлагыг 1969 оны хахир хатуу өвөл хийсэн юм. 1977 оны нэгдүгээр сарын хүйтрэлт буланг дахин хөлдөөж Красноводск хотод шувуунд туслах явдал зөвхөн дархан цаазтай газрын ажилтнуудын үүрэг биш болсон юм. Үр тариа, талх барих газрын талхны үлдэгдлийг нутгийн онгоцны буудалд яаралтай зөөж байв. Нэмэгдэл тэжээлийг хэрэгцээт газар хүргэх нь хамгийн хүнд байв. Тэрэг, завь, явган хүний аль нь ч шувуунд хүрч чадахгүй байлаа. Үүнээс гарах ганц арга бол нисдэг тэрэг байв. 

	Нисдэг тэрэг арван долоо дахь удаагаа тэжээл ачиж байх үед би Красноводскт онгоцоор очсон юм. 

	Тийм олон шувууг би урьд нь ер үзээгүй байв. Харзны мөсөн дээр нугас, хар халзан түнжүүр хэчнээн нягт байсныг таваг дээр намуу цэцгийн атга үр асгаад л төсөөлөөд бодоорой. Доогуур нисэж байгаа нисдэг тэргийг шувууд янз бүрээр угтаж байв. Нэг хэсэг сүрэг далавчаа сүүтгэнүүлэн орчныг халхалж харзнаас хөөрч байв. Түүнийг аюулд ороогүй байна гэж тооцож болно. Бид өөр нэг харз дээрх шувууд гагцхүү ядарч туйлдаж, нисэх чадалгүй болж, сэтгэл түгшиж байхыг харав. 

	Дархан цаазтай газрын дарга хаана тэжээл цацахыг туршлагажсан нүдээрээ тодорхойлно. Нисэгчдэд, нээлттэй хаалганы дэргэд уяатай байгаа бидэнд дарга дохио өгөхөд арвай болон талхны хэрчмүүд хийсэн шуудайг мөсний ирмэг рүү чулуудна. 

	Булан өргөөшөө 40, уртаашаа 60 километрийн хэмжээтэй юм. Нэг ч өнцөг буланг нь анхааралгүй үлдээхгүйгээр энэхүү талбайг шинжилцгээж байв. Хаана онцгой аюул тулгараад байгааг махчин амьтад цугларсан газраар тодорхойлж байв. Шувуу нисэж чадахгүй болохоор овоорсон цагаан мөсөн дээр усны бүргэд сууцгааж олз барих гэж хүч зарцуулахгүйгээр найрлацгаана. Харзны дэргэд энд тэндгүй шувууны өд, цусны толбо үзэгдэнэ. Нэг газарт мөсөнд наалдаж хөлдсөн халзан түнжүүрийн сүрэг тааралдав. Биднийг бүр доошлоход хоёр зуугаад шувуу арай л үхээгүй боловч нэг ч шувуу тэр газраасаа хөдөлж чадахгүй болсон нь харагдана. 

	Булангийн алсын өнцөгт хун бөөгнөрчээ. Арваад мянга байв. Тэд нисдэг тэрэгнээс үргэж харзнаас шалмагхан ниснэ. Мөснөөс бол шувуу нисэхэд хэцүү. Тэд биднийг ойрхон дөхүүлж бараг бидний доор нисэх гээд гулсан тарж гүйлдэцгээнэ. 

	Гамшиг өнгөрсөн гэдэгт итгэхийн тулд сүүлчийн нислэг хийцгээлээ. Салхи мөсийг эвдэж хөдөлгөх агшин хүртэлх аюултай бэрх тав зургаан өдөрт шувуудыг тэнхрүүлэхэд тэжээл тус болжээ. Эдүгээ харз ховоргүй болж усны том цооног авралын ногоон өнгөөр гялалзана. 

	Дархан цаазтай газрын дарга, нефтьчид рүү очихоор ниссэн нисэгчдийн салахдаа ярилцсан яриа нь:

	— Буцаад ирэх хэрэг тохиолдох болов уу?

	— Нисэцгээ, хэрэг тохиолдвол дуулгана. Хоёрдугаар сар ч бас хүйтэн байдаг юм гэснээр дууссан билээ. 

	 

	1977 он

	 


БӨГЖТЭЙ ГАЛУУ

	Хавар халиа үүсэж Муромоос Коломна хүртэлх Мещерийн нам доор газар нэлдээ нуур болжээ. Бүх амьд амьтан хаврын үерт дассан ч гэлээ энэ нь өвлийн дараах хүнд сорилт юм. Их үерийн арав-арван хоёр өдрийг аль нь яаж зохицсоноороо тэсвэрлэн өнгөрүүлнэ. Завиар явж байхад үнэг царсны салаанд нуугдан суугаа нь өлсгөлөн боловч хуурай байна. Үер хандгайг өтгөн хус руу шахжээ. Ус гэдсээр нь татсан авч энэ амьтан хүйтэнд дассан болохоор тэсвэрлэж чадна. Үер минжийг бядан явахыг албадсан учраас огт санамсаргүй газарт тааралдана. Яагаад ч юм нэг их айхгүйгээр нэг бол халсан дархи дээр унтаж, эсвэл завины хажуугаар хөвнө. Ус минжинд саад болдоггүй. Тэд үертэй үед тархан нүүж шинэ газар эзлэн авдаг. Заарт харх ч мөн адил. Хог, өлөн өвс бөөгнөрөн урсаж, хааяа түүн дээр шаргал робинзон суусан үзэгдэнэ. Завь харагдахаар бяцхан амьтан усанд бултхийн орж аюул өнгөрмөгц дахиад л өнөөх өвс рүүгээ асна. 

	Хулгана, сохор номин, гэрэлзгэнэ мэтийн янз бүрийн жижиг амьтдыг үер хогны хамт урсган усанд автсан хар тодлын үүр бүхий мод, бутны оройд туун аваачна. Тэнд усны бүргэд, шаазгай, турлааг үүрийн туяанаас үдшийн бүрий хүртэл найрлацгаана. 

	Туулайнд ч бэрхшээл учирчээ. Тэд арчаагүй сэлэгчид болохоор зугтах бололцоогоо барагдтал ийш тийш гүйлдэж байгаад эцсийн эцэст өчүүхэн хуурай газарт тал талаасаа цугларцгаана. Гучаадаараа цуглан хувь тавилангаа хүлээн суух ч байдаг. Завь харагдахад «чихээ дэлдгэнүүлэн» сандрах боловч завь руу сайн дураараа очдоггүй. Ус нэмэгдээд байвал тэнэгүүдийг барьж авна. Хуурай газрыг тороор хэсэглэн хувааж түүн рүүгээ туулайг хөөнө. Дэлдэн чихт баригдахдаа яг хүүхэд шиг орилдог. Энэхүү орилооноос үймж сандрах нь ихсэж зарим нь тор луу, зарим нь усанд үсэрцгээнэ. Гэвч бүх зүйл сайнаар дуусна. Туулайн чихэнд им тавьж завиар эрэг рүү аваачна. Дархан цаазтай газрын амьтан судлаачдад энэ нь ердийн ажил юм. Туулайг аврахынхаа далимд тэдний аль районд амьдардаг болохыг нь болон амьдралын хугацаа, нүүдэллэх замыг нь имээр нь тодорхойлдог. 

	Гэвч хөнгөн цагаан «чимэглэлийн» ихэнх нь шувуунд ногдоно. Ока орчмын дархан цаазтай газар нь ЗХУ-ын шувуу бөгжлөх гол төв юм. Хавар бол шувуу бөгжлөх хамгийн сайн цаг. 

	Баригдсан нугасны сарвуунд бөгж зүүх явдал түүнд таалагддаггүй, гар хүзүүг тоншдог боловч тэрээр гайхмаар тайван амьтан юм. Биеийн хэмжээ, жинг тодорхойлж, гэрэл зураг авч, шаардлагатай тэмдэглэл хийсний дараа шувуу нисэж болно! Тэд шууд гар дээрээс нисэж зах хязгааргүй ус мэлтэлзэж байгаа тэр газар луу бүгд салхины эсрэг нэг чигт нисэн одоцгоодог. 

	Хавар болгон барагцаалбал 70 мянга орчим цагаан духт галуу Мегцерад цугладаг. Нүүдэллэн нистлээ удаан хугацаагаар тэнд амардаг. Тэд хаанаас, хаашаа нисэцгээдэг вэ? Сүүлийн жилүүдэд бөгж, радарын тусламжтайгаар галуу Бельги, Голландад өвөлжиж манай орны тундрт үүрлэдгийг тогтоожээ. Хаврын хэдэн мянган километр замыг тэд хэсэг хэсгээр нь туулдаг байна. Тасралтгүй 10—12 цаг нисээд (дундаж хурд нь цагт 80 километр) дараа нь цааш нүүдэллэн нисэх хүч хуримтлуулахын тулд үерлэсэн усанд удаан хугацаагаар амарна. 

	Галууны анхны «станц» нь Польш, БНГАУ-ын тэнгис орчмын тэгш тал юм. Дараа нь Мещера орно. Тэднийг Ока орох замд нь Балтын орчим, Беларусь, Смоленск мужид үзэж болно. Тэд сүргээрээ нисдэг. Орчин үеийн том нисэх онгоцны адил шувуу тус бүрд нисэх «буудал», хүрэх цэг байна. Онц шаардлагатай үед л нөөц талбайд бууна. 

	Мещерад цагаан духт галуу барагцаалбал сар амарна. Тавдугаар сарын дундуур тэдний ихэнх хэсэг хойд зүг рүү нисэж (хамгийн ойрын «станц» нь Вяткагийн татам юм) бусад нь Обийн татам руу зүүн хойд зүгт одож, дараа нь тундрт очно. 

	Хавар бидний хардаг галууны зам ийм байна. Намар Бельги, Голланд руу өвөлжихөөр нисэхдээ өөр замаар: ЗХУ-ын хойд хязгаар болон Скандинавын нуур дээгүүр нисдэг. Яагаад тэр вэ? Шувууд хавар Мещерад байгаа шиг аюулгүй, хооллож амарч болох усны үер намар тэгш талд байдаггүй учраас ингэдэг байж болох юм.

	 


ХУНГИЙН АРАЛ

	Шувуу байгаагүй бол энэ таван жижигхэн арлыг хэн ч мэдэхгүй байх сан. Тэдгээрийг Крымын баруун хойд хэсгийн газрын зураг дээр дөнгөж мэдэгдэх цэгээр тэмдэглэсэн байна. Бүх таван арлыг цагийн дотор туулж болно. Байгалийн энэ бөглүү доголын сайн тал нь тайван байдал, араатан амьтан хүрч чадахгүйд оршино. Арлуудын энэ онцлогийг шувуу эртнээс ажиглажээ. Тэд алсын нислэгийн үед тэнд амардаг. Харин хөх дэглий, цахлай, нугасны хувьд бол өчүүхэн хуурай талбай төрөх газар нь болжээ. Арлуудын нэрээс зөрж байгаа нь хун тэнд үүрлэдэггүй. Харин зун бол тэднийг энэ газраас холгүй, Хар тэнгисийн намуу, гүехэн уст буланд гуужихаар ирэхэд нь үзэж олно.

	Завь ойртож очих нь сандрал бий болгоно. Нисэж чадах болгон нь бүгдээрээ нисдэг. Хөх дэглий, гогой, цахлай шувууд үүрээ орхин арал дээгүүр чих дөжрөм гууглалдаж толгой дээгүүр цоохор хаалт болон эргэлдэнэ. Доор нь үүрний дэргэд мөн бачимдал, бахирдал бий болно. Лам нартай төсөөтэй гогой элсэн дээрх байгаа хотоо орхиж эргэж харалгүйгээр ус руу шожиг шожиг алхална. 

	Том цахлайны сүрэгт өсөж байгаа дэгдээхэй нь тэнгисийн байцайны ширэнгэд нуугдах учраас тэднийг гишгэчихгүйн тулд болгоомжтой явах хэрэгтэй. Тэдний зарим нь бут доогуур гагцхүү толгойгоо л нууна.

	Эндхийн сүрэглэх газрын төв нь хөх дэглийн нутагшсан газар болно. Алхаад л үүр тааралддаг нь гайхмаар үзвэр юм. Зэгс үүрээр дүүрсэн байна. Энэ нь жижигхэн шувууны атгасан гарын чинээний ямар нэгэн үүр биш, гол төлөв модон дээр харж болох нүсэр том байгууламж юм. Энд мод байхгүй учраас хөх дэглий газарт амьдарна. Нэг нь нөгөөтэйгөө зэргэлдээ 1200 үүр байв! Мөчир, зэгсээр хийсэн энэ цамхгийн орой дээр загасан нүдтэй, цүүцэн хошуутай, нарийн урт хөлтэй, ирээдүйн өдний хожруу, сийрэг хөөврөөр бүрхэгдсэн ногоон өнгийн хоёр-гурван (долоо ч хүртэл байдаг) ангаахай байна. 

	Тэгш талын голын хаана нэгтэйд хүн дэглийг үргээгээд түүнийг удаан харж сонирхоно. Сонирхолтой, томоохон, тэр болгон тааралддаггүй шувуу юм. Харин энд бол хөх дэглийн бүхэл бүтэл нийгэмлэгийг үзэж болно. Шувуу хооллохоор хуурай газар луу нисдэг. Хөх дэглий мэлхий буюу жараахай хошуунд нь цохигдохоор зайтай гарч ирэхийг хүлээн тутаргын талбайн цэнгэг усны дэргэд хэдэн цагаар хөдөлгөөнгүй зогсож чадна. Цахлай хулгана, зурмын нүхний дэргэд ч тэсвэртэй жижүүрлэдэг. Цахлай олзоо аваад хүзүүгээ S үсэгтэй төсөөтэй нугалж, алгуурхан боловч далавчаа хурдан дэвэн дэгдээхэй рүүгээ яарна. 

	Шувууны энэхүү ярвигтай нийгэмлэгт сул дорой амьтдыг тэр өөрийн нөмрөөр хамгаална. Тэнд жижиг, том цагаан дэглий, аймхай хар билүүс түүний хамгаалалтад амьдардаг. 

	... Арлаар явж байхдаа биднийг өнгөрсний дараа түгшүүр намдаж байгааг харж болно. Гогой шувууд үүрэндээ, гоёмсог хар толгойт цахлай хуурай газар луу буцаж ирнэ. Цахлайнууд зэгсэнд бууж бор болон цасан цагаан хүзүү ногооны дунд нахилзана. Загасан нүднүүдийн болгоомжилсон харц дуранд сайн харагдана. 

	Харин зэрэгцээх аралд дуу чимээ ч, далавчны шаржигнаа ч үгүй хов хоосон байв. Ногоон үстэй төсөөтэй гол өвсөн дотроос хос нугас нислээ. Тэгээд л тэр. Энэ аралд амьтад амьдардаггүй. Яагаад тэр вэ? Миний дагуул, крымын шувуу судлаачид ийм асуулт тавина гэж бодож байжээ. Хөлдсөн тэнгисээр заримдаа үнэг аралд ирээд мөсөн дээгүүр зайлаад явчихдаг ажээ. Харин энэ жил нэгийг нь эвшээлгэж байхад нь мөс хагараад аваад явчихжээ. Робинзон-үнэг тэндээ үүр ухахад хүрчээ. Мөн тэр арал дээр гавраа гаргажээ. Хамгийн дуу чимээтэй арал чив чимээгүй болсныг хараад чухам яасныг өнгөрсөн хойно гадарлажээ. Авлагаагаар найман гавар барьжээ. Ес дэхийг нь эх нь шүдэндээ зууж аваад мэдэгдэлгүйгээр өөр арал руу сэлж гарчээ. Гэвч тэнд шувуу түүнийг тэр даруй нь илчилж үнэг баригджээ. Харин түүний гавраа гаргасан арал энэ жил амьдралгүй болжээ. 

	Нүүдэллэн ирдэг шувуунд гол төлөв заналхийлдэг аюулын тухай энд өгүүлэх нь зүйтэй юм. Ийм шувууд нь тэнгисийн дэргэдэх бэл, өндөр мод, жижигхэн арал мэтийн амгалан тайван байдлыг нь алдагдуулахгүй тийм газарт л амьдарна. Янз бүрийн зүйлийн шувуу сүргээрээ хөршлөн амьдарч болох бөгөөд зохицсон харьцааны ярвигтай механизм энд бүгдийг нь эвлэрүүлж, бүгдэд нь амьдрах боломж өгнө. Харин энэхүү эмзэг, төвөгтэй тэнцвэрт байдалд энх амгалан хэрэгтэй. Аралд олзлогдсон үнэг үлдсэнээр шувуу тэнд үүр зассангүй. Гэтэл шүдэндээ зуусан гавартайгаа хамт гарсан тэр газарт амьдрал нь сөнөх тавилантай байжээ. Энэ нь шувууны томоохон сүрэг хүнсний гувчуурыг их хохиролгүйгээр төлж чадах болохоор үнэгэнд өдөр тутам хоол хэрэгтэй байснаас болсон биш, төрөх гэрийн ер бусын шигүү амьдралд төвөг тарих байснаас л ийм болжээ. 

	Үнэг (ховорхон тохиолдол!) биш, харин хүн одоо үед байгальд илүү их төвөг учруулж байна. 

	Арлууд дээр бидний ирсэн явдал шувуудыг сандаргасан байна. Гэвч дархан цаазтай газрын ажилтнууд хаагуур явах, хэдий хугацаанд үүрний дэргэд байж болохыг сайн мэддэг ажээ. Энд ямар нэг сониучхан, хариуцлагатай эргүү хүн ирснээс болж арван тав, хорин минутын дотор төрөгсөдгүй байгаа дэгдээхэйнүүд нарнаас болон тэнгэр муудаж хүйтэрснээс үхэх, хамгийн гол нь ийнхүү төвөг тарих явдал хамтран амьдрах байдлын эмзэг, зангидмал механизмыг эвдэлж болно. Үүрэн дээгүүр шигүү халхавчаар эргэлдэн байгаа төрөгсөд нь эцсийн эцэст ядарч өөр зүгт амрахаар ниснэ. Гэтэл чухам үүнийг л хөрш орших том мөнгөн цахлай хүлээж байдаг. Сандарч тэвдсэн байдал түүнд махчны шунал бий болгоно. Энэ шувуу юуг ч иддэг, түүгээр ч барахгүй өөрийн үүрэн дэх ангаахайнуудыг хайрладаггүй, сандралыг далимдуулан хөршийгөө бүрэн сүйтгэн бусниулдаг ажээ. Шувууны энэхүү ирүүл сүрэгт нэг цагийн түгшүүр газар хөдлөхтэй адилхан, ангаахайнуудын ерэн таван хувь үхэж болно! Үүрлэх үед аралд ирэхийг хатуу хориглосны учир үүнд оршино. Энэ нь бүгдийн дагаж мөрдөх «хорио» юм. Гагцхүү эрдэмтэд удаан биш хугацаанд ийшээ ороод гарч болох билээ. 

	 

	 

	Арлын амьдралын янз бүрийн нууцын дундаас нэг нь онцгой сонирхолтой юм. Тэнд дэглэй, цууцаль, цахлайтай хамт хэд хэдэн зүйлийн нугас амьдардаг. Тэдний нэг болох гоёмсог том алаг нугас бараг хөл доороос нисэв! Энэхүү нугас гүнзгий нүхэнд өндгөө дарж суудгийг би анх удаа үзэв. 

	— Хаанаас ийм нүх гараад ирэв?

	— Молтогчин туулайнууд ухдаг юм... 

	— Тэгвэл молтогчин туулай хаанаас бий болчих оо вэ?

	— Нүх ухуулахаар зориуд авчирч тавьсан юм гэлээ. 

	Тоглож байна уу? Гэтэл хар зүсмийн жижиг молтогчин туулайнууд үнэхээр хэд хэдэн удаа тааралдав. Тэр нь тоглосон хэрэг биш байлаа. Алаг нугас үүрэнд суурьшиж, үүний тулд үнэгний нүхийг сонгох нь ч цөөнгүй байдаг ажээ. 

	— Хамгийн сонирхолтой нь хаягдсаныг биш, үнэг амьдарч байгаа нүхийг шүү!

	— Үнэг, нугас хоёр нэг доор амьдардаг байх нь ээ?! 

	Анчин Пётр Антонович Демьяненко ийм болохыг өөрөө үзсэн гэж мэтгэж эрдэмтэд ч «яг тийм» гэдгийг баталж байна. 

	Хожим нь би иймэрхүү хөршүүд байж болдгийг тодруулсан билээ. Өөр нэг шувуу — улаан нугас мөн л үнэгний нүхэнд суурьшиж байв. Харин тэр нь гол төлөв хаягдсан нүхэнд байдаг билээ. Гэтэл шувуу амьтан амьдарч байгаа нүхэнд ч суурьшдаг гэж нотолдог. 

	(Нугас үнэгтэй яаж таарч амьдардгийг гагцхүү тааварлаж болох юм. Молтогчин туулайн тухайд гэвэл үнэндээ аралд нутагшуулсан юм! Молтогчин туулайнууд тэнгисийн байцааг бүгдийг нь идээд хуурай газрыг хоосолчихно гэж эхлээд эмээсхийж байв. Гэтэл энэ явдал тохиолдсонгүй. Махчин цахлайнууд бөжингийн мах амттайг мэдээд түүнд хэт үржих боломж олгодоггүй ажээ. Гурван зуугаад амьтан нүхээ хичээнгүйлэн ухаж бас алаг нугас мөн тийм хичээнгүйгээр эдгээр нүхэнд суурьшсаар байна.

	Молтогчин туулайн хувьсал сонирхолтой юм. Тэр нь томоос том бор зүсмийн гэрийн амьтан байжээ. Байгалийн шалгарал нь хүмүүсийн булбарай болгосон мэрэгчийг анхны зэрлэг хэлбэрт нь шилжүүлснээр одоо тэр нь том биш, харавтар зүсмийн, болгоомжтой, хурдан амьтан болсон байна. Гэрийн амьтдын генетикийн механизмд байгаль амьтны зэрлэг хэлбэрийг хадгалж байгаад буцах шалгарлаар тэр нь гайхмаар хурдан эргэж иржээ. 

	 

	 

	Крымын эрэг орчмын өчүүхэн хуурай газар — арлууд нь иймэрхүү байдалтай юм. Москва руу нисэж яваа онгоцноос тэдгээр арлыг харж болно гэж надад хэлсэн билээ. Би онгоцны цонхонд налж тэгш газрын тал хэрхэн дуниартаж, униартсан тэнгис яаж үзэгдэхийг харж явахад усны дундах хуурай газрын өөдөс болох таван арал газрын зураг дээр байгаа шигээ үзэгдэж байв. Шувууны ой тойнд энэ газар найдвартай хадгалагдаж байна. Шувууд амьдралаа үргэлжлүүлэхийн тулд алс хязгаараас хоргодох байр луу цугларсаар байна. 

	 

	1977 он


ХАР ӨРӨВТАС

	Эхлээд Володя хусны мөчир дор нуугдсан «үүр» өөд авирав. Минут болоод дээрээс «дөрөө» хангир жингэр хийж хөвдөрхөг зөөлөн газар уналаа. Би түүнийг уяагаар нь хөлдөө бэхэлж мөн л авирав. Энэ нь эхлээд нэг хөлөөрөө дөрөөний ган шүдийг хусны их биед шигтгэн энэ найдвар муутай тулгуур дээр зогсож, нөгөө хөлөө өргөж шигтгэн авирдаг нарийн биш техник юм. Дээр гарахад доошоо ойчихоосоо айж тэвдсэнээс хөлс цутгачихсан байв. Останкины цамхагт3 авираад гарчихсан мэт санагдсан боловч ногоон дээр хэвтэж байгаа үүргэвчдээ хүртэл ердөө л арван тавхан метр ажээ. Үүргэвчээ ч оосроор дээш татав. Одоо бид хүнс, гэрэл зургийн аппарат, хальс бүх юмтай боллоо. Хар өрөвтасын үүрнээс хорин метрийн зайд Володягийн (түүний дээш авирч гүйцэтгэсэн ажлыг бахархан санаж байна) барьсан зэгсэн сайн «үүрэнд» бид дөрвөн цаг суух болно. 

	Үргэмтгий, ховор шувууг ажиглах нь аз хийморьтой тохиолдол юм. Өөрийн ойрын төрөл цагаан өрөвтасаас хар өрөвтасын ялгаатай нь гэвэл тэр хүний ивээлийг эрдэггүй. Харин ч түүний үүр нэвтэршгүй ой, намгархаг балчиг, тайван байдал нь алдагдаагүй маш бөглүү газар байна. Шувуу чимээгүй, нууц амьдарна. Түүний үүрийг доороос нь харах л их аз юм. Эндээс бол шувууны гэр бүлийн нууц алган дээр байгаа мэт харагдана. Торнисон таван дэгдээхэй шөнө өнгөрүүлсний дараа чилээгээ гаргана. Үүр хэдийн зай муутай болсон учраас нэг нь далавчаа тэнийлгэн дээш босоход нөгөө нь сууна. 

	Тэдний төрсөн өдрийг Володя яг мэднэ. Тэрээр өндөгнөөс өрөвтасын дэгдээхэй гарч байгаа зургийг авсан юм. Эх нь ангаахайгаа нар, борооноос халамжлан хааж, эцэг нь хоол зөөж авчирч байгааг Володя харжээ. Эхлээд тэр нь хануур хорхой, өт, жижиг загас мэтийн амтат зөөлөн хоол байв. Ангаахайнуудын нэг нь эцгийн гүеэнээсээ огьж гаргасан энэ олзыг яахаа мэдэхгүй байдалтай байв. Эх нь түүнийг сургаж нэг хоёр удаа хошуугаараа толгойг нь хоол руу нугалснаар бүх хэрэг бүтэв. Тэд одоо тавуулаа могой, мэлхий, нэлээд том загас, ойр хавийн намаг, Березина голын татмаас олдож болох бүх амьд амьтдыг ховдоглон залгиж байв. Эцэг нь ганцаараа гэр бүлээ хооллож дөнгөхгүй болжээ. Эцэг эх нь хамтран ан хийхээр одно. 

	Бас ангаахайнууд өссөөр байв. Бид тэднийг амьдралын дөчин хоёр дахь өдөр нь харж байлаа. Биеийн нь бүдэг цагаан хөөвөр хурдан ургаж буй өдөнд байраа тавин өгсөөр. Дахиад долоо хоноход таван дэгдээхэй сонин хар шувуу болон хувирч долоодугаар сарын эхний өдрүүдэд жигүүрээ шалгаж аз туршина. 

	Хар өрөвтас нь өргөн уудам газарт амьдардаг шувуу юм. Гэхдээ хаана ч гэсэн маш ховор. Намаг хатаах болон аж ахуйн үйл ажиллагаа, түүгээр ч барахгүй хүний дуу хоолой хүртэл дассан бөглүү газраас үүрээ орхин явахыг албадаж байгаагаас түүний үүр жилээс жилд цөөрсөөр байна. 

	Хар өрөвтасын амьдрал дахь бүх зүйл ойлгомжтой, ил тод юм гэж Брем үзэж байв. Цагаан өрөв тасаас ялгаатай нь хүнд ойртдоггүй явдал юм гэж үзэж байлаа. Гэвч хар өрөвтас алдарт Улаан номд сөнөж байгаа шувууны тоонд «нисэж орсон» одоо үед түүний амьдралын олон зүйл тодорхой биш, мэдэгдэхгүй байгааг бид мэдэх болов. Шувууг судалж түүний үүр бүрийг хамгаалалтад авахыг зөвлөж байна. 

	Березины дархан цаазтай газарт есөн үүр бүртгэгдсэн байлаа. Тэдгээрийн нэгийг тусгай хяналтад авсан юм. Энэ хусны дэргэд гэрэл болон кино зургийн оператор Владимир Безруков гурав-дөрөв хоноод нэг ирдэг. Тэр эцэг эх-өрөвтас үүрээ орхин явах агшныг сонгон өөрийн «үүр» лүүгээ түргэн авиран гарч үүрэн дэх амьдралыг хэдэн цагаар ажигладаг байв. 

	Бид доошоо буухын тулд дахиад л өвгөчүүл нь хоол эрэн одох агшныг сонгон авч намгархаг дов, ойм болон усны зэгсний төглөөр үүрнээс холдон явав. Нуур дээгүүр, Березины татамд тайвуухан элэн хальж байгаа том шувууг бид харж байлаа. Энэ нь бидний танилуудын нэг юм. 

	Ажиглалт хийгчдийн сайн болгоомжилсных юм уу, аль эсвэл хар өрөвтасын ховорхон тэсвэртэйнх юм уу үүрний дэргэд хүн байнга ойрхон байсан нь шувууны үр удмаа ...лүүлэхэд саад болсонгүй. Харин хүн өөрөөс нь ямагт зайлсхийдэг шувууны нууцгай амьдралаас ямар нэг шинэ зүйл мэдэж чадсан бололтой. 

	 

	1979 он

	 


МЕЩЕРАГИЙН ТОГОРУУ

	Пра татмын намгийн дэргэд хоёр залуу тогоруу хариулж явлаа. Тэдний гол зорилго нь савааны тусламжтайгаар тогорууны зодолдоон гаргахгүй байх явдал юм. Тогорууны ангаахайнууд хальсаа цоолж гараад дөнгөж хатмагц хоорондоо тэмцэлдэхээр дайрцгаадаг нь тэдний ёс ажээ. Цагаан тогоруунаас гарсан хоёр ангаахайн нэг нь үхнэ. (Байгалийн шалгарлын нэлээд хатуу хэлбэр.) Хархираа тогорууны эцэг эх зодоочдыг өөр өөр зүг рүү салган авч явдаг гэж үздэг. Түүний нэг нь эхтэйгээ, нөгөө нь эцэгтэйгээ явж тэд удаан хугацаанд уулзахгүй байна. Биологийн өрсөлдөөний төрөлх авьяас зургаа дахь долоо хоногтоо арилж намагт амгалан тайван болдог ажээ. 

	Энэ зургаан тогоруу инкубаторт төрсөн юм. Тэдний гаргасан өндгийг якутын Индигирка голын татамд амьдардаг цагаан тогоруу, мещерагийн намагт амьдардаг хархираа тогорууны үүрнээс авсан ажээ. 

	Тогорууны дэгдээхэйнүүд адилхан харагддаг, урт хөлөн дээрээ бөөн хүрэн шаргал үстэй. Тэднийг хэн, хаанаас авсныг өөрсдөө мэдэхгүй нь мэдээж. Харин тогорууг ажиглаж байгаа хүмүүс үүнийг сайн мэдэж байлаа. Тэд шувуудын зан авир төсөөтэйг тэмдэглэж сонирхолтой төлөвлөгөө зохиосон байна... Тогоруунууд аюултай зайнд ойртож очих зуураа зодолдохоор ухасхийж намгаас жижиг мэлхий, усч цох барьж, ойн цоорхой дахь дэвхрэгийг, болсон гүзээлзгэнийг хүн ажиглахаас ч илүү сайн харж барьж авдаг ажээ. 

	Тогоруу хүний асрамжид маш ховор байсан болохоор түүнийг хариулахад ихээхэн сонор соргог байх, өглөөнөөс орой хүртэл тэвчээртэй ажиллахыг шаардаж байв. 

	Газар дээр тогоруу улам бүр ховордон ховордсоор байна. Нэгэн үед хавар, намрын цагт энэ шувууны сүрэг тэнгэрээр зэллэн явдаг байлаа. Өнөөдөр «зэллэж яваа тогоруу үзлээ» гэж ховорхон азтай хүн л хэлэх болно. 

	Бид бүгдийн мэддэг хархираа тогоруу байсаар боловч цагаан тогоруу маш цөөн үлдээд байна. Америкчууд түүнийг байхгүй болсон гэж үзэж байв. Гэтэл арван таван жилийн өмнө Техасын намагт өвөлждөг арван дөрвөн шувууг гэнэт илрүүлжээ. Энэхүү санамсаргүй олз нь Америкийг өөрийг нь нээснээс ч илүү их шуугиан дэгдээсэн шиг санагдана. Урьд нэгэн цагт олон тоогоор байсан энэ шувууны үлдсэн хэсгийг аврахын тулд эрчимтэй арга хэмжээ авчээ. Техаст уг шувуу өвөлждөг газрыг дархан цаазтай газар болгожээ. Шувуу судлагчид нүүдэллэх замыг дэс дараалан ажиглаж тогоруу үүрлэдэг газрыг (тэр нь Канадад байв) хайн олжээ. 

	Эхний жилүүдэд шувууг нүүдэллэх үед нь тусгай онгоц дагалдан явдаг байв. Зэллэн өнгөрч байгаа тогорууг хаана, хэдийд үзсэнээ мэдэгдэх нь америк хүн болгон өөрийн үүрэг гэж үзэх болов. Домог болсон энэ шувууны тухай ном, олон тооны ул суурьтай, хялбарчилсан өгүүлэл бичиж, баримтат кино хийжээ. Сонин, телевиз, арван хоёрдугаар сарын сүүлч болгонд жилийн хамгийн чухал үйл явдлыг тоочин өгүүлэхдээ, тогорууны байдал ямар байгааг, хэд нэмэгдсэн, хэрэв нэмэгдээгүй бол юунаас болсныг заавал мэдээлдэг байна. 

	Тогорууны тоо удаан боловч нэмэгдсээр байна. Эрдэмтэд эдгээр шувууг судлан үзээд сүргийн өсөлтөд хохирол учруулахгүйгээр өндөгний нь нэгийг үүрнээс авч болно гэсэн дүгнэлтэд хүрчээ. Тэд энэ ажиллагааг хэдэн жил дараалан амжилттай явуулж инкубатораас тогоруу гаргаж байна. Ингэснээр байгалийн сүрэг өсөхийн хамт чөлөөт бус байдалд амьдарч байгаа шувуудын хэсэг нэмэгдсэн байна. Гэвч мэргэжилтнүүд үүгээр зогсоогүй. Тэд эрх дураараа амьдардаг тогорууны «нөөц» сүргийг гаргахаар шийдвэрлэсэн ажээ. (Тэд өөр газарт үүрлэж, өөр замаар нисэж байх нь чухал.) Үүний тулд одоо чөлөөт бус байдалд амьдарч байгаа цагаан тогоруунаас авсан өндгийг Америкийн баруун хэсэгт амьдардаг хархираа тогорууны үүрэнд тавьсан байна. Хархираа тогоруу дэгдээхэйгээ өсгөхдөө үүнийг анзаарахгүй юм гэж тооцоолсон ажээ. Энэ тооцоо зөвтсөн билээ. 

	ЗХУ-д Якутын умар хэсэгт америкийн тогоруутай маш төсөөтэй цэн цагаан тогоруу амьдардаг. (Тэдний хувь тавилан мөн л адилхан, гурван зуугаас илүүгүй үлдсэн гэж таамагладаг). Тэгээд америкчуудын жишээгээр ажиллаж «асаж дуусаж байгаа лаанаас шинийг асаах» санаа төрсөн байна. Үүнийг хийхдээ цэн тогорууны үүрнээс «даатгалын» өндгийг нэг хэсэг хугацаагаар авч тусгай байгуулсан тогоруу үржүүлэх газарт аваачиж, тэнд тогорууг өсгөж үржүүлээд (чөлөөт биш байдалд тэднээс хоёр биш хэд хэдэн өндөг гаргуулж болно) дараа нь зөвхөн Якутад бус, ЗХУ-ын бусад нутагт ч цагаан тогоруу үүрлэх болно гэсэн найдлагатайгаар хархираа тогорууны үүрэнд өндгийг нь хийх ийм бүдүүвч гаргасан байна. Энэ санаа нь эмзэг атлаа амжилтад хүрэх боломж ямар ч гэсэн байгаа нь бүгдэд тодорхой юм. Эцсийн зорилгод хүрдэггүй юм аа ч гэсэн цэн тогорууны «амьтны хүрээлэнгийн хэсгийг» бий болговол мөн л сайн үр дүнд тооцож болох юм. 

	Өнгөрсөн хавар Окагийн дархан цаазтай газрын шувуу судлагч Владимир Панченко хархираа тогорууны хоёр өндгийг инкубаторт хийжээ. (Цэн тогорууны өндөг нь асар их үнэт зүйл учраас түүгээр аз туршиж болохгүй. Ховордсон шувуу үржүүлэх туршлага хуримтлуулахын тулд хархираа тогоруунаас эхлэхээр шийдсэн байна.) Өндөг дарах ажил шулуухан явагджээ. Өндөг, байгалийн эрхээр хоногт хагас грамм «турж» байснаа дараа нь үл мэдэг хөдөлж эхэлжээ. Тэгээд нэгний нь хальс хагарч ууган дэгдээхэй ертөнцөд мэндэлжээ. Тэр нь дөрвөн өдрийн дараа хөлд орж дэгдээхэйн өсөлт, тэжээл, зан авирын талаар хамаарах бүх зүйлийг дэвтэрт тэмдэглэн бичиж байгаа хүмүүжүүлэгчийнхээ мөрийг даган явах болсон байна. 

	Арван долоон өдрийн дараа хоёр дахь өндөгнөөс шар ангаахай гарчээ. Ах нь багыгаа тоншоод нухчихна гэдэг нь бараг тэр даруй тодорхой болжээ. Панченкогийн гэрт ер бусын хоёр суугчийн торыг маарлиар тусгаарлан хаасан байна. Тэгээд хоёр шувуу гагцхүү бие биеийнхээ дууг л сонсож болохоор байжээ. 

	Дотуур байрны хоолыг чанд тооцож гаргасан байна. «Жин нь өндрийн өсөлтөөс түрүүлэх ёсгүй» гэсэн маш чухал горимыг чанд баримталж байлаа. Гэлээ ч гэсэн хүмүүжигчдийн нэгийг сайн харж байгаагүйгээс тэр даруй галбираа алдаж урт хөл нь хүнд биеийг дааж чадахгүй болсон ажээ. Түүний хоолыг багасгах хэрэгтэй болжээ. 

	Тэд иймэрхүү маягаар өссөөр зохистой хоолыг (өндөгний цагаан, мэлхий, жараахай, жимс, өндөгний хальс) эрчимтэй явалттай хосолсон байна. Тогорууны амьдралд хөл нь далавчнаас огт багагүй үүрэг гүйцэтгэнэ. Эдгээр шувуу нь явагчид юм. Тэрээр байгальд байхдаа амьдралын анхныхаа өдрөөс л хөл дээрээ зогсоно. Тэнд мөн шувууг явж чийрэгжихэд хоногийн яг гуравны нэг буюу найман цаг гаргасан байна. Харин явагчдад ямар гай тохиолдохоос болгоомжлон дархан цаазтай газарт практик хийж байсан хоёр оюутныг тогоруучнаар тавьжээ. 

	Тогоруучны ажил нэг хэвийн боловч шувуу яаж «амьдарч сурсныг» ажиглах ховорхон тохиолдол залууст ногджээ. Тогоруу айхгүйгээр тэр доороо намагт хэрхэн орж, яаж бах нь ханан хөвж, хөх түрүү барьж (балт зөгийд хүрэхгүй байхыг ч сурчээ!), агаарт яваа элээний сүүдэр буюу онгоцны чимээг ажиглавал бут руу хэрхэн хурдан гүйдгийг ажигласан байна. Бас бүх хугацаанд тэмцэлдэх гэж дайралдаж байжээ. Ахыг нь Брыка, багыг нь Крош хэмээн нэрлэсэн байна. 

	Зургаадугаар сарын 26-нд тогорууны дэгдээхэйнүүд шанаган хорхойгоор дүүрсэн намгийн дэргэд амарлингуй наадаж байлаа. Харин энэ үед Мещерагаас олон мянган километрийн зайтай Индигирка голын тундрийн татамд нисдэг тэрэг эргэлдэж шувуу судлагч Владимир Евгеньевич Флинт цэн тогорууны ховордсон үүрийг газрын зураг дээр тэмдэглэж байв. Дөрөв-таван өдрийн дараа цэн тогорууны өндөгнөөс ангаахай гарах ёстой байв. 

	Нисдэг тэрэг шувууг сандраахгүйн тулд үүрнээс хол газардав. Удалгүй ноосон оймсонд хийсэн үнэт ачаагаа барьсаар эрдэмтэн нисдэг тэрэг рүү буцаж ирлээ. Тогорууны дөрвөн үүрэнд нэг нэг өндөг үлдээжээ. Эхлээд нисдэг тэрэгт, дараа нь онгоцонд тусгай халуун хайрцагт хийсэн дөрвөн өндгийг сүүлд нь москвагийн нисэх онгоцны буудлаас дархан цаазтай газарт автомашинаар яаралтай авчирчээ. Хүмүүс цаг ямагт санаа зовж түгшиж байсан нь гарцаагүй. Гэвч бүх зүйл санаснаар сайн болж хоёр ангаахай замд явах үед, хоёр нь дархан цаазтай газрын инкубаторт гарсан байна. 

	Панченкогийн ажил нэмэгдэв. Тогоруу маллагчдад ч ажил нэмэгджээ. Окагийн дархан цаазтай газраас Москва руу профессор Флинт рүү байнга утасдах боллоо... Хархираа болон цагаан тогоруу багадаа бараг ялгагддаггүй. Тэдний зан авир ч адилхан. Цаг хугацаа өнгөрсний дараа л «хууль ёсны» өд ургахад л цагаан тогоруу цагаан, хархираа тогоруу бор болно. 

	 

	 

	«Тогоруу» операцын эхлэл ийм байсан буюу. «Шатаж дуусаж байгаа лаанаас шинийг асаах» гэсэн санаа үр бүтээлтэй болох эсэхийг цаг хугацаа харуулна. Харин газрын чимэг болж байгаа гайхалтай шувууг аврахаар чармайж байгаа нь сайхан үйлс юм. 

	Өнөөдөр бараг бүх төрлийн тогоруунд хүний хамгаалалт, ивээл хэрэгтэй байна. Ямар нэг шувуу, ямар нэг амьтан зөвхөн зураг дээр л үлдэх болчихсоноос болоод амьдралын алхаа удаашрахгүй. Тэгэхлээр ямар нэг тайлбарлалтгүй чухал зүйл бол тэнгэрт нисэж өнгөрч байгаа онгоцноос л өөр жигүүртэн үзэгдэж байх явдал юм. Хүний хувьд гэвэл байнга биш байлаа ч гэсэн амьдралдаа ядахдаа нэг удаа тогоруунуудыг харах чухал билээ. 

ТЭНЦВЭРТ БАЙДАЛ

	Сүүлийн жилүүдэд байгалийн хуулийн тухай яригдахад тэнцвэрт байдал гэсэн үг байнга хэрэглэгдэх болов. Энэ юу гэсэн үг вэ?

	Миний өмнө байгаа гэрэл зургаас яриагаа эхэлье. Гэрэл зураг дээрээс цулбуурт загас анхааралтай харж байна. Антен мэт дөрвөн хос урт сахалтай загасны бадируун дүр байдал санамсаргүй нэр цуутай болжээ. Америкийн сэтгүүлүүд киноны жүжигчид, зартай гэмт хэрэгтнүүдийн зургийн хажууд цулбуурт загасны зургийг зэрэгцүүлэн нийтэлж байна. Загас ямар үүрэг гүйцэтгэснээрээ Америкт алдартай бол оо вэ? Энэ цулбуурт загас буянтан уу, эсвэл хортон уу? Харамсалтай нь хортон. Цулбуурт загаснаас ангижрах арга замыг Америк олж чадахгүй. 

	Цулбуурт загас гэртээ зүүн өмнөд Азид амьдарч байхдаа усгүйгээр удаан хугацаанд амьдарч, хуурай газраар аялдаг хоёр сонин шинжтэй байсан атлаа юугаараа ч онцгой алдаршсангүй. Чухамхүү энэ чанар нь сониуч худалдаачныг эх орондоо хэд хэдэн цулбуурт загас аваачихыг албадсан байж болох юм. Худалдаачин Флорид муж улсад ямар гамшиг авчирснаа мэдсэн болов уу? Тайландын цулбуурт загас түргэн үржиж тархан нутагшиж эхлэв. Эдүгээ зүүн өмнөд Америкийн олон усан сан энэ загасаар дүүрчээ. Олон загас байвал сайн байхгүй юу! гэж та хэлэх байх аа. Загас үнэт тал байхгүй, усан доторх амьд болгоныг залгиж цөлмөдөг бол тийм ч сайн биш. Ирүүл загастай зэрэгцэн амьдарч байгаа бусад загасанд амьдрах газар үлдэхгүй болно. 

	Бядан явагч цулбуурт загас (загас ийм нэртэй) Америкт хуулиас гадуур боловч түүнтэй тэмцэх амаргүй. Шинэ нутагт цулбуурт загасны дайсан ч, өрсөлдөгч ч байсангүй. Эдүгээ бичиж байгаагаар, тэр нь алдарт «пиранья загаснаас илүү цусанд дуртай» ажээ. Цөөрмийг хордуулах гэж оролдоход цулбуурт загас хорыг мэдрэн «гэмээ хийгээд зэмээ хүлээлгүй» нуурыг орхиж шинэ ус эрдэг байна. Урд талын хатуу сэлүүр нь «усчныг» явахад сайн тулгуур болж заламгайны зэрэгцээ байрласан уушгитай төстэй зүйл хуурай газраар олон цаг явах бололцоог загасанд олгодог байна. Цулбуурт загас нь хуурай газарт ч өөрийгөө гомдоохгүй нь сонирхолтой. Дайтагч жуулчин «нохойг ч хазсан» тохиолдлыг дурдсан байдаг. 

	Тайландын усан санд бядан явагч цулбуурт загасанд байгалийн дайсан бий. Тэдгээр нь түүнийг «өөрийн тавиур» дээр байхыг албаддаг ажээ. Америкийн усанд өөрийн тэнцвэрт байдал байв. Харийн ирүүл загас бий болсон нь түүнийг эрс эвджээ. 

	Бас өөр нэг гэрэл зураг байна. Дурангийн хараанд зуугаас дээшгүй тооны молтогчин туулай оржээ. Тэд гангийн үеэр усан сангийн дэргэд бөөгнөрсөн ажээ. Бүх хөхтөн амьтдаас туулай (харх, хулганыг тооцохгүй бол) газар дээр хамгийн тархсан амьтан юм. Харин гагцхүү Австралид молтогчин туулай үнэмшмээргүй нягт, олон тоотой болжээ. 

	Австралийн молтогчин туулайн туульсыг бүгд мэдэх билээ. Зуун жилийн өмнө европчууд сайхан сэтгэлийн үүднээс хорин дөрвөн туулайг энэ тивд тавьжээ. Түүний дараа болсон явдлыг гинжин урвалтай төсөөтэй биологийн тэсрэл гэж нэрлэдэг. Хорин дөрвөн туулай богино хугацаанд сая сая үр ач өгчээ. Австрали үнэхээр зовж эхэлсэн байна. Молтогчин туулай өвс цөлмөж тив дэх орлогын чухал зүйл болсон хонины аж ахуйг хөнөөхөөр заналхийлжээ. 

	Удаан хугацааны дайн эхлэв. Молтогчин туулайг урхиар барьж, буудаж хордуулж, бүх эх газрыг нэвт хоёр мянган километрийн урт хашаа барьжээ. Гэвч молтогчин туулай тархаж олширсоор байв. Австралид үнэг авчрав. Гэтэл молтогчин туулай бус, харин махчныг огт мэддэггүй нутгийн амьтад хөнөөгдөх болов. Үнэг ашиг тус болсонгүйгээр тэнцвэрт байдал хоёр дахь удаагаа алдагдав. 

	Гэлээ ч гэсэн молтогчин туулайг ялжээ. Микробиологичид туулайд өвчин тарааж богино хугацаанд түүнийг устгажээ. Хонины аж ахуйтнууд амсхийв. Гэвч удаан баярласангүй. Хэдэн зуун жилийн туршид хэвшиж амжсан тэнцвэрт байдал дахиад л алдагдсан байна. Молтогчин туулай элбэгшсэн үед өсөж үржсэн зэрлэг динго нохой хонь руу дайрах болов. Динго ганцхан жилд хагас сая хонь хөнөөсөн учир молтогчин туулай, нохой хоёрын аль нь доор вэ? гэж фермийн эзэд аргаа барах болжээ. 

	Байгалийн тэнцвэрт байдал алдагдсаны жишээ олныг дурдаж болох юм. Хөхтөн амьтад байхгүй байсан Шинэ Зеландад тухайн үед буга аваачжээ. Эхний үед хүсэж мөрөөдөж байсан амьтад эдүгээ молтогчин туулайн адилаар төвөг удах болжээ. Сүүлийн дөчин жилд гурван сая буга агнажээ. Гэвч анчид буга алсны шагналыг урьдын адил авсаар байна. 

	Африкт ирвэсийг буудаж (гангалагчдад дээл хийхийн тулд) бараг огт үгүй болгожээ. Зарим үед ишгийг нь хулгайлчихдаг байсан ирвэс алга болсонд тариачид баярлаж байлаа. Гэтэл хэдхэн жилд бабуин бич хэмжээлшгүй ихээр өсөж үржиж талбайд гай гамшиг тарих болов. Бичийг хазаарлаж байсан ирвэс нь тэнцвэрт байдлын маш чухал хэрэгтэй салаа нь байжээ. 

	Тэнцвэрт байдал бол байгалийн маш чухал механизмуудын нэг юм. Тэнцвэрт байдал алдагдах явдлыг тэр болгон урьдчилан мэдэх боломжгүй. Биднийг алдаа гаргачихсан хойно л хууль тэр тухай бидэнд мэдүүлэх нь олонтоо. Зарим үед бид өрлөгийн өчүүхэн жижиг чулууг хөндөж байгаа юм шиг бодож байхад гэнэт бүх хана ганхаж эхлэхийг үзэж болно. Далайн хөвөгчдийг жишээ болгон авч үзье. Нефтийн өрмөөс болж намуу цэцгийн үрийн хэртэй амьд зүйл үхэхэд нэг их гамшиг тарих уу даа! хэмээн мэдэхгүйгээс хэлж болох юм. Гэтэл энэ чинь л амьдралын бүх ханыг тогтоож байгаа бяцхан тэр «чулуу» юм. Зарим нэг нь шууд хөвөгчдөөр хооллож (тухайлбал халим), нөгөө хэсэг нь хөвөгчдийг идэж нэлээд томоохон амьтдын хүнс болдог. 

	Байгалийн харилцан холбоо бол өнөөгийн биологийн онцгой анхаарах объект юм. Бид өдөр тутмын амьдрал болон аж ахуйн практикт тэнцвэрт байдлыг бодлогогүйгээр алдагдуулж байгаагийн үр дүнг л олонтоо харж байна. Амьтдыг шилжүүлэн нутагшуулах явдал энэ утгаар хамгийн харагдахуйц сургамж болж байна. Хүмүүс урьдын нутагтаа уян сэтгэлтэй хандахын үүднээс амьтдыг шинэ нээгдсэн тивүүд рүү аваачдаг байлаа (тухайлбал, бор шувууг Америкт аваачсан). Нөгөө тохиолдолд хүмүүс ухамсартайгаар «зэрлэг амьдралыг баяжуулахыг» хүсдэг ажээ. Тэдгээр нь ямагт урам хугарсан үр дүнд хүргэдэг байв. Гучаад оны дунд үед Дорно дахинаас Зөвлөлт Холбоот Улсын дундад бүсэнд авчирч нутагшуулсан илбэнхийг, бүр тодруулан хэлбэл, нохой илбэнхийг жишээ болгон санах нь зүйтэй юм. «Амьтны аймгийг баяжуулах» ёстой байсан энэ амьтан цөлмөн хоосруулагч болсон ажээ. 

	Олон удаа алдаа гаргаснаар эдүгээ амьтдыг шилжүүлэн нутагшуулахад ихээхэн болгоомжлох болжээ. Гэхдээ газар дээрх өнөөгийн их хөдөлгөөний үед янз бүрийн тохиолдлын зүйлүүдээс зайлсхийж болох уу? Баглаатай гадил дотор гвинейн хамелеон эсэн мэнд Ленинград хүрсэн тухай нэг удаа сонинд бичсэн билээ. Манайд хамелеон хэт олшрохгүй нь мэдээж, Гэтэл африкийн гурван эмгэн хумс Америкт (мөн л Флоридын халуувтар муж улсад) санамсаргүй ирсэн явдал ямар төвөг удсаныг үзэцгээе. 

	Таван настай хүү ээжтэйгээ хамт зуны аялалд яваад гэртээ буцаж ирсний дараа маш том, гоёмсог гурван эмгэн хумс чемоданаас гаргажээ. «Энэ муухай амьтдыг» тэр даруйдаа цонхоор гаргаж чулуудахыг ээж нь хүүдээ шаарджээ. 

	Ээж, хүү хоёр ямар амьтдад эрх чөлөө олгосноо мэдээгүй нь гарцаагүй. Жил хүрэхгүй хугацаанд эмгэн хумс Майамийн орчин тойрны ногоон нөмрөгийг идсэн байна. Тэд ногоо, цэцгийн мандлын цэцэг, шарилж, цэцэрлэгийн модны холтос, түүгээр ч барахгүй байшингийн шаврыг (хуяг болгох материал хэрэгтэй байв) иджээ. Жилийн дотор гурван эмгэн хумс! миллиард үр удам өгч хүмүүсийг аюулын дохио цохихыг албадсан байна. Эмгэн хумсыг хордуулж, саванд цуглуулж байсан боловч яаж ч устгах гэж оролдлоо гэсэн хурдан шаламгай үржсээр байв. 

	Би энэхүү эмгэн хумсыг Кенид нутагтаа байхад нь үзсэн юм. Замын зочид буудлын цонхны тавцан өөд атгасан гарын чинээ амьтан авирч байв. Би эмгэн хумсны зургийг авч цэлцгэнэсэн эврүүдийг өвсөөр оролдоход эмгэн хумс хуягтаа оров. Дорнод Африкт а х а т и н а эмгэн хумс ердийн амьтан ажээ. Түүнийг нэг их сонирхохгүй, тэр нь хэнд ч юугаар ч заналхийлдэггүй. Африкт ахатина өөрийн дайсантай. Тэр нь хяналтгүй үржих бололцоог эмгэн хумсанд олгодоггүй байна. Харин Америкт ийм хяналт байсангүй ажээ. 

	Америкаас Скандинавт аваачсан усны булга (яргай загасыг хөнөөдөг) мөн л ийм хяналтгүй шинээр суурьшигчид юм. Европт аваачсан хятадын наймалж авчрахын нь өмнө загаснуудын хоол болж байсан гол, мөрөн дэх бүх зүйлийг залгин цөлмөж, далангуудыг эвдэлж байв. Алс Дорнодоос Хар тэнгист тохиолдлоор (усан онгоцны их биед налж орж ирсэн) рапан дун хар тэнгисийн алдарт хясааг бүрмөсөн устгажээ... 

	Ингэхлээр харь газрын бие махбод шинэ орчинд ирэх нь ямагт аюул тарьж болох нь тодорхой байна. Орчин нь шинээр ирэгчдэд дайсагналтай байвал тэдгээр нь үхэж болох (гэвч гвинейн хамелеонд амьтны хүрээлэнд суурьших газар олгон аварсан), ирүүл амьтад нь эзэгнэгч болж ч болно. Одоо үед биологичид «амьтны аймгийн баяжуулах» ажлыг ихээхэн болгоомжтой хийдэг, бас олон тооны хил хязгаарт биологийн харуул үйлчлэх болсны учир үүнд оршино. Энэ шалтгаанаар Сарны хөрсний сорьцыг чанд тусгаарлан үзлэг хийсэн билээ... 

	Тэнцвэрт байдал бол байгалийн онц чухал хуулиудын нэг юм.

	 


РОТАН

	Загасчин заримдаа ямар ч найдваргүй санагдмаар газар — автомашины дугуй, төмрийн хэлтэрхий, хуванцар, хог цухуйсан ямар нэг зэвхий өнгөтэй шалбаагийн дэргэд сууж байхыг та нар ажигласан байх аа... Өөрийгөө ихэмсэгт тооцдог мэлхий ч ийм цөөрөмд нутагшихгүй атал загасчны дэгээ хөдөлж загас гаргаад шидчихдэг. 

	— Ротан уу? гэхэд

	— Ротан, гэж загасчин хариулаад хадран загастай төстэй өнгөтэй, түүнээс арай том олзоо ногоо руу гарган чулуудав. 

	Загасны нэрээс харийн үг гэж бодож болно. Гэвч энэ амьтны асар том амыг харахад л бүх юм тодорхой болно. 

	Арваад жилийн өмнө Дундад Орос нутагт энэ загасыг хэн ч мэддэггүй байв. Тэрээр энд байсангүй. Гэтэл гэнэт тэнгэрээс унасан юм шиг бүх хүнд гайхал төрүүлэн, эхлээд Москва орчмын цөөрөм, суваг, гол, цүнхэлд үзэгдэх болжээ. Тэгээд л дараагаар нь тархан нутагших болсон байна. Бид Рязаний нутгаар явахдаа: Үзэгдэж байна уу? гэж зориуд сонирхсон юм. 

	— Тийм ээ, тэр золиг үзэгдэх боллоо хэмээн загасчин өгүүлээд нэг их хүсээгүй олзоо дэгээнээс салгасан юм... 

	Тохиолдлоор буюу зориудаар амьдрах уугуул нутгаас нь дэлхийн бусад районд аваачсан амьтад, ургамал нь амьдралын уг нутгийн хэлбэрүүдийг хөнөөн хязгааргүй хурдтайгаар тархаж эхэлдэг цөөнгүй тохиолдол байгаа билээ. Ийм явдал Европт шилжүүлэн нутагшуулсан уссурийн нохой илбэнхтэй тохиолдсон юм. Ийм явдал хэн нэгэн сониуч ой хамгаалагчийн Германд авчирсан америкийн илбэнхтэй тохиолдсон билээ. Цэцэг сонирхогчийн Энэтхэг-Хятадаас Америкийн Нэгдсэн Услын өмнөд хэсэгт авчирсан гол, цөөрмийг дүүргэсэн усны гиацинтыг яахаа мэдэхгүй байна. 

	Ротан манай үеийн баатар болжээ. Залуу загас судлагчид Амар мөрнөөс арваад загас авчирч Звенигородын цөөрөмд зугаацахаар тавьснаас л бүх зүйл эхэлсэн гэж ярьцгаадаг. Түүний үр дүн нь гэвэл, Москва орчим, түүнтэй залгаа мужуудад ротан тархаагүй усан сан эдүгээ ховорхон олдох болсон явдал юм. Тэрээр хавийнхаа бүх зүйлийг хаман цөлмөж, бусад бүх загасны түрсийг хөнөөдөгт түүний гай гамшиг байгаа юм. Ротан нутагшсан газарт мөрөг, хэлтэс загас байхгүй болно. Үүний хамт ротан нь амьдралд ер бусын тэсвэр хатуужилтай. Түүний түрсийг шүүрсэн шувууны сарвуугаар, хаврын үерээр дамжин тэрээр тархан тархсаар байдаг... 

	Олон загас ер бусын хатуужилтай. Хэлтэг загас шаварт шигдэн эсэн мэнд үлдэх чадвартай. Би Вьетнамд тутаргын талбайн гүехэн усанд амьдардаг «гадил» загасыг ажигласан. Суданд усан сан хатахыг тэсвэрлэж чаддаг загас бий. Тэрээр хагарсан лайн гүнд борооны улирал болтол амьд байдаг. Энэ загасыг бөөн шороотой хамт шуудангаар илгээгээд бөөн шороог усанд хиймэгц л амьдарч байсан байна. 

	Гэтэл могой загастай тохиолдсон гайхмаар тохиолдол саяхан мэдэгдэв. Дөчин таван жилийн өмнө австралийн иргэн О’Брайен могой загас барьж авга эгчдээ бэлэглэжээ. Авга эгч нь загасыг цэцэрлэгийн худагт тавьсан байна. Тэгээд тэр тухайгаа мартчихжээ. Жилийн дараа худгийг хэрэгцээгүй болсон учир бетонджээ. Тэр нь өнгөрсөн жил дахиад аж ахуйд хэрэг болсон байна. О’Брайен худаг цэвэрлэж байгаад дөчин таван жилийн өмнө барьсан могой загас нь тэнд амьд байхыг илрүүлээд хэчнээн их гайхсан гэнэ ээ!

	Энэ нь онцгой тохиолдол болох нь гарцаагүй. Тэгвэл Москва орчмын жижигхэн Зименки тосгоны дэргэдээс ротан барьсан загасчин: «Би хоёрдугаар сард зоориндоо голоос мөс ачсан юм. Намар болохоор төмс зоорилохын өмнө мөсний үлдэгдэл, хайлсан усыг зоориноос шавхаж цэвэрлэж байв. Гэтэл усан дотор амьд дөрвөн ротан байсан билээ!.. Мөсөн дотор хөлдсөн ротан зооринд эсэн мэнд өвөлжиж хавар, зуныг амьд давжээ... Голоос барьсан ротан хөргөгчид хоёр өдөр амьд байдаг. Савтай усанд тавихад тэрээр тайван идээшиж байлаа» хэмээн надад өгүүлсэн юм. 

	Ротан Амар мөрөнд, нутагтаа байхдаа үерийн дараа үлдсэн олон тооны татам нуурт амьдардаг. Нуур хатаж хөлдөж байвч тэрээр амьдралд хатуужилтай. Тийм ч учраас шинэ газарт очоод бусад ямар ч загас амьдарч чадахгүй усыг олж маш амархан хурдан нутагшдаг. 

	Ротан цэнгэг урсгал усанд ховорхон тохиолдоно. Гэвч цөөрөм, нуур түүнд таалагдаж, тэдгээрт байгаа мэлхийг хүртэл сүйтгэдэг. Энэ нь загас үржүүлэгчдийг маш их түгшүүлэх нь гарцаагүй. Ротантай дайтаж эхлэх ёстой... Гэхдээ яаж дайтах вэ? Хүчтэй, хүний хяналтад ороогүй байгалийн хүчний голомтыг унтраах арга байхгүй байна. Энэ бүгд нь арваадхан загаснаас, байгальтай болгоомжгүй тоглосноос эхэлсэн гэдэгт үнэмшихэд бэрх юм. 

	Хүмүүсийн үзэж байгаагаар ротан нь чанарын хувьд цэнгэг усны загасны дотроос бараг л хамгийн сүүлчийн байранд байгаа юм. Гэвч түүнд хандах хандлага хоёрдмол байгаа нь ажиглагдаж байна. Жинхэнэ загасчны ойг гутаана. Харин хөвүүрийн аль ч хөдөлгөөнд дуртай хүмүүс бол ротан ч байсан гомдолгүй! Тэр тусмаа бараг л шалбааг болгоноос дэгээдэж болно.

	 


КОЛОРАДААС ИРСЭН ЦОХ

	Түүний тухай олон хүн сонссон. Одоо үед түүнийг харж ч болох нь харамсалтай. Төмс талбайгаас хурааж байхдаа тод улбар шар өнгийн өтийг олж болно. Энэ бол түүний авгалдай юм. 

	Тэр нь маш гоёмсог хөндлөн хар судал бүхий шар өнгөтэй. Би түүнийг гартаа барьж хүүхдийн хумсны хэртэй энэ амьтны гавшгайг болон содон өнгийг сониучирхаж байв. Гэвч энэ нь дайсан байлаа. Аав ээж хоёр Воронежийн ойролцоох ногооны талбайгаас энэхүү судалт цохыг керосинтой шилэн саванд цуглуулж түүнтэй зунжингаа тулалддаг байв. Хөршийнхөн бүгдээрээ мөн ингэдэг байсан юм. Пиг дүүрэн сав зааг дээр байлаа. Тулалдаан нь хүнд хүчир, бүдүүлэг байсан боловч ямар ч гэсэн ногооны талбайг аварч чаддаг байв. Харин шороон дотор улбар шар авгалдай байх нь дайсан нуувчинд нуугдсан, удахгүй дахин довтолгоонд орох гэж байгааг гэрчилнэ. Энд төмсний аюултай хортон — колорадын цохны тухай өгүүлж байна. 

	Судалт цохны тухай зуу гаруй жилийн өмнө ярьцгаах болжээ. Америкийн Небраска муж улсад цох төмсний талбайг цөл болгон хувиргасан байна. Тэрээр энэ ажлаа жилээс жилд маш амжилттай хийж бусад муж улсуудаар ч тархаж байв. Шинэ Ертөнцийн оршин суугч төмс ачсан усан онгоцоор Европт амархан ирж болох байлаа. Европ орох хаалга чангахан хаалаа. Америкаас төмс оруулахыг хориглосон байлаа. Бүх усан боомтод хорио цээрийн хатуу чанд алба байгуулав. 1914 оны дайныг хүртэл Европт цох орох боломжгүй байлаа. Гэтэл дараа нь хорио суларсан бололтой (цох гагцхүү төмстэй хамт орж ирэх албагүй шүү дээ). 

	Нэг үгээр хэлэхэд цох бий болжээ. Голомт нь бага байсан нэг хэсэг хугацаанд түүнийг амжилттай хөнөөж байв. Гэтэл 1922 онд Францад Бордогийн ойролцоо 250 хавтгай дөрвөлжин километр талбайг цох эзэлжээ. Хэчнээн их мэрийгээд ч ийм том хэмжээний талбайд колорадын цохыг хөнөөж амжсангүй. Цох Францад байлдан эзэлсэн түшиц газраасаа Европт алгуурхан атлаа ялгуусан байлдан эзлэлт хийж байв. Түүнтэй дайтахгүйгээр нэг ч гектар газарт буулт хийж байсангүй (одоо ч буулт хийхгүй байна!). Гэхдээ Шинэ Ертөнцөд төрсөн цохонд үзэгдээгүй ихээр тархах бололцоо хүн өөрөө олгожээ. 

	Судалт цох өөрийн гэртээ Колорадын өндөрлөг дэх байгалийн нийгэмлэгт ноогдсон байраа мэдэж бусад зургаан хөлтнөөс сайн ч үгүй, муу ч үгүй амьдардаг байсанд хэргийн учир оршино. Байгаль түүнд зориулан «хуваарилсан» зүйлээр (чэсэнцрийн овогтон: согтуу өвч, лантанз, гувай хатнаар) хооллож байлаа. Зэрлэг өвсний дотор түүний дайсан олон байв. Эдүгээ олонтоо ярьж байгаа байгалийн чухамхүү тэр тэнцвэрт байдал цохонд хэт үржих бололцоо олгохгүй байлаа. 

	Тэгж байтал гагцхүү төмс тариалсан (ганц тарималт) талбай Америкт асар их болжээ. Хэчнээн ч хамаагүй идэх их юмтай болж түүнд ямар ч дайсангүй байжээ! Тэгээд л судалт цох үржиж эхэлсэн байна. Гэхдээ тэр нь сайн үржиж зунд хэд хэдэн үеийг төрүүлнэ. Америкаар алхалсан түүний ялалтын алхааны тайлал энэ буюу (гагцхүү Невада, Калифорний муж улсад тархаагүй бөгөөд цох уулсын нуруу, даваан дахь хориог давж чадаагүй ажээ). 

	Европт төмсний мөн тийм талбайтай, бас байгалийн дайсан огт байхгүй болохоор цох улам эрх дураараа туйлах болов. Цох аажим аажмаар Франц, Герман, Бельги, Испани, Грек, Дани, Нидерланд, Итали, Чехословак, Болгар, Югославыг... эзэлсэн байна. Цохыг хяналтаас мултран гарахад дайн тусалжээ. 1949 онд цохонд эзлэгдсэн талбайн голомт Унгар, Польшид илэрсэн байна. 1958 онд цох Карпатын чанад, Львов орчим, Калининград мужид, дараа нь Балтын орчим, Беларуст... бий болжээ. Хорио цээрийн албад хүч чармайлт гаргасаар байгаа боловч цохны довтолгоо үргэлжилсээр байна. Тэр нь 1971 онд Воронеж мужийн 20 районд ажиглагдсан юм. Эдүгээ түүнийг Украин, Оросын дундад бүсийн олон нутаг, бүр Ижилд хүртэл мэдэх болжээ. Халдварлалтын голомт Кавказад бий. Ингэснээр зуу гаруй жилийн дотор Колорадын «уугуул цох», Америк, Европыг дайтан эзэлж Африк (Зааны Ясан Эрэг), Азид (Турк) нэвтрэн давшилтаа үргэлжлүүлсээр байна. 

	Цохтой тэмцэл хийдэггүй тэр газарт төмс, улаан лооль, чэс зөвхөн түүнд ногдож төмс ногооны талбайд өмхөртөл идэгдсэн иш л (цох навчийг цөлмөөд болцууг иддэг) үлддэг байна. Том талбайд химийн хорын тусламжтайгаар цохтой тэмцэх нь зайлшгүй юм. Байрны ойролцоох ногооны талбайд цохыг үелээнээс гараар түүж химийн хор хэрэглэхгүй байж болно. Шаргуу ажил шаардана. Гэхдээ уг ажлыг гүйцэтгэхдээ та зөвхөн өөрийнхөө ногооны талбайг дайснаас хамгаалах төдийгүй цохонд хяналтгүйгээр өсөж үржих бололцоо олгохгүй байхыг санагтун. 

	Америкт Канадын арктикийн бүсээс Техасын өмнөд хязгаарыг хүртэл цох тархсан боловч эдүгээ Европоос бага хэмжээгээр хөнөөл учруулж байгаа нь сонирхолтой юм. Үүнд хэд хэдэн шалтгаан бий. Нэгдүгээрт, Америкт цохны байгалийн дайсан бий. Хүн ухамсартайгаар түүний тусламжийг авч байна. Хоёрдугаарт, ер нь цохтой тэмцэх бүх арга сайтар туршигдаж боловсронгуй болсон. Гуравдугаарт, хорлогч нь онгон байгаа нутаг дэвсгэрийг байлдан эзлэх үедээ хамгийн их хөнөөл учруулдаг. Гэхдээ бүх тивийн хаана ч гэсэн Колорадын тэгш өндөрлөгт төрсөн цохыг байнга хөнөөж, найдвартай хазаарлаж байх шаардлагатай төмсний талбай дахь судалт гоёмсог цох нь нэлээд аюултай дайсан юм. 

	 

	1973 он

	 


МУУР—ХУЛГАНА

	Энэ ертөнцийн шинжээч миний таван настай ач хүү амьтны хүрээлэн дэх амьтдын аль нь чамд илүү таалагддаг вэ? гэсэн асуултад:

	— Тэмээ, бич, баавгай, харин эмээгийн муурын зулзага юунаас ч илүү таалагддаг. Хэчнээн хөөрхөн! Эмээ, яагаад та энэ мууртаа зориулж хулгана үржүүлдэггүй юм бэ?! гэж би хэлдэг юм хэмээн өгүүлсэн билээ. 

	Харамсалтай нь хулгана бидний хүслээс гадуур бий болсоор байна. Бас агуулах дахь будаа, талбай дахь тариа руу дайрч мэдэгдэхүйц төвөг удаж байна. Идэгч том биш, харин идэгчийн тоо асар олон. Ийм ч учраас хулгана эрт дээр үеэс хүний хүчээр хооллогчдод тооцогддог. (Бид гол төлөв бүх жижиг мэрэгчдийг хулгана гэж нэрлэж байна. Гэхдээ хулгана бол хулгана л юм. Харин түүний маш олон тооны төрлийг «хулгана төрлийн мэрэгчид» гэнэ.)

	Бид энэхүү хөршүүдээ гол төлөв ховор үздэг. Тэд байхгүй мэт байна. Харин хүйтний шинэ цаснаар оёдлын машины оёдол шиг нямбай гарсан мөрийг та ажигласан байх аа. Гэв гэнэт үзэгдээд л мэдэгдэхгүй алга болчихно. Энэ нь хулгана гүйсэн мөр юм. Хавар цас хайлахаар хулганын өдий төдий нүх, харгуй газар дээр үзэгддэг нь цасан доор амьдрал нэг ч минут зогсоогүйн гэрч юм. Энэ амьдрал зуны цагт оргилох нь гарцаагүй. Нэг хавтгай дөрвөлжин километр ойд хэчнээн хулгана амьдардаг гэж та бодож байна вэ? 40—50 мянга! Энэ нь олон уу? Үүнийг хэмжээндээ байна гэж тооцдог. «Хулгана ихтэй жилүүдэд» (тэр нь нарны идэвхийн хуулиар давтагдана) мэрэгчдийн тоо арав ба түүнээс илүү дахин өснө. Гай гамшиг ирэх нь энэ үү? Хэнд, юунд гэдгээс шалтгаална. Энэ нь хүний хувьд баяр авчрахгүй нь мэдээж. Онгон байгалийн хувьд гэвэл аугаа их цэцэглэлт юм. Харин ч хулгана цөөн байвал өлсгөлөн болно. 

	Хулганын омог газар дэлхийг бүрхчихгүй байхад түүнийг юу хазаарлаж байна вэ? Зугаалахаар гарсан хулганыг юу хөнөөж байна вэ? Муур л биз. Хэрэгцээтэй агшинд амьд пүрш болж хувирахын тулд хулганын нүхний дэргэд хэчнээн их тэсвэртэй, чимээгүй суудгийг хараарай. Хулганыг шунахайран идэгчид бол үнэг, ууль юм. Үнэг дэгдээхэй хулгайлж, бөжин нухаж болох боловч энэ нь тэр болгон тохиолддоггүй учраас түүний жирийн ан нь хулгана юм. Мөрийг нь ажиглаж, гүйж чагнаж байснаа сонсонгуут хоншоороо цасанд шааж заримдаа сүүл нь л цухуйна. Үнэгний хүнсний ная хүртэл хувь нь хулгана юм. Уулийн хувьд ч мөн адил. Бүрэнхийд ойн цоорхойн хаа нэгтээ та хулгана шиг час час хийхэд шувуу, заримдаа бүр хэд хэдэн шувуу ч тэр дороо огт чимээ гаргахгүйгээр хүрч ирнэ. Ууль хулганыг гол баригч юм. Уулийн сонор, мэлмий ч энэхүү анд зохицжээ. Янз бүрийн юм иддэг, ангуучлах чадвар ихтэй шар шувуу ч гэсэн харх, хулганыг илүүд үздэг. Бусад уулийн эсэн мэнд байх нь гагцхүү хулганатай холбоотой. Хулгана олон байвал үүрэн дэх уулийн дэгдээхэй олон байна. Хулганын ургац доогуур байвал ууль өндгөө орхихгүй ч тохиолдол байдаг. Өчүүхэн жижиг бор шувууны бэгбаатар ангийн олз сайтай үедээ нөөц хийхийг хичээж өөрийнхөө «хөргөгчийг» багтаж ядтал дүүргэнэ. Би модны хөндийд арван зургаан хулгана байхыг олсон билээ. Гэтэл ная хүртэл хулгана нөөцөлсөн тухай бичсэн байдаг. Уулийн хамгийн бага нь ийм буюу. 

	Оготнын чоно, үен, сар, начин шонхор шувуу бол мэргэжлийн хулгана баригчид юм. Могой, өрөвтас хулганыг барьж бас мэрэгчид элбэг болсон үед цахлай, хон хэрээ, шаазгай, ятга шаазгай, хөх дэглий, гургуул тэдэнтэй хамсдаг. Зэрлэг гахай хулганын нүх ухах арга саам хайдаг нь энэ ажлыг үндэс, хүний ухаж аваагүй үлдээсэн төмсийг олдворлохоос илүү ашигтайд тооцдог бололтой. Чононы хувьд хулгана ямар нэгэн амтат үр юм. Хулганыг цаа буга, түүгээр ч барахгүй уурагт тэжээл дутагдалтай үед адуу ч гоочилдог болохыг төсөөлөөд үз л дээ. 

	Хулганын омог бол байгаль дахь хүнсний аугаа их салаа юм. Жижиг мэрэгчид (хуруувчнаас яльгүй том хулгана байдаг) ургамалд хуримтлагдсан эрчим хүчийг цөхрөлтгүй дахин боловсруулж олон амьтанд хоол залгуулна. Хулгана гэнэт алга болоход амьдралын олон хэлбэр үгүй болдог. Наран доорх амьдрал ийм буюу.

	 


АМЬДРАЛЫН ТЭЭРМИЙН ЧУЛУУ

	Арслан анаашийг отож байв. Тэр нь гонь хөгшин арслан байлаа. Тэрээр өлсгөлөнгөө тайлаад үүргэлж байв. Тэр олзныхоо үлдэгдлийг хамгаалах гэж оролдсонгүй, махнаас өөрийн хувиа олж авахыг шунасан бүх амьтны шахалтыг зогсоон барих хүч түүнд ердөө л байсангүй, тэр дороо л анаашны дэргэд үймээн шуугиан эхлэв. Цөөвөр чоно, чононцор, тас, марабу, өрөвтас цуглана... Хоёр гурван хоногийн дараа ийм найр болсон газарт очиход яс ч олддоггүй. 

	Газар дээрх бүх амьтан өдөр тутам «хоолны ширээнд» суудаг! Амьдралын хүрээнд идэгчдийг ургамлын идэштэн, махчин, хүүр идэгчид гэж гурван бүлэгт ангилна. Ширх ургамлын шүүсийг сорж балт зөгий, хэдгэнэ цэцгэн дээр үдийн хоол зооглож, одос, гөрөөс өвс ногоо зулгааж, минж мод унагааж, хэрэм мөөг самар эрж байх бөгөөд эдгээр нь ургамлын идэштэн юм. Харин гоёмсог нүүнээ хорхойг авч үзье. Тэрээр ширхийг ямаршуу шалмаг хөнөөж байгааг ажиглаарай. Могой яаж ангуучилдаг, гэрэлзгэнэ ямаршуу цаддаггүй ховдог болохыг, чоно хэчнээн шунахайг, начин шонхор агаарт олзоо хэр зэрэг арга дүйтэй барьж авдгийг санацгаагтун. Эдгээр нь махчин амьтад болой. 

	Ургамлын идэштэн ба махчдын хоорондын зааг тов тодорхой юм. Гэвч шилжилтийн хэлбэрүүд ч бий. Сонгомол махчин чоно ойн алимыг тааламжтайгаар сонгож гүзээлзгэнэ иднэ. Үнэг усан үзмийн талбайд бэлчээрлэдэг. Зараа хулгана, цох барьдаг атлаа алимыг ч иддэг. Нөгөө талаас, ургамлын идэштэн үнээ загас идэх чадвартай. Үнээ овоолоостой май загасны дэргэд зогсоод бухалдсан шинэ өвсөнд орсон юм шиг хивж байхыг би Камчаткад үзсэн юм. 

	Ургамлын идэштэн, нөхцөл байдалд автагдан махчин болж байхыг нэлээд олонтоо ажиглаж болно. Би Каракумын сувгаас амьд өөш (булуу цагаан жараахайг) хаяж цурхай барьдгийн адилаар булуу цагаан загас барьсан билээ. Үүнийг тайлбарлахад амархан юм. Сувгийн бүлээн ус руу загасны сүрэг дуртайяа явна. Гэтэл шинэхэн ухсан сувагт тэжээл тэрхэн үедээ байхгүйгээс ургамлын идэштэн булуу цагаан махчин болжээ. Нэгэн өвөл үүнтэй төсөөтэй явдал туулайтай ч тохиолдсон юм. Эх газрын тундрт тэжээлгүй болсноос туулай томоохон сүргээрээ өмнө зүг рүү хөдөлсөн ажээ. «Өлсгөлөн туулайнууд замдаа урхинд орсон ятууг устгаж байсан». Гамшгийн энэ тохиолдол хүмүүсийн ярьдгаар хэрэгцээ болоход «хулгана ч барихыг шаардсан байна». Гэхдээ ургамлын идэштэн махчин болж хувирах нэлээд тогтвортой шилжилтийн жишээ ч бий. 

	Шинэ Зеландад уулын кеа тотийг надад үзүүлсэн юм. Өд нь бусад тотийг бодвол нэлээд даруухан, илүү дутуу чалчдаггүй, ердөө л ганцхан «Кеа!» хэмээн дуугардаг шувуу байв. Цагаан арьстан хүмүүс эндхийн нутгуудад хонин сүрэгтэйгээ ирэхийн өмнө кеа тоть нь жимс, үрээр хооллож бас маш бага хэмжээгээр шавж, өт иддэг байлаа. Тэрээр аажимдаа хонины хатаахаар өлгөсөн арьсны мах, өөхийг тоншиж, малчид ч санаандгүй туслагчдаа элэгсэг ханддаг байлаа. Гэтэл сүргийн дотор өвчтэй хонь үзэгдэх болов. Тэдний нуруун дээрх үл мэдэгдэх шалтгаанаар олсон шархнаас цус гардаг байв. Малчид өвчнийг сайтар ажиглаад хонийг тоть шархлууж байгааг илрүүлжээ! Кеа хонины зоон дээр сууж ноосыг нь зулгаагаад бүр бөөрөнд нь хүртэл тоншиж махыг нь иддэг байжээ. Хонь өвдсөнөөс болж тэсэж ядан тонгочиж дэвхцэх нь тотины зооглоход огт саад болдоггүй ажээ. Ургамлын идэштэн шувуу нэг өдрийн дотор арав гаруй хонь хүнд шархдуулах чадвартай махчин болсон нь энэ буюу... 

	Байгальд зөвхөн ганц хүнсэнд зохицсон тохиолдол бий. Тухайлбал бал зөөгч шувуу лаваар хооллодог. Өөр ямар ч бие махбод энэ хүнсийг шингээх чадваргүй юм. 

	Юуг ч иддэг холимог хоолтон амьтдын бүлэг бий. Эдгээр нь тухайлбал бидний сайн мэддэг дорго, зэрлэг гахай, баавгай юм. Баавгай бөөрөлзгөнийн ширэнгэ, овьёосны талбайд бэлчин явж үндэс олж ногоо зулгаан, бал, мөөг, самар иднэ. Гэвч тэр нь шоргоолж, эмгэн хумс, өтийг ч идэж сойрын үүрийг хоосолж, загас идэж, хандгай барих чадвартайн гадна нэг удаа л үхрийн мах амсвал сүрэг рүү зогсоо зайгүй дайрдаг болно. 

	Хүн мөн холимог хоолтон юм. Бидний ширээнд ургамлын болон амьтны гаралтай хүнс барагцаалбал эн тэнцүү байдаг. Дэлхийн янз бүрийн нутагт хүмүүс хүнсний хувьд өөрийн дур сонирхол, дадал, цээрлэх зүйлтэй байдаг. Тэдгээр нь аж төрөх ёс, амьдралын нөхцөл, уламжлалаар тайлбарлагдана. Тухайлбал, орос хүмүүс бид талх, төрөл бүрийн гурилан бүтээгдэхүүнийг их иддэг. Япончуудын гол хоол нь загас юм. Умар зүгийн хүмүүс цаа бугын түүхий мах иднэ. Африкийн масаи омгийн малчид сүү, эр үхрийн цусыг тэнцүү хольж ууна. Энэтхэг-Хятадад аварга могойн мах хамгийн амттай зүйл нь юм. Францчууд мэлхий, усан үзмийн эмгэн хумс иднэ. Хятадад могой, Африкийн зарим районд шарсан царцаахай иддэг... Эдгээр хоолны нэр л бидний ойг гутааж болно. Гэхдээ тэр нь сэжиг цээрээс цаашгүй зүйл юм. Ургамлын идэштэн энэтхэг хүн хаа нэгэн нутагт хүмүүс мах иддэгийг сонсоод ой нь гутах байх... 

	Амьд амьтдын асар том аймгийн дотор хүүр идэгчид тусгай бүлэг болно. Тэд их олон. Чононцор, цөөвөр чоно, тас, марабу өрөвтас, аварга тас, төрөл бүрийн дэлт бүргэд, шаазгай, турлааг, өмхий цох, шоргоолж, хүйр хорхой болон нүдэнд үл үзэгдэгч нянгууд нь амьдралын тойрон эргэлтийн онц чухал салаанууд юм. 

	Хүүр идэгч амьтад нь бидний хайрыг татдаггүй атлаа тэдгээр нь газрын жинхэнэ буян үйлдэгчид юм. Тэдний ачаар шим мандалд ариун цэврийн журам сахигдаж байдаг. Би нэг удаа ойд хоргүй могойг дугуйгаар дайрчихсан юм. Нэг өдрийн дараа буцах замдаа шоргоолж мөлчийтөл идчихсэн араг ясыг нь үзсэн билээ. 

	Янз бүрийн хаягдал өвчин үүсгэгч болж болох халуун цаг агаартай газар нутагт хүн цэвэршүүлэгч шувууд дэргэдээ байхыг дуртай тэсвэрлэдэг. Асар том тас, элээ, дэлт бүргэд гудамж дээгүүр элэн хальж, мод байшингийн дээвэр дээр сууж байхыг би Делид байхдаа ажигласан юм. Африкт аль ч тосгоны дэргэд хориод марабутай тааралдаж болно. Мал нядалгааны болон хог хаях газрын ойролцоо хаана нэгтээ асар том шувуу үүргэлэн хөдөлгөөнгүй сууж байдаг. Гэтэл тэдний аль нэг нь олз ажиглавал сүрэг бүхэлдээ үймэлдэж эхэлдэг. 

	Махны үлдэгдэл, ноос, яс, арьс, эвэр, өд, цаас, алчуур, ургамлын хаягдлыг байгаль, амьдралын тээрмийн чулуугаар тээрэмдэж байна. Асар том аварга тасаас авхуулаад өчүүхэн хүйр хорхой хүртэл төрөл бүрийн олон зуун амьтан энэхүү процесст оролцдог юм. Одоо үед газар дээр хог хуримтлагдаж байгаа асуудал хүмүүсийн зохиомлоор бий болгосон төрөл бүрийн хуванцар, хальсан бодисууд хог болон хаягдаж байгаагаар тайлбарлагдана. Байгаль ийм хаягдлыг дахин боловсруулах чадваргүй юм. Гагцхүү хүйр хорхой л ноосны зэрэгцээ нийлэг эдлэлийг ч идэж чадах нь ажиглагдсан билээ.

	 


БОР ШУВУУ

	Хүйтэн болжээ. Нээлттэй салхивчаар дулааны урсгал гадагш гарна. Юу ийнхүү дулаацаж чаддаг бол оо вэ? Хөшгийг сэмээрхэн хажуу тийш болгов. Салхивчны хажуу дахь мөчир дээр бор шувуу сууж байв. Өрвийж сөрвийн, үсэрхэг саарал бөмбөлөгтэй төстэй болтлоо толгойгоо нугдайлгажээ. Биднийг гагцхүү шил тусгаарлаж байлаа. Бор шувууны болгоомжтой байх нь амьдралын энэхүү бөөнцрийг эрвэн дэрвэн нисэж даарсан төрлүүдтэйгээ нийлэхийг албадах ёстой. Гэтэл цонхны дэргэд маш дулаан сайхан байлаа. Бор шувуу нэг нүдээрээ болгоомжлон харна. Би хөдлөхгүй байхыг хичээв. Бор шувуу ч үүргэлж эхэллээ. Өчүүхэн нүд нь анигдав. Би ч гэсэн хүйтэнд даарч ядраад зуухны дэргэд олон удаа үүргэлж байснаа нэхэн санав... 

	Хүн болгон энэхүү жижигхэн хулгайчдуу шувууг бүр багаасаа мэднэ. Тэд бидний дэргэд хооллож дулаацдаг. Тэдний ердийн жиргэх дууг бид огт ажиглахгүй байх нь олонтоо. Гэтэл яаж ийгээд тэр чимээгүй болчихвол бид энэхүү хялбар авиа, амьдралын цовоо, сандруу илрэлд дассанаа мэдэрдэг. Бид эх нутгаасаа холдон явлаа гэхэд гэр орны тухай дуртгал энэхүү борхон шувуутай зайлшгүй холбоотой байна. 

	Би саявтар усан онгоц дээр дасан амьдарч Хар тэнгисээс Газрын дундад тэнгис хүртэл аялсан бор шувууны тухай усан цэргийн өгүүлснийг тэмдэглэн авсан юм. Энэхүү үнэнч аялагч усан цэргүүдэд хэчнээн их баяр баясгалан, сайн сайхан халамж авчирч байсныг усан цэрэг өгүүлсэн билээ. Усан онгоц харь газрын эргийн ойролцоо явж байхад шувуу нэг ч удаа газар луу очих гэж оролдоогүй ажээ. Харин Газрын дундад тэнгист манай хөлөг онгоц руу америкийн пуужин зөөгч дөхөж ирэхэд бор шувуу гэнэт далавчаа дэрвэж эхэлсэн байна. «Бор шувуу дэрвэн нисэхэд бид тавцан дээр чив чимээгүй болцгоов. Бор шувуу, америкчууд руу очиж онгоцны шураг дээр буулаа. Эргэн тойрноо ажиглан сууж байгаа нь биднийг дурандахад сайн харагдаж байв... Ердийн бор шувуу хэчнээн их сэтгэл догдлуулдгийг тэнгист аялж үзээгүй хүн ойлгохгүй бололтой. Дэргэдүүр чинь харийн цэргийн хөлөг онгоц хөвж явах тийм ч тааламжтай зүйл биш юм. Харин тэгэхэд битгий л холдоод явчхаасай гэж бид бүгдээрээ тэсгэлгүй хүсэцгээж байв... Шувуу ч гэсэн хүнтэй адил өөрийн нутагтаа дасдаг бололтой. Манай бор шувуу харийн онгоцны шураг дээр таван минут суугаад нисчихийг харцгаав. Нислээ! Бид бүгдээрээ «ура» хашхирав. Юу бол оо вэ? хэмээн боцман харайн гарч ирэв. Юу болсныг мэдээд тэр мөн л инээмсэглэсэн юм...»

	Бор шувуу хүнд татамтгай амьтан юм. Хүйтэрсэн үед метронд нисэж орж, Москвагийн их дэлгүүрийн шилэн дээвэр доор орогносон байхыг би ажигласан. Кузнецкт энэ шувуу хар өнгөтэй байхыг хараад гайхсан билээ. Хүйтэн өдөр бор шувуу дулаацахаар яндан дотор ч ордог ажээ. Шувуу талх, дулааныг дуртай ашиглана. Гэтэл бор шувууг гарынхаа алган дээр суулгах гээд үз л дээ. Бараг огт болшгүй тохиолдол юм! Хөх бух суудаг атал бор шувуу холхон байж гар дээрээс идэх юм авахгүйгээр хулгай нүдээр харж харайсаар байх болно. Хүнд бор шувуутай харилцах онцгой харилцаа бий. 

	Ногооны талбайд наран цэцгийн үр боловсормогц бор шувуунаас хамгаалан бүгдийг зөөлөн даавуугаар ороодгийг хүүхэд ахуй цагаас санасаар байна. Ийнхүү наран цэцгийн үр цоохор алчууртай байдаг сан. Цэцэрлэгт интоор боловсрохоор заавал чихмэл тавьдаг. Энэ нь бас л бор шувуунаас хамгаалсан хэрэг. Шувуу сайн үржиж эсэн мэнд байгаа тэр газарт ургацад учрах хохирол нэлээд их байж болох юм. 

	Бор шувууг чулуудаж цохиж байсан тохиолдлыг би санахгүй байна. Юуны өмнө түүнийг үргээж хөөдөг. Тэгэх тусмаа бор шувууг ямагт хайрлаж өхөөрддөг. Орос хэлэнд «бор шувуу» гэсэн ердийн үгийг хэрэглэхийн зэрэгцээ түүнийг өхөөрдсөн хайрласан хэлбэрээр өргөн хэрэглэдэг. 

	Бор шувуу Газар дээр хамгийн тархсан шувуу бололтой. Бусад газарт хүн бор шувуутай яаж харилцдаг вэ? гэдэг нь сонирхолтой юм. Энд сонирхолтой хоёр тохиолдлыг дурсах нь зүйтэй. 

	Америкт бор шувуу байсангүй. Хуучны Европт идээшсэн хүмүүсийн хэн нэг нь «төрсөн нутгийн амьд бэлгэ тэмдэг» болгон хэд хэдэн хос бор шувууг 1850 онд Америкт аваачих санаа сэдсэний учрыг шилжин нутагшсан хүмүүс ойлгож байв. Тэр даруй л бор шувууг шохоорхох болсон байна. Энэ нь бүх хүнд баяр бахархал төрүүлэв. Сонинууд бүхэл бүтэн нүүрээ борхон шувуунд зориулж байлаа. Түүнд зориулан тусгай хайрцган үүр барьж, фабрикийн эзэд бор шувууны зориулалтын тэжээл гаргаж, яруу найрагчид шувууны тухай шүлэг бичиж байв. Хүн болгон бор шувуунд ивээл үзүүлэхийг мэрийж байлаа. «Бор шувууны нөхөд» нийгэмлэг байгуулагдсан байна. «Нью-Йорк геральд» сонинд нийтлэгдсэн «Англиас анхны бор шувууд нисэж ирлээ... Манай зочломтгой нутгийн өгөөжийг ашиглаж үржүүлэгтүн!» гэсэн түгээмэл эшлэлийн нэгийг энд дурдъя. 

	Бор шувуу үржсээр байв. Арав гаруй жилийн дараа анхны шилжин нутагшсан шувуудаас хэдэн сая үр удам бий болов. Үй түмэн бор шувуу «зочломтгой нутгийн өгөөжийг» танхайран ашиглаж, цэцэрлэгийн жимсийг цөлмөн, бас дараа нь тарианы талбай руу дайрах болжээ. 

	Тэгээд л тэр дорхноо хайр дуусжээ. Дээрэмчнийг хайрын илчээр ээж байснаа хүмүүс ойлгосон байна. Бор шувууг үзэн ядах үзлийн машин америкийн далайцаар эргэж эхлэв. Сонинууд шувууг хөнөөхөд бүхэл бүтэн нүүрээ зориулж байлаа. Фабрикийн эзэд адармаатай тор, хор гаргах болов. Засгийн газар шувуу хөнөөсний төлөө шагнал тогтоов. Цагаан ордонд түшмэд хуралдсаар байлаа. 

	Польшийн зохиолч-байгаль судлагч Аркадий Фидлер бор шувуутай хийсэн дайтааны тухай «Бор шувуунд хорсох хорсол нь урьд түүнийг талархдаг байсан хүмүүсийн нэрийг депутатад дэвшүүлэн зарлахад тэр нь огт амжилтгүй болохоор тийм их байлаа» гэсэн инээдэмтэй зүйлийг эш татсан байдаг. 

	Дайн төвөгтэй, сунжирсан байлаа. Гэвч шувуу түүнд ялан гараагүй нь мэдээж. Ивээлгүй болж хөөгдсөн бор шувуу тооны хувьд цөөрч амьдралын эргэх тойрогт «зохих байраа» эзэлсэн байна. 

	Хятадад болсон бор шувууны хэрэг явдал сонирхолтой юм. Тэнд бор шувууг бүрэн устгасан билээ. Хятадад хэчнээн бор шувуу амьдардаг, хэдий хэмжээний улаан буудай, цагаан будаа иддэгийг тооцоолон гаргажээ. Их хэмжээний тоо гарч завшигчийг тэсвэрлэх боломжгүй нь бүгдэд тодорхой болжээ. Бор шувуутай дайтах явдлыг үндэсний зорилт болгов. Бор шувууны тухай сонинууд бичиж байлаа. Хүүхдүүдэд чавх болон бусад хөнөөх хэрэгслийг тараан өгсөн байна. 

	Дайтааны туйлын оргил нь 1958 оны хавар бор шувуутай тэмцэх «бүх хятадын өдөр» болсон юм. «Хятадын бүх хот тосгонд өдөр шөнөгүй төмөр төмпөн, сав нүдэж шүгэлдэж, товшуур эргүүлж байв». Тасралтгүй дуу чимээнээс шувуу үргэлж ниссээр байлаа. Гэтэл бор шувуу нисэхдээ арчаагүй амьтан юм. Хорь гаруй минутын дараа газарт үхлүүт унаж байжээ. «Байшингийн дээвэр, гудамж, явган хүний зам үхсэн бор шувуунд дарагдсан ажээ». 

	Энэ нь ялаатай хийсэн дайны дараах «шинэ том ялалт» болжээ. Гэтэл жилийн дараа төрийн дээд хэмжээний нэг зөвлөгөөн дээр бор шувууны тухай дурсаж «ялалт хэт том болсныг» анхаарч үзсэн байна. Бор шувуу байхгүй болсноор усан үзмийн талбай, цэцэрлэгийн хорлогчид сүйдтэй өсөж үржсэн байлаа. Ургацад асар их хөнөөл учруулав. 

	Тэгэхлээр бор шувуу нөхөр үү, аль эсвэл дайсан уу? Хэт хатуу байж болохгүй. Амьд байгалийг нөхөр — дайсан гэсэн хатуу хэмжүүрээр хэмжих аюултай юм. Амьд зүйлд хэтрүүлэггүйгээр, сүржигнэхгүйгээр ухаантай, зохих ёсоор нь хандах хэрэгтэй. 

	Зарим тохиолдолд үзэгдэхүйц хор учруулж байгаа атал бид бор шувууг яагаад тэсэж байлгах ёстой вэ? Яагаад гэвэл, нэгдүгээрт, биднийг байнга завшигч биш. Тэр бидний туслагч ч болдог. Бор шувуу үр тарианаас гадна ялангуяа ангаахайгаа тэжээж байх үедээ асар олон тооны шавжаар хооллодгийг анхааралтай цэгнэн үзээрэй. Ашиг, хор хоёр тэнцэх вий. 

	Энэхүү борхон шувууг хөөн зайлуулж болохгүй бас нэг нөхцөл бий. Хүний амьдрал, ялангуяа хотын хүний амьдрал, амьд байгалийн хүрээлэнгийн амьдралаас улам бүр холдон холдсоор байна. Асар өндөр барилгуудын дунд бор шувууны жиргээг маш үнэт авиа мэт хүлээн авч байна. 

	... Чимх талхны үртэс хашаа руу цацаж салхивчаа хаахыг яарсангүй. Нүдэнд дулаахан өрвийсөн бор шувуу суугаад дулаацаж л байг. 


БИДНИЙ ХАЖУУД

	ХҮН РҮҮ... 

	Байгальд хүний дагуул бий. Цонхоор хараарай. Цасан дээр унасан талхны хальсыг шуугиант бор шувуу хувааж байна. Тэд өвөл ч, зун ч хүний дэргэд байдаг, тэдний бүх амьдрал ингэж хөршлөхөд зохицсон юм. Хөх цөцгий ойгоос айлчлан ирж цонхны дэргэд сууна. Зун бол түүнийг харахгүй, харин өвөл бидний гэрийн гадаа бужигнана. Шаазгай ч мөн адил. Тэд зун тосгонд харагдах нь ховор, өвөл дээвэр, хашаагаар гүйлдэнэ. Хурц хараатай, болгоомжлог, хулгайчдуу. Хооллоод л шөнийн цагт өтгөн дулаан гачуурт ойд очно. Хүмүүсийн хажууд тагтаа, хэрээ байдаг. Хүмүүстэй ойролцоо алтан хараацай, өрөвтас, хар тодол амьдарна. Чоныг ч хүний дагуулд тооцож болно. Чоно бөглүү тайгад тааралддаггүй, суурин газрын ойролцоо байдаг бөгөөд тэндээс хоолоо олж идэхэд амар байна. 

	Чоно, шаазгай, хэрээ, бор шувуу, харх хүмүүстэй байнгын харилцаатай байж, «ухаан сууж» өөрсдөө хулгай хийдгээс болж биднээс ямар шан хүртэж болохыг мэдэж ямагт бэлэн сэрэмжтэй байна. «Хөгшин бор шувууг хэвгээр хуурч болохгүй» гэсэн цэцэн үг байдаг. Шаазгай ховор шувуу биш атал «буудтал» дөхүүлдэггүй энэхүү гоёмсог шувууны сайхан зураг авах гэж бүр олон жилийн турш би ямар ч амжилтгүй оролдсоор байна. 

	Хүнийг хэзээ ч үзэж байгаагүй амьтад түүнээс огт айдаггүй. Антарктидад оцон шувуунд дөхөж түүнийг илж ч болдог. Араатан амьтдын хамгийн том нь болох цагаан баавгай хүнээс айхыг мэддэггүй. Гэтэл буга, зэрлэг гахай, хандгай, хүрэн баавгай, туулай, үнэг, олон тооны шувуу бидний алхааг сонсож, үнэр авмагц тэр даруйгаа зугтан амиа авардаг. 

	Энэ бол хэдэн зууны турш мөрдөн мөшгөсний үр дүн юм. Ийнхүү айх явдал гагцхүү туршлагаар бий болдоггүй, бас удамшдаг байна. Гэвч амьтад аюулгүй болохыг, ялангуяа ивээлийг мэдэрмэгц айх явдал түргэн суларна. Африкийн заан нэгэн үед хүмүүсээс огт айдаггүй байв. Дараа нь тэд хүнээс сандарч мэгдэн айдаг болжээ. Одоо үед дархан цаазтай газарт байгаа зааныг гучаад метрийн зайнаас ажиглахад тэд тайвуухан бэлчсээр байдаг. Том хотын дэргэд байгаа хандгай хүмүүст амархан дасна. Хандгай хүнийг анчны дүрээр л хардаг онгон тайгыг бодвол хүнтэй олонтоо тааралддаг тэр газар хандгайг үзэх нь хялбар юм. 

	Бүх амьтан аюулын хэм хэмжээг маш нарийн мэдэрдэг. Тэд хүнээс айхаа умарталгүйгээр гарцаагүй аюул тулгарсан агшинд чухамхүү хүн рүү тэмүүлдэг. 

	Бид хоёр жилийн өмнө Воронеж голоор аялж яваад нийтлэг тохиолдлыг ажигласан юм. Чүй начин шонхор тэнгэрт өндөр нисэж яваа алтан хараацай руу дайрав. Хараацай амиа хаацайлах бут эрэгт олон байсан атал бидний дэргэдэх бут руу годхийн бөндгөнөн алга болсон билээ. Горький мужаас В. Сорокин мэдээлэхдээ: «Болжмор харцаганаас амиа хаацайлан миний цээжин дээр унав. Би түүнийг гараараа хаалаа. Түүний хумсыг гэмтээхгүйгээр биеэсээ салгахад хэцүү байсан билээ» гэжээ. Хур харцаганаас амиа авран хүний хөлийн яг доор хэрхэн унаж хярсан тохиолдлын тухай анчид өгүүлсэн байдаг. Тэгээд гол аюул өнгөрмөгц даруй нисэн оддог байна. Ийм тохиолдлууд ч олон бий. Алма-Ата мужаас В. Кривоногов ачааны автомашины бүхээгт гургуул хэрхэн нисэж орсон тухай бичихдээ: «Би юу болсныг мэдэлгүй айж огцом тооромсолгосон юм. Энэ агшинд шаврын хаалт дээгүүр харцаганы сүүдэр жирвэсхийв» гэжээ. 

	Дайны үед манай пин дотор туулай орж ирснийг санаж байна. Би хувин тар няр хийхийг сонсоод босон харайтал үүдний шатны ойролцоогоос үнэг нохдод хөөгдөн зайлж байгаа харагдсан юм. Иймэрхүү тохиолдлын тухай эцэг минь надад ярьсан билээ. Тэрээр өвс ачиж яваад үнэг ядарч туйлдсан бор туулайг талаар хөөж явахыг ачаан дээрээс харсан ажээ. Туулай яагаад ч юм доголж явав. Туулай чарга доогуур гүйж орох ухаанаа олж, энэ нь түүнийг үнэгний аманд орохоос аварчээ. 

	Анчин Юрий Константинович Барановын (Калинин муж дахь агнуурын аж ахуйн) ярианаас миний тэмдэглэн авсан гайхалтай тохиолдлыг сийрүүлбэл:

	«Би арван хоёрдугаар сарын 21-нд эргүүл хийж байв. Хажуугийн ойн томоохон цоорхойн өндөр бут дотор ямар нэг юм сүүдгэнэв. Хандгай! Яагаад ч юм бөгтийн явна. Намайг сайн харсан атал бут дотор хачирхмаар дугуйралдан эргээд ойн цоорхой дундуур шууд над руу явав. Тэгээд л хандгайд ямар нэг гамшиг тохиолдсоныг би ажигласан билээ. Хандгайн хүзүүнд чоно зүүгдэн цасан дээгүүр чирэгдэж явав. Хоёр дахь чоно хандгайн баруун хойд хөлөөс зууран мөн л цасан дээгүүр чирэгдэж явлаа. Чоно, ангуучлах шуналдаа автагдаад намайг үзээгүй нь илэрхий. Хандгай толгойгоо гудайлган үхлийн ачаанаас салахыг дэмий оролдон сэжилж шулуухан дөхсөөр байлаа. Тэр намайг аврагчаа гэж үзсэн нь илт байв. Би галт цэнэгтэй сумаа сумлаж амжин арван таван алхмын зайтайгаас буудав. Хүзүүнд зүүгдсэн чоно цас руу годройтсон боловч зугтав. Би дахиад буудлаа. Хоёр чоно хоёулаа унав. Хүзүүнд зүүгдсэн чоно анхны буудалтаар ердөө л шархдаж, хоёр дахийг нь хандгайн хөлийн хоорондуур гарсан сум нам унагасан ажээ. 

	Би харуулын нөхдөө авчрахаар цанаар явав. Энэ явдал яаж болсныг мөр нь бидэнд хэлж өгсөн билээ. Хандгай бараг километр газар чоныг чирсэн байлаа. Магадгүй тарчлаагчдыг доороо хийж дарахыг оролдон гурван удаа унасан боловч чоно түүнийг тавьсангүй... Гэхдээ хандгай нэг их гэмтээгүй байв. Хандгай ойн цоорхойд дэвхцэж байснаа цасан дээр цусаа үлдээн нарс руу оров. Бид сониучирхан энэ хандгайг хэдэн өдөр ажигласан билээ. Тэрээр эсэн мэнд үлдсэн юм!» гэжээ. 

	Ийм явдал болсон ажээ. Энэ нь хүн ч, чоно ч аль аль нь хандгайд аюул тарьж болох агнуурын эдэлбэр газарт болсон нь сонирхолтой юм. Гэвч хоёр аюулын аль багатайг нь илүүд үзэх зарчим хандгайн амийг аварчээ. Энэ зарчим олон тооны амьтны зан авирын үндэс болж байна. Хүнийг нэгдүгээр дайсандаа тооцдог чоно нөхцөл байдлыг цэгнэн үзээд заримдаа хүний сүр хүчний аврагч хаалт доогуур яаран ордог ажээ. В. Вохмятин:

	«Нуураас загас барьцгааж байв... Степан намайг хуруугаараа чичин:

	— Хараач... гэлээ. 

	Ногоон дээгүүр хар сүүдэр сүүдгэсхийв. Хөндий дээгүүр нисэж буй бүргэд хурдан доошилж байлаа. Бид тэр даруй чоно явахыг харав. Чоно авралын уд модонд хүрэхийг хичээн давчдан цогьж явлаа. Тэгснээ бидний зогсож байсан газар луу шууд чиглэн харайлгав. Тэрээр бүргэдээс аврагдах хамгийн сайн газар энэ болохыг ойлгон биднээс хараагаа салгахгүйгээр хөндөлсөн дөхсөөр байлаа. Чоно аль талаас аюул их байгааг цэгнэн хулчганан гүйж байв. Тэгээд бидний гарт гагцхүү дэгээ байгааг хармагц бараг хажууд ирэв. Бүргэд зайлан одов. Гэтэл чоно мөр хөөж, үхтлээ ядарсан нохойны адилаар бидний хажууд зогслоо. Чоно тэнгэр өөд хараад уд мод руу чимээгүйхэн годхийн алга болов» хэмээн ярьсан билээ. 

	Сул дорой амьтдаас ивээлийг эрдэггүй. Амь өрссөн аюул тохиолдох үед амьд амьтан гагцхүү хүчтэн рүү тэмүүлдэг, энэ дэлхийд хүн бол хамгийн их хүчтэн, тэр тусмаа зарим үед буянаа барахааргүй хүчтэн юм. Үүнийг гай зовлонд өртсөн бүх амьтан нарийн мэдэрдэг болой.

	 


СЭТГЭЛД ОЙРТОХ ЗАМ

	Манай хэвлэх үйлдвэрийн нэгэн цехэд сайхан аквариум байдаг. Загасанд тэжээл цацахдаа гол төлөв шил рүү нь хуруугаараа нясална. Загас энэ дохионд дассан учир тунгалаг ханыг няслахын хамт агшин зуур тэр зүг рүү цугладаг юм. Ийм маягаар гэрийн жижиг загаснаас бусдыг цуглуулж болно. Би Москва орчмын нэгэн цөөрөмд тэжээл ачсан завь дагаад томоохон мөрөг загаснууд хэрхэн хөвж байхыг ажигласан юм. Загаснууд сэлүүрийн чахрахыг сонсоод л хүрз, түүгээр ч барахгүй сунгасан гар дээрээс хоолоо авч байлаа. 

	Амьтан ихээхэн сонирхогч, цэргийн тэнгисчин, миний найз өгүүлэхдээ, Ленинградын амьтны хүрээлэнгийн дэргэдүүр ажилдаа явж өнгөрөхдөө надад маш аятайхан санагдсан тэмээг дайлахаар бөөрөнхий байцай цүнхэндээ хийж явдаг болсон юм. Удалгүй тэмээ намайг холоос таньдаг болов. Удаан хугацаанд тэнгист яваад ирсний дараа ч таньж байлаа гэсэн юм. 

	Хүнс тэжээл бол амьтдыг өөртөө татах, ямар нэгэн зүйл хийлгэхийг албадан тэдэнд нөлөөлөх гол хэрэгсэл юм. Амьтан циркт амжилттай тоглосны дараа хэрчим мах, ширхэг ёотон шагналд авч байхыг та ажигласан нь гарцаагүй. Амьтан сургагчид алга ташилт ногдох бөгөөд амьтдын хувьд бид алга ташсан, ташаагүй ялгаагүй юм. Амьтан хүнд ярвигтай харайлт хийх буюу утсан дээр явж өнгөрөөд л өчүүхэн идэх юм авах гэдэг (түүнийгээ ч гарцаагүй авна). Амьтад урт хугацааны дасгал сургуулилтын явцад амжилттай хийвэл шагнал авч амжилтгүй болбол юу ч үгүй үлдэх, түүгээр ч барахгүй шийтгүүлж ч сурсан байдаг. Ингээд эцсийн эцэст, бид тайзан дээр амжилттай тоглохыг л хардаг. Ийм замаар баавгайд мотоцикл унуулж, арсланг шатаж байгаа цагариг дундуур харайлгаж, зааныг урд нэг хөл дээр нь зогсоож, үхэр халиуг бөмбөг тоглуулж, туулайг сарвуугаараа бөмбөр дэлдүүлж сургана. 

	Амьтдын сэтгэлд ойртох гол зам бол хоолтой сав юм. Энэ учир шалтгаанаар амьтны хүрээлэнгийн амьтад даргад бус, тэдэнд хоол авчирч өгдөг эмээд юм уу, өвөөд хайртай байдаг байна. Энэ шалтгаанаар манай байшингийн гадаа байдаг бор шувууд бусад бүх явуул хүмүүсээс нэгэн өвгөнийг ялган таньдаг болжээ. Бор шувууд өвгөнийг холоос таньж түүний халаасанд талхны үйрмэг үргэлж байдгийг мэдэх учраас дагаж нисдэг байна. 

	Гэхдээ гагцхүү хоол бидний ойролцоо амьдрагч амьтдын зан авирыг захирдаг хэмээн баталбал алдаа болно. Маш өлссөн байлаа ч гэсэн нохой болгон харийн хүний гараас идэх юм авдаггүй билээ. Нохой туйлдаа хүрсэн үедээ ч идэх юманд хүрэхгүйгээр өлсөж үхэж байсан тохиолдол бий. Бас гэрт байдаг нохой хоол өгдөг хүндээ бус, гадаа гаргаж зугаалуулдаг хүндээ илүү дотно ханддаг. Энэ нь чөлөөтэй явж цовоо сэргэлэн байх бололцоотой жишихэд хүнс хоёрдугаар зэрэгт тавигдсаных юм. 

	Энхрийлэл, түүгээр ч барахгүй хоолойн аялгыг нарийн мэдрэх чадвар амьтдад байдаг. Амьтан сургагчид энэ хэрэгслээр амьтдыг урамшуулдаг. Байгальд ч тайван, эелдэг дуу хоолой амьтдыг зогсоож дайрах аюулыг арилгаж чадна. Би Камчаткад байхдаа галт уул судлагч Тамара Кирсановагийн өгүүлснийг тэмдэглэн авсан юм. Тэрээр нэгэн удаа ажлаа хийж яваад баавгайтай бараг халз тулжээ. «Миша, яваач, Миша, чи миний ажиллахад садаа болоод байна...» гэж би хэлсэн юм. Би айсан боловч айснаа мэдэгдвэл баавгай дайрах нь гарцаагүй гэдгийг ойлгож байлаа. Би хөдлөлгүйгээр баавгайн нүд рүү ширтэж түүнтэй ярьсан юм. Эцсийн эцэст бид эвсгээр салж зайлцгаасан билээ» хэмээн өгүүлсэн юм. 

	Эрт дээр үед даяанч бадарчин нарт ойн зэрлэг баавгайг аргадаа оруулан түүнтэй эвсгээр хөрш амьдрахад номхон эелдэг зан тусалж байжээ. Америкийн нэрт зохиолч, байгаль судлагч, индиан Серая Сова минжний амьдралыг сайтар мэдэж энхрийлэн хайрласнаар энэхүү маш аймхай, болгоомжтой амьтныг өөрийн овоохойн босгоор оруулж сургасан байна. Нэрт амьтан судлагч, зохиолч Гржимектэй Африкт уулзаад түүний аяны хэрэгсэл дотор буу бий юу гэж би асуусан юм. Машин дахь төрөл бүрийн техник хэрэгслийн дотор буу байсангүй. Олон тооны, тодруулан хэлэхэд амь өрссөн туршилт явуулахад энэ хүний буу нь онгон байгалийг мэдэх мэдлэг, эвсэг харилцаа болдог байна. 

	Өөр нэг сургамжтай баримт байдаг. Би Берингийн арал дээр зураг авч байтал том хал мэргэн цахлай сүргээсээ тасарч надтай хамт явж байсан Володя Христиченко хүүгийн мөрөн дээр суув. Володя нэгэн цагт далавчаа гэмтээчихсэн дэгдээхэй байх үед нь энэ цахлайг олжээ. Хүү түүнийг сувилан эдгэрүүлж чөлөөтэй тавьсан байна. Гэтэл цахлай эрх дураараа амьдралд ороод хүний найрсаг харилцааг марталгүйгээр Володяг тэнгисийн эргээр өнгөрөх болгонд нь шуугиант сүргээ орхин түүний мөрөн дээр ирж суудаг болсон ажээ. 

	Биднийг хүрээлэн байгаа амьд ертөнцтэй нөхөрлөхөд янз бүрийн олон зам бий.

	 


АТГА ТАРИА

	Шувуу цонх цохисноос сэрэх тохиолдол танд тааралдсан уу? Энэ бол маш аятайхан сэрэлт юм. Нүдээ нээгээд л хэрэв шил цантаж хээтээгүй бол хар толгой, цагаан шанаа, өлбөн хар нүдийг харах болно. Хөх цөцгий хэдийн «дээшилж» шил тоншиж байгаа нь өглөөний хоол идэх, салхивчаа онгойлгох, цонхны тавцан дээр атга үр асгах цаг боллоо гэсэн үг юм... 

	Анхны цас орж хүйтрэхээр төгөл, ойгоос шувууд манай байшин руу цувцгаадаг. Тэд жин хүйтэн, өлсгөлөнгөөс болж хот, тосгон, ойн харуулын байшин руу татагдана. Хүмүүсийн дэргэд хахир хатуу өвлийг давахад амархан. Энэ учир шалтгаанаар шаазгай, хөх бух, энхт бялзуухай, тоншуул, зана шувууг байшингийн ойролцоо байхыг бид гол төлөв өвөл хардаг. 

	Москвад жил бүр энхт бялзуухайн хэд хэдэн сүрэг өвөлждөг. Ойд энэхүү гоёмсог шувуунд ойртох боломж бараг байхгүй. Харин хотод шувуу ер бусын итгэмтгий болно. Би нэгэн удаа автобус хүлээж байгаа хүмүүсийн чанх дээр энхт бялзуухай суугаад тэс модны жимсээр хооллож байхыг ажигласан юм. 

	Энхт бялзуухай бол ховор шувуу юм. Хоол олохоор бидэн рүү нисэж ирдэг ойн зочдоос бид хөх цөцгийг олонтоо хардаг. Тэр нь байрны хажуугаар тэжээл хайхын тулд бор шувуутай хамт ирдэг боловч чухал зоригтой, хүнд итгэмтгийгээрээ хулгайчдуу, муу санаатай бор шувуунаас ялгагдана. Хөх цөцгийг нямбай тэжээж пин дотор нисэж орох, хүний гар дээр суухад амархан сургаж болно. Хөргөгч ховорхон үед хүнсний зүйлийг сүлжмэл цүнхэнд хийж цонхны гадна өлгөхөд түүнийг «цүнхний хөх цөцгий» олдворлодог байлаа. Тэд уутыг хошуугаараа амархан урж цүнхнээс хүссэн болгоноо авч сурсан байна. Англид хөх цөцгий шил онгойлгох арга саам эрж байсан гэж ярьцгаадаг. Түгээгч цөцгийтэй шил хаалганы дэргэд тавихыг хөх цөцгий хүлээж байдаг ажээ. Шувууд төмөрлөг хальсан бөглөөний дотор амтат идээ бий гэдгийг хурдан ухаарчээ. Хошуугаараа хоёр-гурван удаа тоншоод л цөцгийг ууж болно. Гэтэл саявтар сибирийн академийн хотхоны эрдэмтэн зугаатай будилааны тухай өгүүлсэн юм. Чухал туршлага тавихад зориулан нөөцөлсөн ялаа намар хуруун шилнээс алга болсоор байв. Түүнийг хэн хулгайлаад байна вэ? гэдгийн учрыг удаан хугацаанд олсонгүй. Гэтэл тэр нь хөх цөцгий байжээ! Хөвөн бөглөөг суга татаад лаборатори дотор л үдийн хоолоо зооглочихдог байжээ. 

	Тоншголжин мөн иймэрхүү зоригтой байдаг. Бас таны байшин ойгоос холгүй байвал тоншуул зочлохыг ч хүлээж болно. 

	Өдөр тутам атга үр, хоолны үлдэгдэл байхад л арван хоёр шувуу таны тусламжтайгаар хавар болтол төвөггүй амьдарна. Энэ өчүүхэн өргөлөө үйлдэхдээ шувуу зуны цагт манай ой, цэцэрлэг, ногооны талбайд ямар ач тус хүргэдэг тухай гол төлөв ярьцгаадаг. Ач тус нь үнэхээрийн их юм. Хоёр хос хөх цөцгий цэцэрлэгт суурьшихад л цэцэрлэгийг хорлогчдоос хамгаална гэж үздэг. Гэвч хэргийн учир нь гагцхүү ахуй амьдралын ашиг хонжоонд байгаа юм биш ээ. Цонхны дэргэдэх шувуу бол олон тооны утсаар бидэнтэй холбогдсон байгалийн асар том ертөнцийн элч төлөөлөгчид юм. Тэд газар дээрх хамгийн хүчирхэг амьтан руу нисэж ирсэн болохоор бид тэдний итгэлийг хүлээх ёстой. 

	Хамгийн энгийн хэдэн зөвлөгөө өгье. Тэжээлд янз бүрийн үр тэнцэнэ. Гэвч наран цэцгийн үрийг олох нь хамгийн амархан. Үрийг бага зэрэг няцалбал шувуу түүнийг түргэн үнэлнэ. Шар будааг цацаж болохгүй. Хар будааны үр хальсгүй болсноос витамин ч байхгүй болно. Хар будааг тэжээлийн онгоцонд асгаарай. Талхны үртсийг хуурайгаар цацах нь дээр юм. Олон тооны шувуу (ялангуяа хүйтэн цагт) өөхийг ямар ч тэжээлээс илүүд үздэг. Гэхдээ өөх давсгүй байх ёстойг санагтун. Шувуунд давс хортой. 

	Тэжээлийн онгоц яаж хийх вэ? Үүнд олон тооны элдэв маяг бий. Гол нь тэжээлийг шувуу авч болох, цастай холилдохгүйгээр байх ёстой. 

	Танай тэжээлийн онгоцыг анхны өдөр илрүүлж мэдэцгээхгүй бол бүү гонсойгоорой. Ямар нэг ганц шувуу тэжээл байхыг харах нь чухал юм. Сайхан мэдээ түргэн түгж, шувуу энэхүү мэдээг бие биедээ дамжуулж чадна. Бидэнд ойлгомжгүй тэдний хэлэнд: «Энд тэжээл байна. Наашаа нисэцгээ!» гэсэн яруухан өгүүлбэр байдаг. 

	Ар араасаа нисэн ирцгээнэ. Ингээд шувууны энэ цуглаан таны цонхон доор болно. Цаг байвал тэднийг ажиглаарай. Олон сонин зүйл харж болно. 

	 

	[image: Image]

	 

	Хагас цаг тутамд нисэж ирнэ. Шувуу өвлийн эхнээс аваад нөөцөлсөн өөх, бяцхан хүүдий самар болон үр тариа, арав гаруй алим, үхрийн хэрчим мах, том хүүдийтэй хатсан талх ба атга бүрэлгэнэ идэж амжив. Хэрэв идэх юм тавиагүй байвал хөх цөцгий цонх тогшино. 

	Миний тэжээлийн онгоцонд өдөр бүр гучаад шувуу: хөх цөцгий (их болон номин хөх цөцгий), тоншголжин, тоншуул (ногоон болон гурван алаг тоншуул), хоёр ятга шаазгай, шаазгай, өрвийсөн бор шувууны сүрэг хооллодог юм. Бас энхт бялзуухай хэд хэдэн удаа нисэж ирсэн билээ. 

	Хөх цөцгий урьд нь салхивчны хөндлөвчөөс тариа шүүрэн авч, түүгээр ч зогсохгүй сууц руу нисэн орж цаасан дээр «нэрийн хуудсаа» надад үлдээж байсан боловч тэжээлийн онгоц цонхны дэргэд байрлуулсан байхыг болгоомжлон угтсан юм. Шувууд үймэлдэн шуугилдаж байснаа орой болж хамгийн зоригтой хоёр хөх цөцгий, шулуудан дайрсны дараа хооллоцгоож эхэлсэн билээ. 

	Ийм хоолны ширээнээс алинд нь «анхны хэрчим» ногддог вэ? Зоригтойд нь ногддог нь мэдээжийн хэрэг. Хөх цөцгий бүгдээрээ аймхай биш боловч номин хөх цөцгий ямагт тэжээлийн онгоцны эзэн байдаг. Тэр нь том хөх цөцгийгөөс жижиг атлаа хамгийн сайн газар түүнд таарч, тэрээр цадталаа идэхээс нааш байраа тавьж өгдөггүй. Том хөх цөцгий үүнтэй эвлэрдэг. Би шувуудын аль нэг нь энэхүү ичгүүргүй амьтан руу хялайн харж байхыг ажиглаагүй билээ. 

	Том хөх цөцгий өөр хоорондоо байнга хэрэлддэг. Айлган сүрдүүлэхийн тулд далавчаа сарвайлгаад (би том шүү!) заналхийлэн чарлана. Зарим үед энэ нь зодоонд хүргэж хоёр шувуу шүүрэлцэн авч орилж доош унана. Ташрамд ийм явдал ховорхон тохиолддог. Хөх цөцгий хэчнээн өлсгөлөн байвал яршиг удах нь төдий чинээ багасаж бие биедээ нягт наалдан (заримдаа нэг доор наймуулаа) сууж өөх сийчлэн тонших нь сонсогдоно. 

	Тоншуул эхлээд болгоомжтой байв. Гэвч жижиг шувуудын ажиггүй бужигналдаан түүнд зориг оруулсан бололтой. Дөнгөж суумагц нь тэжээлийн онгоц, цэргийн хорооны бөмбөр мэт пижигнэж эхэлснээр би идэгчийг тэр доор нь танив. Тоншуул хөх цөцгийн танил амьтан юм. Хөх цөцгий түүнээс айдаггүй. Гэвч хамт зооглогчийн бие бялдар нь ямар ч гэсэн хүндэтгэх хэрэгтэйг үнэмшүүлж тэд тал тал тийшээ дүрвэн нисдэг. Тэгснээ аль зоригтой нь түүний хажууд сууна. Тоншуул барагцаалбал биеийнхээ хэмжээтэй тэнцэхүйц зайд хөх цөцгий байхыг тэвчиж, харин яльгүй л ойртвол тоншлон дайрдаг. Ташрамд хоолны гол цагт (өглөө, орой, мөн их хүйтэрсэн үед) тэжээлийн онгоцон дээр эв найртай байдал ноёлно. Энэ нөхөрсөг байдал тоншголжин хүрч ирснээр л эвдрэн сарниж болно. Пагдгар шалмаг энэ шувуу урт шөвгөр хошуугаараа нэг доор гурав, дөрвөн тариа шүүрэх гэж тэмүүлдэг. Түүнийгээ нисэж байгаад цувуулан гээж өмнө нь ургасан дал мод руу яаран очиж холтосны завсраар тариаг сандчин нууна. Тэгээд л дахин буцаж ирнэ. Энэ үед тоншуул ч гэсэн зайлан нисэж нэг хоёр минут хүлээхийг илүүд эрхэмлэдэг байна. 

	Бор шувуу нь байнгын зочид юм. Тэд эвсэг байцгаадаг. Бор шувуу тэжээлийн онгоц дээр суухынхаа өмнө түүнийг ажиглаж аюул байхгүй болоход бүрэн итгээд маш итгэлтэйгээр хооллож тоншуулын хамар доороос нь идэх юм шүүрч түүгээр ч барахгүй түүний хажуу тийш холдуулах гэж чармайна. Гэвч хөшигний цаанах яльгүй хөдөлгөөнөөр л тэд аюул ирж буйг эхлэн хардаг. Хөх цөцгийн адилаар тэдний «хэлээр» «Тэжээл байна!», «Аюултай!», «Бүх юм тайван байна!» гэсэн дохиог амархан ялгаж болно. Ташрамд хэлэхэд, тэжээлийн онгоц руу ирж байгаа бүх шувуунд бор шувууны энэ хэл ойлгомжтой юм. Шувууг хялайн харж байгаа муур ч гэсэн мөн л бор шувууг бүрэн ойлгодог мэт санагдана. 

	Бүгдээс хамгийн илүү аймхай нь ногоон тоншуул юм. Би түүнийг өвөрмөц тоншилтоор нь тэр даруй таньдаг юм. Тэрээр нэг тоншоод дөрвөн удаа эргэж харна. Өдөр бараг хэзээ ч байдаггүй. Ямар нэг юмнаас ичиж байгаа мэт бүр бүрэнхийд сэмхэн нисэж ирнэ. Гэвч түүнийг хооллох үед бусад нь бүгд холхон хүлээж байдаг. 

	Гоёмсог том ятга шаазгай зөвхөн ганц хатсан талхыг ойшоож шүүрч авангуут хар хурдаараа зугтдаг! Тэр нь бас мах, өөхийг аваад зугтаж ч болох сон байх. Гэтэл энэхүү хоолны үйрмэгийг тэжээлийн онгоцоор тараан цацсан учраас авч явах бололцоогүй, тэгээд ч ятга шаазгай аль хялбарыг нь авч оддог. 

	Магадгүй бүхнээс хамгийн сонирхолтой зүйлийг цонхоор харж болох байсныг би тэр доороо ухаараагүй юм. Хүнсний зүйлээс шаазгайд ямар нэг юм ногдож байсан байх. Тэд өөрсдөө нэг ч удаа цонхны доор сууж зүрхлэхгүй байсан юм (юуны өмнө болгоомжилж байв!). Тэгтэл ятга шаазгай нисмэгц шаазгай түүний хойноос гачуур модны оройгоос харван одохыг ажигласан билээ. Шаазгай ердөө л хатсан талхыг нь булаагаад авчихдаг аж. Зодоон цохион ч байдаггүй. Ятга шаазгай айснаасаа ч юм уу, аль эсвэл ойн шатлан захирах ёсонд заагдсанаар ч юм уу, хатсан талхаа алдаж унагахад шаазгай түүнийг шүүрээд авдаг ажээ. 

	Би энгийн нүнжигтэй хоолноос гадна өндөг, алим, ойн самар, атга бүрэлгэнэ зэргийг тэжээлийн онгоцонд хийж өндөр үнэтэй сайн тэжээл болгон хувиргасан юм. Гэтэл үр, өөх, хатсан талх байх үед «нарийн зоогийг» нэг их тоохгүй байв. Хөх цөцгий алим тоншиж байсан нь үнэнтэй боловч тэр нь цангаагаа гаргах гэж л тэгсэн бололтой (энэ үед шувууд цас идэж байв). Онгоцонд өөх дууссан үед хүйтэнд цавтсан өндгийг хага тоншиж байлаа. Тэгэхдээ хөх цөцгий эхлээд шарыг нь идэж дараа нь л царцаж хөлдсөн цагааныг дургүйхэн тамшаалж байв. Тоншуул самар зөөсөөр байв (түүнд тоншголжин тусалж байлаа). Гагцхүү бүрэлгэнийг л хөндөлгүй үлдээсэн юм. Гэтэл нэгэн удаа бүрэнхийд энэхүү хоолонд дуртай энхт бялзуухай ирэв. Шувуу өвчтэй байгаа бололтой. Тэр нь жирэлзэн нисэж байгаа нөхдөөсөө зайдуухан байж бүх юманд хайхрамжгүй хандан, айхгүй байв. Намайг хөшигний цаанаас гарахад шувуу ниссэнгүй, гагцхүү хөндлөвч дээгүүр яльгүй хөдлөв. Онгоцонд байгаа бүрэлгэнээс өөр ямар ч зүйлийг хөндсөн ч үгүй. Хэн нэгэн хүнд намар нөөцөлсөн жимс байгаа эсэхийг сураглахаар би тосгон руу явав. Тэгээд дөрвөн атгыг оллоо. Гэтэл энхт бялзуухай дахин үзэгдсэнгүй. Харин хоёр хоногийн дараа байшингийн арын гацуур доороос сааралдуу хөх ягаан өд олов. Энд ууль, аль эсвэл нөгөө л ажигламтгай шаазгай байсан бололтой... 

	Хүссэн хүн болгон цонхны цаана ийм тэжээлийн онгоц хийж болох юм. Шувууны зураг авъя гэвэл цонхны хөшигний хоёр хэсгийг хавчаараар холбож, аппаратын дуранг завсраар нь гаргаарай. Манайд бол тэжээлийн онгоцноос салхивч хүртэл бүтэн хагас метрийн зайтай. Гэрэл зургийн аппарат шажигнахад шувуу дасчихсан байв. Би ч гэсэн шувуудыг төвөг удахад мөн л дасчихсан юм. Заримдаа тэд ажил хийж байхад бас л садаа болдог. Гэхдээ өглөөгүүр нэг ч минут алдах бололцоог тэд олгодоггүй юм. Цонхоор дөнгөж гэгээ тусмагц хөх цөцгий салхивчаар өрөө рүү эрвэн дэрвэн нисэн орж, тоншуул бөмбөрдөж эхэлнэ. Онцгой сайн сэрүүлэг энэ юм!

	 


ДАЛАЙН ГАХАЙ

	Далайн гахайнаас гайхамшгийг хүлээж байлаа. Түүнийг өөр ертөнцөөс ирсэн мэтээр ярьдаг байв. Тэрээр оюун ухааны хувьд хүнээс яльгүй доор гэж үзэж байлаа. Тэр нь бидэнтэй ярихыг оролддог боловч түүний ер бусын авиаг ойлгоход л хэргийн учир байна гэж боддог байв. Далайн гахайн тухай хэдэн арван ном, уул овоо шиг өгүүлэл бичигджээ. Энэхүү үерийг гааруулагч чулуу нь Жон Лиллийн бичсэн «Хүн ба далайн гахай» хэмээх шуугиан тарьсан ном болсон юм. Үнэнийг хэлэхэд, далайн гахайгаас олж үзэх гэсэн бахдан шүтэгч америк хүний бүх зүйлээсээ хагацахад уйтгартай нь мэдээж. Гэвч шинжлэх ухаан худал хуурмагаас үнэнийг, зөгнөлт таамаглалаас бодит баримтыг ялган салгаж чадсанаар далайн гахай, зургаан сарын настай (түүнээс дээшгүй насны!) хүүхдийн оюун ухаантай, амьтдын дотроос авхаалжтайгаараа магадгүй бичинд дөхөж очихоор амьтан болох нь эдүгээ тодорхой болжээ. 

	Энэ дүгнэлт л төрөл бүрийн шуугиан, илүү сайхнаар бодсон дур сонирхлыг намдаахад хангалттай юм. Гэтэл далайн гахайн тухай ноцтой нийтлэлийн тоо сүүлийн жилүүдэд багассангүй. Харин тэдний тоо нэмэгдсээр байна. Түүний шалтгаан нь энгийн юм. Ертөнцийн далай нэртэй байгалийн хүчний босгон дээр хүн зогсож байна. Энэхүү хэт зочломтгой бус ертөнцөд балар эртний хүмүүст нохой туслагч нь болж байсан шиг тийм туслагч хэрэгтэй. Үүнд далайн гахай хамгийн тохирох амьтан ажээ. Амьдрах орчиндоо туйлын сайн зохицдог нь түүний анхны, хүнтэй ойлголцож харилцаж чаддаг нь хоёр дахь, эцэст нь далайн гахай юм сурахдаа сайн нь хамгийн гол эрхэм чухал тал юм. Далайн гахай хоёр үл мэдэгдэхтэй тэгшитгэлийг хэзээ ч бодож чадахгүй нь мэдээжийн хэрэг. Түүгээр ч барахгүй тэр, хоёр хоёрын дөрөв болохыг тогтоож чадах болов уу даа. Гэвч дэлхийн далайн гахай судлалын олон газарт түүнийг сургасан туршлага нь тэд тодорхой дохиогоор усанд байж живсэн юмс буюу төөрсөн усан доор явагчдыг хайн олж, усан доорх байранд шуудан хүргэн өгч чадахыг харуулж байна. Эдгээрт болон бусад олон зүйлд далайн гахайг сургаж болно. Мэргэжлийн олон эрдэмтэн (юуны өмнө биологичид), мөн түүнчлэн усан цэргүүд, загасчид, шунгагчид далайн гахайн боломжийг гярхай судалж түүнийг аж ахуйн хэрэгцээнд зохицуулан ашиглахаар туршиж байгаагийн учир үүнд байгаа юм. 

	Хар тэнгисийн Батумид ийм ажлыг Бүх холбоотын загас үржүүлэх ба агнуурын хүрээлэнгийн салбарт явуулж байна. Далайн гахай тэнгисийн аж ахуйд юу гүйцэтгэх чадвартайг цаг хугацаа үзүүлэх болно. Гэвч олон түмэнд ойлгомжтой, сонирхолтой энэ ажлын «дайвар бүтээгдэхүүнийг» хэдийнээ үзэж болох байна.

	Батумид далайн гахай судлалын газар нэртэй шинэ байгууллага бий. Тэр нь хотын бараг л гол гайхамшигтай газар хэдийнээ болжээ. Зуны цагт усан сангийн дэргэдэх таван зуугаад хүний индэр дээр ховорхон үзмэрийг үзэхийг мөрөөдсөн мянга таван зуугаад хүн багтах арга саам хайцгаадаг. 

	Энэхүү үзмэрийн тухай тоочиж өгүүлэх хэрэгцээгүй юм. Энэ бүх явдал хэрхэн болдгийг зурагт радиогийн дэлгэцнээ гарсан киногоор олон тооны хүн мэддэг. Далайн гахай сургагчдаа усан дотроос бөгж, бөмбөг авчирч өгч, цагариг дундуур үсэрч, завь усан сангаар хөдөлгөж, өндөр индэр дээр зогсож байгаа хүний гараас загас мэргэн шүүрэн авахын тулд уснаас үсэрдэг... Усан дээрх тоглолт гайхалтай сонин юм. Далайн гахай өөрсдөө бүгдээс илүү түүнд дурлаж, түүнийг хүсэж мөрөөддөг бололтой. Тэд хүнтэй хөгжөөнтэй тоглохын тулд л бий болсон мэт байдаг. Гэвч үзэгчдийн алга ташиж байгаа тэр зүйлд их хөдөлмөр зарцуулж байж хүрдэг ажээ... 

	Индэр хоосорч, хөгжим намдав. Персей, Василиса, Инга, Машка хочтой далайн гахай усанд унасан агч модны навчтай хөөцөлдөж байна. Харин амьтан сургагч ах дүү Георгий болон Роин Иосава нар усны костюмаа тайлаад цахилгаан зуухны хажууд биеэ ээж байгаа нь дадаж хатуужсан хүнд ч хар тэнгисийн ус арван хоёрдугаар сард хүйтэрдгийнх юм. 

	Тэд өөрсдөө далайн гахайн тухай юу бодож байна вэ?

	— Бид амьтан сургагч бүх хүн, амьтдадаа яаж ханддаг шиг л далайн гахайд тэгж ханддаг. Энэхүү усан санд үзэж болох бүх зүйлийг, туулай бөмбөр дэлдэхийг, баавгай дугуйгаар явахыг албадан сургасны адил тийм хэрэгслүүдээр гүйцэтгүүлэх болсон юм. 

	— Амжилтыг яаж хөхиүлэн шагнаж бататгадаг вэ?

	— Загасаар. Зөв хийвэл авна. Зөрүүд зан гаргах буюу алдаа хийвэл шагнал авахгүй. Энэхүү хоёр хүчин зүйлийг нарийн холбож чадвал далайн гахайг сургахад цочирдож гайхмаар үр дүнд хүрч болно. 

	— Тэд ямар ч гэсэн өөрсдийнхөө чадвараар ялгагдах уу?

	— Эргэлзээгүй! Зарим номерыг тав зургаан удаа давтсаны дараа сурч тогтооно. Гэхдээ харахад маш энгийн дасгалыг хийлгэх гэж сар ч ноцолдох явдал бий. Далайн гахай сүрэглэдэг амьтан болохоор ажил хөнгөрдөг. Сүргийн дотор бие биеийгээ дуурайх явдал ердийн хэрэг байдаг. Нэг нь хийж чадвал бусад нь мөн даган хийнэ. 

	— Тэдний дунд гарамгай «хувь амьтан» бий юү?

	— Нэг нь нэгийг, нөгөө нь өөр зүйлийг илүү сурах нь мэдээж. Тухайлбал, Персей бусдаас өндөрт үсэрдэг, бас Василиса бөмбөг тоглохдоо илүү сайн. Гэхдээ далайн гахайн дунд цуутнууд ч бий. Жишээлбэл, америкчуудын хувьд Таффи далайн гахай авьяаслаг шунгагч-ажилтан хэмээн алдаршиж, бас одоохондоо алдартай, хосгүй жүжигчин нь Флиппер болоод байна. 

	— Ийм амьтдын сургалтын амжилт юунаас бүрэлдэн тогтож байна вэ?

	— Бүхний үндэс нь далайн гахайн угийн чанар юм. Тэд сайн сэлж шунгадаг. Далайн гахай хурц хараатай, сонсох сайн чадвартай. Тэд алиа томоогүй, эрдэмтдийн өгүүлдгээр харилцамж сайтай, сониуч, эвсэг амьтад юм. Бидний зорилт бол тэдний бололцоог ажиглан мэдэж зөгнөл, тэсвэрийн хэрээр хүссэн үр дүнд хүрэх явдал юм. 

	Ах дүү Роин, Георгий нар бол Зөвлөлт Холбоот Улсад далайн гахайн анхны сургагчид юм. Тэд хүрээлэнд хар ажилчнаар хөдөлмөрлөж эхэлжээ. 

	Бас цаашилбал ЗХУ-д Батуми дахь далайн гахай судлалын газар хүн усанд амьдрагчидтай харилцах анхны үзүүлэх туршилтыг хийсэн юм. Эдүгээ тус орны бусад хотуудад ч далайн гахай судлалын газар байгуулах тухай яригдаж байна. Сайхан хэрэг шүү! Гэхдээ усанд зөвхөн далайн гахай амьдардаггүй, гагцхүү циркчилсэн үзвэрийг л хүмүүс сонирхож байгаа биш болохыг харгалзан үзэх хэрэгтэй. Тэнгисийн гүний олон талт амьдралыг үзүүлэх нь чухал байна. Эдүгээ хүртэл бид энэ амьдралыг формалинтай шилэн сав дотор л харж байна. Одоо үед усан доор амьтны хүрээлэнтэй байх боломжтой болжээ. Далайн гахай судлалын (далай судлалын) газар байгуулахдаа энэ бололцоог орхиж болохгүй юм.

	 


БИДНИЙ ЭЛДЭВ МАЯГТ ОЛЗЛОГДОГСОД

	Хэдэн метр урт сүүлтэй азарган тахиа, эвэр нь бараг газраар чирэгдэж явдаг үнээ, бид бүгдийн мэддэг атал цэцгийн саванд ургахаар майлс мод нь хачирхмаар зүйлс юм. 

	Хэдэн мянган жилд хүн нэг ч төрлийн амьтан, нэг ч төрлийн ургамал бий болгоогүй атлаа янз бүрийн үүлдэр, хэлбэр, сорт гаргахад маш их амжилт олжээ. Чиглэлтэй шилж, сонгох, эвцэлдүүлэх, онцгой орчныг бий болгох болон удамшлын хуульд таарах түлхүүрийг олсон явдал ургамал, амьтны хачин хэлбэрүүдийг гаргахад хүнд тусалсан байна. Заримдаа бидний өмнө нэг төрлийн амьтад байна гэж итгэхэд бэрхтэй юм. Нохойг санацгаая. Өчүүхэн жижиг дорго нохой, гоёмсог ангууч нохой, хоньч нохой, догшин маягийн бух нохой, зуудаг нохой, тайга нохой зэрэг нь бүгдээрээ нэг төрлийн н о х о й юм. 

	Амьтдын шинэ үүлдрийг гаргах нь бараг үргэлж аж ахуйн зорилгоос үүдэн гардаг. Хурдан морь, хүнд ачааны адуу. Мах, сүүний үүлдрийн үнээ гэх мэт. Бас мөн тэр нохдыг ч гэсэн нэгийг нь хурдан гүйлгэх, нөгөөгөөр нь манааны албыг ухаалаг гүйцэтгүүлэх, гурав дахийг нь малчдад туслуулах, бас нүхэнд оруулах, намагт ойчсон анг авхуулах, уулчдыг авруулахын тулд хүмүүс гаргасан байна. Бүгдээрээ зүйтэй юм. Гэхдээ хүн байгальд шилэлт сонголт хийж төрөл бүрийн гаж буруу амьтад өсөж үржих бололцоо олгон «урлагийн төлөө урлагт» олон тооны зөгнөлийг гаргажээ. Зарим үед эрэмдэг зэрэмдэг амьтад хүний нүдэнд тансаг гоёмсог болох буюу дүрслэн бодоход хачин жигтэй харагдана. Тухайлбал, тагтааны олон тооны үүлдрийг гаргасан байна. Хэт том гүеэ, эв хавгүй ургасан өд шувуунд эвтэйхэн байхгүй байх аа. Гэтэл тэр нь ер бусын байдлаараа хүний анхаарлыг татдаг ажээ. Ямар нэгэн нохойн үр удамд гоёмсог бяцхан үүлдэр хүнд таалагджээ. Удаан хугацаанд нарийн нямбай сонголт хийснээр бид харандаанаас уртгүй нохойтой болжээ. Түүний хувь тавилан нь хөтөлгөөтэй гүйх, хээнцэрчүүдийн чимэг болох явдал юм. Япончууд шаргуу шилэлт сонголт хийж жирийн алтан загасыг үлгэрийн мэт гоёмсог гивлүүр сүүл, бүлтгэр нүдэн дуран, бас хэд хэдэн гоолиг буюу эрэмдэг зэрэмдэг загас болгон хувиргажээ. Энэ төрлийн эхийг тавигч алтан загасыг өөрийг нь япончууд жирийн хэлтэг загаснаас гарган авсныг хэлэхэд илүүдэхгүй юм. 

	Япончууд амьд байгалийн гаж буруу хэлбэрүүдийг бий болгож түүгээрээ бахархах донтой юм. Тэд ээрүүл бялзуухайн янз бүрийн зүйлийг эвцэлдүүлэн тасалгааны өчүүхэн жижиг шувуу бий болгож бас бяцхан бүжигч-хулганыг ч гаргажээ. Ялангуяа япончууд одой моднуудыг үржүүлэх гэж маш гайхалтай ур дүй, тэвчээр гаргаж байна. Бид бүгдийн мэддэг интоор, майлаас, нарс, шинэс модны оройг харахын тулд толгойгоо өндийлгөх хэрэгтэй. Япончууд олон тооны нарийн аргын тусламжтайгаар эдгээр модыг цэцгийн саванд ургуулж байна. Эдгээр нь ердөө л ид шидээр ургасан «мөчир» биш юм. Одой моднууд байгалийн хэлбэр дүрсээ хадгалж, зарим нь цэцэглэж үр жимсээ өгч байна. 

	Урт сүүлт азарган тахиа бол бас л япончуудын гайхамшиг юм. Тийм сүүлний урт нь дөрөв таван метр байдаг боловч тэдний дотор арван метр сүүлтэй аварга тахиа ч байдаг билээ. 

	Азарган тахиаг гол төлөв, зөвхөн дээрээс нь гэрэлтүүлсэн нарийн өндөр торонд байлгана. Шувууг хөндлөвчнөөс доош үсрэн буух гэхэд харанхуй саад болдог учраас доош унжсан гоёмсог хэврэг сүүл хугардаггүй. Шувууг өсгөхөд их хүч чармайлт орно. Урт өдийг угааж цэвэрлэх хэрэгтэй. Азарган тахиа үүнийг өөрөө хийж чадахгүй болохоор хүн хийнэ. Азарган тахиаг зугаалуулахаар гаргахдаа сүүлийг нь хүн гар дээрээ өргөж явна. Шувууг тээвэрлэхийн тулд сүүлийг нь нягт нямбай байлгах тусгай хайрцаг бэлддэг байна. 

	Жирийн эм тахиа, ердийн азарган тахианаас ийм хээнцрийг гарган авах боломжгүй юм. Тэр нь тусгай үүлдрийн тахиа байна. Гэхдээ үүлдрийг бий болгоход ердийн тахиа эхлэл нь байжээ. Дээр үед самуурайнууд тугийн адил жадан дээр өд хатгадаг байжээ. Өд хэчнээн урт байвал нэр хүнд төдий чинээ их байдгаас шувуучид, феодалууддаа таалагдахын тулд өөр хоорондоо өрсөлддөг байлаа. Ийнхүү урт сүүлт тахиа бий болжээ. Өнгөрсөн зууны сүүлчээр феодалууд үгүй болсноор урт өдний хэрэгцээгүй болов. Хачин жигтэй азарган тахианы үүлдэр, түүнийг гаргаж чаддаг мастерууд ч байхгүй болов. 1908 онд хуучны зүйлс, уламжлалд атаархагчид «азарган тахиаг хамгаалан үлдээх нийгэмлэг» байгуулжээ. Урт сүүлт шувуу аврагдсан байна. Тусгай хуулиар азарган тахиаг байгалийн хуучны дурсгалт зүйл болгон зарлажээ. Одоо үед энэ шувуу жуулчдад зориулсан үзмэр, ресторанд суугчдын зугаацал болж бас баярын өдрүүдэд азарган тахиаг сүм хийдэд хөндлөвч дээр суулгадаг ажээ... 

	Дорнод Африкт гайхалтай урт эвэртэй үнээний зургийг авч багагүй хальс үрснээ санаж байна. Ийм гоёлд дарагдсан зовлонт амьтад эндхийн сүрэг дотор нэлээд олонтоо таарч болно. Үнээнд иймэрхүү гоёл огт хэрэггүй юм. Бүх хүч нь «эвэртээ» зориулагдах учраас сүү өгч чадах нь ямар л бол доо. Харин эзэн нь ийм эврийг сүүнээс илүү үнэлдэг байна. Ийм үнээ тэдний бахархал юм. Хүн энэ хээнцрээс гарсан тугалыг бойжуулахдаа улам том гайхамшгийн эзэн болно гэдэгт найдаж болно. 

	Амьд байгалийн хуульд сонирхох сонирхол, оролдлого, сониуч зан, мөн бас цамаан хүсэл энэхүү элдэв маягийн үндэс болж байна.

	 


АЛБА ҮЙЛЧИЛГЭЭНД

	Ямар амьтад бидэнд үйлчилдгийг санацгаая. Үхэр, адуу, хонь, нохой, буга, тэмээ, заан, илжиг, тэмээн гөрөөс, гэрийн шувууд юм. Асар олон тооны шавжаас хүн гагцхүү балт зөгийг гэрийн болгож чаджээ. 

	Гэрийн болгох процесс маш эрт дээр үеэс эхэлсэн юм. Буга, нохой бусдаас түрүүнд хүнд үйлчлэх болсон гэж үздэг. Энэ нь арван долоо-арван найман мянган жилийн өмнө болжээ. Дараа нь хонь, ямаа, гахайг гаршуулсан байна. Таван мянган жилийн өмнө үхэр гэрийн болсон нь тийм ч эрт бишид тооцож болох юм. 

	Гэрийн болгох процесс үргэлжилсээр байна. Хандгай, судалтай тахийг гаршуулах оролдлого амжилттай болж байсан юм. Гэвч моторын зуун тээврийн болон зүтгэх амьд хүчний ач холбогдлыг бууруулжээ. Хандгай, судалтай тахь эрх дураар чигээр үлдсэн байна. Гэтэл зэрлэг амьтдыг гаршуулах сонирхол арилаагүй байна. Тэр нь хүн төрөлхтний хөгжилтэй хөл нийлүүлэн явж байгаа нь сонирхолтой юм. Балар эртний арьс нөмөрсөн дэлхийн уугуул хүмүүст соргог манаач болон мөр хөөгч хэрэгтэй байлаа. Ийм туслагч нь нохой болжээ. Хүнийг хүнсний зүйл, арьсаар тийм ч найдвартай биш хангадаг ан агнуур нь амьтдыг үргэлж хяналтдаа байлгахыг шаарджээ. Ийнхүү мал аж ахуй хөгжсөн байна. Амьтдын хүч чадал, хурдан шаламгай хөдлөх чадварыг хүн өөрийн хэрэгцээнд зориулж чадсан байна. Хүн нэгэн удаа зэрлэг адууны нуруун дээр үсэрч гараад түүний дэлийг гараасаа салгахгүй байв. Тэгээд л морь номхон, үнэнч туслагч нь болжээ. Гэтэл одоо үед морь хэчнээн цөөрснийг ажиглаарай! Мотор ашиг хонжоотой болсных юм. Тэгэхлээр зөвхөн «морины хүч» хэмээх моторын хүчин чадлын хэмжүүр л хүнд хэдэн мянган жилийн турш итгэлтэй үнэнчээр үйлчилсэн сайхан амьтныг хүний ой тойнд үүрд хадгалан үлдээх болно.

	Өнөөдөр хүнд шинэ туслагч хэрэгтэй болж байна. Хүн оюун ухааны «хөршөө», өөрийн мэдрэхүйн эрхтнийг улам боловсронгуй болгон үргэлжлүүлэх зүйлийг амьтны ертөнцөөс эрж хайж байна. Энэ учир шалтгаанаар сүүлийн жилүүдэд далайн гахайг сонирхох сонирхол тийм их болсон юм. 

	Дээр үед, бараг хоёр мянган жилийн өмнө тагтааны газар сайн баримжаалдаг, өөрийнхөө гэрийг тогтоож түүн рүү хурдан нисэж очдог ер бусын чадварыг ашиглаж байжээ. Ромын жанжин Д. Брут тагтааны шууданг ашиглаж байв. Хожим нь тагтааны шуудан ихээхэн дэлгэрсэн билээ. Цахилгаан, утсан харилцаа, радио нь холбооны маш боловсронгуй хэрэгсэл болсон атал өнөөдөр ч тагтааны шуудан байсаар байна. Японы сонинуудын сурвалжлагч нар яаралтай ажилд явахдаа тагтаа авч явдаг ажээ. Шувууд гэрэл зургийн хальсыг тээврийн урсгалд түгжирсэн замд автомашин, мотоциклээс илүү хурдан хүргэдэг байна. 

	Гэрэл зургийн бяцхан автомат техник шувууны нисэлтийн өндрөөс зураг авах бололцоог тагтаанд олгоно. Саявтар «тагтааны авсан» зураг сонинуудад гарсан билээ. 

	Тагтааны нарийн харааг аж үйлдвэрт ч хэрэглэж байна. Сургуультай тагтаа холхивчийн мөхлөгийг сайн ялгаж өчүүхэн төдий алдаатай эд ангийг гологдол болгодог байна. 

	Эрт дээр үеийн адилаар хүн хүнсний нөөцийг эрж хайхдаа зэрлэг амьтдыг гэрийн болгох оролдлого хийж байна. Хэдийгээр бололцоо нь маш их шавхагдсан боловч найдлага ямар ч гэсэн байгаа юм. Тухайлбал, ЗХУ-д Аскания-Новагийн талд африкийн том оронгыг гаршуулж байна. Энэ амьтан эрүүл мэндэд тустай, маш өндөр тослогтой сүү өгдөг. Оронг хэдийнээ саальчдыг ойртуулдаг болсон байна. 

	Хүн зэрлэг амьтдыг гэрийн болгохыг чармайхгүй атлаа амьтны зан чанар, чадварыг өөрийн зорилгод амжилттай ашиглаж буй олон тохиолдол байдаг. Хүн оюун ухаан, туршлагынхаа хүчээр гайхалтай үр дүнд хүрч байна. БНАГУ-д шонхроор ан агнуулахыг би үзсэн юм. Мөн ийм маягаар чоно, үнэгийг бүргэдээр бариулдаг. Африкт үчимбараар ан агнуулахыг би ажигласан юм. Энэ хосгүй гүйгчийг бэлчиж байгаа оронгийн дэргэд сэмээрхэн ачиж аваачаад суллан тавьдаг. Агшин зуур үчимбар олзоо барьж, олз нь хүнд ногдон, харин үчимбар гагцхүү шагнал авдаг ажээ. 

	Наймалж, загас, яст мэлхийг наалдуулагчийн тусламжтайгаар барих сонирхолтой арга байдаг. Далайн том биш загас, урилгагүй зорчигчдын журмаар аварга загас унаж аялдаг нь хэдийн мэдэгдсэн юм. Хэрэв аргамжаар оосорлон наалдуулагчийг усны ёроол руу тавивал «амьд дэгээ» олзоо түргэн олж бараг тав зургаан килограмм ачааг тогтоож чадахуйцаар загасны хөхөлт нь тийм баараггүй ажилладаг байна. 

	Бас өөр нэг ангийн тухай өгүүлье. Завин дээр сургуультай гогой шувуу барьсан хүн сууж байна. Энэ шувуу загас баригчдаас хамгийн сайн нь юм. Загасыг гогойн ходоодонд оруулчихгүйн тулд шувууны хүзүүнд цагариг хийж, бас гогойг олз аваад зугтаалгачихгүйн тулд түүнийг оосорлон барьж байдаг. Иймэрхүү маягийн загасчлалыг маш эрт дээр үеэс Хятадад мэддэг байжээ. Европын нууруудад ч гогойгоор загас бариулдаг. Загас хэчнээн хурдан ч гэсэн шаламгай шунгагч түүнийг шүүрээд авдаг. Зарим үед гогойн хүзүүнд цагариг зүүгээгүй байлаа ч гэсэн тэрээр залгиж дуусчихааргүй тийм том олз олох ч тохиолдол бий. 

	Амьтдын олон талт алба ийм буюу.

	 


АРХИНД ДУРГҮЙ ТОП

	Хэрэв бор шувуунд нанчид хүртээчихвэл арчаагүй, инээдэмтэй болно. 

	Би хэдэн жилийн өмнө Москвагийн «Динамо» цэнгэлдэх хүрээлэнгийн хашааны гадна талын сул талбайд жигтэйхэн хөгжилдөөн үзсэн билээ. Хэсэг хүн газарт наалдталаа бөгтийн ямар нэг юмаар зугаацаж байв. Зэргэлдээх чулуун дээр хоосон шил байлаа. Хөлчүүрхсэн хүн найм байв. Харин тэдний дэргэд үхтлээ согтсон бор шувууд язганаж байлаа. Тэд согтуу хүмүүстэй гайхалтай адилхан далавчаараа элс нүдэж захиргаагүй болсон хөл дээрээ гуйвж дайван, бас нэг нь хажуугаараа ойчих нь хөлчүүрэгчдийг онцгой зугаацуулж байв. 

	Шекспирийн гунигтай, инээдэмтэйн нийлэлтэй ямар ч гэсэн адилхан хөлчүү хүмүүс, мөн хөлчүү шувуудын ийм явдлыг ч дараачийн өдөр нь мөн тэр газраар өнгөрч яваад би бас харав. Хүмүүс хэрчим талх архинд дүрж, харин «архичин» бор шувууд, энэ шувуунд угийн байдаг болгоомжлолоо алдан тэдэн рүү шунахайгаар дайран идэж байлаа. 

	Спиртийн ундаан хүнд үйлчлэх адилаар амьтанд ч үйлчилдэг байна. Бие махбод эхлээд эсэргүүцэж байснаа дасаад ирэхлээр согтоох ундааг шаарддаг. Би архичин улаачдад уруу татагдсан архичин морийг мэднэ. Архичин гахай харсан. Тахиа дарс хандалсан жимсийг тоншоод согтож уначихсан байсан тохиолдол байдаг. 

	Нохой спиртийн ундааг огт тэсвэрлэж чаддаггүй нь ажиглагдсан билээ. Архи уусан хүний үнэр болон түүний урьдчилан тааж болохгүй үйлдлийг нохой нэгтгэн холбож үздэг бололтой. Архичин бүр түүнийг хэрхэн цухалдуулдгийг хараарай. Нохойны дотно хайртай эзэн нь ч гэсэн гэртээ хөлчүү ирэхэд хүйтнээр архиран угтдаг. Харин саяхан архинд дургүйгээсээ болоод цэвэршүүлэгчийн нэлээд ярвигтай дадал олж авсан хоньч нохойтой тааралдсан билээ. Усманка голд, ой хамгаалагчийн байшингийн ард овоолгоостой мянгаас доошгүй шил байхыг би харсан юм. 

	— Бодвол зочид л авчраа биз дээ хэмээн би эзнээс эелдгээр асуухад

	— Юуны чинь зочид. Нохой авчирсан юм! Шалгаж үзмээр байвал энэ пивоны шилийг ч болсон голын бутанд аваачаад хаячих гэж ой хамгаалагч хариулав. 

	Би хэлснээр нь хийв. Таван минутын дараа шил бидний хөлийн хажууд буцаад ирчихсэн байлаа. Харин хоньч нохой дахиад л ус руу давхиж голын захад загасчдын үлдээсэн арваад шил аваад ирэв. 

	— Зунжингаа авчраад байгаа юм. Инээдэмтэй явдал ч тохиолдсон. Онгойлгоогүй шил авчраад сурсан зангаараа халуун усны газрын арын элсэнд гэнэт булж харагдана. Би тэр «өргөлийг» нь аваад голын захаар явав. Түүдгийн дэргэд суугаа хоёр азгүй хүнээс: Юм хум чинь алга болчхоогүй биз дээ? гэж асуув. Гэтэл тэд дуу авалцан: «Юуны чинь алга болчхоогүй байх вэ? Шар муур өдий хэрийн хайга загас аваад талийчихсан, бас хэний нь юм нэг нохой шилтэй архи бараг л гараас булааж аваад явчихсан» гэлээ. «За байз, миний муур загас гэртээ аваачдаггүй, хайгыг ч та нар олохоос өнгөрсөн байх. Харин хоолой зайлах юм чинь гэвэл, хар л даа, энэ та нарынх уу?» гэж асуув. Гэтэл алт хаячхаад л олсон мэт «Биднийх, биднийх!» хэмээн орилцгоов. Манай Топ ингэж л шилний хэрэг тарьдаг юм даа гэж өгүүлсэн билээ. 

	Хоньч нохойг шил олж хаана нэг газарт аваачиж сургах нь төвөггүй юм. Гэтэл түүнийг хэн ч сургаагүй. Топ эзэндээ маш их хайртай, зочдыг үзэж чаддаггүй. Тэд гол төлөв шил юмтай ирэхэд, ой хамгаалагч зочидтой хамт ширээнд суух нь Топод таалагдахаа больсоор байв. Эзний ая таагүй өөрчлөлт нь шилэн савнаас болж байна гэдгийг нохой түдэлгүй ухаарсан ажээ. Одоо найрын үеэр нохой нь гол төлөв эзнийхээ дэргэд сууж шил хэзээ сулрахыг хүлээн нүдээ салгадаггүй ажээ. Ийм агшин болмогц хоньч нохой шилийг шүүрэн аваачиж булдаг ажээ. Гэрийн эзэгтэй, бас эзэн өөрөө энэ санаачилгыг таслан зогсоогоогүй болохоор аажмаар Топ ойн хашааны чанадад хүртэл архины эсрэг өөрийн үйл ажиллагаагаа өргөжүүлж бүр хоёр жил гаруй Усманка голын эргийг цэвэр байлгахын төлөө бүх хүчээрээ тэмцэж байна. Тэрээр шилийг заавал булахыг оролдоно. Гэвч газар хатуу учраас ажил улам бүр нэмэгдэж, Топ шилийг халуун усны газрын ард овоолон хураадаг болжээ. Шилэн савны энэхүү пиг дүүрэн агуулах нь нохойг шагшин магтах, байгаль-ээжийн дээд бүтээл-хүнийг буруушаах учир шалтаг болж байна. 

	 

	1978 он

	 


ТАЛАРХАЛ

	Миний тэмдэглэлийн дэвтэрт ийм нэгэн түүх арваад жил хадгалагдаж байгаа юм. 

	1942 оны хавар германы онгоцнууд английн усан доор явагч завийг олж гүнд орох бөмбөг хаяжээ. Бөмбөгдөлт намдсаны дараа залуур, өргөх систем гэмтэж завь сүйрэх болсон, гүний холбоо ажиллахгүй байгааг багийнхан илрүүлжээ. Хүмүүс аажмаар үхэх үхлээ хүлээж байв. Харин завь дээр хоёр тагтаа байсныг л ашиглах өчүүхэн боломж үлджээ. Шувууд баазтай холбоо барихад тусалж магадгүй юу? Тагтааг аврагч бялтад хийж бөмбөгний аппаратаар дамжуулан гадагш хаяад хүлээцгээжээ. 

	Тусламж хоёр дахь өдрөө иржээ. Аврагч нь тагтаа байв. Шувуу тэнгисийн ширүүн шуургатай үед далай дээгүүр хэдэн зуун километр нисэж завины солбицлыг бааздаа авчирсан байна. Тагтааг ийм гавьяа байгуулсны учир Их Британийн цэргийн тусгай дээд шагналаар шагнажээ. Шувуунд хөшөө босгож, түүний нэр завины багийн бүрэлдэхүүнд үүрд бичигджээ. 

	Би Антарктидад байхдаа өөр нэгэн түүхийг тэмдэглэн авсан юм. Японы «Сева» станцад өвөлжих арван нэгэн хүн, хөллөгөөний арван таван нохой амьдарч байв. Хүмүүсийг солих хугацаа болжээ. Гэтэл хоол хүнсний зүйл, хүмүүсийг авчирч явсан мөс зүсэгч онгоц аюулд оржээ. Өвөлжиж байсан хуучин хүмүүсийг авч чадаж л байвал, шинэ ангийг буулгах тухай бодохын ч хэрэггүй болжээ. Хөнгөн нисдэг тэрэг баазад хоёр удаа буужээ. Хүмүүсийг зөөж авч амжсан байна. Харин далайн шуурганаас болоод нисдэг тэрэг гурав дахь удаа нь хөөрч чадсангүй. Бааз дээр багаж хэрэгсэл, эд хогшил, хамгийн гол нь ноход уяатайгаа үлдсэн байна. 

	Энэ тухай мэдэгдэх болсон үед японы хэвлэлүүд шуугиан дэгдээж эхлэв. Бүгд туйлчдыг буруушаан түүгээр ч барахгүй шүүхэд татахыг шаардаж байв. Нохойд хөшөө босгох мөнгө цуглуулж эхэлжээ. 1958 оны долоодугаар сарын 6-нд Осака хотод «Антарктидад өлсгөлөнгөөр үхсэн арван таван ангууч нохойд зориулав» гэсэн бичиг бүхий гантиг чулуун хөшөө нээгджээ. 

	Жил өнгөрсний дараа япончууд «Сева» бааздаа буцаж ирсэн байна; Гайхал, баяр баясгалан хослов! Хэдэн ангууч нохой элэгсгээр сүүлээ шарван нисдэг тэргийг угтан гүйж иржээ. Нохой өлссөндөө уяагаа таслахад хүрч, бас оцон шувуу тэдний хүнс болсон учраас амьд үлдсэн байжээ. Ангууч нохой хүнгүй цасан дунд яг нэг жил амьдарсан ажээ... 

	Цаг хугацаа өнгөрч, гунигт явдлыг тэсэн өнгөрүүлсэн тэр ноход хэдийнээ үхжээ. Гэвч Японд тэр нохдод зориулан босгосон хөшөө бүрэн бүтэн байна. Хүн дуртайдаа ч, аргагүйн эрхэнд ч гэсэн хэн нэгнийг заяа нь мэдэг гээд гай зовлонд үлдээсэн бол хүний хүнлэг чанар үргэлж тайван биш байдгийн гэрч энэ юм. Хүн амьтдад олон тооны хөшөө босгожээ. Гэхдээ байшингийн дэргэд болон байшинг чимэглэхийн тулд барьсан буга, хандгай, баавгай, бар, арслангийн баримал эдгээрийн тоонд орохгүй юм. Тодорхой гавьяа байгуулсны учир босгосон хөшөөний тухай энд яригдаж байна. 

	Нохой хүмүүсийн талархлыг хамгийн их хүлээсэн нь мэдээж. Түүнд хүний даалгаагүй ямар ажил байна даа! Нохой-манаач, нохой-дайны үед сувилагч, нохой-хилчин, анчин, гэмт хэрэг илрүүлэгчийн туслагч, нохой-гал сөнөөгч, нохой-хөллөгөөчин, нохой-сохор хүний хөтөч болдог. Нохой мөөг хайх, дайны үед танктай тэмцэх, хийн шугамын хий алдагдахыг олоход тусалж, нохой амьд амьтдаас хамгийн түрүүнд сансрын пуужинд байж, зүрх шилжүүлэн суулгах болон бусад тоо томшгүй олон туршилтын мэс заслыг нохой дээр туршсан билээ. 

	Нохой нь газар дээрх аль ч амьтдаас илүү бидний хайрыг хүлээжээ. Нохойд зориулан босгосон хоёр хөшөөний тухай энд өгүүлье. Анхны хөшөөг академич Павловын шахаж шаардсанаар 1935 онд Ленинградад босгожээ. «Нохой бол аль эртнээс хүнд ээлтэй, ухаалаг, тэсвэртэй, дуулгавартай байсны ачаар туршлага хийгчдэд олон жилийн турш мэдэгдэхүйц баяр баясгалан төрүүлж, бас заримдаа бүх амьдралаа зориулж байна» гэсэн суурь дээрх Павловын товч сургаал ер бусын хөшөөний утга учрыг тайлбарлаж байна. 

	Ленинградын хүрээлэнгийн гадаах том хөшөөг үл мэдэгдэх нохойн хөшөө гэж нэрлэж болох юм. Гэтэл Парист Барри хочтой бодитоор байсан сенбернар нохойд хөшөө босгожээ. Суурь дээр нь «Чин зоригт Барри дөчин хүнийг үхлээс аварсан юм. Дөчин нэг дэх хүнийг аврах үедээ амь үрэгдсэн билээ» хэмээн сийлсэн байдаг. Энэ бичгийн цаана эмгэнэлт түүх байлаа. 

	Сенбернар бол ууланд хэлмэгдэгсдийг аврагч нохой юм. Тэд цас нурах үед хүмүүсийг эрж хайж олдог. Том хүч чадалтай нохойн нуруун дээр хөнжил, хүнсний зүйл, шил дарс мэтийн хамгийн анхны тусламжийн хэрэгсэл ганзагалаатай байдаг. Нохой хэлмэгдэгчийг ухаж гаргаж чадахгүй бол тосгон руу гүйж тэндээс хүмүүсийг туслуулахаар дуудна. Ийм маягаар Барри дөчин хүний амийг аварчээ. Дараатай байхад илрүүлсэн дөчин нэг дэх хүн амьд байгаа шинжгүй байжээ. Нохой түүнийг ухаж гаргаад амьсгалаараа ээж нүүрийг нь долоож байлаа. Хэлмэгдэгч ухаан орж нүдээ нээсэн атлаа нохойноос айж гар буугаа сугалан буудсан байна... Сенбернартай тохиолдсон явдал бүх дэлхийг догдлуулжээ. Парисын хөшөө ийм учиртай юм. 

	Янз бүрийн шалтгаанаар амьтдад зориулсан хөшөө босгож иржээ. Англи, Германд «Хамгийн сүүлчийн алагдсан чононд» зориулсан хөшөө бий. Хамгийн ухаантай араатныг ялж дийлсэндээ бус, чоно байхгүй болсноор байгаль гунигтай болсонд харамсан хөшөө босгосон нь лавтай. ЗХУ-ын Сумы мужид арслан зааны оршуулгын газрыг олсон явдалд зориулсан том хөшөө бий. Энэ нь сөнөсөн аварга амьтдад зориулсан дэлхий дээрх цорын ганц бэлгэ тэмдэг юм. 

	Бас ажиглагдахгүй, өчүүхэн жижиг амьтанд зориулсан хөшөө дэлхий дээр байдаг. Австрали тивд амьд бие махбод оруулахад маш хатуу хяналт тавьсан шалтгааны талаар яриа болоход Аргентинаас бодлогогүйгээр авчирсан опунцийн төрлийн аршийн ургамал тус оронд гамшиг тарихаар заналхийлсэн тухай тохиолдлыг надад ярьсан юм. Австрали нутаг энэхүү өргөсөнд их тааламжтай болсон учир уг ургамал бусад бүх ургамлыг асар хурдтайгаар түрж зайлуулахад хүргэжээ. Аршийн ургамалтай хийсэн дайнд асар их хөрөнгө зарсан боловч амжилтад хүрсэнгүй. Тэгээд хэн нэг нь аршийн ургамлыг сүйтгэгч шавжийг санажээ. Үзэмж муутай шавжийн (кактобластис) гурван миллиард өндгийг хэрэгцээт газарт тавьсан ажээ. Тэгээд бүх зүйл ёсоор болж аршийн ургамал бүгд идэгдсэн байна. Талархлын бэлгэ тэмдэг болгон Австралийн Квинсленд муж улсад газрыг аврагч шавжид том хөшөө босгосон ажээ. 

	Америкийн тариаланчид (Алабам муж улс) хөвөнгийн шөвгөр хошуут цохонд хөшөө босгожээ. Том хөшөөний түүх сонин боловч сургамжтай юм. Алабамчууд хөвөнг дагнан тарьж, мэргэжилтнүүд ганц ургамал үргэлж тарих аюултай болох талаар нэг биш удаа сануулсаар байсан атал хөвөнгөөс өөр зүйлийг мэдэхийг хүсэхгүй байв. Гэтэл гэнэт хэдэн жил дараалан хөвөнгийн тариалан шөвгөр хошуут цохны довтолгоонд нэрвэгджээ. Фермийн эзэд шилээ маажин эрдэнэ шиш, төмс, газрын самар ургуулах болжээ. Анхны жилдээ ажил үйлс нь өөдөлсөн байна. Долоо дордовч найм сэхдэг гэж ярьцгаадаг. Шөвгөр хошуут тариаланчдын сайн сургагч болжээ. Энтерпрайз хотхонд түүнд хөшөө ч босгожээ. 

	Америкт төөлүүрийг устгасан бор шувууны хөшөө бий. Германы Мюнстер хотхонд дундад зууны үеийн үйл явдалд зориулан босгосон азарган тахианы хөшөө байдаг. Дөрвөн зуун жилийн өмнө бүслэгдэн, өлсгөлөнгөөр үхэж байсан хотын хэрмэн ханан дээр азарган тахиа гарган тавьжээ. Энэ нь цайзын цорын ганц азарган тахиа байв. Гэвч дайсан хотод хүнсний нөөц их байна гэж бодоод бүслэлтээ буулгасан байна. 

	Амьтдад босгосон олон тооны хөшөө, түүнтэй холбогдсон түүх нь хүн, хүрээлэн байгаа байгалийн ертөнцтэйгөө хэчнээн нягт холбогдсоныг харуулж байна.

	 


ЛОБАН, МАШКА ХОЁР

	Дөрөвдүгээр сарын сүүлчээр «Шубин чононд хазуулж эмнэлэгт хэвтлээ» гэсэн түгшүүрт цахилгаан ирэв. 

	Шубин миний урьдын найз. Чононуудыг нь ч би сайн мэднэ. Хазуулсан гэнэ ээ... Хуучны анчин, цэргийн тагнуулч энэ хүний мэргэжил ер бусын юм. Би үнэнийг хэлэхэд ямар нэг эмгэнэлт явдал болохоос хэдийн айж байсан билээ. Тэгээд л тэр явдал ч болж... 

	Цахилгаан тэрэг дотор хажууд сууж байсан залуус ямар нэгэн зүйлийг шуугилдан ярилцана. Би «чоно» гэсэн үг чих дэлсэхэд юуны тухай ярилцаж байгааг ойлгон сонсов. 

	— Чоно цонх руу харайжээ. Шубин буугаа шүүрсэн боловч хожимджээ... гэлцэнэ. 

	Энэ үйл явдал худал цуу болж амжин, чухам юу болсон бэ? гэдгийг би л таамаглаж чадах байв. 

	Эмнэлэгт шархны боолтын завсраар танил нүд инээмсэглэн харагдав. Би түүнийг тэврэх гэж бөгтийн:

	— Лобан чамайг дайрчихаа юу? гэхэд,

	— Тийм ээ Лобан. Харин Машка эхэлсэн юм. Дараа нь Лобан хазсан. Хоёулаас нь хагацах хэрэгтэй болсон нь харамсалтай байна гэлээ. 

	Мэс засалч орон дээр суув. Өвчтөн тэнхрэх тал руугаа хандахаар эмч болгон тохуурхах дуртай байдаг. Мэс засалчдад хэчнээн их «оёх ажил» тарьснаа ярьж өвчтөн бас л тоглоом тохуу хийж байлаа. Долоо хоногийн өмнө юун тохуурхахтай манатай байсныг би ойлгов. 

	 

	 

	Би долоон жилийн өмнө Лобаныг анх удаа харсан юм.

	Рязанийн ойн хаана нэгтэйд анчин ичээ байхыг ажиглаж архирч урхирсан зургаан хавчгар бэлтрэг газар дороос авсан юм. Чоно том ч, жижиг ч байлаа гэсэн шагнал авах ёстой. Зарим газарт мөнгөнөөс гадна хонь ч өгдөг. Ийм учраас ичээ олно гэдэг ойгоос олз хайхтай бараг адил юм. 

	Рязанийн анчин зургаан бэлтрэгийн хоёрыг өршөөхөөр шийджээ. Бэлтрэгүүд гөрмөл сагсан дотор нэлээд урт зам туулсны дараа зэрлэг ан амьтдын тухай кино зураг авч байсан Владимир хотын ойролцоох баазад ирсэн байна. Туршлагажсан хүн бэлтрэгийн нэг нь сайн чоно болохыг шууд шинжин таниад «Ийм л амьтан бидэнд хэрэгтэй» гэжээ. «Цагаан соёо» хэмээх өргөн хэмжээний өнгөт кино авах тухай яриа болж байв. 

	Өргөн олны мэдэх энэ киноны хар цагаан хувилбар зохиогчдод хэдийнээ ядмаг санагдах болжээ. Түүнд чононы оронд нохой тоглосон. Үүний зэрэгцээ орчин үеийн кино техник, хурдан шуурхай харилцаа нь киноны шинэ хувилбарыг Аляскад авах бололцоо олгожээ. Кинонд америкчууд оролцох гэж байв. Чононы сайн сүрэг хэрэгтэй байлаа. Харин энэ том духтай, болхидуу, биерхэг бэлтрэг киноны гол баатар болох ёстой байв. Ийнхүү Рязанийн ойд мэндэлсэн амьтан бараг л өлгийтэйгөөсөө киноны цуутай жүжигчин болж байлаа. Түүнийг Лобан гэж дуудах болов. Лобаны дүү жижигхэн сулдгар бэлтрэг Ромка хоч авав. Тэднийг юу хүлээж байгааг мэдэхгүй хоёр амьтан хүмүүстэй хөрш амьдарч удалгүй чөлөөт биш байдалд дасжээ. 

	Тэдний сургагчаар Дымка хочтой нохойг тавьсан байна. Тэр жил Дымкаг гөлөгнүүдээс нь салгажээ. Нохойн халамж, эхийн энэрэл бэлтрэгүүдэд ногдох болсон байна. Дымка тэднийг өөрийн ердийн нохойн номнолоор хүмүүжүүлж байсан нь мэдээж. Түүний өргөмөл бэлтрэгүүд зэрлэг зан авираар Дымкаг хэрхэн сандаргаж байгааг харахад зугаатай байв. Ташрамд хэлэхэд нохой ёсорхолгүйгээр дуулгаваргүй амьтдыг сайн урж хазаж байлаа. Бэлтрэгүүд үүнээс болж шаналахгүй байв. Ичээндээ байсан ч өлөгчнөөс мөн л ийм шан хүртэж байсан байх. Тэд Дымкад дасаж байв. Нохойноос чацаараа хоёр дахин том болсон үедээ ч түүнд захирагддаг байлаа. 

	Жилийн дараа баазад Калуга орчмоос жижигхэн эм бэлтрэг авчирчээ. Дымка дахиад л яслийн хүмүүжүүлэгч болов. Тэгээд бас нэг жил өнгөрсний дараа Машка хочтой гичий чацаараа Лобан, Ромкагийн хэртэй болохоор бүгдийг нь нэг саравчинд хийжээ. 

	Өдөрт хэд хэдэн удаа саравч руу хүн ордог байлаа. Ийм үед нохой, чоно бүгдээрээ гаслан хүний хөлд шигдэж дээш үсэрч хүний хацрыг долоох гэж оролддог байв. Хүн ямагт зулгуйдсан тогтвортой дуугаар дуугарч, гараараа сэрвээг нь эелдгээр илэх буюу чихний нь хооронд гижигддэг байв. Түүний нэг гарт хэрчим мах ямагт бэлэн байна. Түүнийг тодорсон нь авна. Бүгд тодрохыг хүсдэг байсан нь ойлгомжтой хэрэг. Хүн бага багаар киноны баатарт тоглох дадал, заншлыг амьтдад олгож байлаа. Чононуудыг хүн, гэрэл зураг, кино аппаратын шажигнах дуунд сургаж байв. Зураг авалтын үед нэг ч хүн чононоос болж шаналахгүй байх ёстой. Амьтдыг мэддэг, хайрладаг, туршлагатай хүмүүст ийм болгох тийм ч төвөгтэй биш юм. Тэр бүгдийн хамт чононууд нь хэрцгий, хүчирхэг, өршөөлгүй, чоно хэвээрээ үлдэх ёстойд л гол төвөг байлаа. Нохой шиг эелдэг чоно кинонд гарах хэнд хэрэгтэй юм бэ?

	Георгий Георгиевич уралцаж байгаа чононуудыг салгахаар зоригтойгоор үсрэн очих болон дөнгөж өгсөн махаа тэднээс булаан авахыг нь ажиглан «хутганы ирэн дээр байна даа» хэмээн боддог байсан юм. Чононууд архирч, шүдээ ярзайлгах боловч хүссэнээрээ авирлах эрхийг хүнд үлдээсээр байлаа. 

	 

	 

	Яагаад ч юм «Цагаан соёог» өнгөт болгох ажил хийгдсэнгүй. Гэвч ойн жүжигчид ажилгүй байгаагүй юм. Бүр бүхэл сүрэг чоно цугларч бүгдэд нь роль ногдож байв. Киноны зохиолчид чононд дуртай байдаг. Байгалийн тухай кинонд чоно зохиомжийг хурц болгож, өгүүлэмжид эрчимтэй байдал бий болгоно. Сүүлийн жилүүдэд ердийн уран сайхны кинонд ч чоно гаргах сонирхол найруулагчдад бий боллоо. Үүний шалтгаан нь эрчимт үйл явдал дутагдаж байгаагийнх юм. Чоно хүний мөр мөшгөн явж, сүрэг чоно шоронгоос оргосон хүнийг урж тастдаг... Тэгэхдээ чоныг гөрдөх явдал багагүй байна. Харин эртний муу нэр нь хүн рүү дайрдаг болоход нь биднийг албаар итгүүлж байна. Тэгээд бид «Энэ зургийг яаж авсан юм бол?!» хэмээн киноны танхимд дуу алдацгаадаг. 

	Киноны зохиолч, найруулагчийн хүслийг биелүүлэхийн тулд амьтдыг хэрхэн албаддаг вэ? Зураг авах үед амьтан сургагч биологийн яв цав мэдлэг, амьтдын зан авир, онцлогт үндэслэсэн янз бүрийн арга заль, мэхийг хэрэглэдэг. Гэхдээ кадрын гайхамшгийн нууц нь хэрчим шинэ маханд байх нь олонтоо. Хоол өгөөгүйгээс болж л ямар ч хамаагүй газар, цас, усан дундуур гүйж өнгөрдөг. Үзэгчдэд ч чоно мөр мөшгөө хурдлан давхиж байгаа мэт сэтгэгдэл төрүүлнэ. Чоно хүнийг урдаг уу? Мөн өлсгөлөн чоныг л мах руу ухасхийхийг албадах бөгөөд харин хаана нэгтэй ойрхон нуусан мах руу түүнийг дайрахад хүн замыг нь хааж дайруулан довтлох үзэгдлийг бүрэн харуулдаг. Ховорхон жүжигчин өлөн чононы замыг хаахыг зөвшөөрөх нь мэдээж. Гэтэл үүнийг орлон тоглогч хийж болно. Харин амьтан сургагчаас илүү сайн орлон тоглогч өөр хэн байж болох бил ээ?

	Ихэнхдээ Лобан, Машка хоёр хосоороо тоглодог байлаа. Цуут киноны жүжигчдийн адилаар тэд онгоц, галт тэргээр олон газарт энд тэндгүй явсан байна. Воронежийн дархан цаазтай газар, Москва орчим, Арал тэнгисийн Барса-Кельмес арал дээр зургаа авхуулжээ. Цовоо, хүчирхэг хоёр амьтан өөрсдийн зорилгоо ойлгож байв. Тэд кино аппаратын шажигнах дуугаар зэрлэг удмаасаа өвлөн авсан бүх зан авирыг гарган адуу, бор гөрөөс, хонь, буга барьж зэрлэг гахай руу дайрна. Олз тэдэнд нэг ч удаа үүртдэггүй нь үнэнтэй. Хүн гүйж ирээд хүү татуулан цус нь садарч байгаа бугыг тэр даруй булаан авч оронд нь дарагдсан махны хэрчим тэдэнд хаяж өгнө. Энэ нь маш амь өрссөн ажил юм. Гагцхүү Шубин үүнийг хийж чадах байсан бөгөөд чоно ч түүнд ямагт найр тавин өгдөг байлаа. Гагцхүү Шубин саравчинд орж чадах байв. Тэгэхэд тэрээр цаг үргэлж бахадсан харайлт, хөлд нь наалдах гэсэн хүсэл, эгц харцтай тулгардаг байлаа. 

	Георгий Георгиевич чоно ийнхүү үнэнч байгаад нь бахархдаг байсан юм. Бид хашааны дэргэд очиж чононуудыг олонтоо ажигладаг байв. Тэрээр «Чи намайг цохих гэж байгаа юм шиг дүр үзүүлээч» гэхэд нь би түүн рүү гараа далайхад тэр агшинд л чононуудын шилэн хүзүүний үс арзайн босож, соёонууд нь ярзайн, дөрвөн нүд ч гомдоогчийг цоргиход бэлэн байдаг байлаа. Зураг авч байхад чононууд хажууд нь байсан цагт бусад аюултай амьтдаас, тухайлбал зэрлэг гахайнаас Шубин болгоомжлон айдаггүй байв. Лобан, Машка хоёр нөхрөө хамгаалахад цаг ямагт бэлэн байдаг байлаа. 

	Машка, Лобан хоёр бол «эхнэр, нөхөр» хоёр юм. Тэд анхныхаа уулзалтын дараахан бие биедээ дасжээ. Би амьтдын үүнээс илүү сэтгэл уярам эвслийг ажиглаагүй билээ. Чоно байгальд байхдаа хамгийн үлгэр жишээч гэр бүлч юм. Чононууд бие биеэсээ сэтгэлээ хувиргадаггүй. Бэлтрэгүүдээ хамт хооллож сургана. Аль нэгнийгээ үхэхэд нөгөө нь амьдралаа дуустал дахин хань бүл эрэхгүй байх нь олонтоо. Лобан, Машка хоёр чөлөөт биш байдалд энэ чанараа хадгалсаар байв. 

	Заримдаа тэд үдшийн цагаар чононы концерт тоглодог байлаа. Тэд хойд хоёр хөл дээрээ оцойн сууж дээш сар өөд харан улих үед тагтан дээрх хүрэлзгэнээс эхлээд зэргэлдээх малын саравчинд бухимдаж байгаа үнээ хүртэл унжирсан урт авиаг айж чичрэн сонсдог байв. Бүгдийн хувьд энэ нь уйтгартай, зэвүүн улилт болдог байлаа. Чононы хувьд улилт нь дуу бөгөөд дуунд хайр дурлал, ан агнах тухай уриалга, дурсамж шингэсэн байдаг. Тэд ульж эхэлсэн шигээ л гэв гэнэт чимээгүй болно. 

	Машка дөрвөн хавар бэлтрэг гаргасан юм. Тэднийг тэр даруй нь Дымкад хүмүүжүүлэхээр өгч байсан учраас Лобан, Машка хоёр үр ачийнхаа хувь заяаг мэдэхгүй. 

	Энэ хавар Лобан, Машка хоёр тав дахь удаагаа бэлтрэг гаргахыг хүлээж байв. Дөрөвдүгээр сарын сүүлчээр удалгүй гэр бүл нэмэгдэх шинж бий болжээ. Цүндийсэн Машка хэдийнээ тоглох гэж тэмүүлэхээ больсон байв. Тэр нөхрийгөө ёсорхохгүйгээр сэрвээнээс нь зуурч саравч дотор ичээ ухахыг шахаж албадаж байв. Лобан гэргийнхээ гөжүүд бүх занг дуулгавартай дагаж газар малтан, хагас боловсруулсан мах түүнд гулгин өгч байлаа. 

	Эмгэнэлт явдал дөрөвдүгээр сарын 20-ны үдэш болсон юм. Амьтан сургагч чононуудаа эргэхээр байранд нь оржээ. Лобан ердийн адил хөл шүргэн харайж, нүүрийг нь долоож байв. Машка саравчны буланд хэвтэж байлаа. Шубин өлөгчин чононы хөхний дэргэдэх өнгөрсөн жилийн гуужсан үсийг самнахын тулд бөхийжээ. Жил бүр энэ үед өлөгчнийг төрөхөд нь ингэж тусалдаг байв. Энэ удаад өлөгчин олигтой элэгсэг байдал гаргасангүй. Азнан болгоомжлох хэрэгтэй байсан байх. Гэтэл амьтан сургагч бүх зүйлийг тоглоом тохуу болгон өлөгчний хамар луу няслаад авчээ. Цаашдын үйл явдал арваас илүүгүй секундэд болжээ. Өлөгчин огло харайж архиран гараас нь шүүрч авав. Тэр даруйд Лобан дайран иржээ! Ганцхан үсрэлтээр адуу унагачихдаг чононы хувьд энэ агшинд хүн доройхон амьтан байв. «Лобан! Лобан!» гэж хэчнээн ориловч тус болсонгүй. Шубин хүн дуудав. Хүмүүс хүрч ирж хаалгыг хаах хооронд Лобан хэдийнээ үсрэн холдож нарийн орцонд шигдэн Машкаг халхалж байлаа. 

	 

	 

	Бид эмнэлэгт чононы итгэл эвдсэн шалтгааныг тунгаан ярилцаж байв. 

	— Бүгд учир тайлбартай юм. Хүнд дассан нь нэг хэрэг. Төрлөө үргэлжлүүлэх агуу их хүч бол өөр хэрэг юм. Лобан өлөгчний уриалан дуудахыг сонссон. Хамгаалах л хэрэгтэй! Үүнээс илүү дээд үүрэг түүнд байхгүй. Би чононд хар буруу санахгүй байна. Бүгд зөв болсон гэлээ. 

	... Би долоо хоногийн дараа эмнэлэг рүү утастад. Георгий Георгиевич утас руу өөрөө дөхөж очиж чадах болжээ. Тэрээр:

	— Ойрын өдрүүдэд эмнэлгээс гарна. Чононуудыг уу? Мэдэхгүй л байна... Би тэдэнд хэт дасчихжээ. Тавдугаар сарын найманд Машка бэлтрэгтэй болсон. Гарч очоод л бодож байж болно доо... гэсэн юм. 

	Бодож байж болох нь юу л бол доо. Хоёр нэрт жүжигчин чононы алба ингээд дуусав. Лобан, Машка хоёр амьтны хүрээлэнгийн торонд орохоос илүү юм байхгүй. Үр удмыг нь яах вэ? Үр удам нь үлдэнэ. Шубин үр удамтай нь ажиллаж эхэлнэ. Үүнийг хэдийн шийдсэн билээ. 

УУЛЗАЛТ

	Амьтадтай тааралдсан тохиолдлуудаас аль нь хамгийн их дурсагддаг вэ? хэмээн нэгэн удаа надаас асуусан юм. Би тэмдэглэлийн дэвтэрт 1961 оны есдүгээр сарын 8-ны өдрөөр тэмдэглэсэн тохиолдлыг шууд нэрлэсэн юм.

	Урьд нь энэ өдрийг «үл үзэгдэх шувууны» өдөр гэж нэрлэсэн юм. Шувуу хоноглох газраас биднийг салалгүй дагав. Эмээл дээрээ найгахаар л баруун талд хаана нэгтэй жиг жиг гэсэн нарийн дуу гарна. Салхинд бөхийсөн хусан дундуур явахад ч жиг жиг гэсээр... Мөргөцгөөр дамжин явахад мөн л тийм дуу гарна. Шувуу хаана байна вэ? гээд л ийш тийш харна. Зүүн талд хадан хана тулж баруун талын дөрөө, морины баруун ташаа харанхуй хавцал руу унжина. Жимийн зөрлөг дээр зогсоход шувуу дуугарахаа больчихно. Явахлаар дахиад л жиг жиг гэнэ... Бид мориноос буугаад л бүх учрыг ойлгов. Бүдүүн олом, казакын хуучин эмээлийн зэс дөрөөнд зөөлөн шүргэж үл үзэгдэх шувууны дуу гаргаж байжээ. 

	Тэр өдрийн орой бас нэг нууц тайлагдав. Бороо шивэрч эхэллээ. Валягийн морь гэнэт хамраа тачигнуулан чихээ сэртэлзүүлж эхлэв. Хавцал дээгүүр явж болохгүй боллоо. Бууж мориныхоо хүзүүг илж юу болсныг тунгаан бодоцгоов. 

	— За мэдлээ! гээд Валя эмээлийн урд бүүрэгт ганзагалаатай байсан сүхээ авч үүргэвчинд хийгээд мориндоо мордоцгоож тайван явцгаав. Морь сүхнээс бус, харин зэрлэг гахайн арьсаар хийсэн хуучин гэрнээс нь үргэжээ. Бороо ялимгүй орохоор сүхний гэрнээс гахайн үнэр гарч морь үргэж байжээ. 

	Бид хөгшин жодоо модны дэргэд хоноглохоор шийдэв. Бороо уулыг бүрхжээ. Бүх зүйл норсон боловч жодооны доор майхан барих, түүдэг асаах дугуйхан газар хуурай байв. 

	Жодооны боргоцой лаа адил гялалзана. Гүн харанхуйд чөдөртэй морьд тургиж нижигнэн цовхчиж, дээд талд бороон хөшигний цаана буга урамдах дуун уулаар өгсөн уруудан цуурайтав. Энэ хөгжмийн аялгуу доор цай ууж, ноосон цамцаа хатаан зэрлэг амьтдын тухай ярилцаж суулаа. 

	— Бас баавгай ч үзэгдэх үү?

	— Үзэгдэлгүй яах вэ. Эндхийн баавгай үргэмтгий. Хүний үнэр авмагц л тэр доороо зугтаад алга болчихно гэлцэлдэнэ... 

	Шөнөжингөө бороошиж, буга урамдсаар байв. Өглөө болоход уулын оройгоор өвөл ойртож байгааг харав. Уулын оройд цас оржээ. Хадны сүүтийсэн үзүүрт цэнхэр мөс унжин наранд гялалзана. Хадны доод хэсэгт намрын адаг сарын шинжтэй байна. Бүр доошлоход уулын агч мод улалзаж, хус, зэрлэг алим, лийрийн шар толбо хадан хясаан дээр үзэгдэж намар дөнгөж эхэлж байлаа. 

	Бидний жодоо мод зуны зурваст байв. Хайрстай боргоцой цайран үзэгдэнэ. Даарч дагжсан морьд нойтон өвсөн дундуур явна. Өнөө маргаашгүй энд уулын бэлээр намар болж эхлэх нь мэдэгдэнэ. Гагцхүү бидний доод талын хөхөрсөн хөндийд зунаараа байлаа. Хөндий агаарт зэрэглээтэн гүнзгий тунгалаг хөх тэнгис мэт цэлийн харагдана. Уулын сүүдэр хөндий рүү хөвөн доошилж хөхрөн замхарна. Нарны өргөн урт гэрэл хөндийд тусаж мөнгөлөг өнгөөр гялалзана. Манай майхны хажуугаас эх авсан тэр горхины адаг тийн гялалзаж байгаа ажээ. Чив чимээгүй байлаа. Зэрлэг балт зөгий морьдын хөл доороос нисэж тойрсон нойтон агч мод руу хүнд сум мэт дүүлэн очно. Айж үргээгүй хөөндэй бидний нүдэн дээр тэс модны жимс тоншилно. Элээ цаст оргил дээгүүр элэн халин ниснэ. Дөнгөж өнөөдөр төрчихсөн мэт санагдмаар тийм өглөө байлаа. 

	Ийм өглөө бүх үйл явдал болсон юм. 

	 

	 

	Бид явахаар завдаж морьдоо ойртуулахаар хазаараа аваад байв. 

	— Хараач... гэж Валентин хэлэв. 

	Би дурангаа авч таван минут хэртэй нүд салгалгүй харав. Уулын бэлд хуснаас ялимгүй дээш баавгай бамбарууштайгаа идээшилж явав. Бамбарууш нь өвсөн дотроос дөнгөж харагдана. 

	— Хоёр орчим километр байх... 

	— Үүнээс илүү сайн харах тохиолдол тааралдах нь юу л бол... 

	— Бамбаруушийг нь харах сан... 

	— Бамбарууш нь том болчхож. Эм баавгай нэг их санаа тавихгүй байх. Хамгийн гол нь үргээчихгүй л юм сан... гэцгээв. 

	Би хазаараа бутан дээр хаячхаад аппаратдаа шинэ хальс хийв. Валентин морио эмээллэхээр үлдэж би уул өөд авирлаа. Өчигдрийн борооны шүүдэр өвсөн дээр гялтганана. Хоёр минутын дараа л явж байгаа бус, толгой дээрх аппаратаа ариглан хөвж байгаа мэт санагдаад явчхав. Ой дууслаа. Бөхийж шарласан хусан арлууд ногоон дундуур харагдана. Арлаас арал руу хөвсөөр байв. Эргэн харахад тэр доор майхан цайрч, Валя хоёр дахь морио эмээллэж байлаа. Миний аяллын мөр шүүдэр дундуур дурайна. 

	Зайлчихлаа гэж үү дээ! Бул чулуун дээрээс өнгийн харахад юу ч үзэгдсэнгүй. Хотгороор мөлхөж явтал гэнэт гучаад метрийн зайнд... хоёр бамбарууш байгаа харагдав. Том биш чулуу эргүүлэн хаяж өтийг нь долооно. Нэг рүү нь балт зөгий дайрахад сарвуугаараа чихнийхээ хажууд дэлсэв. 

	Бамбаруушууд намайг харахгүй байлаа. Хоёр дахь нь хаанаас гараад ирснийг, бас хөгшин эм баавгай хааччихсаны учрыг огт ойлгосонгүй. Гэрэл зургийн зэвсгээ өргөж чиглүүлэв... Намуухан өглөөгүүр аппаратын шажигнах дуу үхтлээ унтсан амьтныг ч сэрээх байх аа. Бамбаруушууд огло харайснаа хойд хөл дээрээ хөдлөхгүй зогсов. Би бамбарууш руу харахаа болив. Хажуухнаас нь, хусан доороос эм баавгай үсрэн гарч ирээд хойд хөл дээрээ босов. Асар том ажээ! Хошуу нь амьтны хүрээлэнд байгаа мэт эелдэгхэн харагдана. Сониучирхсан, тэвдсэнээс болж доод эрүү нь бага зэрэг унжиж баруун урд сарвуугаа нугалан цээжиндээ наасан байв. Одоохон үргээд зугтчихна, бушуухан зургийг нь авах хэрэгтэй гэсэн ганцхан бодол намайг эзэмдэж байлаа. Аппаратаа чиглүүлэн товчийг нь дарлаа... 

	Цаашдын бүх үйл явдал энэ ярианаас богино хугацаанд болсон юм. Бүх таамаглал талаар болж эм баавгай айж зугталгүйгээр миний зүг рүү гүйв. Баавгайг болхи удаан гэж боддог хүмүүс эндүүрдэг байжээ. Чиглэсэн бай руугаа тийм шаламгай, хурдан гүйж байгаа амьтныг би хэзээ ч хараагүй ажээ. Тэр бай нь би байв. 

	Би нэвтэртлээ норсон ноосон хүнд цамцтай, ажлын хар гуталтай байлаа. Зугтахгүй, зугтахгүй л байх юм сан! Уул халхалсан асар том үнсэн хүрэн толгойг нь хэдийнээ харж, хоёр онийсон нүд, гөлийсөн нойтон хамар, чихний нь орчим наалдсан лошго тод үзэгдэнэ. «Гэрэл зургийн зэвсэг... гэдэг чинь ямар ч ашиггүй эд юм даа» гэсэн бодол зурсхийв. Надад хүртэл бүр долоо... таван метрийн зайтай ойртож аппаратаараа толгой руу нь цохиход болохоор болов. Би далайснаа ердөө л орилчхов. Ийм агшинд ердөө л аа-аа! гэхээс өөр дуу гардаггүйг эдүгээ сайн мэдэх болсон билээ... 

	Эм баавгай ч айв. Надаас гурван алхмын зайтай ирснээ түүний дотор тоормос залгагдсан мэт давхин зогссоноо хамраараа агаар татаад гэнэт бэл рүү өнхрөн одов. Түүнийг даган хоёр бамбарууш ч зугтлаа. Орилсны дараа «хурдан гүйж байна даа...» гэсэн анхны бодол толгойд орж ирэв. 

	Цэцгэн дээгүүр балт зөгий эргэлдэнэ. Хөндий хөхрөн униартаж дээр цасан ширхэг гялалзсаар. Энэ өглөө хоёр дахь удаагаа төрснийгөө би ойлгов. Баярласандаа болоод дахин орилмоор санагдав. Гэвч дуу гарсангүй. Би өвсөн дээр суугаад шүүдрийн ус уруулаараа сорж эхлэв. Аппаратаас гэртэй хальсаа авч гар дээрээ тавив. Хоёр кадр л авчээ. Сониуч зан, энэ хоёр кадрын хариу асар их болж болох байлаа. 

	— Вася, Вася! гэх дуу доороос сонсогдов. 

	Би шалавхан доош буутал хусны захад морьтой хүн зогсож байгаа харагдав. Морины нь амнаас хөөс цахарч байлаа. Валентины царай цаснаас ч цагаан болжээ.

	Тэрээр:

	— Битгий яриарай. Би бүх зүйлийг харсан... Чарлаан, тэгээд л дараа нь чи ч, баавгай ч алга. Ингээд л дуусжээ... гэж бодов гэлээ. 

	Би түүдгийн дэргэд суугаад Африкт зааны анд явснаа санав. Гэрэл зургийн аппаратаар ан агнаж, миний ард хүнд винтовтой газарчин байсан юм. Газарчин Жульяно гэгч итали хүн «Ямар ч тохиолдолд зугтаж болохгүй. Аль ч амьтан зугтсан амьтдын хойноос хөөдөг юм» гэж захиж байсан билээ. Өнөөдөр энэ цэцэн арга ямар ч винтовоос илүү чухал байлаа. 

	Жалга дотор буга отсон анчин майхандаа буцаж ирэв. Би цай уух зуураа болсон бүх үйл явдлыг ярьж байхад л давж гарсан аюулын хэр хэмжээ мэдэгдэн гэнэт гарт барьсан аяга чичирч эхлэв. 

	— Ямар ч гэсэн манай эндхийн баавгай эвсэг тайван. Ийм тохиолдол болсон юм... гээд л анчин баавгайн амгалан тайван зангийн тухай хэд хэдэн тохиолдлыг ярихад «миний» эм баавгай ч мөн тийм байсан гэж би зөвшөөрсөн билээ. Эм баавгай бамбарууштайгаа байснаар бүх учир тайлагдсан юм. Түүний оронд сибирийн баавгай байсан бол би түүдгийн дэргэд сууж байхгүй сэн байх аа. 

	 

	 

	Намрын аялал амжилттай дуусав. Бид буга, зубрын зураг авсан юм. Зээр хэрхэн хөөцөлдөн дуугарахыг сонсож, зэрлэг алимын модон доор үргэсэн зэрлэг гахайн сүрэг харсан билээ. Бас дахиад баавгайн зураг авах гэж ч оролдов. Удаан мөлхөж түүн рүү дөхсөн боловч баавгай холоос бидний үнэрийг аваад тэр даруйдаа алга болж байв. 

	Бид Псебай гэгч газарт нөхрөөсөө салав. Тэрээр Майкоп руу, дархан цаазтай газруудыг удирдах газар луу явсан билээ. Харин нэг өдрийн дараа би Москвад ирчхээд байв. 

	«Миний» эм баавгайтай хальсыг бусдаас тусад нь нямбай угаав. Зургийг ширтэн үзэж байгаад кавказын уулзалтыг бас дахин сэтгэл хөдлөн дурссан билээ. 

	... Арван нэгдүгээр сард Майкопоос захиа ирэв. Мэнд асуусныхаа дараа л «Анчин Бакуменко Яков Никитович амь үрэгдсэн. Тэр өдөр баавгайн тухай ярьж байсныг санаж байгаа биз дээ? Түүнийг жим дээр уруугаа хараад хэвтэж байсныг олсон. Тэрээр баавгайтай тулгарсан аж. Бүх зүйл санамсаргүй болсон бололтой, винтовоо ч авч завдсангүй...» хэмээн Валентин мэдэгдсэн байв. 

	Ийм уулзалт байдаг ажээ. 

	 

	1965 он

	 


ӨНӨ ЭРТНИЙ НЭГЭН ЗУГАА

	Берлин хотын анчид намайг анч шувуу үзэхийг урьсан юм. Үзлэг ойд болов. Ойн өргөн цоорхойд арван анчин энэхүү ёслолын дүрэм горимд тохирсон хөгжим үлээгээд тарж явсны дараа өд хатгасан ангийн малгайтай, гоёж маяглуулж оёсон цүнх мөрөндөө зүүсэн анчны цамцтай гурван залуу харагдав. Зузаан арьсан бээлий хийсэн хүн бүрийн зүүн гар дээр нэг нэг шонхор сууж байлаа. Шувууд хөдөлгөөнгүй байв. Шувуу бүрийн толгойг (нүдийг нь хаасан) хааны титэмтэй төсөөтэй шовгор арьсан дуулгаар чимэглэжээ. Шувууны сарвууны уулзварт жижиг хонх, нарийн оосор унжина. 

	Намайг үзэсгэлэнт шувуудын зургийг тал бүрээс нь авч байхад захын шувуучин цүнхнээсээ алсан нугас гаргаад шонхрын толгойноос дуулгыг авч өгөөшийг ялимгүй хажуу тийш, дээр чулуудав. Шонхор гараас цахилгаан мэт мултарч чулуудсан нугасыг хумсаараа шүүрч аваад доошилсоор ойн гүн рүү нисэхэд эхний удаад би шаламгай биш хөдөлснөөс зургийг нь авч амжсангүй. Бид хонх дуугарсан зүг рүү амьсгаадан гүйж хоёр орчим минутын дараа шонхрыг харав. Тэрээр олзоо шүүрсэн чигээр сууж байв. Орчин тойрны газар өд сөдөнд дарагджээ. Гүйж очсон анчин суугаад бээлийтэй гараа сунгахад шувуу олзоо орхиод (дургүй ч гэсэн) цүнх дэх хэрчим махыг шанд нь авах нь гайхмаар байлаа.

	Хоёр дахь, гурав дахийг, дараа нь дахиад нэг дэхийг суллан тавихад олзны хойноос агшин зуур ухасхийн түүнийгээ шүүрч аван бөглүү газар луу одох нь хоорондоо маш адилхан байлаа. 

	Ан авлагаа мөн иймэрхүү маягаар явагддаг ажээ. Анчин (заримдаа нохойтой явна) ан амьтныг үргээнэ. Тэгээд ан дөнгөж харагдмагц шонхрын дуулгыг толгойноос нь авахад тэрээр нисэж яваа (эсвэл гүйж яваа) анг хараад яахаа мэддэг байна. 

	Гэвч ийм ан авлагаагаар их олз олж болох боловч (надад үзүүлсэн шонхор нь хоёр зуугаад зэрлэг молтогчин туулай, арван таван бор туулай, арван долоон гургуул барьсан ажээ) тэр нь гол биш юм. Байгалийн жинхэнэ байдлыг илтгэсэн ховор үзмэр үзүүлж байгаа нь хамгийн гол юм. Би нэгэн удаа Мещерад байхдаа шонхор дээш элэн хальж хөх дэглийг хэрхэн дайрахыг харсан билээ. Удаан хугацаанд эргэлдэж хөх өд ус руу унагасаар байсан бөгөөд хожим нь шувууны араг яс, хоёр далавч ойн цоорхойгоос би олсон билээ. Дархан цаазтай газарт ажилладаг нөхдийн зарим нь шонхрын дайралтыг үзээгүй учраас чамд аз таарчээ гэцгээв. 

	Анч шувуугаар (шонхор, харцага, бүргэдээр) ан агнуулах нь энэ үзмэрийг байнга харуулдаг юм. Нугас, галуу, гургуул, туулай, үнэг, тоодог, зээр, бас чоно бол үхэх тавилан нь ирчихсэн амьтад биш юм. Тэдэнд амь хэлтрэх боломж ямагт байдаг. Гэвч анч шувуу гайхалтай хурдтай, агшин зуур ухаардаг юм (цэнгэлдэх хүрээлэн дээгүүр нисэж байсан бүргэд хөл бөмбөг шүүрч аваад уул руу нисэж амжсан тохиолдол Югославт болсон билээ). Түүгээр ч барахгүй маш чадварлаг анчинд ч гэсэн хүчтэй, авхаалжтай анг гэнэдэж онохгүй байх явдал тохиолддог билээ. Учир нь байгаль энэ тохиолдолд хамгаалах аргыг амьтанд заяажээ. Ийм маягаар байгальд ердийн байдаг эмгэнэлт байдлыг хүн зохиомлоор бий болгож хурдан авхаалж самбаатай, шаламгай, хүчтэй тэмцэлдээнийг харах бололцоотой юм. Байгаль бидний нүднээс гол төлөв нууж байдаг тэр зүйлийг хүн ажиглаж болно. Анч шувуугаар ан агнах нь өнө эртний авлагааны нэг болох нь тохиолдлын зүйл биш ээ. 

	Анч шувуугаар ан агнах бол Азиас оросын өмнөд талыг дамжин Европт дэлгэрсэн гэж үздэг. Тэр нь олон зуун жилийн туршид Герман, Голланд, Франц, Англи, Унгар, Польшийн сурвалжтануудын бараг л гол зугаа байлаа. Анч шувуугаар хун, тогоруу, нугас, хөх дэглий, элээ бариулах нь бусад бүх ангаас илүү үнэлэгдэж байлаа. Тэр үед Европт бас баавгай, зубр, балар эртний гөрөөс (тур), чоно амьдардаг байв. Ийм учраас сайн анч шувуу (шонхроос гол төлөв цахир шонхрыг) авахад асар их мөнгө төлдөг байлаа. 

	Дундад зууны үед цахир шонхор дипломат харилцаанд чухал бооцоо болж байв. Ямар нэгэн ван, эзэн хаан, хаад энгийн хэлэлцээр байгуулахдаа өндөр хэлэлцээрийн нэгэн зүйлд «Арван сайн цахир шонхор ирүүлэхийг» шаарддаг байжээ. Никополийн дэргэд (1396 онд) туркчүүдтэй амжилтгүй дайтсаны дараа францын ноён VI Карл өөрийнхөө хоёр маршалыг хэдэн цахир шонхроор төлж авсан байна. Харин Бургундийн бээс мөн туркчүүдэд арван хоёр анч шувуу өгч хүүгээ суллуулж байжээ. 

	Өөр хаанаас цахир шонхор бэлэгт авсан хаан алт, арьс, эрдэнийн чулууны алинтай ч зүйрлэшгүй үнэхээрийн хааны бэлэг авлаа гэж үздэг байлаа. 

	Анч шувууг хэрхэн барьж, тэр нь яагаад тийм их үнэлэгддэг байгаа вэ? Махчин шувууд ер нь тийм их олон тоотой биш, түүнээс гадна шонхор шувууны хамгийн сайн нь болох цахир шонхор умард нутгуудад амьдардаг байлаа. Тусгай хүмүүс Исланд, Скандинав, Оросын «Двина, Печора голын чанадаас» түүнийг барьдаг байжээ. Ийм олборлолтыг үнэт металлын олзворлолттой зэрэгцүүлж болох юм. Цаашдаа ялгасан алтыг зөвхөн харгалзан хамгаалах хэрэгтэй байдаг бол «амьд барааг нарийн чанд хайрлах» хэрэгтэй болдог байв. Орос оронд «согтуу хөлчүү буюу үл бүтэх хүмүүс эзэн хааны шувуунд муу зүйл халдаахгүйн тулд» шонхортой харилцдаг бүх хүмүүст архи уух, тамхи татах, мөрийтэй тоглохыг хориглодог байжээ. Цахир шонхор баригчид хойд хэсгээс Холмогоры хотхонд шувууг авчирч, дараа нь эсгийгээр доторлосон тусгай хайрцагт хийж чарга замаар тааваар нь явуулж Москвад авчирдаг байв. Шувуу болон хүмүүсийг хооллох мөнгийг явах замын дагуух орон нутгийн захиргаа өгөх ёстой байлаа. Харин зориуд томилогдсон элч ачаанаас түрүүлэн шувууны эрүүл мэндийн талаар эзэн хаанд илтгэхээр довтолгодог байжээ. Ердөө нэг жилийн дотор зуу буюу түүнээс ялимгүй олон цахир шонхрыг Москвад ирүүлдэг байсан ажээ. Энэ нь сайн олдвор болдог байлаа. 

	Үрлэн сумт буу бий болсноор Европт анч шувуугаар ан агнах явдал эрс буурсан боловч өнөөдөр шонхрын ан сонирхолтойгоор сэргэж байгааг ажиглаж болох байна. Буу бол онгон байгалийн өмнө хэт их давуу талыг хүнд өгсөн юм. Тэгээд ч одоо үед хүн зэрлэг ан амьтанд амь аврагдах илүү боломж олгохын тулд ангийн явцыг ухамсартайгаар хүндрүүлж байна. 

	Сүүлийн жилүүдэд анч шувуугаар ан агнуулах явдал Франц, ХБНГУ, Англи, Америкийн Нэгдсэн Улс, Австри, БНАГУ, ялангуяа ангийн өндөр соёлтой Унгар улсад дэлгэрээд байна. ЗХУ-д Кавказын чанад болон Казахстанд анч шувуугаар (гол төлөв бүргэдээр) ан агнадаг. 

	Анч шувуугаар ан агнах нь буугаар агнахаас ихээхэн төвөгтэй, яршигтай нь гарцаагүй. Нэгдүгээрт, шонхрыг барих хэрэгтэй. Түүнийг сайн өдөлсөн байхад нь үүрнээс нь авах буюу эсвэл маш залуу үед нь өгөөш тавьж тороор барьдаг. Цааш нь хүмүүжүүлэх процесс явагдана. Шонхрыг хүнд дасгах хэрэгтэй. Үүнийг хийх олон арга бий. Тухайлбал, дээр үед шонхрын хашаанд шувуу суух газаргүй усаар дүүргэсэн тасалгаа байжээ. Тэр нисэн ниссээр хүссэн хүсээгүй хүний мөрөн дээр сууж тэр доороо мах авч иддэг байна. Өлсгөлөн болон гараас авч байгаа хоол нь аажимдаа шувууг анчинд дасгана. 

	Дараа нь шонхрыг (эсвэл бүргэдийг) анд сурган, эхлээд түүнийг оосорлож нисгэн тавина. Энэ үед агнах юм нь ан амьтны чихмэл буюу чихмэлтэй төсөөтэй зүйл байна. Тэгэхдээ шувууг шалмаг довтлуулж, анчиндаа буцаж ирдэг болгох нь чухал. Дараа нь дутуу үхсэн амьтдыг бариулах үе болно. Шувуу хэдийн чөлөөтэй нисэж ямар ч гэсэн дадсаныхаа дагуу анчны бээлий дээр сууна. 

	Ингээд л шувуу ан барихад бэлэн болж хүнд хичээнгүй зүтгэнэ. Гэхдээ энэ нь барьсан олзоо үнэнчээр авчирч анчны хөлд тавьдаг нохойн үүрэгтэй адил биш юм. Шувуу «өөртөө» ан агнадаг. Гэтэл хүн андаа сэтгэл ханаж найзаасаа олзыг нь хураан авч, түүнийг өлсгөн дахин дахин ан мөшгөхийг шаарддаг байна. 

	Шувууг сургах, ан хийлгэх нь ярвигтай, тийм ч жирийн биш болох нь мэдээжийн хэрэг. Гэвч шонхрыг сургах процесс эртний спорт сонирхогчдод цөөнгүй олдмоор сонирхолтой, ан авлагаа нь дурлам сайхан юм. Гэхдээ энэ ажилд төвөг бий. Шувууг хаанаас олох вэ? Анч шувууг хэт их сонирхсоноор эцсийн эцэст шонхрыг сөнөөх аюул бий. Ийм учраас бүх оронд шувууг барих (мөн түүнийг үүрнээс нь авах) нарийн горим байдаг. 

	Газар дээрх өнө эртний ангийн түүх ийм буюу.

	 


ӨВГӨН, ШУВУУ ХОЁР

	Өвгөн Абляким уул өөд алгуурхан өгссөн хөндийгөөр сэгсгэр саарал гүүгээ унаад дугтчин явна. Аблякимын баруун гар дээр бүргэд суужээ. Том шувуу тайвуухан, түүний нүдэнд хар ширэн дуулга углажээ. Абляким ч тайван байлаа. Тэрээр наян дөрвөн настай. Энэ хүнийг хүчтэй догдлуулж болох бүх зүйл хэдийнээ ард нь хоцорчээ. Гэсэн хэдий боловч урьдын эрэмгий байдал өвгөний нүдэнд гялалзана. Ирвэсийн арьсан захтай чонон дээл, үнэгэн малгай, зөөлөн дулаан гутал, бөх арьсаар хийсэн том бээлий нь анчин Аблякимд өнө удаж байгаа бөгөөд энэ нутгаас олдворлосон ангийн баялгаар хийсэн хувцас нь гоё зохижээ. 

	Өвгөн цаснаас цухуйсан хатсан бор өвсөн дундуур, замгүй газраар явна. Нүднээс нь нулимс гоожно. Гэсэн хэдий боловч Абляким шарласан өвсөн дотроос үнэгний шар сүүдрийг доор нь ажиглана. Залуу халуун насны гал дөлийг бадраасан тэрхүү үнэгийг хармагц гар дээрх бүргэдийн өргөн толгойноос дуулгыг аваад «Ка!» хэмээн гууглаж гараасаа түлхэв. Цаашдын бүх зүйл тоотойхон агшинд болж өнгөрнө. Бүргэд өндөр авч хагас дугуйран эргээд үнэгийг ажигламагц үл үзэгдэх огцом толгой дээгүүр даган нисэж сүүдэр нь газар шүргэн сарвуугаа урагш тэлж олзоо шүүрэн авна. Хошуу, нуруунаас нь шүүрэхийг дурангаар сайн харж болно. Тэгээд одоо олзоо яах вэ? гэсэн маягтай бүргэд эргэн харна. Харин Абляким саарал гүүгээ эрэмгий хатируулан бүргэд рүү яаран очно. Тэр морио орхиод бөхийж ямар нэг юмаар бүргэдийг даллан дуудаж том бээлийтэй гараа сунгахад бүргэд үхэж амжаагүй байгаа олзоо орхиж урьдаас нөөцөлсөн цусгүй мах хүний гараас авч итгэхэд бэрхтэй үйл явдал болно. 

	Абляким үнэгийг авч мориндоо мордоно. Дахиад л шарласан өвсөн дундуур явж заримдаа өдөрт хоёр гурван үнэг авлах явдал ч байдаг ажээ. 

	 

	[image: Image]

	 

	Бид орой нь Аблякимтэй хамт явган ширээний дэргэд сууж байв. Хивсэн дээр завилан суугаад тос үнэртсэн бин идэж, цай ууж байлаа. Абляким бүргэдийн тухай, өнө эртний ангийн тухай, бууг мэдэхгүй байх үед гагцхүү бүргэдээр ан агнаж байсан тухайгаа ярина. Зээр, туулай, үнэг, түүгээр ч зогсохгүй чоно агнадаг байжээ. 

	Абляким идэр наснаасаа ан агнаж есөн бүргэдийн нүүр үзжээ. Шувуу тийм ч богино насалдаггүй, нэг бүргэд Аблякимийнд гучин гурван жил болсон байна. Гэхдээ бүргэд олз руугаа их хурдтай дайрах үедээ алдаж цээжээрээ газар мөргөөд дахин нисэж чадахгүй болох явдал ч тохиолддог ажээ.

	Анчин дайнд явах үедээ нэг бүргэдтэйгээ салах ёс гүйцэтгэжээ. Казах Абляким Сантанкулов гэрээсээ захиа авахдаа бүргэд нь ямар байгаа, юугаар тэжээж байгаа, эзнийг нь хүлээж байгаа зэргээр түүний тухай бичсэн мөрийг заавал олдог байжээ. Энэ нь Аблякимын хувьд таатай мэдээ болдог байв. «Би дээш харж хэвтээд нүдээ аньж хайрт найз-шувуугаа тэнгэрт элэн халин явахыг хардаг байсан билээ» гэв. 

	Ертөнц давчуухан юм. Абляким Воронеж орчимд дайтаж байжээ. Рамонь, Чертовицкое тосгодыг казах маяг оруулан дуудахыг нь би гайхан сонсож байв. Эдгээр нь миний төрөлх нутаг юм. Энэ тухай би Аблякимд ярихад сэтгэл нь догдлохоо больсон тэр хүн аягаа гэнэт ширээн дээр тавьж, бид бүр тэр үед Воронежийн ойд тааралдаж байсан шиг зочноо сониучирхан харав. 

	Анчин казах дайны үед мэргэн буудагч байжээ. Тэрээр Воронежоос Харьков, Белгородын талыг дамжин Полтав хүртэл байлдаж шархаджээ. 

	Абляким гуай дайны үед зуу гаруй фашист устгасан гэж Аксай сууриныхан ярьдаг. Гэвч өвгөн өөрөө «буудаад л байсан, тэгээд л гүйцээ», тоолоогүй шүү гэж хариулав. Харин дайнд ямар ч гэсэн тоо байжээ. Аблякимын хүү эцгээсээ зөвшөөрөл аваад торгон алчуурт боодолтой юм авчирч түүн дотроос Алдрын хоёр одон гаргаж өвгөний гар дээр тавив. Абляким ширээний дэргэд зогсоод ялимгүй өнгө алдсан мөнгөн одонг хүндэтгэлтэй харж байгаа хүмүүсийг ажиглаж байснаа «тоолоогүй шүү...» гэж дахин хэлээд шагналуудаа алчуур дээр тавив. 

	Харин Абляким авласан чононуудаа сайн санаж байлаа. Тэр нь зуун арван найм болжээ. Заримыг нь хавхаар, заримыг нь буудаж алсан боловч анчин бүргэдээр авласан ангаараа онцгой бахархдаг байна. Хүч сайтай бүргэд чоно барьж чадна. Ийм бүргэд ч Аблякимд ямагт байдаг байв. «Дээр үед сайн шувуунд хэдэн зуун хонь, адуу, бас хүүхэн ч өгдөг байжээ». 

	Абляким дайнаас буцаж ирсний дараа бүргэдээр ан агнаж бүх айлуудынхнаа хооллодог байв. «Зээр, үнэг бариулснаа тоолоогүй» ажээ. Анч бүргэдээр ан агнах нь түүнд нас нэмсэн гэдэгт өвгөн итгэл төгс байлаа. Тэр наян дөрвөн настай атлаа хөнгөн шингэн, морь унаж өглөөнөөс шөнө болтол явж чадна. Банзан хашаанд өлгөсөн үнэгний арьс нь өвгөний нүдний хараа бас л хурц байгааг гэрчилнэ. Бүргэд түүнийг урьдын адил дээд эзнээ хэмээн мэдэрсээр байна. 

	Бүргэдийг хэрхэн сургадаг вэ? Хүч чадалтай чийрэг шувуу яагаад гараас нисэн одоод эзэндээ буцаж ирж байна вэ? Нисэж одоход нь түүнд юу саад болно вэ? Эрх дураараа чөлөөтэй өссөн амьтныг хүний тусын тулд үйлчилдэг болгоход хэр зэрэг их хүч шаардагдах вэ? гэж би асуув. 

	— Бүргэдийг хүнд үйлчлэхийг ямагт албаддаг байв. Эцэг, өвөг эцэг ч бүргэдтэй байсан. Энэ бүх зүйл хэдийд эхэлснийг хэн ч мэдэхгүй юм гэж Абляким өгүүлэв. 

	 

	 

	Эхлээд шувууг барих хэрэгтэй. Энэ нь тийм хүнд биш ажил юм. Тагтаа, туулай, эсвэл уулын ятуу шувуун өгөөш бүхий тор өөрийн хэргээ гүйцэтгэх бөгөөд гагцхүү отооноос цагтаа ухасхийн гарч бүргэдийг хурдан баглаж авах хэрэгтэй юм. 

	Эрх дураараа зэрлэг шувууг дуулгавартай амьтан болгон хувиргах нь ердөө л гурав дөрвөн долоо хоног эзэлнэ. Харин энэ нь бүргэдийн хувьд ямар өдрүүд байх вэ? Шувууны толгойд тэр даруйд нь ширэн дуулга углахад түүний хувьд ертөнц байхгүй болно. Харин энэ нь бас гамшгийн хагас нь юм. Сарвуун доороо хад байгааг мэдэрч дассан бүргэдийг гэр буюу саравч дотор татсан намалзсан дээсэн дээр суулгах нь гол юм. Унахгүй байхад л шувууны бүх хүч зориулагдана. 

	Нүд нь боолттой, өдөр шөнөгүй олсон дээр зогсож азаа туршин, бас тэгээд олс нь үе үе нахилзаж байхад олсон дээгүүр явагчид ямар байхыг төсөөлөн үзээрэй. Чухамхүү бүргэдийг ингэж сургана. Хэн ч түүний хажуугаар өнгөрсөн дээсийг заавал хөдөлгөж бүргэд ч өрвөлзөн тэнцвэрээ алдахгүйн тулд дахин дахин далавчаа засна. Ганц цаг ч амар заяа үзүүлэхгүй! Шөнө бүргэдийн хажуугаар хэн нэг нь өнгөрсөн ч дээсийг заавал татаж хөдөлгөнө. Анчин өөрөө үүргэлж байгаа шувууг сэгсчүүлэхийн тулд өглөөгүүр зориуд босно. 

	Гэхдээ энэ тамлал завсарлагаатай байдаг. Өөрийн бүх зангаа орхиж, хүч чадалгүй болж байгаа шувуунд анчин үе үе ойртон очиж өд сөдийг нь эелдгээр илж тамлалаас хэн аварч байгааг шувуунд харуулахын тулд толгойноос дуулгыг нь салган авч бат том бээлийтэй гараа тосож угаасан хэрчим мах өгөхөд өлсгөлөн бүргэд хоолонд татагдан гар дээр нь сууна. Тэгээд дахиад л дуулгыг өмсгөнө. Дахиад л харах юмгүй болгож намалзсан дээсэн дээр суулгана. Түүний дараа дахиад л «аврагчийн» нүүр, гарыг харуулна. Ийм маягаар гурав дөрвөн долоо хоног байлгана. Ингэсээр байгаад хоол өгдөг эзний нүүр царай, дээр нь амар тайван суудаг бээлийнээс ондоо аятайхан зүйл бүргэдийн хувьд үгүй болно. Бүргэд хүнд үйлчлэхэд бэлэн болох нь энэ!

	Анч бүргэдийн эртний шуналыг хөдөлгөхийн тулд үнэгний сүүл аргамжаар оосорлон давхиж байгаа моринд чиргүүлэн тавина. Шагналд нь дахиад л хэрчим мах өгнө. 

	Түүний дараа л жинхэнэ ан хийлгэх ээлж болдог. Ан агнах болгонд шувуу эрх дураараа болох боломж байна. Гар дээрээс нисмэгц тэнгэрт дүүлэн алга болж болно шүү дээ! Дуртай зүг рүүгээ нисэг, хэн ч гүйцэж барьж авч чадахгүй. Гэтэл тэгдэггүй! Бүргэд нисмэгцээ олз руугаа шуурхайлан дайрдаг. Эзэн нь дарагдсан олиггүй хэрчим мах үзүүлмэгц олзоо хүлцэнгүйгээр түүнд өгдөг.

	— Бүргэд эрх чөлөөгүй байна гэдгээ мэддэггүй. Тэр нисэн одовч дуудахаар буцаад ирнэ. Ангийн үед бүргэд хүний зарц юм. Харин гэртээ байхад би түүнд үйлчилдэг. Хэрэгтэй цагт нь хооллож, байрыг нь эмх цэгдтэй байлган өдөрт хэд хэдэн удаа эргэж тойрч, анд явахын өмнө цай уулгаж, эрхлүүлж энхрийлдэг. Харин ан бол бид хоёрын баяр юм. Бүргэд эрх чөлөөгүй байгаа нь гайтай юм биш ээ. Бүргэд цөөрөн цөөрсөөр байгаа нь гуниг төрүүлж байна. Энэ шувуу бид хоёрыг хэдийнээ музейд тавьж үзүүлж болох болжээ гэж Абляким өгүүлсэн юм.

	 

	1979 он

	 


ИЧЭЭНЭЭС ОЛСОН НАЙЗУУД

	Энэ явдал зуны дундуур болсон юм. Бид ойгоор явсны дараа амрахаар сууж байтал ойн цоорхой дахь бидний түүдэг рүү гэнэт хоёр бэсрэг баавгай бөндгөнөн ирэв. Баавгай санамсаргүй юмтай тулгарсандаа хойд хөл дээрээ босож үнэрлэн хагас минут хэртэй биднийг шинжив. Бүх л жам зүйн дагууд бол хэзээ язаагүй эм баавгай гарч ирэх ёстой болохоор бид айцгаав. Гэтэл ой дотроос саваа мод барьсан хүн гарч ирснээр тэр даруй тайван байдалтай болцгоож:

	— Та чинь энэ хоёрын ээж нь болж байна уу? гэж асуухад,

	— Нарийн яривал асрагч нь... гэлээ. 

	Баавгайнууд ивээгчээ хажуудаа байгааг хараад тэр доороо тайвшран ойн цоорхойгоор догонцон гүйж эхлэн нарсан доорх шоргоолжны үүрийг агшин зуур огло татаж бас дараа нь ямар нэг юмнаас айцгаан хүний хөл рүү хүрч ирэн гуталд нь хамраа үрэв. 

	Баавгай амархан гаршдаг. Дээр үеийн яармаг, одоогийн циркт баавгай, ивээгч-сургагчтайгаа тэврэлдэн олон тооны хөгжөөнтэй номер хийж хүмүүсийн дунд муугүй байгаа мэт санагддаг. Гэтэл энд бол байдал өөр байлаа. Цовоо шаламгай хоёр амьтан зэрлэг баавгайн зохилдсон байдлаар ойд сул чөлөөтэй байгаа нь илт байв. 

	Биеийн тамирын цамц, хаймран гутал өмссөн хүнтэй биднийг танилцаж байх хооронд баавгайнууд ойн цоорхойг тэмтчин онгичив. Тэд бут хугалж, чулуу ховхлон, түүнээс ямар нэг юм амтархан долоож, дараа нь ой руу далд оров. Бид тэднийг хориод минут харсангүй. 

	— Санаа зовохгүй байна уу? гэхэд,

	— Гүйгээд ирцгээнэ ээ... гэлээ. 

	Бид хамтдаа ойн сууринд буцаж ирэв. Баавгайнууд шалбаагаас мэлхий барьж, хэн нэгний хаясан өөдөс даавуунаас болж хоорондоо зодолдон, хоцорч, эсвэл түрүүлэн гүйж моносны нахилзсан мөчрөөс хүүхэд мэт дүүжигнэж, хойд хөл дээрээ зогсон ямар нэг юм ширтэн ажиглах нь тэдний хувьд зам хөгтэй явдлаар дүүрэн байлаа.

	 

	 

	Амьтан судлагч Валентин Пажетнов уржнан жилийн хавар баавгайн ичээ ажиглаж байжээ. Тэрээр тавиад алхмын зайтайд нуувч овоохой барьж, эм баавгай үд дунд ичээнээсээ гарч наранд ээгээд дахин ичээ рүүгээ орохыг ил хардаг байлаа. Ичээн дотор хоёр бамбарууш байгааг амьтан судлагч дуу чимээгээр нь тодорхойлсон байна. Эм баавгай ажиглагч байгааг илт мэдэрсэн атлаа онцгой түгшихгүй байжээ. Гэвч баавгай гуравдугаар сарын сүүлчийн өдөр үсээ арзайлган ичээнээс гарч ирээд овоохойн зүг рүү айлгаж сүрдүүлэн хоёр үсэрсэн байна. Айсан ажиглагч хашхирчихжээ. Үүнээс баавгай зогтусаж үхтлээ айсан нь илт байв. Эм баавгай том хагас тойрог эргээд ой руу далд ороод ичээндээ дахин буцаж ирсэнгүй. Ийнхүү бээлийн хэртэй хоёр бамбарууш хүний гарт үлдсэн ажээ. 

	Валентин хоёр бамбаруушийг амьдрах жирийн орчноос нь салгахгүйгээр эхийн нь оронд эх болохоор оролджээ. Энэ нь тийм амар биш зорилт байв. Бамбарууш бүтэн хоёр жилийн турш эхийгээ даган хүнсээ олох туршлагыг өвлөн авч, юунаас айх, юунаас айхгүй байх хэрэгтэйг мэдэж авдаг. Баавгайн хүмүүжил нарийн, уйгагүй оролдох сургууль юм. Хүн зэрлэг амьтдын амьдралын бүх нууцыг мэддэггүй. Иймээс ч амьтан судлагч тэдний төрөлх авьяаст л найдлага тавьжээ. «Хүмүүжил хүмүүжлээрээ боловч амьтдын зан авир дахь маш олон зүйлийг удамшлын программ тодорхойлдог. Энэхүү программ илрэн гарах нөхцөлүүдийг бий болгох хэрэгтэй юм» гэж эрдэмтэн тунгаан бодсон байна. 

	Бамбарууштай харилцсаны гурав дахь өдөр амьтдын зан авирын тодорхой хууль батлагджээ. Тэдний балчир насанд «дагах авьяас» илэрч болдог. Бяцхан амьтад нарийн ертөнцөд бас л чигээ олоогүй байхдаа хөдөлж байгаа объектыг дагаж (явж) түүнд итгэдэг болно. Энэхүү объектыг хүлээн зөвшөөрч, танин тусгаж, ой тойндоо тогтоон хоногшуулж, түүнд дасах сэтгэл бий болно. Ердийн нөхцөлд олонх амьтны хувьд ийм объект бол эх нь юм. Гэтэл эх нь биш байвал яах вэ? Ялгаа байхгүй жам үргэлжлэн үйлчлэх болно! Тахианд даруулсан өндөгнөөс гарсан нугасны дэгдээхэй, хожим хашаан дотор нугас явж байгааг харсан атлаа тахиаг даган явдаг. Шинэ төрсөн амьтад буюу шувуу хэчнээн жижигхэндээ хүний гарт орвол төдий чинээ сайн гарших боломжтой байдаг гэсэн олонхын мэдэх хуулийн үйлчлэл энэ юм. Тэгэхдээ «тогтоон хоногшуулах агшин» өнгөрөөгүй байвал амьтан дасаж үнэнч байх нь улам илүү болно хэмээн тооцож болно. 

	Бамбарууштай тохиолдсон явдалд энэ бүх зүйл хэрхэн бол оо вэ? «Тэд надтай хамт хоёр хоног майханд амьдарсан юм. Би тэднийг сүүгээр тэжээж байсан нь тэдний хувьд ямар ч хамаагүй байх шиг байв. Гурав дахь өдөр нь цай чанах цас хувинд хийж авахаар гарахад бамбаруушууд команд өгсөн мэт ухасхийн шалбааг, хайлсан цасны гүнзгий нүхийг огт тоохгүйгээр намайг даган гүйлдэв. Ямар ч хүч тэднийг зогсоож чадахгүй мэт санагдсан юм». 

	Энэ үеэс хойш хэдийн хоёр жил өнгөрч баавгайн зан авир хүнд дасах хуулийг баталсан юм. «Эхнэр минь надад тусалдаг байв. Гэтэл тэдний хувьд би «эх» нь байсан юм. Айвал над руу гүйгээд ирнэ. Би ойд ямар нэг зүйл сониучирхаж байвал тэд мөн л шохоорхоно. Ер бусын ямар нэг зүйл оролдож байхад анхааралтай ажиглана. Онцгой дуурайх байдлыг хараагүй, гэхдээ дагаж явахын тухайд гэвэл би хаашаа явна, тэд тийшээ л явна. Зарим үед хувцас солиход тэд эндүүрэлд орно. Гэхдээ намайг анх хүлээн зөвшөөрөх үед өмсөж байсан цамцаа өмсөхөд тайван, үнэнч байдал, итгэл тэр даруйдаа бий болдог юм». Баавгай харааны байдлыг төдийгүй дуу, үнэрийг тогтоон авдаг гэж Валентин үзэж байлаа. Тэрээр баавгайн хувьд үнэр тэргүүн зэргийн үүрэг гүйцэтгэдэг байж болох юм гэсэн талыг баримталж байна. 

	 

	 

	Өсөж байгаа амьтад, хүн хамтдаа хавар, зун, намрыг өнгөрүүлжээ. Өдөр тутам хоёр гурван цаг ойд заавал зугаална. Харин үе үе хоёр долоо хоног тэнүүчлэх хэрэгтэй. Бамбаруушууд холын аяллыг амархан давж, түүгээр ч барахгүй хүн ядарч ойчих гэж байх үед ч шуугилдаж байв. Тэд замд явж байхад ийш тийш холдож гүйцгээн эргэн тойрноо цаг үргэлж шинжилсээр байна. Тэднээс нуугдах арга байхгүй. «Тэд намайг харагдахгүй болчихоор тойрон гүйж тойргоо тэлэн тэлсээр эцэст нь миний мөртэй тааралдаад намайг дорхноо олно». 

	Бамбаруушууд гурван сар орчим (долоодугаар сарыг хүртэл) бяцхан хоёр шинжээч маягтай байв. Тэдэнд бүх зүйл сонирхогдож нэг их айхгүйгээр ертөнцийг нээн илрүүлсээр байв. Зун зан авир нь өөрчлөгдсөн юм. Бүх юмыг үзэж харах, «аюултай-аюулгүй, идэж болох-идэж болохгүй» гэсэн зарчмаар үнэлэх хүсэл нь байсаар байв. Гэвч болгоомжтой ч болсон юм. Тэд шинэ объект шинжилж байгаад сандран гүйлдэж модонд авирч гарна. Том амьтадтай тааралдахдаа онцгой их айдаг байв. Тэд хандгайтай санамсаргүй тааралдчихаад нарсанд авиран гарч тэндээ өдөржингөө суусан билээ. 

	Бамбаруушууд бүр тавдугаар сард (ичээнээс гарснаасаа сарын дараа) шилтэй сүү уухын зэрэгцээ сая цухуйсан ногоогоор хооллох болсон юм. Тэд аажимдаа хангамжаас бүрмөсөн хасагдаж ойгоос өөрсдийнхөө олсон зүйлээр хооллох болов. 

	Бамбаруушуудыг хоол олоход сургах хэрэг байсангүй. Баавгайд юу тохирдог, юу тохирдоггүйг мадаггүй тодорхойлоход удамшлын ой нь тэдэнд тусалж байв. Тэд шоргоолжны үүрний үнэр аваад хүчтэй хөөрч, илт идэх юм байгаа овоог чармайн онгичиж байвч овооноос амтат зүйл яаж олохоо тэр даруй ухаарахгүй явдал ч байлаа. Хулгана, шар зөгийн үүрийг л өөрсдийн хоолны жорд даруй оруулав. Шувууны өндөг, цурав, үхэр, хандгайн баас, өвс, чулуун доорх нялцгай биетэн, нэрс, бөөрөлзгөнө, алирс зэргийг огт заалгалгүйгээр олж байв. 

	Гэвч хоолоо олох төдийгүй түүнийг авч чаддаг байх нь чухал юм. Үүнд л зарим үед саад үүсэж байв. Үүр лүү хошуугаа шургуулан өндөг аваад залгих жирийн хэрэг, харин зөгийн үүр бол өөр хэрэг, амттан хажууд байлаа ч авах гээд үз л дээ. Мэлхийг хэрхэн барих, шоргоолжны үүрийг яаж зөв онгичих, жимс хэрхэн түүж идэхийг бамбаруушууд шууд мэдэхгүй байв. Баавгайд овьёос онцгой төвөг удсан юм. «Амтлаад үзэхэд нь хэчнээн амттай байсан бол! Хэвтээд хэлээрээ үрийг нэг нэгээр нь ам руугаа хийв. Оройжингоо хооллохдоо гурван зуун грамм үр идсэнээр энэ арга мэдэгдэхүйц тохирохгүй байв... Дөрөв дэх өдөр нь овьёосны гүвүүрийг сарвуундаа хаман авч идэж сурав. Тав дахь өдрөө хоёр сарвуугаараа шүүрэх арга хайв. Найм дахь өдөрт бусад бүх баавгайн адил тэдэнд овьёос «хураах» нарийн арга (хоёуланд нь адилхан) бий болсон юм. Тэд оройн найман цагаас шөнийн хоёр цаг хүртэл таваас долоон килограмм үр идэв...»

	Баавгайн хажууд амьдарсан найман сард амьтан судлагч ховор чухаг ажиглалт хийжээ. Ойд далдлагдан, хүнээс гол төлөв нуугдмал байдаг зэрлэг амьдрал эрдэмтний нүдний өмнө хэсэг хэсгээрээ биш, бүхэл бүтнээрээ харагдан өнгөрсөн байна.. 

	Цаашид хүн баавгайд хэрэгтэй юу, аль эсвэл гэд хүнтэй харилцаж, хүнд итгэдэг болсон атлаа байгальд амьдрах чадвартай зэрлэг чигээрээ үлдэж чадах уу гэдгийг тайлбарлахад туршилтын утга учир оршиж байв. Энэ асуултад анхны хариуг аваад байна. 

	«Өвөл дөхөж байв. Баавгай ичээнд орвол ажил талаар болоогүй гэсэн үг, харин тэжээвэр амьтан болж миний суга доор амьдарвал ажлаа дуусгаад амьтны хүрээлэнд өгөх хэрэгтэй...»

	Гэвч Валентин нэг их найдлага тавьсангүй. Гагцхүү Кавказад л бамбарууш анхны жилдээ эх баавгайг орхиж ганцаараа ичихээр явдаг. Ийм явдал дундад өргөрөгт ажиглагдаагүй юм. Гэхдээ баавгайтай хамт ичээнд оролтой биш дээ. Өвөлжих төрөлх авьяасыг нь ямар нэг аргаар сэргээвэл ямар ч гэсэн өөрсдөө ичиж магад уу?

	Арван нэгдүгээр сард Валентин далд газар баавгайнуудаа аваачиж унанги модон доорх газар сонгон авч хөвд, гачуурын мөчир зөөж эм баавгай ичээ засаж байгаа байдал үзүүлжээ. Бамбаруушууд энэ ажлыг анхаарсангүй. Гэтэл анхны цас ороод эхлэхээр тэд тэр даруй өөрчлөгдөж чимээ шуугиан нь намдаж идээшлэхээ больжээ. Бас ичээ засах болов. Гэхдээ газрыг өөрсдөө сонгон авчээ. Холтос, гацуурын шилмүүс, навч зөөж авчирч байв. «Хэдэн өдөр ноцолдов. Энэ бүх хугацаанд би тэднээс таван алхмын зайтай байлаа». 

	«Арван нэгдүгээр сарын 28-нд их цас оров. Баавгайнууд ичээндээ нуугдаж, би тэдэнд саад болохоо болив. Өглөөгүүр тэдний хурхирч байхыг сонслоо. Тэгээд л чимээгүйхэн зайлав». 

	...Өвөл тайван өнгөрөв. Гуравдугаар сарын сүүлчээр баавгайнууд ичээнээсээ гарчээ. Валентин энэ цагийг хүлээж байлаа. Гэтэл баавгай нойрмоглосноос болоод түүнийг танилгүй мод руу авиран гарч өдөржингөө тэндээ суудаг байжээ. «Би тэдний дассан дуу гаргаж баавгайд санагалзах сэтгэгдэл аажмаар төрүүлэв. Эцэст нь тэд болгоомжтой, яаралгүйгээр ойртон ирж цамц үнэрлээд л шууд тайвширцгаалаа». 

	Хавар өнгөрлөө. Дахиад нэг зун, намар болов. Бүх зүйл анхны жилийнх шиг л, өдөр тутам ойд явж, удаан хугацаанд, гурван долоо хоног аялсаар байв. «Бамбарууш хэрхэн том баавгай болон хувирч байгааг ажиглах ховорхон боломж надад байлаа. Олон тооны туршилт хийж баавгайн хувьд би юу болох, тэдэнд ажиглагдахгүйгээр ойн бөглүүд тэднийг хэрхэн орхихоо тунгаан бодсоор байв». 

	Өнчирсөн бамбаруушийг хашаанд буюу гэрт өсгөх хүнд биш ажил юм. Харин нас гүйцсэн амьтныг байгальд нь буцаан тавьж идээшлүүлж чадах нь ямар л бол. Ойн сургуулийг дамжаагүй зэрлэг амьтан дахиад л хүн рүү татагддаг. Замаар явж байсан хүмүүсийг баавгай дээрэмдсэн, мөөгчийн сагс руу сарвуугаа сунгасан янз бүрийн олон тохиолдлыг санаж болно. Ийм амьтдын хувь тавилан нэг ижил, гинжлэх буюу эсвэл торонд хийх, гол төлөв буудан алах хэрэгтэй болдог. Ийм ч учраас амьтан судлагч Пажетновын туршлага тийм их сонирхол татаж байсан билээ. 

	 

	 

	Би туршилт дуусахыг тэсэж ядан хүлээж байв. Арван хоёрдугаар сард Валентин: «Баавгай дахин ичив. Ажиглахад маш хэцүү нугачаанд ичих газраа сонгон авлаа. Ичихийнхээ өмнө ихээхэн хэрэлдэж ноцолдсон боловч дахиад л хамтдаа ичлээ. Гуравдугаар сарын сүүлчээр сэрэхийг нь хүлээж байна. Тэр даруйд нь тэднээс холдож эхэлнэ. Би хоёр жилийн дотор их зүйл мэдэв. Энэ хоёр амьтанд маш их дасжээ. Харин тэд нэгэн удаа надаас зугтаж бүр эргэж ирэхгүй байвал би баярлах сан» хэмээн бичсэн байлаа. 

	Энэ тохиолдлын төгсгөл нь хүссэнээр болсонгүй. Хавар баавгайны нэг нь хүнгүйгээр амьдарч чадахгүй нь илт болсноор Валентин түүнийг амьтны хүрээлэнд өгчээ. Нөгөөдхөд нь найдаж байв. Тэрээр өдөр ирэх тутам улам бүр чөлөөтэй, зэрлэгдүү болж, хүнсээ чадамгай олж ойд эзэн нь мэт байх болов. Валентин чимээгүйхэн, ажиглагдахгүйгээр намагт орхиод явахад баавгай урьдын адил мөрөөр нь дагаж ирээгүй тэр өдөр болсон байна. «Баярт төгсгөл энэ болох нь дээ. Баавгай байгалиас заяасан газартаа амьдрах болно гэж би бодов. Болсон бүх явдлыг хөөдөж мэдэх уулзалтаас зайлсхийн ойн гүнд очихгүй байхыг би хичээв». 

	Түүний ивээлд байсан амьтан найдвартай сайн тохиносон гэдэгт Валентин сэтгэлдээ итгэж баавгай овьёосны талбайн хаана нэгтэйд өвлийн таргаа хэрхэн авч, зэрлэг бөөрөлзгөнө дотор ичээгээ хэрхэн барьж байхыг төсөөлж бодож байлаа. Гэтэл баавгай, бяруу хүү татчихлаа гэсэн мэдээ дархан цаазтай газрын ойролцоо орших тосгоноос ирэв. Тэнд баавгай мал руу дайрах нь ховор байдгаас сэтгэлийг нь сэртхийлгэв. Долоо хоногийн дараа мөн тэр тосгоноос бас нэг шинэ мэдээ ирэв. «Тэгэхэд л бүр эргэлзэхээ больсон юм... Тосгон руу очдог замаар морьтой явж байсан ой хамгаалагчийг баавгай хөөлөө гэсэн мэдээ сонсоод асар гай зовлон тарихаас урьдах явдал миний үүрэг болохыг би ойлголоо. Яая гэхэв, буугаа аваад баавгай хэрхэн авирлаж байгаа тухай сурч мэдээд тосгоны дэргэд отов... 

	Би ямаршуу байдалтай байсныг төсөөлөөд үзээрэй. Тэр бол миний шавь, хүнээс айхаа мэддэггүй, ойн зэрлэг амьдралд дасах чадваргүй, зэрлэг ч биш, гаршаа ч үгүй баавгай байсан юм...»

БИЧНИЙ АРАЛ

	Псковын бөглүү талд ой, ус үргэлжилнэ. Язно нуурын дэргэд Петраши тосгон харагдана. Тосгон орох зам заалгах үед бидэнтэй тааралдсан эмэгтэй: «Бодвол бичний арал руу л явж байгаа биз дээ?» гэж өөрийн ээлжид асуусан юм. Бид урьд мэдэж байсан зүйлээсээ ямар нэг шинэ сониныг түүнээс дуулж үнэн явдал, далан худал хоёр хэрхэн зэрэгцэж байгааг хачирхан ханатлаа хөхрөлдсөн билээ. «Өвөл болохоор бичнүүд зэгс, улиас идэж, цасаар шидэлцэж тоглодог гэдэг бил үү?» гэв. Наргиантай худал гэдэг энэ дээ. Ташрамд өгүүлэхэд хус, улиасны дунд бич байна гэдэг нэлээд хачирхмаар үнэн явдал юм! Гэхдээ л энэ нь үнэн явдал шүү. 

	... Бид доктор Фирсовтай хамт урт түрийтэй хаймран гутал өмсөөд нуурын арлын харгиагаар явж байв. Арал руу шууд очвол сайн байсан боловч тэгж болохгүй байв. Фирсов ганцаараа бол Тарас өөр ааштай байх сан. Гэтэл одоо Африкийн энэ том ахлах бич туйлдаа хүртэл хилэгнэсэн байлаа. 

	Тарас ирүүл хүмүүсийг буцаан явуулах үүрэгтэй болохоор тэр маш шийдэмгий байлаа. Тэрээр орилон заналхийлж урд сарвуугаараа (гараараа гэж хэлүүштэй) газар нүдэж байв. Тарас гартаа тааралдсан модыг шүүрэн авч бутнуудыг яйртал цохиж эхлэн эрэг орчмын элсийг нүднэ. Бид бичнээс гүехэн устай арваад метрийн зайтай байв. Бичнүүд уснаас айдаг учраас энэ нь найдвартай хамгаалалт болж байлаа. Гэтэл Тарас «гараа уртасгах» арга олж бидэн рүү мод шидэв. Алдчихсанаа хараад «хөл доороосоо» чулуу шүүрэн авч шидэх нь хүч багатай байсан боловч (би нэг чулууг шүүрэн авав) хүүхдийн толгойн хэртэй бул чулуу чулуудах нь тоглоом биш учраас сонор соргог байх хэрэгтэй байлаа. Бид ухрав. Дахиад эрэгт ойртоход Тарас биднийг айлгах шинэ хэрэгсэл агшин зуур олов. Тэрээр урагш үсэрч ус руу бөхийсөн нигүрс модонд авирч гарав. Тэр хуурай мөчиртэй модыг алдалгүй сонгож биднийг дөхөж очиход байдаг хүчээрээ түүнийг доргиолоо. Бич толгойгоо инээдэмтэй гудайлган мөчир хаана ойж байгааг ажиглаж байлаа. 

	— Бич сэтгэдэг үү, үгүй юү гэсэн эртнээс маргаж ирсэн асуултад өгч байгаа хариу нь энэ дээ гэж Фирсов өгүүлэв. 

	Бичтэй тоглох тусгүй юм. Зурагт радиогийн «Амьтны ертөнц» нэвтрүүлэгт зориулан би Фирсовтай хамт эрэг рүү орж явах үед завинаас зураг авч байсан оператор Тарасын шидсэн чулуунаас зайлах гээд аппараттайгаа хамт усанд унаж, зураг авалт зогсов. Гэвч үүнээс илүү хохиролтой, ноцтой явдал тохиолддогийн гэрч нь доктор Фирсовт хоёр хуруу байхгүй байлаа. 

	— Гучин жилийн турш бичтэй харилцсан гэхэд энэ нь тэсвэртэй хүлцэн өнгөрөөшгүй зүйл юм. Гэвч хэчнээн ч олон сонирхолтой зүйл бид мэдэв дээ... гэж билээ. 

	Ленинградын физиологийн хүрээлэнд Леонид Александрович Фирсов антропоидыг, өөрөөр хэлбэл хүн дүрст бич судалж байгаа юм. Арал дээрх энэ ажил нь бидний маш ойрын төрлүүдийг цаашилбал биднийг өөрсдийгөө танин мэдэх олон боломжийг нээж байгаа шинэ ажил юм. 

	Хүмүүс өөрийн нь дүр толинд ялимгүй нөлөөтэй тусч байгаа мэтээр бичийг хардаг. Огт бурхны биш хүний гарлын тухай Дарвины таамнал бичийг сонирхох сонирхлыг хүчтэй нэмэгдүүлсэн билээ. Түүнийг маш шамдан судалсаар байна. Сэтгэл зүй судлагч, физиологич, хүн судлагч, этологич, генетикчид судалцгааж бич ч тэдэнд бүгдэд нь сэтгэн бодох олон зууш өгсөөр байна. Хүн дүрст бич бол лабораторийн хүнтэй адил хүн юм. Тэдний хоол боловсруулалт, цусны эргэлт, амьсгалалт, судасны системийн бүтэц, витамины солилцоо биднийхтэй ижил юм. Хүний физиологи дахь олон тооны нээлтийг бичинд туршлага тавьж хийсэн билээ. Онцгой чухал эмийн үйлчлэлийг бич дээр шалгадаг. 

	Гэвч бич «хүний хүүхэд цагийн нэгэн загварын» хувьд багагүй сонирхол татаж байгаа юм. Тэдний зан аашийг судалснаар хүний төрөл хаанаас, газар дээр яаж, ямар замаар хөгжиж явсан, хүн төрөхөөсөө юуг өөртөө хадгалж байгаа, хүмүүжил, хөдөлмөр, амьдралын дадал нь хүнд юу өгч байгааг ойлгож болно. Лабораторийн хэт нарийн туршилт нь энэ талаар тунгаан бодох өргөн материал өгсөн билээ. Гэвч дүгнэлт маргаантай байх нь олонтоо байв. Шинжлэх ухаанд шаардлагатай «туршлагын хөндлөнгийн нөлөөгүй» нь амьтдад байгалийн олгож өгсөн чадварыг яагаад ч үзүүлж чадахгүй нөхцөлүүдийг шаарддаг байлаа. Бүх туршилтын энэхүү сул тал нь бичийг төдийгүй олон тооны бусад амьтныг хамарч, тор буюу лабораторийн будмал хана нь эрх чөлөөгүй гунигт байдал бий болгож байв. Харин чөлөөт бус байдал нь бүх зүйлийг гутаадаг нь мэдээжийн хэрэг. 

	Амьтдыг үеийн үед «идээшсэн» амьдрах орчинд нь ажиглах болсон нь шинэ бололцоо далайцыг нээсэн юм. Тэгээд л шууд бараг бүгдээрээ «ухаантай болж эхэлжээ». Лабораторийн олон туршилтын хуурмаг дүгнэлт, эндүүрэл илэрсэн билээ. 

	Амьд байгальд туршлага хийж байгаа хүмүүст шинжлэх ухаан хүлээн зөвшөөрөөгүй, тухайн хүний үнэлгээ ноёрхох тал байвч ажиглалтыг бэхжүүлэх шинэхэн хэрэгслүүд нь (гэрэл зургийн буюу киноны хальс, соронзон дуу бичлэг) бодитой ултай дүгнэлт хийхэд тусалсан юм. 

	Онгон байгаль дахь шимпанзе бичний амьдралыг английн Жейн Гудолл гэгч эрэлхэг эмэгтэй эрдэмтний нүдээр анх удаа нарийн ажиглажээ. Түүний гайхамшигтай ажил нь амьтдыг «өөрийн гэрт» нь ажиглах явдал асар их давуу талтайг үзүүлсэн юм. Гэвч энэ ажилд зохих хязгаар байсан учир нь Жейн Гудолл зэрлэг бичтэй ажиллаж байсанд оршино. (Хүний хажууд өссөн Тарас хүртэл чөлөөтэй байдалд яаж авирлаж байсныг бид үзсэн шүү дээ). Тэгвэл сайн судалж шинжилсэн амьтдыг чөлөөтэй суллан тавиад тэд шинэ орчинд хэрхэн өөрчлөгдөж байгааг нарийн ажиглавал яах вэ?

	Гэтэл бичний эх орон Танзани асар хол оршдог. Тийш нь экспедиц илгээх үнэ ихтэй, нүсэр ажил юм. Дундад өргөрөгт бич нутагшуулбал яасан юм бэ?.. Арал дээр таван жил амьдарсны дараах одоо үед олон зүйл жирийн, хэвийн мэт санагдаж байна. Харин тэр 1972 оны үед энэ нь зөгнөлт бодол байв. Африкийн бичнүүд Псковын ойролцоох нуурын аралд байна гэж бод л доо! Бас бороо, шөнийн хүйтэн, бичний мэдэхгүй ургамлын нөмрөг, түүний дотор хортой ургамал байгааг яах вэ? Дулаан агаартай Жорж муж улсын аралд америкчуудын нутагшуулсан хоёр бич үхсэн (гэвч тэд тохиолдлоор үхсэн болох нь эдүгээ тайлбарлагдсан юм) тухай мэдээ ирсэн яг тэр үед туршилт хийхээр шийдвэрлэхэд хэцүү байсан билээ. 

	 

	 

	Үр дүн тааламжтай болсон үед аюул, түгшүүрийг дуртайяа санан дурсдаг. Бид Леонид Александровичтой анх удаа уулзаж байгаа биш ээ. Язно нуурын эргийн хажууд завин дээр суугаад туршилтын он дараалсан товчоог ой ухаандаа сэргээн бодож байлаа. 

	Амьдарч чадах уу, үгүй юу? Энэ нь анхны асуудал байв. Амьдарч чаджээ! Амьдрахаар барахгүй тэд чөлөөтэй болоод дөрөв таван өдөр өнгөрөхөд бүх шарх, сорви, холцрол нь арилж, үс нь өнгө орон гялалзжээ. (Фирсов: «Хөдөлгөөн, цэвэр агаар, ургамлын шинэхэн хоолны эмчилгээний ил тод сургамж юм». )

	Хоолны хувьд иймэрхүү байв. Бичинд онцгой «тохирох» жимс, будаа, төрөл бүрийн витамин зэрtг бүх зүйлийг Ленинградад нөөцөлсөн байлаа. Гэвч удалгүй энэ бүгд хэрэггүй болжээ. Таван бич арал дээрх өөрсдийн олсон зүйлээр хооллох болсон нь туршилтын онцгой чухал агшин байв. 

	Арал дээр зуун наян зүйлийн ургамал байлаа. Тэдгээрийн тал хувийг бич идэж байв. Эхлээд гүзээлзгэнэ, бөөрөлзгөнө, тэс, мойл, арц, үхрийн нүд, нохойн хошуу эн түрүүний хоол байжээ. Гэвч арлын амьтад жимсний бутны навчийг ч, үнэндээ бараг бүх модны навчийг идэж байлаа. (Фирсов: «Оройн хоолондоо нигүрсний навч зажлах дуртай болохыг бид ажигласан юм».) Мөөг ба эмгэн хумс, шоргоолжны «махан хольц» (бичнүүд тэднийг шүлсээрээ норгосон нарийн савхаар гогодон барьж байв) ногоон хоолны хачир болж байв. Бич хорт ургамал идэхгүй байлаа. Чонын элэг, сорьслог, чандаган чих, хорт мөөгийг (арал дээр нийтдээ арван таван хорт ургамал бий) хөндөлгүй үлдээж байв. Эдгээр ургамал идэхэд «цээртэй» болохыг Африкийн уугуул нутгийнхан яаж мэддэг нь тодорхойгүй хэвээр байна. 

	Лабораторийн авсаархан эгэл ертөнцөд байсны дараа нуурын арал таван бичинд зах хязгааргүй ертөнц мэт санагдаж, эхлээд тэднийг айлгадаг байв. (Фирсов: «Тэд торон чингэлгээс холдсонгүй. Бид завинд суугаад одохдоо тэд араас сарвуугаа сунган «биднийг аваад яваач!» гэсэн мэт зүрх шимшрэм чарлах нь сонсогдсон».)

	Гэвч шинээр суурьшигчид шинэ амьдралын давуу талыг дорхноо ойлгосон билээ. Шинэ орчинд хурдан дасаж эхлэв. Бичнүүд ямар мод ургадаг, ямар модоор авирч бүр оройд нь хүрч дүүжигнэн бууж болохыг тэр даруйдаа ойлгож, бас шумуулаас зугтахдаа моносны модон доор хоргодвол дээр байдгийг ухаарсан юм. Тэд ажиглах цэг, бороо ороход хуурай үлдэж болох газар, нар ээдэг ойн цоорхой, унтах үүрэнд зориулсан мод зэргийг бүгдийг тогтоож арал дээр байгаа бүх зүйлээ маш зохистой жим гарган холбосон байна. Арал тэдний нутаг дэвсгэр болж, гагцхүү хуучин танилууддаа л түүний хилийг зөрчих бололцоо олгох болжээ. 

	Шимпанзе бусад амьд амьтдад хэрхэн ханддагийг тодруулахын тулд хоргүй могой, яст мэлхий, туулай, зарааг аралд тавьжээ. Үр дүн нь гэвэл, тэднийг үргэлж сониучирхаж, хамгийн гол нь аюултай юу, аюулгүй юу? гэдгийг тодруулахыг оролдож байв. Шинжлэх объектоо үнэрлэж, модоор, хуруугаараа оролдож байлаа. Зарим үед энэ ажлыг ердөө л бүгдээрээ нийлж хийдэг байв. Зарим үед сайн дурын зоригтон түрүүлэн очдог байлаа. Түүнийг ширтэн нэгэнд нь аюулгүй бол бусдад аюулгүй гэсэн маягаар ажигладаг байжээ. (Фирсов: «Аралд бидний аваачсан адуу эхлээд бичнүүдийг айлгаж байв. Гэвч адуу өөрөө бичнээс айж байна гэдгийг удалгүй тэд ойлгосон юм. Адууны хойноос хөөцөлдөн арлаар гүйх нь хамт олны хүссэн тоглоом болсон билээ».)

	Харилцан үйлчлэх нарийн бүтэц бүхий жинхэнэ хамт олон арал дээр бий болжээ. Асар их эрх мэдэлтэй, мөн тийм хэмжээний их үүрэгтэй ахлагч (Бой) тодорсон байна. Нэлээд доройвтор, түүний залуу өрсөлдөгч (Тарас) дамжуулан захирах ёсны харилцааны ирмэгт шахагдан хавчигдаж байлаа. Бяцхан Читад бүх зүйлийг зөвшөөрдөг байв. Түүнийг гэгээний нандин зүйл рүү өнгөлзөхийг, ахлагч сарвуундаа барьж байгаа амттанаас чимхлэхийг өршөөдөг байв. Бой бичний шадар эмэгчин Гамма шимпанзе, нөгөө эмэгчинтэй хүйтэн харилцаж Тарасыг ч шахан хавчдаг байлаа. Мөргөлдөөн үүсэхэд Бой зарим үед энхрийлж хайрлан, заримдаа эзний төмөр нударга хэрэглэн таслан зогсоодог байв. Гэхдээ бүлэг бүхэлдээ эвсэг байж, тус тусын байрандаа байх гэсэн зарчим, арлын нийгэмд шаардлагатай дэг журам сахиулахад тусалж байлаа. 

	(Фирсов: «Бүлэг доторх нарийн харилцааг ажиглаж, түүний төрөлх жам, зүй тогтлыг тайлбарлах явдал бидний нэн чухал зорилт болж байв. Харилцааны механизм нь хөшүүн хойрго биш байлаа. Бүлгийн гишүүний нэг нь өөрчлөгдөхийн хэрээр уг механизм өөрчлөгдөж байв. Өсөж торнисон Читад хүүхдийн чөлөөт эрхийг олгохоо больж, бас тэр өөрөө ч гэсэн бага байхад хүлцдэг байсан зүйлийг том болохоор зөвшөөрөхгүй гэдгийг ухаарсан юм. Чийрэгжсэн ухаалаг Тарас ахлагчийн эрх рүү улам бүр өнгөлзөх болж эцсийн эцэст өөрөө ахлагч болсон юм».)

	 

	 

	Байгалийнхтай маш ойролцоо арал дээрх амьдралын таван зуны үйл явдлын товч ийм байна. Зэрлэгшсэн бүлэг бич хүмүүсээс зарим талаар холдож байсан боловч харилцаагаа огт тасалчихгүй байв. Арал дээр амьтдын амьдралын төрх байдлыг нарийн нямбай ажиглахаас гадна олон тооны туршилт явуулсан юм. 

	Бичний ой ухаан, багаж зэвсэг хэрэглэх үйл ажиллагааны тухай үүнээс өмнө мэдэгдэж байсан бүх зүйлийг шалгаж, эдгээр амьтдын бололцооны талаар тухайн учир байдлаас үүдэн гарсан болон шинээр бий болсон ойлголтыг тодруулах олон туршилт хийсэн юм. Туршилт нь «Дээд амьтад бол хатуу программчилсан автомат биш юм. Тэдний зан авир дахь бүх зүйлийг гагцхүү болзолт рефлексийн ойлгоцод үндэслэн тайлбарлаж болохгүй» гэж батлах бололцоог Фирсов болон түүний хамт ажиллагсдад олгосон олон тооны үзүүлэлтийг хуримтлуулсан байна. Өөрөөр хэлбэл, амьтад сэтгэх чадвартай ажээ. 

	Ахуй амьдралын нөхцөлд үүнийг нотолж болох нь илт бололтой. Гэвч шинжлэх ухаан хатуу чанд юм. Шинжлэгдэж өнгөрсөн зүйлийг дахин давтахгүйгээр урагш ахиж зоригтой дүгнэлт хийхийн тулд хугацаа, мэдлэгийн шинэ түвшин шаардагдсан билээ. Тэгэхэд болзолт рефлексийн тухай сонгомол сургаалыг «ухах» хэрэггүй юм. Павлов өөрөө бичийг ажиглаад тэдний зан авир дахь бүх зүйлийг болзолт рефлексийн механизмаар тайлбарлаж болохгүй гэж хэлсэн билээ. Ийм учраас Павловын нэрээр нэрлэгдсэн хүрээлэнд хийгдэж байгаа шинэ ажил нь аугаа их физиологичийн сургаалыг бүтээлчээр хэрэгжүүлж буй хэрэг юм. 

	 

	 

	Псков хавийн нуурын арал дахь ер бусын амьдрал бол цоо шинэ зүйл биш юм. Олон хүн «Бичний арал» хэмээх маш сайхан киног үзсэн. (Өргөн олон үзэгчдэд зориулсан кино ажиглалтын хэлбэрээр хийсэн. Бас эрдэмтдэд зориулсан кино ч бий.) Бас «Байгалийн нөхцөл дэх хүн бичний зан авир» гэсэн Леонид Александрович Фирсовын бүтээл хэвлэгдэв. Энэ бүтээл үзүүлэх баялаг материалтай, тулгаж шаардсан дүгнэлтгүй, тунгаан бодохыг урьснаараа ялгагдаж байна. Түүнд балт зөгий, мэлхий, бидэнд ойр байгаа бичний аль нь ч бай, ер нь амьтдын зан авирыг яагаад судалдаг юм бэ? гэсэн асуултад хариу өгсөн юм. Хариултын нэг чухал хэсгийг онцгойлон тэмдэглэх хэрэгтэй. 

	Нарийн төвөгтэй зүйлийн мөн чанарыг ойлгохын тулд түүнийг тодорхой, энгийн загвар дээр авч үзэх нь ашигтай байдаг. Хүний ертөнц нь ер бусын ярвигтай юм. Түүнийг олон мянган жилийн турш анагаах ухаан, сэтгэл судлал, уран зохиол судалж байна. Гэвч олон зүйл ээдрээтэй, тодорхойгүй хэвээр байна. Тэгтэл хүний ертөнцийн жам ёсон дахь ямар нэг зүйл амьтдыг ажиглах үед гэв гэнэт маш ойлгомжтой болдог нь сонирхолтой юм. Ердөө л хүнийг хүн болгосон давхарга доороос «бидэнд» болон «тэдэнд» нийтлэг байдаг зүй тогтлыг гэнэт илрүүлдэг. Энэ нийтлэг байдлыг хэтрүүлж болохгүй боловч огт анзааралгүй үлдээх нь ухаалаг бус явдал юм. Арал дээр болсон нэг жишээг үзье. 

	Бич унтахдаа болон агаар муу байх үед үүртэй төсөөтэй юм барьдаг. Хагас цаг ажиллахад л дулаан тохитой хоргодох байр бэлэн болно. Бой, түүний найз эмэгчин Гаммагаас бусад нь бүгд байр барихад оролцоно. Тэдний төрлүүд Африктаа байгаа юм шиг модон дээр тохитой унтаж байхад хүч чадалтай энэ хоёр бич хайрцагт нуугдах буюу эсвэл бөгтийн модон доор суудаг байв. Тэд үүр барьж чаддаггүй ажээ. 

	(Фирсов: «Бид бич тус бүр хэдэн настайдаа энд ирсэн билээ гэдгийг санахгүй байх хүртэл энэ нь таавар байсан юм. Байр барьж чаддаг бичнүүдийг хоёр настайд нь Африкаас барьсан байна. Гэтэл байр барьж чаддаггүй Гамма, Бой хоёр маш жаахан байжээ. Байр барих чадвар нь бич тус бүрд төрөлхийн байдаг ажээ. Харин эхний бүлэг бичнүүдэд томчуулаа дуурайх процесст энэ чадвар сэргэж хөгжсөн бол Бой, Гамма хоёрын хувьд «ийм зүйл сураагүй байна».) Тэгвэл одоо яах вэ? гэсэн асуулт гарч ирнэ. Энгийн санагдмаар юм шиг энэ ажилд Бойг сургахад эдүгээ хожимдсон гэж үү? Бүх юм өөрийн цаг хугацаатай байдаг. Хэдийн явчихсан галт тэрэгт сууж болдоггүй. 

	Иймэрхүү явдал хүмүүсийг, тухайлбал хөгжим, гадаад хэл, сэлэлт, тэшүүрээр гулгах, хөдөлмөрийн дадлага олоход сургахад ч ажиглагддаг. Бага насанд амархан чөлөөтэй сурч болох бүх зүйл «галт тэрэг хэдийнээ явчихсан» үед сурахад маш хэцүү болдог байна. 

	Псковын Ущо болон Язно нуурын арал дээр африкийн шимпанзе, азийн макак гэсэн хоёр төрлийн бич амьдарч байлаа. Бас ховордсон амьтдыг эрх дураараа бус байдалд үржүүлэх нөхцөлийг бий болгоход туршилтын багагүй чухал утга учир оршиж байв. Эрдэм шинжилгээний лабораторид зориулан авах бич болгонд алт төлдөг, бас энэ амьтдын эрэл сурал улам бүр өсөн нэмэгдэж, байгальд тэднийг хөнөөхөөр заналхийлж байгаа учраас энэ нь чухал юм. «Зуслангийн улирал» бичний төрлүүдийг ази, африкийн ширэнгээс алс хол үлдээн үргэлжлүүлэх сайн хэрэгсэл болох нь эдүгээ нотлогджээ. 

	 

	1978 он

	 


МИШКАГИЙН АЛБА

	Тэр нэгэн гайтай буун дуу гараагүй сэн бол түүний хувь тавилан өөр байж болох сон... 

	Эм баавгай овжин байв. Тэрээр ойн намгийн дунд гачуур, хус, жижиг улиас ургасан хамгийн хуурай газрыг сонгон авчээ. Мөр нь ичээг илрүүлчхэж болно гэж эм баавгай мэдэж байсан учраас дугуйрч гогцоо гарган удаан явж дөч гаруй метр газрыг хойшоо ухарч яваад гурав харайж ичээндээ орж хэвтсэн байлаа. 

	Нарсны дархи доорх ичээг эртнээс бэлджээ. Эм баавгай анхны цасны өмнө түүнийг гачуурын шилмүүс, хуурай зөөлөн оймоор хучиж дэвссэн байна. 

	Дулаан битүү цас дарав. Цагаан хөнжил бүх мөрийг далдалжээ. Одоо сонор соргог үнэгнээс бусад ямар ч амьтан хуучин дархи доор Ойн Арлын эзэгтэй нойрсож байгааг тааварлахгүй болжээ. 

	Нэгдүгээр сард ичээн дотор атгасан гарын хэртэй хоёр жижигхэн бамбарууш төрөв. Тэд шууд эхийн амттайхан сүү бүхий хөхийг эрж оллоо. Эм баавгай турсан боловч хоёр бамбарууш нь үсэрхэг цатгалан амьтан болж түргэн хувирч байв. Тав дахь долоо хоногт нэг нь нүд оржээ. Ташрамд тэр, энэ тухайгаа өөрөө ч гадарласангүй. Ичээнд харанхуй байсан болохоор ойн үндэс, бөөрөлзгөнө, хуучин хожуул доорх амтлаг цагаан авгалдай, мөөг, боргоцой, сүүн овьёос, бал бүхий томоохон баялаг ертөнц хаана нэгтэй толгой дээр нь байгаа гэдгийг бамбарууш мэдэхгүй байлаа. Өндөр далдуу модны хонгил дахь бал шүү дээ!

	Яг энэ үед ойгоор нохойтой анчин явж байв. Тэрээр суусар агнахаар, хүрэн арьс гялалзах нь уу? хэмээн үргэлж дээш харан явж байлаа. Гэнэт нохой нь зогтусаж, огт юм үзэгдэж харагдахгүй атал гасалж, үс нь арзайн архирчээ. Ой хамгаалагч туршлагатай хүн байсан учир юу болсныг тэр доор нь ухан ойлгож ангууч нохойгоо дуудаад өсгийгөөрөө ухарч хус, гачуур цавчиж тэмдэг тавьжээ... 

	Долоо хоногийн дараа энэхүү цавчсан тэмдгээр цасан доороос дулаан уур гарч байсан тэр газрыг анчид хайж олжээ. 

	Эм баавгай шар шар гэх чимээг дэндүү хожуу сонсжээ. Ноход өшөөрхөн архирч дайрсан даруйд аянга ойгоор нэг нирхийв. Гачуураас бөөн цас ойж хунгар дээгүүр бууны цэнхэр утаа суунаглалаа. 

	Сахалтай анчин ичээн дээгүүр бөхийснөө:

	— Хөөе! Голомт залгамжлагч нь байна... гээд үстэй богино дээлээ тайлж бамбаруушуудыг ороов. 

	Бамбаруушууд салж нэг нь ойн хамгаалагчийнд үлджээ. Харин нөгөөдөх цовоо, шаламгай нь эхлээд машинаар, дараа нь онгоцоор, бас дахиад машинаар яваад эцэст нь Москвагийн захад иржээ. Бүх замын туршид хаймран угжтай шил хажууд нь байлгаж байв. Бамбарууш эхлээд угжийг хөхөхгүй байснаа амталсан сүү эхийнхтэй нь адил байсан учир дараа нь дасжээ. 

	— За хүрээд ирлээ дээ, манай ичээг үз дээ гэж хэлээд тэр хүн үстэй богино дээлээ задлав... 

	Хананд бугын эвэр, буу, хуучин дуран, ногоорсон зэс хошуутай сум бүхий дайз өлгөөстэй байлаа. Хэрэв бамбарууш юм ойлгож чаддаг байсан бол байранд анчин амьдардаг болохыг гадарлах байв. 

	Шинэ оршин суугч гол төлөв муур амиа авардаг зуухны ухмай руу шигдэж нуугдсангүй. Тэрээр өрөөг албархуу судлан эхэлж тэр даруйдаа хэрэг тарив. Хумсархаг сарвуунд, бүтээлэг орооцолдож гай болов. Болор сав шалан дээр унаж хэдэн хэсэг тарав. Петрович (анчныг ийнхүү дууддаг) мэргэн буудсаны учир түүнийг мөнгөн тэмдгийн хамт авсан байжээ. Тэднийхэн үнэ цэнтэй шагналаараа маш их бахархдаг байсныг бамбарууш хаанаас мэдэх билээ дээ... Анчин ч уурласангүй. 

	Гурван сандал, угаалгын самбараар зуухны дэргэд хашлага хийжээ. Бамбаруушид баавгайн ердийн нэр өгчээ. Ингээд Мишка ертөнц дээр шоргоолжны дулаан үнэрлэг үүр, цангис жимс, өндөр далдуу модны хонгилд бал байдаг гэдгийг төсөөлөх ч үгүйгээр амьдрах болжээ... 

	Мишкаг овьёосны агшаамал, байцайтай шөл, байцайгаар тэжээж, сахар, талх өгч байв. Мишка юунаас ч цээрлэхгүй байлаа. Тэрээр гол төлөв тоглоомын баавгай шүүгээн дээр байгаа юм шиг сууж урд хөлдөө талх барьж үзмийн үрийг хичээнгүйгээр гарган авч байв. Зарим үед Петрович тарвас авчирна. Мишка түүнийг хөл бөмбөгчин шиг шалаар өнхрүүлж сандлын хөлүүдийн хоорондуур тачигнуулан хөөсний дараа хальсыг нь мэрж нүх гаргаад найрлаж эхэлдэг байлаа. 

	Анчны охин Галка баавгайн дүрсгүй ов залийг харж бусдаас илүү зугаацдаг байв. Тэр бамбаруушийг хориглож зогсоохгүй байсаар хэт гаарсан үед нь мэддэг нэг хэрэгслээ хэрэглэдэг байлаа. Мишка цаас шажигнахаас яагаад ч юм санд мэнд айдаг байв. Галкаг сонин авмагц тэрээр хашлагандаа нуугддаг байжээ. 

	Гэвч бамбаруушийг номхотгох нь долоо долоо хоногоор хүндэрсээр байлаа. Бамбарууш сандлан хашлага дээгүүр ганц харайгаад л сандал дээр үсэрч нэг удаа шүүгээн дээр ч гарсан байна. Мишка дэрийг онцгой сонирхдог байв. Тэрээр дэрийг хүү татаж, өдөн дотроос ямар нэг юм удаан эрж байжээ. Тэр өдөр нь Мишкад хүзүүвч хийж хашаанд уясан байна. 

	Энэ бол огт өөр ертөнц байсан учраас Мишка ч түүний давуу талыг тэр даруйд үнэлжээ. Нэгдүгээрт, торх байв. Торх усгүй байсан ч гэсэн зугаацах сайхан зүйл болов. Гэвч торхонд ус байлаа. Мишка эхлээд бүлээн усанд сарвуугаа хийж дараа нь шумбажээ. Ингэж байхыг нь хашааны эзэн Жук гэгч эр нохой, айснаас модон дээр үсрэн гарсан хөршийн Мальва муур сониучирхан ажиглаж байв. 

	Гэвч Мальва модон дээр удаан сууж чадсангүй. Мишка мод руу ойртож ирээд үргэлж зөвхөн ийм ажил хийж байсан юм шиг модонд шаламгайгаар авирав. Гэхдээ Мишка дайтахаар зориогүй байв. Тэс модон дээр улбар шар жимс багсайн унжиж байлаа... 

	Тэс мод Мишкагийн дуртай газар болов. Тэрээр өвөл болоход модны чанх орой дээр цөөхөн жимс үлдээн ургацыг цэвэрхэн хураав. Жил бүр ойгоос тэс мод руу нисэж ирдэг байсан энхт бялзуухайн сүрэг энэ удаа удаан байсангүй өөр идэш хайхаар эрвэн дэрвэн одов. 

	Өвөл болоход Мишкад дулаан дээвэр, цэвэр шалтай пин барьж өгөв. Харин анхны хүйтрэл болоход шал хэмхэлж улаан шороог газар ухагч шиг удаан гадагш чулуудаж байраа өөрийн бодсоноор өөрчилжээ. Петрович тэвэр анхилам өвсийг хашаанд авчрав. Мишка тэр даруй нууц нүхэнд ор дэвсгэр засаж хэвтсэн боловч ойн төрлүүдийнхээ адил ичиж унтсангүй. Петровичийн эхнэр өдөр бүр гуанзнаас хувингаар элдвийн юм авчирдаг байлаа. Мишка орноосоо үсрэн босож гахайн торой шиг тэжээлийн тэвш рүү гүйдэг байв. 

	Хөрш оюутан залуу бүтэн сайн өдөр болоход хуучин цув өмсөж Мишкатай барилддаг байв. Мишка залууг хунгар луу хаяад дуртайяа сарвуугаа сунгадаг байлаа. Хэрэв чихэр байхгүй бол Петровичийн охин Галка (түүний тулд оюутан энэхүү тулалдааныг зохиодог байв) Мишкад хуруугаа хөхүүлнэ. Бүгд инээлдэн Мишкагийн шилийг өхөөрдөн илнэ. 

	Үдэш цонхны гэрэл цасанд тусаж Мишкагийн зооринд зурвас гэрэл ордог байв. Петрович үдшийн цагаар хонгионд дарь хийх буюу эсвэл дэгээтэй ноцолдоно. Зарим үед эхнэр нь зотон уутнаас дарь, үрлэн сум хэмжиж хийхэд нь нөхөртөө тусална. Галка ном бариад чийдэнгийн дэргэд сууна. Галкаг гэрлээ унтраахад л Мишка унтана. 

	Нэгэн удаа цонх онцгой удаан гэрэлтэй байв. Хаалга шөнө дунд онгойв. Гадуур хувцасгүй хэсэг анчид гарч ирэн хоорондоо ярилцсаар Мишкагийн ичээг гар чийдэнгээр гэрэлтүүлж:

	— Пөөх, мундаг болчихжээ... гэцгээхэд,

	— Алив, Мишка хоол дэмий идэхээ больж, албандаа зүтгэх цаг чинь эхэлж дээ хэмээн Петрович өгүүлээд урьдынх шигээ Мишкаг гижигдэв. 

	Ням гарагт алба эхлэв. Үүдний цэцэрлэгийн дэргэд машин зогсоход Петрович хоёр банз налуулан тавьж Мишкаг тэвш рүү түлхэн гаргав. 

	Мөн энэ үед Москва болон Москва орчмын янз бүрийн өнцгөөс анчид ойн жижиг станц орохоор автобус, галт тэргээр яаран хөдөлцгөөв. Анчид бүр уяатай нохой авч явав. 

	Ойн цоорхойн хоёр хусны хооронд бат бэх төмөр утас татав. Петрович Мишкагийн хүзүүнд цагариг углаж, хэмгүй том ултай эсгий гутал өмссөн хатангир өвгөний хамт будаг үнэртсэн цоохор дарцаг бүхий ороомгийг задалж эхэллээ. 

	Мишка хунгар дотор өнхөрч бүдүүн царсны холтсонд хумсаа цэвэрлэн, төмөр утас дагаад шаламгай гүйнэ. Шид модны бутны дэргэд зогсож чимээ чагнаснаа сарвуугаараа цас ухна... 

	Энэ хооронд ойн цоорхой баярын байдалтай болов. Хунгар дээгүүр тод өнгийн дарцгууд дэрвэнэ. Цоохортсон тойргийн захад анчид шивнэлдэн ярилцацгааж, ноход бие биеэ үнэрлэн шүдээ билүүдэцгээнэ. 

	Анчдыг зузаан ултай эсгий гутал, шинелиэр хийсэн цамц өмссөн өвгөн угтан уулзана. Өвгөн, генерал мэт маш ёсорхуугаар:

	— Нохойгоор бариулах ажлыг удирдагч хэмээн хүн болгонд өөрийгөө танилцуулж харандааны хугархай, дэвтэр гарган анчны овог, нэр бас нохойныхоо хочийг хэлээрэй хэмээн хүснэ... 

	Эцэст нь бүртгэл дуусав. Өвгөн төмөр утасны дэргэд өөртөө зориулсан байрыг яаралгүйгээр гишгэчин дагтаршуулж бүх зүйл бэлэн болсон эсэхийг бардмаар тойруулан хараад эхний нэрийг дуудан гараа өргөж азнаснаа:

	— Эхлээрэй! хэмээн маш учиртайхан хашхирав. 

	Сөөнгөтсөн хуцалт сонсогдсон даруй хоёр алаг ангууч нохой хус руу үсрэв. 

	Мишка итгэлийг эвдсэн зүйл болно гэж хүлээсэнгүй. Хашааны нь цагаан санаат Жук нохойтой маш адилхан хоёр амьтныг хараад тэдэнтэй тогломоор санагдав. Мишка сарвуугаа өргөхөд нохдын нэг нь гуянаас нь архиран шүүрч авав. Мишка гомдсон янзтай орилов. Нохой өнхрөн холдсоноо баавгайн ташаанаас дахин зуурав. 

	— Бариарай! Бариарай! гээд л тал талаас нь хашхиралдана. 

	Мишка Петровичийг нүдээрээ хайж олоод сандран түүн рүү гүйсэн боловч төмөр утас тавьсангүй. 

	— Бариарай... гэцгээнэ. 

	Баавгайн үс багц багцаараа ойно. Тэр үед л Мишка хумстайгаа санав. Тэрээр бултан зайлж сарвуугаараа дэлсэхэд цоохор жингэр гиншин хунгар луу өнхрөв... Өвгөн нохойг хараад:

	— Ирээдүй байна даа хэмээн хөхиүн өгүүлэв. 

	Ингээд Мишка яах ёстойгоо мэдэх болов. Тэрээр гинжээ хангинуулан доороо эргэлдэн хүрхэрнэ. Шинэ довтлогч — шар жингэр гаслан баавгайн үснээс зулгааж зүрхэлсэнгүй. 

	Дараа нь цоохор, шар, хар ноход дайрсаар л... Мишка зүсийг нь хэдийн ялгахаа больжээ. Түүний нүд догшрон улайрч нулимс гүйнэ. Ойн цоорхой дахь цас хуйлран эргэлдэнэ. Нохой архиран баавгайн үсэрхэг арьсанд шигдэнэ...

	Энэ цоорхойд Мишкад холбоотон байсангүй. Гагцхүү Галка хусны дэргэд бээлийгээ зулгаан нохдыг хунгар луу шидэгдэхэд:

	— Мишка, тэднийг намнаад бай! гэж баяртайгаар хашхирна. 

	Анхны ням гараг иймэрхүү болж өнгөрөв. Яг долоо хоногийн дараа өглөөгүүр ачааны машин дахин гэрт нь ирэв. Петрович Мишкагийн шилийг маажин:

	— Албандаа, Мишка, албандаа... хэмээн үглэж тэвш рүү тавьсан банз өөд түлхэв. 

	Дахиад л нохойтой хүмүүс автобус, галт тэргээр явцгаав. Тэд баавгайн ангийн тухай их л сүртэйгээр ярилцацгаана. Нохдодоо үнэлгээ өгч:

	— Найдвар байна... гэлцэнэ. 

	Гагцхүү амьтдын хүрээлэнд баавгайтай тааралдаж болох юм гэдгийг тэд сайн ойлгож байгаа атлаа ямар ч гэсэн баавгайн ангийн тухай их л сүржигнэн ярьж нохдын аль нь Мишкагийн арьсыг шүдээрээ тасчиж диплом авахыг багцаалан тоймлоно. 

	Мишка хүмүүсийн энэхүү сул талыг мэдээгүй нь гарцаагүй. Тэрээр удалгүй өөрийн байдалд дасжээ. Ням гараг болгонд нэг л янзын ноход байв. Мишка аймхай нохдыг сайн тогтоож авчээ. Тэднийг гүйж явахад Мишка чанга хуцахыг нь анхаарч тоомсорлохгүйгээр цасан дээр нуруугаараа өнхөрдөг байв. Огт дайтахыг хүсдэггүй ноход ч байдаг байлаа. Тэд дарцгийн үнэр аваад л сүүлээ хавчин зугтаж эзнээ маш их гомдоодог байв. Гурав дахь хэсгийг нь Мишка сарвуугаараа авч чулуудан амархан дийлдэг байв. Гэвч холоос хараад айдаг зургаа, долоон жинхэнэ дайсан түүнд байлаа. Тэрээр энэ нохдын ууртай архирааг сайн ялгаж, яагаа ч үгүй утасны хажуугаар харайлгаж эхэлдэг байв. 

	Нүдэн дээрээ хар толботой Пурга хочтой том алаг жингэр хамгийн аюултай нь байлаа. Түүний хамт эзэн нь болох хуучин дах, туулай малгай өмссөн намхан хүн ойн цоорхой руу гүйж ирнэ. Тэр хүн нэг ч ням гарагийг алдахгүй. Тэрээр Пургагаар бахархаж ямар нохой болохыг нь бүгдэд үзүүлэх гэж чармайна. Пурга баавгайн араас дайрна. Мишка эрчигнүүр мэт эргэлдэвч нохойг сарвуугаараа шүүрч хэзээ ч амжиж байсангүй. Нохой, өвдтөл нь энд тэндгүй хазна. Нохойтой бараг зэрэгцэн дахны хормойгоо сөхөн эзэн нь харайлгана. 

	Тэрээр хорхойтсоноос болоод бараг үргэлж малгайгаа хаячхаад,

	— Бариад аваарай, бариад аваарай! хэмээн байдаг чадлаараа хашхична. 

	Пурга барьж аваад байх нь түүнд ямагт хангалтгүй санагдана. Цасан дээр улаан толбо үзэгдсэн үед л навтгар хүн малгайгаа эрж олоод Пургагийн хүзүүвчнээс салганасан гараараа барьж:

	— Цус гартал нь шүү! Цусыг нь гартал, мэдэв үү! хэмээн өөрөө баавгайг цусыг нь гартал хазчихсан аятай салбаганан одно. 

	Ийм тулалдааны дараа Мишкагийн нүд эрээлжилж сарвуу нь ядарч тэнийхээ болино. Тэрээр хус налж хүндээр амьсгалан цас долоож эхэлнэ. Сониуч хүмүүс гинжийг нь угзрахад Мишка хоёр соёогоо гаргахаар таран гүйлдэнэ. Энэ агшинд гагцхүү Галка Мишка руу дөхөж зүрхэлнэ. Галкаг хуруугаа өгөхөд Мишка яг л бяцхан бамбарууш мэт хурууг нь хөхөж тайвширдаг байна. 

	... Мишка долоо хоног зоориндоо хэвтэж хазуулсан шарх сорвио долооно. Ням гараг болохоор дахиад л машин хүрч ирэхэд: — Мишка, албандаа... гэсэн Петровичийн дуу сонсогдоно. 

	Харин Мишка банз тавихыг хүлээхгүйгээр машины тэвш өөд үсрэн гардаг нь хачирхалтай хэрэг юм. 

	Дарцгийг тараан хатгаж «баавгайч» өвгөн нохдын хочийг дэвтэртээ сараачиж байх хооронд Мишка бут үнэрлэж цас ухна. Зарим үед тэр хожуулын холтос доороос бээрсэн цагаан авгалдай олно. Мишка түүнийг амтархан идээд төмөр утас татсан хөгшин царс руу заавал авирч ойн цоорхойн чанадад байгаа залуу гачуурыг дээрээс ажиглан харна. Энэхүү гачуурын цаанаас үргэлжилсэн их ой эхэлдэг юм. Дулаан үед танил биш боловч хорхой хөдөлгөсөн үнэрийг салхи тэр зүгээс авчирна. Энэ үнэрийг хүмүүс мэдэхгүй. 

	Мишка цагаан авгалдай, сэтгэл хөдөлгөм аятайхан үнэрийн төлөө л ням гараг болгонд машины тэвш рүү дуртайяа харайн гарч байгааг хүмүүс мэдэхгүй байлаа.

	 


МИХАИЛ ӨВӨӨ, МИША ХҮҮ, МИШКА ИЛЖИГНИЙ ТУХАЙ

	Өвөөг Михаил, хүүг Миша, илжгийг Мишка гэдэг. Тэд гурвуулаа Москвагийн ойролцоох Валуево тосгонд амьдардаг. Өвөө ер эргэм настай. Тэрээр Тулад дархан хийж дайны үед явуулын дархны газарт их буу засварлаж байгаад дараа нь ой хамгаалагч болсон юм. Эдүгээ тэр гагцхүү гэр орны ажлаар оролдож түлээ хөрөөдөж, жимийн цас арилгаж, бас цаг агаар ямар болохыг мадаггүй урьдчилан хэлдэг ажээ. 

	Зургаан настай Миша зурагт радио үздэгийн ачаар бяцхан профессортой адил ёроолгүй эрдэмтэй юм! Ангараг гарагийн цөл ямар өнгөтэйг, яагаад цас ордгийг мэддэг, бас саявтар өвөөдөө илт тоглоом болгон «Нар шөнийн цагт Африкт нуугддаг, тэнд хоёр африк хүн түүнийг том туйпуугаар гялалзтал цэвэрлэдэг» гэж хэлсэн ажээ. 

	Мишка илжигний нас тодорхойгүй. Тэрээр халуун Каракалпакийн хаана нэгтээ төрж эрт өнчирсөн ажээ. Бага байхад нь түүнийг илжиг гэж дууддаг байснаа хожим нь хөрс сайжруулагчдын гарт ороод Мишка хоч авчээ. 

	Хөрс сайжруулагчид нь янз бүрийн дугуйт техник олонтой. Харин илжиг ямар нэг юманд хэрэгтэй байсан бололтой. Гурван жилийн өмнө хөрс сайжруулагчид Москвагийн ойролцоох газарт газар ухахаар нүүж ирэхдээ энэ илжгийг бас авчирчээ. Гэвч эндхийн газарт ойр зуурын ажилд морь илүү тохиромжтой байснаас «Өвөө, та энэ илжгийг ав, энд хийх ажилгүй байсаар хатангир болох нь байна» хэмээн ахлах хөрс сайжруулагч хэлжээ. 

	Өвөө илжгийг авчээ. Тэгээд тэр оройгоо илжгээ унасаар тосгонд иржээ. Бадируун өвгөний хөл газраар чирэгдэж явав. Хүмүүс элгээ хөштөл хөхрөлдөн амьтны хүрээлэн рүү очих гэж байгаа юм шиг Михаил Максимычийн гэр лүү гүйлджээ. Хожим бүгд дасацгаажээ. Ийнхүү Мишка Валуево тосгонд аж төрөн сууж, Михаил өвөөгийн ажилд туслан өвстэй тэрэг чирч, ойгоос түлээ зөөх болжээ. Өвөө түүнд шан дагаж явдаг болгон сургаснаар төмс суулгах, хураах ажил илжиггүйгээр хийгдэхээ больсон байна. Заримдаа Михаил Максимыч шоолуулахад хүрэх биш хөлөө амраахаар илжгээ унаж ойгоос буцдаг байлаа. 

	Өвөөгийн зургаан настай эрх Мишутка Мишка илжигний хамгийн хөнгөн тээш юм. Тэрээр Мишкагийн нуруун дээр шаламгай мордож нүцгэн тавгаараа цавийг нь гижигдэн «Дайраад!» гэж байдаг чадлаараа хашхирна. Илжигхэн нүдээ тааламжтайяа онийлгон доороо дэвхцэх буюу гэнэт Мишутка Мишкагийн сэрвээнээс хоёр гараараа зуурч тогтохоос аргагүй болтол шалмаг жороолж эхэлнэ. 

	Михаил өвөө эрхүүдийнхээ ийнхүү дүрсгүйтэхийг ажиглана. Өвөөд хүү, охин, ач, гуч нар гээд олон үр сад бий. Харин өвөө эмгэнийгээ хөдөөлүүлснээс хойш хаашаа ч явалгүй гэртээ үлджээ. Өвөөгийнх навтгар хар үнээ, хоёр муур, таван тахиа, энэхүү илжигтэй ажээ. 

	Валуево тосгоны дэргэдүүрх зуны жим өвлийн цагт цанын зам болсон үед би үүгээр явахдаа юм уух буюу эсвэл дулаацахаар таван минут ч атугай өвөөгийнхөөр ордог юм. Илжигхэн ямагт нэг янздаа байна. 

	— Амьд мэнд, өвсөө зажилж л байна. Үүнээс илүү яах юм бэ. Цас юу ч биш, түүнд дасчихжээ. Азийн амьтан минь идээд бай, идээд бай хэмээн өвөө үглэж илжгэнд өгөх талхны давсалсан хальс эрж халаасаа шажигнуулна... 

	Би өвөөг ажиглаж байхдаа яагаад ч юм хотын хөршөө ямагт дурсдаг юм. Тэр мөн л хашаан доторх, чий нь гялалзсан хөх ягаан «Жигулийнхээ» дэргэдүүр түүн шиг холхино. Түүний гарт алчуур, тослуур заавал байна. Зарим үед байнга хайрладгаас машин нь майлж мөөрч баярласандаа дугуйгаараа эргэлдэж байгаа мэт санагдана. Гэхдээ тийм биш ээ, тэр нь хүйтэвтэр хайхрамжгүй харагдана... Харин илжиг бол өөр хэрэг. Тэр сэрвээгээрээ гар шөргөөж зөөлөн уруулаараа нударч Михаил өвөө рүү маш сэргэлэн харна... Энэхүү хариу хайранд нь болж илжиг, адуу, нохой, шишүүхэй, муур, ер нь хажууд маань амьдарч, амьсгалж, дуу хоолойгоо сонсгож баярласан, шаналснаа илэрхийлж чаддаг бүх амьтанд бидний татагддагийн учрыг үүгээр тайлбарлаж болохгүй гэж үү?


ХОТЫНХОНД ОЛЗЛОГДОГСОД

	ОКА ДАХЬ ПУЩИНО

	Болжморын жиргээнийг сонсож болох хоёр хотыг би мэдэх юм. Нэг нь эртний Суздаль хот, нөгөөх нь түүнийг бодвол харьцангуй балчир Пущино хот юм. Хорин жилийн өмнө энэ хот байгаа газарт газар хагалж, гол руу орсон бэлээр үхэр бэлчиж, бас төгөлд нь анчид хомноот отдог байлаа. 

	Эртний гайхамшгийг шагшин сонирхохоор Суздаль руу явцгаадаг. Зэргэлдээх Пущино тосгоныхоо нэрийг уламжлан авсан Окагийн залуу хотхон хурдан, чанартай баригдсан боловч уран барилгын зарим алдаанаас зайлсхийж чадаагүй нь харамсалтай. Ташрамд өгүүлэхэд, ийм муу тал инкубаторын цурвага шиг залуу хотуудад хамаарч байгаа юм. Одоо ийнхүү гэнэдсэнээ бололцооны хэрээр засаж байна. Пущинод амжилттай засаж байгааг хэлэх хэрэгтэй. Тухайн үедээ бүр мартагдаж орхисон улаан туйпуу эдүгээ барилгачдын гарт дахин ирж сүүлийн жилүүдийн барилга хотыг шинэ өнгө зүстэй болгон, бас залуу хүсэл эрмэлзэлтэй, аятайхан юмыг сайн сонгодог одоогийн уран барилгачид эхний үеийн барилгын нэг маягийн хүйтэвтэр өнгийг үгүй болгож байна. Тухайлбал, саявтар хүүхдийн хотхоныг дүнзээр барив. Цамхагт өргөө, цайзын хана, урт сандал, савлуур нь бүгд мод юм. Энд ирэх болгондоо ямар нэг шинэ зүйлийг үзэж хот өөрийн өвөрмөц байдалтай болсоор байгаад баярлах болно. Гэхдээ түүний хамгийн үнэт баялаг бол эртний Суздальтай адилхан энэ хотод хавар болжмор жиргэдэгт байгаа юм. Өнөөдөр цөөхөн хот ийм үнэт баялагтай байгаа учраас тэр нь онцгой чухал, түүнийг нь ч Пущинод ирсэн бүх хүн шууд ажигладаг юм. Тэд «Хөөе, яасан сайхан агаартай юм бэ? Чив чимээгүй, энэ их мод, зүлэг, цэлмэг тэнгэр, Ока ч мөн аргагүй л сайхан болж дээ...» гэцгээнэ. 

	Энд францын хэсэг эрдэмтэд иржээ. Тэд их юм үзсэн хүмүүс. Зочдод биологийн таван хүрээлэнгийн лаборатори, орон сууцны барилгууд, Эрдэмтдийн ордон, сургууль үзүүлэхэд «Сайн байна, сайхан байна» гэцгээсэн атлаа бүх юм мэдээжийн тийм байх ёстой мэт хүлээн авч байлаа. Харин нэг нь нөгөөгөөсөө үргэлжилсэн таримал ногоон ой, томоохон байшингуудын хажууд тэр чигээрээ үлдсэн мод, бут бүрхсэн жалга, гуунд хүрээд зочид тэр даруйдаа сэргэж эхэлжээ. Гол руу орсон хэвгийн зүлэг дээр шулуун шударга францчууд гутлаа тайлж өмд, банзлаа шууж яг хүүхдүүд шиг тоглон гүйлдэж, тэдний бараа болж явсан Пущино хотын дарга Вячеслав Лазаревт хотын амьдралын зарим шинэ үнэт баялгийн талаар тунгаан бодох шалтаг олгосон байна. 

	— Танай хотын байгаль босгоноосоо л эхэлж байна. Энэ эрэгт барилга бариагүй нь хэчнээн цэцэн, ухаалаг зүйл болохыг та өөрөө ойлгож байна уу? гэж францчуудын өгүүлэхэд,

	— Тэгэлгүй яах вэ. Сайн ойлгож байна хэмээн хотын дарга инээмсэглэсэн юм. 

	 

	 

	Ока дахь энэхүү шинэ сууринаас байгалийг хөөн зайлуулаагүй билээ. Дээр үед энд харуулын газар болох Спас-Тешиловын хотхон байсан юм. Тэндээс Москва улс гүрэн рүү дайсан ойртож байгааг гал түлж дохио өгдөг (холоос харагддаг!) байжээ. Чулуун хот эртний хотоос доохно эрэгт суурьшиж таван зуун жилийн түүхтэй ногоонд дарагдсан даланг хөндөлгүй хажуудаа үлдээжээ. Гэхдээ тэр нь өндөрлөг газар юм. Окагийн мөнгөлөг тууз, нам доор газраараа уд, хус ургасан, өвсөн дундуураа жим бүхий ногоон эргийг олон байшингаас харж болно. Бас эргийн цаад талд Приокско-Террасный дархан цаазтай газрын алс хязгаар хөхрөн харагдана. «Энд анхны шав тавих үед хур шувууны бөвтнөө сонсогддог байсан бөгөөд хомноот одоо ч гүйлдсээр байдаг юм» гэж нэг ууган барилгачин өгүүлсэн юм. 

	Энд суурьших гэж байсан биологичдын хувьд «Байгаль бол хотын нэг хэсэг байх ёстой» болох нь ахуй амьдралын программыг тодорхойлж байв. Гэвч бүх юм бодсоноор хийгдсэнгүй. Барилга өөрийн дотоод зүй тогтол, өөрийн зардал, санамсаргүй эргэлт өөрчлөлттэй байдаг. Ухаж эргүүлэн уул шиг овоолсон шороо, хөндлөн гулд хаясан бетон хавтан, пижигнэн уухилж байгаа бульдозер, арзайсан олон өргөгч цамхгийг ажиглаад биологичдын мөрөөддөг хотыг би арай гэж төсөөлсөн билээ. Тэгээд ч биологичид гагцхүү мөрөөдөл багадах учраас хүч чармайлт гаргах, түүгээр ч барахгүй тэмцэл хийх хэрэгтэйг ойлгосон байна. 

	 

	 

	Юутай тэмцэх хэрэгтэй бол оо вэ? Тэр болгоныг тоочих аргагүй юм. Гэвч, тухайлбал, хотыг байгалиас тусгаарлан хэт үргэлжилсэн хогийн овоо бий болгохгүй байхад анхаарах нь чухал. Окагийн эргийн ширэгтэй хөрсийг гинж, дугуйгаас хамгаалах (эвдрэлээс хамгаална гэсэн үг) чухал байлаа. Бололцоотой бүх газарт байгалийн ургамлын нөмрөгийг хадгалан үлдээх, үзэсгэлэнт сайхан гуу жалгыг хог хаях газар болгон хувиргахгүй, цардмал зам хэт хэрэглэхгүй байх (бололцоотой газарт хооронд нь өвс ургахаар хавтан тавих), алдар цуут хотхоны орчимд барилга барих зэрэг хэт олшрохоороо хүчрэгдэхээ больдог янз бүрийн жижиг сажиг зүйлүүдээс хамгаалах нь чухал байв. 

	Санаа бүр өөрийн зовлон эдлэгчид болон баатруудтай байдаг. Хот ямар болж өргөжих вэ гэдэгт санаа зовдог олон хүнийг энд дурдаж болно. Тэдний дотор академич Александр Спирин, Шинжлэх ухааны академийн сурвалжлагч гишүүн Георгий Скрябин, Генрих Иваницкий нар байгаа юм. Үүдэн гарсан асуудлыг шийдвэрлэхэд тэдний нэр хүнд, жинхэнэ эрх мэдэл, хөрөнгө зарцуулах, экологийн мэдлэг чадвар ихээхэн ач холбогдолтой байв. Ийм тохиолдолд юм болгоны төлөө «зовниж», юм болгоныг сайтар мэддэг «тавгүй хүмүүс», ажил бүтээхийн тулд «бурханд хүртэл» явахад бэлэн, тууштай өгөөмөр, ихэвчлэн дайсантай ч, нөхөртэй ч хүмүүс болох нь мэдэгдэж байгаа билээ. Биологич Елена Юмакова, барилгын инженер Галина Недорезова, зохион бүтээгч Лев Козлович мэтийн хүн цөөнгүй байна. 

	Биофизикч эрдэмтэн, профессор Борис Вепринцевийг онцгойлон дурдах хэрэгтэй. Тэрээр анх ирсэн хүмүүсийн хамт Москвагаас Пущинод шилжин суурьшиж шинэ хотын эх оронч нь болжээ. Энд Борис эрдэмтэн болохоо нотолж, энд «шувууны дуу хураадаг хүн» гэдэг нэрээр алдаршжээ. Борис эрдэм шинжилгээний болон хувийн бүтээлч ажилд санаа тавихын зэрэгцээ Бүх Оросын байгаль хамгаалах нийгэмлэгийн орон нутгийн салбарыг толгойлох олон нийтийн ачааг ч өөртөө үүрсэн байна. Ийм нийгэмлэгийг бүхэлд нь авч үзвэл тийм ч дайчин чадвартай биш болохыг би өөрийнхөө туршлагаар мэдэх юм. Харин тэр Пущинод байгаль хамгаалахын төлөө тэмцэгчид өөрсдийгөө тоомсорлуулж чадсанаар Вепринцев гэсэн нэр ч зарим талаараа түүний бэлгэдэл болсон байна. «Тэгвэл би Борис Николаевич руу очихоос доо...» гэсэн үг хотын зохион байгуулалтын батлагдсан зарчмыг зөрчигчдийн хувьд тууштай шударга профессортой тийм ч тааламжтай биш уулзана гэсэн үг юм. 

	Байгаль хамгааллын хамгийн мэдэгдэхүйц ялалтын дотроос хотод химийн хор хэрэглэхээс татгалзсан явдлыг дурдаж болох юм. Хэрэв би эндүүрээгүй бол Пущино нь ургамалд химийн хор цацдаггүй ЗХУ-ын цорын ганц хот юм. Ийм ч учраас Пущинод зуны цагт олон шувуу цуглаж хотын төв, цэцэрлэгт дэвхрэг дуугарахыг сонсож, шоргоолжны үүр үзэж, эрвээхэй «төөрөлдөн» зүлгэн дээр тоглож байгаа хүүхдийн өнгө алагласан алчуур дээр суухыг харж болно. 

	Хотод олон мод суулгажээ. Тэгэхдээ цөөнгүй тохиолддогийн адил суулгаад мартчихаагүй, халамжилж ургуулсан байна! Анхны жилүүдэд өдөлж гүйцээгүй дэгдээхэй шиг байсан хот өнөөдөр бүхэлдээ сагсгар ногоон болжээ. Тэнд ухаалаг арга хэрэглэжээ. Түргэн ургадаг улиангарыг мод тарих анхны үед л ашиглаж байв. Эдүгээ хоёр зуу гаруй төрлийн бут, модыг үржүүлгийн газарт ургуулж байна. Одоо нарс, шинэс, гачуур, тэс, далдуу, агч, долоогоно, хус зэрэг мод байшингийн дэргэд, цэцэрлэг, гудамжинд ургаж байна. Тэгэхдээ тэдгээр нь хоорондоо шахуу ургаж хотод амьдрагч амьтдад найдвартай хоргодох байр болохоор бодолтой суулгасан ажээ. 

	Байгальд байсан янзаараа хадгалагдан үлдсэн хот, гол хоёрын хоорондох ногоон зурвас зарчмын онцгой ялалт юм. Энэ бол бий болж тогтношсон үнэт баялаг уламжлалыг шинэ цагийн нөхцөлд хянаж үзэхийн жишээ болжээ. Онгон байгаль хүнийг хүрээлж байх үед Версалийн, аль эсвэл тойрог, тэгш шугам гаргаж мод, баримал, оройг нь тайрсан бутыг өндөр намаар нь тэгш хэмээр жагсаасан Ленинградын орчим дахь Петергофын төлөвлөлт ноёрхож байлаа. Иймэрхүү сонирхлын нэг хэсэг бол олон хотын голын эргийг боржин чулуугаар хаших явдал юм. Энэ нь зарим газарт шаардлагатай. Гэтэл олон тохиолдолд «гоёхын тулд» эргийг чулуугаар хашиж байна. Пущиног огт өөрөөр гоёхоор шийджээ. Тэгснээр ч алдаа гаргасангүй. 

	Хотыг өвөрмөц байдалтай болгох замд бас нэг онцгой маргадаг асуудал бий. Энэ нь барилгын хороолол дотор жалга үлдээх явдал юм. Монос, царс, уд, анхилуун зэрлэг ногоо ургасан Ока орчмын жалгууд нь талын хар шороот районд бидний үзсэнтэй огт адилгүй ажээ. Ока орчмын эрэг дэх налуу хотгор шиг үзэсгэлэнтэй сайхан газрыг би мэдэхгүй. Ийм ч учраас Ока орчмын энэхүү алдарт жалга дээр орших Таруса хот, дундад Оросын хамгийн үзэсгэлэнт газрын нэг болж алдаршсан байна. Ока орчмын гуу жалгууд нь жинхэнэ үзэсгэлэнтэй байгаль гэгч юу болохыг ойлгодог хүмүүсийн сэтгэлийг аль хэдийнээ татаж, юутай ч зүйрлэж болохооргүйгээр сэтгэлийг нь булаадаг юм. 

	Ийм гуу жалгууд Пущинод ч бий. Олон давхар барилга сүндэрлэсэн хотод тэдгээрийг тэр чигээр нь үлдээх ярвигтай нь мэдээж. Хаана нэг газраас энд суурьшихаар ирж байгаа хүмүүс нэг адил ухамсартай биш ээ. Тухайлбал шинэ мебельтэй болчхоод хуучныгаа гуу жалга руу нууцгайхан хаячихыг чармайдаг, бас энд хогоо хаях явдал ч бий. (Юуны өмнө барилгачид хогоо хол аваачиж хаяхаас бэрхшээж үлдээдэг). Ийм нөхцөлд моднуудыг огтлон газрын үзэсгэлэнт атирааг шороогоор дарж дээрээс нь чулуу, цардмал замаар хучаад орхичих нь хямд биш боловч хамгийн амархан ажил атлаа цаашдаа санаа тавих ямар ч шаардлагагүй нь мэдээж. Гэтэл хүүхнүүд залуу зандан цагтаа огт бодлогогүйгээр байгалиас заяасан урт гэзгээ тайруулж нэг маягаар үсээ янзлуулдаг нь чухамхүү үүнтэй л адил шүү дээ. Зарим гуу жалгыг тохижуулан, бусдынх нь талаар маргаж байгаа одоо үед хотын өвөрмөц байдлыг хамгаалагч бүх хүнийг дэмжиж, дадаж зуршсан шийдвэр гаргахыг хүсэгчдийн санаа бодлыг тэр зүг рүү эргүүлмээр байна. Хүмүүсийг эмх цэгцтэй байхад сургаж, гуу жалгыг ямар нэг хугацаанд цэвэрлэх хэрэгтэй болгоно. Пущиночууд ийм анхаарал халамж тавихад бэлэн байгаагийн нотолгоо нь жил тутам хотоо тохижуулахад арван цагийн хөдөлмөр зарцуулдаг уламжлалтай болжээ. Хамгийн гол нь барилга байгууламжийн орчим дахь модтой хотгор бол Пущиногийн өвөрмөц онцлог, хүүхдүүдийн хувьд диваажингийн орон, хаврын цагт чухамхүү тэнд алтан гургалдай орогнож, түүний дууг хотын байшингийн бүх давхарт суугчид нээлттэй цонхоороо сонсох юм гэдгийг ойлгосон байна. 

	 

	 

	Байгаль хамгааллын алба бий болж байгаа талаар бас нэг чухал зүйлийг энд өгүүлье. Урам зоригтой санаачлагчдын нийгэмлэг хэчнээн идэвхтэй байлаа ч гэсэн хот тохижуулалтын асуудалд тэр болгон нөлөөлж чадахгүй байгааг туршлага үзүүллээ. Байгаль хамгааллын арга хэмжээг Пущиногийн ажил төрлийн цөм болсон таван хүрээлэнгийн үйл ажиллагаа, хотын ардын депутатуудын Зөвлөлийн ажилтай зайлшгүй холбож өгөх шаардлага гарсан юм. Өөрөөр хэлбэл, хотын амьдрал, хөгжил цэцэглэлтийг удирддаг улсын тогтсон механизмд байгаль хамгааллын үүр бий болгох хэрэгтэй байв. Өөрөөр хэлбэл депутатууд болон хотын байгаль хамгаалах зөвлөлийн гүйцэтгэх алба хотын усан хангамж, хоол хүнс, орон сууц, цахилгаан гэрэл, тээвэр, холбоо, эмх цэгцэд санаа тавьдгийнхаа адил чармайн ажиллах ёстой. Эдүгээ хотын амьдралыг удирдах механизмд «шинэ арга» бий болжээ. Хотын дарга, сурган хүмүүжүүлэгч мэргэжилтэй Вячеслав Лазарев: «Одоохондоо шинэ механизмыг зүгшрүүлэх ажил хийгдэж байгаа учраас урам зоригтнуудын санаачилсан зүйл бүхэлдээ яв цав биелэгдэж чадахгүй байна» гэсэн юм. Тэгэхдээ араа эргэлдсээр байна! 1977 оны хавар байгаль хамгаалалд зориулагдсан хотын зөвлөлийн чуулган болсон билээ. «Чуулганы шийдвэр» нэртэй тусгай товхимлыг би үзсэн юм. Түүнд хаана, юуг, яаж хамгаалах хэрэгтэйг дурдаад зогссонгүй шийдвэрийг хариуцан биелүүлэх эзэн, хугацааг заасан байв. «Шийдвэрийн» далан зүйлд заагдсан ажил зорилтын дотор, тухайлбал хот, түүний орчны булаг, шандыг цэвэрлэхийг даалгаж, спортын моторт бус төрлүүдийг (сэлүүрт болон далбаат завь, унадаг дугуй) ашиглахыг тал бүрээр сайшааж амгалан тайван байдлыг хадгалахын тулд шөнийн цагт мопед, мотоциклтой хот дундуур явахыг хориглосон байлаа. Хот, хотын орчин дахь барилга байгууламж барих болон аж ахуйн үйл ажиллагаанд ашиглаж болохгүй онцгой чухал газруудыг тодорхойлон заажээ. «Шийдвэрт» Пущиногийн ойр орчимд байгаа хамгаалбал зохих гуч гаруй зэрлэг ургамлыг дурдсан байна. Бас олон нийтийн байгууллагын зорилтуудыг тодорхой тусгажээ. Хотын зөвлөл бохир усыг цэвэрлэх, хогийг эмх журамтай зайлуулах, тээвэр, барилгын ажил болон хүний амьдрах орчныг хамгаалахтай сөргөлдөж байгаа бүх зүйлд нарийн чанд хяналт тавих явдлыг өөрийн эн тэргүүний зорилт гэж үзжээ. 

	Хотын тохь тухтай байдлыг томоохон суурин газрын бараг хөдөөгийн эрүүл байдалтай холбоно гэдэг амархан биш ажил болох нь ойлгомжтой. Үүгээрээ ялимгүйхэн амжилт ч үнэтэй юм. Пущинод «Сайн тохиносон хот» цол хүртээж Бүгд Найрамдах Орос улсын Сайд нарын Зөвлөлийн шилжин явах Улаан Тугийг гардуулсан билээ. Шинэ анхаарал халамж, төлөвлөгөөний тухай Пущиногийн гол захирагч Вячеслав Лазаревтай ярилцахад «Хотын нүүр царайны хувьд энд байгаа, байгалийн бидэнд өгч буй бүх зүйлийг хамгаалах явдал хэчнээн их ач холбогдолтой болоход бид хэдийнээ үнэмшээд байна. Олон тооны бэрхшээл тохиолддог. Гэхдээ «Байгалийг хамгаалахгүй бол тэр нь хүрээлэн байгаа орчин болж хувирна» гэсэн хэн нэгний хэлсэн наргиа үгний ноцтой утгыг харгалзан үзэх хэрэгтэй юм» гэсэн билээ. 

	Үнэхээрийн зөв ажиглажээ. Хүүхэд, өвгөчүүл амьд байгальтай харилцах онцгой шаардлагатай байдаг. Нас ахисан хүмүүсийн хүч тэнхээг байгаль дэмжиж, тэдэнд амьдралтай холбогдох сэрхүй өгч, байгаль хүүхдэд эрүүл энхийн нөөцийг хайрлаж, түүнийг сонирхох сонирхлыг нь татаж, мэргэн цэцэн, гоо үзэсгэлэнгийн хичээлийг зааж сургадаг. Хүүхэд ийм ертөнцтэй байх нь чухлын зэрэгцээ энэхүү ертөнц нь хэчнээн эмзэг болох, түүнийг хэрхэн хайрлах хэрэгтэйг хүүхдэд чадамгай тайлбарлан ойлгуулах бүр ч чухал юм. Энэ талаар Пущинод анхаарал халамж тавьж байна. Хүүхдийг хүмүүжүүлэх тэндхийн урагштай хэлбэр нь сайн зохион байгуулагдсан хүүхдийн ойн хэлтэс юм. Тухайлбал хүүхдүүд «тоглож нааддаг» нэг зуны дотор юу хийгээ вэ гэвэл: «Пущинотой залгаа таван километрийн доторх ойг эмх цэгцтэй болгож дархи, хохиурыг зайлуулан, зургаан булаг цэвэрлэж, шоргоолжны хорин долоон үүр хашаалж, долоон жижиг гүүр барьж, найман бандан сандал хийж, түүдгийн талбайд төмөр тулгатай болгосон байна...» Энэ мэдээг ойн хэлтсийн конторт хүүхдүүдээс өөрсдөөс нь авсан юм. Шал, тууш сандал дээр суугаад үр, жимс ялгаж байгаа хүүхдүүдтэй би тааралдсан билээ. Өвөл шувуунд тэжээл өгөх, ойн аж ахуйд тушаахын тулд ойн ургацыг хураажээ. Өөр нэг тасалгаанд хүүхдүүд тэжээлийн онгоц хийж «Хамгаалалтад байгаа байгалийн дурсгалт зүйл» гэсэн анхааруулсан тэмдгийг яаж хийх тухай маргалдаж байв. Тэгээд уулийн дүрсээр тэмдэг хийх нь илүү тохиромжтой юм гэж үзэцгээжээ... 

	Ташрамд дурдахад, ойн чимээгүй бөглүүд бус, хотын олон давхар байшингийн хоёрдугаар давхарт байрласан ойн хэлтэс ийнхүү ажиллаж байлаа. 

	Пущиногоос ирсэн сүүлчийн мэдээ гэвэл хүүхдүүдэд бэлэг болгон морь, бас жижигхэн пони гурвыг худалдан авсан байна. Энэхүү мэдээ хүүхдүүдэд баяр хөөр төрүүлсэн боловч «Эдгээр нь аятайхан амьтад атлаа өвс, овьёос, маллагч хэрэгтэй нь гарцаагүй учраас» томчуул хүнд байдалд оржээ. Тийм ээ, үнэхээр пони ба адуу бензин хэрэглэдэггүй билээ. Гэхдээ энэхүү ойн хэлтсийн хүүхдүүд өөрсдөө хайртай дуртай амьтнаа тэжээлгүй орхихгүй нь мэдээж. Харин маллагчийн тухайд гэвэл... хэдэн зуун автомашинтай биологийн гол төвийн таван хүрээлэн хүүхдүүдэд маш хэрэгтэй адууг «хамжаад ч гэсэн» маллаж чадна гэдэгт эргэлзэх хүн гарах нь юу л бол доо. Бас хүүхдүүд өөрсдөө тэднийг арчилж маллахаас хөндий байхгүй шүү дээ. Үүнд л бүх учир утга байгаа юм. Хүүхэд ахуй цагтаа адуу маллах нь машин арчилснаас зарчмын хувьд огт өөр зүйлийг тэдэнд сургадаг. Үүнийг биологичид сайн мэдэж байгаа билээ. 

	Хотын хувьд санаанд оромгүй, ер нь онцгой албан тушаал болох адуу маллагчийн тухай яригдсан болохоор миний бодлоор Пущинод ч, бусад олон хотод ч маш хэрэгтэй байгаа бас нэг албан тушаал болох экологичийн албан тушаалын тухай дурдмаар байна. Экологич бол (тухайн тохиолдолд хүний амьдрах орчныг судлах мэргэжилтэн) одоогийн хотуудад уран барилгачдаас ч огт дутуугүй хэрэгтэй юм. Манай орны зарим томоохон үйлдвэрийн газрууд хэдийн экологийн албатай болжээ. Хотод бүхэлд нь ийм алба хэрэгтэй болох нь эргэлзээгүй. 

	Энэ асуудлыг нарийн шүүн хэлэлцэх хэрэгтэй нь бүрэн ойлгомжтой. Гэхдээ эхлээд «турших» журмаар ч болсон арав хориод хотод экологичийн албан тушаал (уран барилгачийн зэрэгцээ) бий болоход эргэлзэх хэрэггүй юм. Энэхүү чухал туршилтыг хийхдээ экологийн асуудал хурц тавигдаж байгаа хот, хөгжиж буй залуу хот, амьдрах эрүүл сайхан орчныг бий болгосон зарим туршлага бүхий, тухайлбал Пущино мэтийн янз бүрийн хотуудыг сонгон авах ёстой. 

	 

	1977 он

	 


ХОТ ДЭЭРХ ҮҮР

	«Энд таны сонирхол татмаар зүйл байна. Ирж үзээч» гэж барилгаас утасдав. Тэр нь Москвагийн яг төв дунд байлаа. Тэнд хурлын том танхим баригдах юм. Харин одоохондоо хураалттай арматур, төмөр хоолой, туйпуу, төмөр дамнуур, асар өндөр өргүүрээр дүүрсэн барилга шиг л барилга байлаа. 

	«Тэр, сумны бүр үзүүрт, харж байна уу...» хэмээн надад шууд зааж үзүүлэв. Дурангаа тааруулахад үнэхээр үүр байлаа... Энэ нь завсарлагааны үе байв. Би өргөгч цамхгийн шатаар авирч жолоочийн бүхээгт гараад дараа нь улам дээшилж өргөгч цамхгийн бүр ганжирт хүрэв. Жолооч сумыг ялимгүй буулгахад үүр дотор толгойгоо өдөндөө шургуулсан турлааг сууж байгаа харагдав. Үүрнээс дээших ганжирт хүн гарсан явдал түүнд таалагдсангүй. Шувуу нисэн одов. Гурван ногоон өндөг үүрэнд байгаа нь сунгасан дуранд ажиглагдаж байлаа. 

	Би арван таван минут хэртэй эх турлаагийн тэсвэрийг шалгав. Тэрээр айж сандчин өндөр байшингийн дээвэр, хуучин байшингийн антен дээр нисэн бууж тайван сууж чадахгүй байв. Турлааг далавчаа дэлгэн дээд хөндлөвчөөс доод хөндлөвч рүү үсэрч, антенаас дээш нисэж үүр лүүгээ бууж буй мэт дахин доошилж тайван биш байдлаа давтсаар байлаа. Турлааг өргөгч цамхгийн дээгүүр нисэж өнгөрөөд хагас дугуйран аажим доошлох боловч үүрэндээ сууж зүрхлэхгүй байв. Үүрэн дэх өндөг нь хөрчхөж магадгүй гэж болгоомжлон намайг жолоочийн бүхээгт түргэн бууж ирмэгц л шувуу үүрэндээ буцаж ирэв. 

	Өргөгч цамхаг ажиллаж сум дайвалзан барилга дээгүүр эргэлдэж эхлэв. Цамхгийн төмөр татлага бөөн туйпуу дээш өргөж татвалзан хяхтнаж үүр дээгүүр тосонд хутгалдсан төмөр утас хөврөх нь шувууг огт сандаргасангүй. 

	Өргөгч цамхаг дээр дөрөвдүгээр сарын сүүлчээр үүр бий болжээ. Хэт болгоомжтой, сэрэмж хянамжтай шувуу үүр барихын тулд яагаад өргөгч цамхаг сонгон авсныг гагцхүү тааж л болох юм. Харин үймрүү хос турлаагт энэ газар илт таалагджээ. Хэдхэн өдрийн дотор л үүр бэлэн болсон байна! Гэтэл техникийн аюулгүйн зааварт барилгын өргөгч цамхаг дээр турлаагны үүр байх талаар заагдаагүй байдаг. Иймээс ч «Үүрийг авч хая» гэж техникийн аюулгүй байдал хариуцсан инженер хэлсэн ажээ. Үүр барилгын хэвийн байдалд ямраар ч заналхийлээгүй боловч инженер зүтгэсээр сумыг буулгаж үүрийг авч хаясан байна. 

	Энэхүү гайхалтай бүтцийг би гартаа барьж үзсэн юм. Турлааг үүрээ төмөр утсаар барьжээ. Гэхдээ нэлдээ төмөр утас байгаагүй нь үнэнтэй. Дотор талд нь хатаж гандсан өвс, далдуу модны хальс дэвсэж их биеийг төмөр болон хөнгөн цагаан утас, янз бүрийн өнгийн нийлэг тусгаарлагчтай утаснуудыг улиангар, далдуу модны мөчиртэй хольж аль тааралдсан материалаар хийсэн байв. Үүр маш бат бэх байсан бөгөөд түүнээс төмөр «арматурын» гурван хэрчим утсыг арайхийж гарган авснаа санаж байна. 

	Турлааг хоёр дахь үүрээ барихдаа гай гамшигт нэрвэгдэн сүйдсэн орон сууцаа сэргээн босгож байгаа хүмүүс шиг хандаж түүнийг хуучин тэр газарт нь барьсан байна. Хүмүүс майн баярын өдрүүдэд амарч цэнгэлдэн гурван өдөр барилгын ажил зогссон үед турлааг цагаа дэмий өнгөрүүлсэнгүй. Барилгачид ажилдаа ирээд үүр хуучин байсан яг тэр газартаа шинээр баригдсаныг харжээ. Тэгэхэд техникийн аюулгүйн ширүүн инженерийн сэтгэл зөөлөрч «За, байж л байг. Гагцхүү турлааг харж эвшээлгэхгүй байгаарай» гэжээ. 

	Тэгээд л бүх зүйл ёсоороо болж талбайд барилгын материал ачсан машин ирж, төмөр хангинаж, цахилгаан гагнуурын оч гялалзаж, даамал хэн нэгтэй нь маргаж, өргөгч цамхгийн өлийсөн тагт хөдөлж, төмөр сум ийш тийшээ агаарт холхиж байх тэр үед турлааг өндгөө дарах ариун үйлсээ бүтээж эр турлааг үүрэнд тэжээл зөөж авчирч байжээ. 

	Өргөгч цамхгийн жолооч Игорь Киляковтой үүрийг хамгаалах талаар бид тохиролцсон юм. Нэгэн удаа энэхүү барилгын хажуугаар явж байгаад «үйлдвэрийн аргаар барьсан» үүрэнд үр удам гарсан эсэхийг харахаар түр сааттал барилга дээрх өргөгч цамхаг алга болсон гэнэтийн сонинтой тааралдсан билээ. 

	— Өчигдөр өргөгч цамхгийг буулгаж өөр талбайд аваачсан гэж барилга угсрагч хөвүүдийг хэлэхэд,

	— Үүр яасан бэ? хэмээвэл,

	— Тэр байна, хар л даа гэлээ. Угсрагч Юрий Водясов, Пётр Рябошапко нар сэтгэл уярам санаа тавьж урт төмөр саваа гагнаад түүн дээрээ дэлбээт талбай хийж суудлын хөндлөн төмөр гагнаад цамхгийг задалж буулгахын өмнө үүрийг авчээ. 

	Турлааг үүрийг тоомсорлож саваан дээр суусан ажээ. Гэвч ил газар нь өргүүрийн сум дээрх хэрэлдэж орооцолдсон хэсэг шиг шувуунд тийм тохь тухтай санагдсангүйгээс турлааг өндгөө дарсангүй. 

	Бид өндгийг харахаар үүрийг буулгав. Хар бидэртэй ногоон өндөгнүүд хэдийнээ хөрж гагцхүү бэлэг дурсгалын зүйлд л тохирохоор болсон байлаа. Үүрийг анхныхтай нь адил мөн л «үйлдвэрийн» аргаар барьсан болохоор тал талаас нь хөнгөн цагаан, төмөр, зэс утас унжиж байв. 

	— Нисээд зайлчихсан уу, эсвэл эндээ л байна уу? гэж асуухад,

	— Үргэлж эндээ байгаад байгаа. Тэр хар л даа... гэв.

	Шувуу антены хүрээн дээр тайван сууж дахиад үүр барих уу, эсвэл ирэх хаврыг иртэл хүлээх үү? гэсэн амаргүй асуудлыг шийдэж ядан байгаа мэт байлаа. 

	 

	1973 он

	 


АЙБОЛИТЫН ХҮЛЭЭН АВАХ ӨРӨӨНД

	Байгальд амьтад өөрсдийгөө эмчилж чаддаг. Тэд хэрэгтэй өвс ногоо олж идэж, элс, шоргоолжны үүр, эмчилгээний шаварт умбаж шумбан наранд хэвтэнэ. Тэгвэл хотод яах вэ?

	Хотод амьтдыг хүмүүсийн адил эмчилдэг. Бид загалмайн хөх тэмдэгт машиныг цөөнгүй хардаг. Ийм машин хүн эмнэлгийн түргэн тусламжийн машиныг бодвол цөөн боловч бас л байна. Мал эмнэлгийн эмчилгээний газар бүрд (тэр нь Москвад хорь гаруй бий) ийм машин жижүүрлэж байдаг. Гэвч өвчилсөн амьтдыг эмчилгээний газарт машинаар бус үүргэвч, хөнжлөөр доторлосон сагсанд хийж, эсвэл өвөртөлж авчрах нь олонтоо байна. 

	Би эмчилгээний нэг газраар хальт оров. Тэнд нэг өдөр жаран амьтан иржээ. Эмчид үзүүлэгчид янз бүрийн амьтад байв. Хамгийн олон нь нохой байлаа. Нэг жижигхэн нохойг алс далайд аялагч ахмад цүнхэнд хийж, нөгөөг нь арван хоёр орчим насны охин пальтондоо хормойлж авчирчээ. Том нохой хөтөлсөн өвгөн «Гадаа явж байтал энэ намайг тагт дээрээс харчхаад баярласнаасаа болоод тавдугаар давхраас үсрээд буучих нь тэр, ойлгов уу...» гэлээ. Өвгөн сандарч сэтгэл нь зовсон боловч нохой сэргэлэн харж сүүлээ шарван орцны дэргэдүүр гүйж тэмүүлэн огт гэмтээгүй болох нь илт байв. 

	Олон хүний өвдөг дээр муур байлаа. Нэгийг нь гадаа явахад нь танхай этгээд тарчлааж, нөгөө нь яагаад ч юм «юу ч уухгүй, юу ч идэхгүй» болж, гурав дахь нь салхивчинд хөлөө хавчуулснаас боолттой байв. Хоёр хүү анхаарал татаж байсны нэг нь залуу ууль авчирчээ. Бүр цөхөрсөн байдалтай байсан нөгөөдөх нь «ширээний өнцөгт очсоноо мэдэхгүйгээс шалан дээр унаж» хуягаа хагалсан яст мэлхий алган дээрээ тавьсан байв. 

	Эмчилгээний газарт зард гарсан амьтад ирдэг ажээ. Тэнд циркийн баавгай, бар, ирвэс эмчлүүлсэн байлаа. Тэнд ховор үүлдрийн ноход, бас «орос, англи хэлээр ярьдаг» тотины амийг аварчээ. Гэвч тэнд жирийн хоточ нохой, зараа, молтогчин туулай, тагтааг нэг адил сайхан сэтгэлээр угтаж «түүгээр ч барахгүй бор шувууг эмчилжээ». 

	Тэндхийн бүх зүйл хүн эмнэлгийн клиниктэй адилхан. Би хүлээн авахын хүлээгчдийн дунд сууж шархадсан муурт оёдол тавьсан мэс засалчийн ажлыг харж, гэрлийн кабинетаар орж (тавдугаар давхраас үсэрсэн нохойд гэмтэл байсангүй), бас өдрийн төгсгөлд хоёр «Айболит» — их эмч Пётр Петрович Отто, Виктор Петрович Безухов нартай ярилцав. Тэд элэгсэг дотно, сайхан хүмүүс байв. Тэдний нэг нь бараг дөчөөд жил амьтан эмчилж байгаа ажээ. 

	Муур, нохой, тагтаа, үхэр зусаг, тахиа, ирвэс ямар өвчнөөр өвчилдөг вэ? Зарим өвөрмөц өвчнөөс бусад нь хүнийхтэй адил байдаг нь гайхалтай юм. Тэр нь уушгины үрэвсэл, бах мэнгэр, чихний дунд хэсгийн үрэвсэл, зүрхний гажиг, бөөр, давсгийн чулуужилт, элэгний өвчин, хордлого, гэмтэл юм. Мөн өвчин нь хүнийх шиг эдгэрч өнгөрнө. Тэдгээрийг эмчлэх эм ч мөн «хүнийхтэй» адил иод, жин, анальгин, пенициллин, төрөл бүрийн витамин, тайван байдал, цэвэр агаар, зугаалга болой. 

	Амьтдад шигдээс өвчин байдаг уу? Тийм ээ, байдаг. Тасалгаанд хөдөлгөөнгүй байлгасан анч нохойд анх удаа хорхойтон гүйхэд шигдээс болж болно. Амьтдад өмөн үү байдаг уу? Тийм ээ, энэ өвчин амьтдыг ч алгасдаггүй. Тэр нь нохдод олонтоо тохиолдох бөгөөд тэгэхдээ сургуулилтын үед мэдрэлийн хэт дарамтад орсон, тухайлбал, хоньч нохойд улам ч илүү ажиглагдана. Мэдрэлийн өвчин тохиолддог уу? Амьтад ч «цухалддаг», айсан болон байгалийн цочирдлоос болж үхэх нь цөөнгүй тохиолдоно. 

	Төрөл бүрийн амьтны «мэдрэлийн баяжилтын нөөц» харилцан адилгүй байдаг нь сонирхолтой. Олон тооны амьтан тариа, хагалгаа хийхийг хор уршиггүйгээр даадаг. Гэтэл хэрмийг эмчлэх маш хэцүү. Тэр нь айж сандран аягүйрхсэнээс үхдэг. Тухайлбал буга, зэрлэг гахайг биед нь хөнөөл учруулахгүйгээр барьдаг. Харин хандгайг хүлэх гэж оролдвол гарцаагүй үхнэ. 

	Миний гэрэл зураг авалтын практикт гунигт тохиолдол бий. Ташкентад байдаг найз маань үхэр зарааны зураг авхуулахаар урив. Зараа хашаан дотуур зугтан гүйж буланд шигдэв. Түүнийг ялимгүй хугацаанд талбайд тогтоон байлгах хэрэгтэй байв. Найз маань өргөсөө дуугаргаж байсан үхэр зарааг саатуулан би зургийг нь дартал тэрээр шалдаа бууж чимээ алдарсан билээ. 

	Алма-Атад амьдардаг, байгаль судлагч Максим Дмитриевич Зверев амьтны хүрээлэнд далайн бүргэд иймэрхүү байдалд үхсэн тухай ярьсан юм. Эмч шувууны сарвуун дахь холгодсыг огтолж авчээ. Мэс засал бүргэдэд таалагдаагүй боловч тэрээр мэс заслыг сайн даажээ. Гэтэл их эмч шувууг эргэхээр очиход далайн бүргэд түүнийг хараад үхлүүт унасан ажээ. Далайн бүргэдийн хувьд цагаан нөмрөг өвдөх, айхын сэрэл төрүүлснээс ийм болжээ. 

	«Газар дээрх амьд юм болгон «нэг зуурмагаар хийгдсэн» учраас бүгдээрээ өвчнийг мэдэрч, цухалдаж, тусламж, эмчилгээ, анхаарал халамж хүсэж байдаг...» Эмнэлгийн газарт ярилцсаныхаа төгсгөлд практикт тохиолдсон үйл явдлуудаас ямар нэг сонирхолтой зүйл ярьж өгөхийг эмч нараас би гуйсан юм.. Пётр Петровичийн ярьсан зүйлээс тэмдэглэн авсан нэгэн тохиолдлыг сийрүүлбэл:

	«Алс хол орших зуслангаас нэг муур авчрав. Муураа хайрладаг, эрхэмлэдэг болох нь тэр даруй илт байв. Түүний хугарсан сарвуу буруу эдгэснээс мэс засал хийх шаардлагатай байлаа. Гэтэл эзэн нь Минск, эсвэл Киев явах хэрэгтэй байсан учир мэс засал хийсний дараа хайртай амьтнаа эмнэлэгт хэвтүүлэхийг хүссэн билээ. Харин манайд муурт зориулсан байр байгаагүй юм. Гэтэл муураа нохойны байранд байлгахыг гуйхад «Сараалжны хооронд дэндүү зайтай учраас гараад зугтчихна» гэж би түүнд хэлэв. Эзэн нь даргад гомдол мэдүүлж, дарга байлгахыг зөвшөөрөв... Өглөө ирсэн чинь муур байхгүй, зугтчихсан байв... Арваад хоногийн дараа утас дуугарахаар нь автал «Миний Васятка яаж байна даа?» хэмээн эзэн нь асуулаа. Би эзнийг нь тайвшруулахын тулд худал хэлэх нь дээр гэж бодоод «Мэс засал хийж байх үед аягүйрхсэнээс болж үхсэн...» гэчхэв. Эзэн нь санаа алдаж харамсан гашуудаж буй нь илт байв. Гэтэл гурав хоногийн дараа утас авахад «Муурыг минь оршуулчихсан биз дээ» гэсэн нөгөөх танил дуу сонсогдлоо. «Тийм ээ, булчихсан» гэлээ. «Хэн булсан бэ?» гэхэд нь «Манайд түүнийг хийдэг нэг хүн байдаг юм» гэж хариулав. Тэгтэл «Тэр хүндээ тун гүн булж бай гэж хэлээрэй. Муур маань гэртээ гүйгээд ирчихсэн шүү дээ» хэмээн өгүүлэх нь сонсогдсон билээ!

	 


ЧӨЛӨӨТ БУС БАЙДАЛД

	Ер бусын тохиолдлоор Москва хотод хоёр чоно амьдарч байлаа. Хүмүүс тасралтгүй сүлжилдэж, заримдаа муур хүртэл амиа авч гарахад төвөгтэй хотын тээвэр цувсан, дуу чимээ, гэрэл гялбаагаар дүүрэн, асар том чулуун барилгын дунд чоно байхыг төсөөлөөд үз л дээ! Үүнийг үнэмшихэд хэцүү байсан боловч хоёр арьс байхыг би нүдээрээ үзсэн юм. Тэгэхдээ энэ жилийн бэлтрэгэн чононых шүү дээ! Би чоно авласан бэрхшээлийн талаар арван анчин ид ярилцаж байх үед нь тааралдав. 

	Ангийн байцаагчийн утас дуугарснаар бүх зүйл эхэлжээ. 

	— Би хоёр чоно явахыг харлаа... гэж эмэгтэй хүн утасдахад,

	— За боль доо, дөрөвдүгээр сарын нэгэн болтол энэ тоглоом тохуугаа орхи... хэмээн байцаагч хэлжээ. 

	Гэтэл эмэгтэй хоёр дахь удаагаа утасдаж,

	— Тоглосон юмгүй, үнэхээр чоно явж байна. Чоно нохойноос юугаараа ялгагддагийг би мэднэ шүү... гэжээ. 

	Тэр даруй анчдын бригадыг Лениний өргөн чөлөөний район руу илгээжээ. Москвагаас гарах энэ замд олон давхар, хэд хэдэн байшин байдаг. Тэдгээрийн хооронд, өргөн чөлөөний байшингуудын цаад талын хуучин цэцэрлэгтэй залгасан жижиг ногоон арал үлдсэн ажээ. Эдүгээ уг цэцэрлэг шингэн модтой, зэрлэг ногоо, нохойн хошууны төгөл бүхий бараг эл сул газар болжээ. Цэцэрлэг дотор зайлуулагдахаа хүлээж байгаа хэдхэн модон байшин, саравч, хуучин сүм, оршуулгын газрын нэгэн хэсэг үлджээ. Эмэгтэйн ярьснаар тэнд чононы «өргөө» байжээ. «Би нохойгоо салхинд гаргаж яваад чоныг таван алхмын зайгаас харсан юм. Чоно дэлгүүр орчим, хүүхдийн цэцэрлэгийн дэргэдүүр гүйн өнгөрсөн...» хэмээн эмэгтэй өгүүлжээ. 

	Цэцэрлэгийн цас нохойн мөрөөр дүүрсэн байв. Гэвч мөрнүүд зэрэгцэн байснаа гэнэт нэг нэгэн дээрээ давхцан явсан өвөрмөц гишгэлтийн мөрнүүд дунд нь байхыг туршлагатай нүдээр ажиглажээ. Чононых болох нь эргэлзээгүй байв. Тэд байгалийнхаа дадал ёсоор тэндхийн зарим газарт мөр мөрөө даган явсан байлаа. Хүмүүсээс сураглан асуухад «хачирхалтай саарал нохдыг» олон хүн үзсэн байв. Тэд гол төлөв хог асгасан газар, хүнсний барааны дэлгүүр, хүүхдийн цэцэрлэгийн гал тогооны ойролцоо үзэгддэг ажээ. Нэгэн удаа «ноход» муурыг гүйцэж барихыг харцгаасан байна. Энэ районд муур алга болох нь олонтоо байв. Золбин муур төдийгүй салхинд гаргасан сиамын болон сибирийн хайртай муур хүртэл алга болж байлаа. Бутнаас олдсон сүүл, сарвуу нь чоно болохыг илт гэрчлэх баримт болсон байна. (Нохой, мууртай эв найргүй амьдардаг боловч нохой түүнийг барьж идсэн тохиолдлыг мэдэх хүн байх нь юу л бол доо.)

	Анчид бүх цэцэрлэгийг төлөвлөгөөтэйгөөр самнаж бараг л ганзага хоосон буцах шахаж байлаа. Зэрлэг сарнай цэцэг бүхий арлаар л яваагүй байв. Гэтэл яг тэндээс хоёр сүүтгэнэсэн юм гарч давхин нэг нь бууны өөдөөс чиглэн гүйв. Нөгөөх нь бултаж амжихад ганцхан үрлэн сум түүнийг шархдуулжээ. Чоно цусан мөр үлдээн алга болжээ... 

	Анчид мөрийг нь олж, алдсаар чоныг зургаан өдөр хайжээ. Би чононы гүйдлийн барагцаалсан замыг тэмдэглэлийн дэвтэртээ зурж аваад авлагаа хийсэн газрыг үзэхээр явав. Чоно томоохон дэлгүүрийн хажуугаар, орон сууцны байшингийн орцны дэргэдүүр, троллейбусны зогсоолын ойролцоо, өргөн чөлөөний дагуу бут, модыг сүлжин гүйж байсан нь огт итгэмээргүй зүйл ажээ! Чоно мөрөө нуухыг оролдон цасгүй цардмал зам сонгон авч байжээ. 

	Хотын баруун өмнөд хэсэгт анчдыг чоно хөтлөн дагуулж байлаа. Тэрээр районыг гайхалтай сайн мэдэж байжээ. «Байшингийн хана хашааг харахад орох гарах газар байхгүй мэт санагдана... Гэтэл завсрыг яв цав олж түүгээр годхийн орж алга болно...» Чоно замын дагуу ургасан хус руу зугтахад тэндээс ой хүртэл ойрхон байлаа. Харин чоно яагаад ч юм тэнд хоргодох байр эрж хайсангүй. Шөнө болоход тэрээр хуучин цэцэрлэгийн төгөл доторх «өөрийнхөө байр луу» гарцаагүй татагддаг байжээ. Өглөө бүр тэнд чононы мөртэй тааралддаг байв. Чоно хэд хэдэн удаа буудалтаас гайхалтай овжин зайлж хүмүүст ихээхэн төвөг удаж байсан ажээ. 

	Анчид буугаар зэвсэглэсэн нь зөв байж уу? Эргэлзээгүй зөв юм. Энэхүү гайхалтай хоёр амьтныг өрөвдөх сэтгэл бидний олонход төрөх нь лавтай. Гэвч өөр гарах зам байгаагүй юм. Золбин нохой хүртэл аюултай байдаг. Хотын дотор чоно байх нь огт хүлцэшгүй зүйл юм. 

	Хүмүүсийн дунд чоно чөлөөтэй явж байхын аюул юунд байгаа вэ? Нэгэн уншигч «Чоно өлсгөлөн үедээ дайрдаг...» гэж бичжээ. Энэ нь үнэн юм. Гэтэл чоно өлсгөлөнгөөс болж хүн барина гэсэнд аюулын утга учир байсан юм биш ээ. Чоно цатгалан байсан учраас ийм аюулгүй байв. Хүн чонотой байнга, маш ойрхон харилцаж байсан бол аюултай байдаг. Байгалийн нөхцөлд чоно ийм явдлаас зайлсхийдэг. Хотын давчуу нөхцөлд бид өөрсдөө бие биетэйгээ шүргэлцэн тэнцвэрт байдлаа алдах нь олонтоо байна. Хүнтэй чоно тохиолдсон мянган уулзалтын нэг нь гунигтай болж болох юм. Энд ямар ч хуурмаг санаа байх ёсгүйн учир нь чоно, чоно чигээрээ үлддэг шүү дээ. 

	Хоёр амьтныг алагдсанд үнэхээрийн сэтгэл зовнисон хотын нэгэн иргэн «Тэднийг барьж аваад ойд нь тавьчих хэрэгтэй байсан юм» гэж надад хэлсэн билээ. Харин чоныг бага ч гэсэн мэддэг хүн «барих» гэсэн үгийг сонсоод инээмсэглэж билээ. Чоныг барих нь, ялангуяа тухайн энэ нөхцөлд бараг бололцоогүй зүйл юм. Гэтэл ийм явдал тохиолдож, ямар ч гэсэн чоныг барьчихлаа гэж бодъё. Тэгээд цаашдаа яах вэ? Ойд аваачиж тавих уу? Тэглээ гэхэд хонио чононд хулгайлуулчихсан тариачин үүнийг юү гэж хэлэх вэ? Амьтны хүрээлэнд өгөх үү? Гэтэл Лобаны түүхийг санаад би санааширч байна. Сургагч руугаа дайрсан энэ амьтан хэдийн хэрэг болохоо больжээ. Гэвч энэ сайхан амьтныг өрөвдмөөр байсан юм. Лобан хорин кинонд тоглосон, ховорхон ухаантай, гоёмсог амьтан байсан билээ. Манай орны амьтны зургаан хүрээлэн рүү утасдах гэж би зургаан өдөр зарцуулсан юм. «Бид өөрсдөө чонотой. Шинийг аваад хийх газар байхгүй» хэмээн хааяагүй татгалзаж байлаа. Тэгээд Лобаныг амьтны нүүдлийн хүрээлэн авсан юм. Гэтэл нэг удаа «амьтны нүүдлийн хүрээлэн» гэгч юу болохыг би үзээд өөрийгөө зэмлэн чоныг алчихсан нь дээр байж дээ гэж бодсон билээ. 

	Москвад чоно хаанаас гараад ир ээ вэ? гэсэн асуултад хариулт байхгүй байв. Чоныг бэлтрэг байхад нь хотод авчирч (тухайлбал аль нэг экспедицээс) дараа нь санамсаргүйгээр буюу санаатайгаар суллан тавьжээ гэсэн таамаг байсан юм. 

	Үнэхээр тийм байв. Сонинд тэмдэглэл гарснаас хоёр сарын дараа «Тэр чоно чинь минийх байсан юм...» гэж эхэлсэн нэрээ тавиагүй захидал авч үзвэл хижээлдүү эмэгтэй, зун Пенза мужид зочилж төрөл садны малчны барьсан бэлтрэгийг «өрөвдсөн» тухайгаа залгуулан хоёр хуудсанд багтаан өгүүлсэн байлаа. 

	Малчин ой дотор чононы үүртэй тааралдаж цовоо сэргэлэн долоон бэлтрэгийг шуудайд хийж ой хамгаалагчийнд авчирчээ. Москвагаас ирсэн эмэгтэй баригдсан бэлтрэгүүдийн хувь тавилангийн тухай мэдээд тэднийг өрөвдөн хоёрыг нь нуучихаад, тэд зугтаад явчихсан гэж ой хамгаалагчид хэлжээ. 

	Ийнхүү Москвагийн орон сууцанд хоёр бэлтрэг бий болжээ. Тэднийг бэлтрэг байх үед бүх зүйл муугүй байв. Харин өсөөд ирэхээрээ бэлтрэгүүд «өрөөнд хэрэг тарих болж» өдөр ирэх тутам тэдэнд улам, улам их мах нөөцлөх шаардлага гарч, тэд орон сууцыг бохирдуулах болсон байна. Тэгээд л «Эднийг ойд нь аваачаад орхичих. Гүйцгээж л байг...» хэмээн хүргэн рүүгээ утасдах тэр өдөр иржээ. 

	Хүргэн нь хэдийн чийрэгжсэн бэлтрэгийг том сагсанд хийж аваад ой руу очихоор автобусны буудал дээр ирсэн байна. Гэтэл бэлтрэгүүд сагс дотор айхавтар төвөг тарьснаас ч болсон юм уу, эсвэл хүргэн нь залхуурснаас ч юм уу, эмэгтэйн захидлаас үзэхэд, түүнээс даалгавар авсан хүн автобусанд суусангүй. Буудлаас хогны цэцэрлэг рүү буцаж очоод чоно өөрсдөө ойгоо олно гэдэгт итгэн сагс доторх ачаагаа бутан дотор сэгсрэн хаясан ажээ... 

	 

	 

	Баку хотноо Берберовынхны гэр бүлд амьдарч байсан арслангийн тухай шуугих болсноор «гэртээ амьтан тэжээх явдал» маягт орсон юм. Эдүгээ ч тэжээсээр байна. Баавгай, үнэг, замба гүрвэл, тарвага, бүргэд, чоно, туулай тэжээдэг ажээ. Миний гэрт хагас шуудай захиа хуримтлагдаад байна. Тэдгээрт гуйлт, хүсэлт гайхалтай хосолжээ. Нэг хэсэг нь яаж амьтан олж авах вэ? гэж асуусан байхад, нөгөө нэг нь амьтнаас хэрхэн салах вэ? гэсэн байна. Энэхүү шууданд нэг медалийн ар, өвөр хоёр тал байгаа юм. Зохих ёсоор тунгааж бодолгүйгээр сайхан сэтгэл гарган гэртээ зэрлэг амьтан орогнуулахаар авчирчхаад тэнэг зүйл хийснээ маш удалгүй ойлгож эхэлжээ. Ленинградаас Валерия Степановна Т. : «Тэрээр мебель эвдэлж, хивс урж, цэцэг хийсэн савыг бүгдийг нь хагалж дууслаа... Түүнд их тэжээл хэрэгтэй, гэвч өрөө бохирдуулдаг юм... Бурхан минь, яах хэрэгтэйг зөвлөнө үү» гэж бичсэн байлаа. Түүнд бэлэглэхээр (өөрийн нь хүссэнээр) бамбарууш авчирчээ. Тэгээд л яах вэ? гэсэн гунигтай явдал болсон байна. Энэхүү хэрэг таригчийг цагдан сэргийлэхэд мэдэгдээд зайлуулчхаж болохгүй, бамбарууш байгаль дахь амьдралын сургуулийг туулаагүй учраас хүмүүс рүү тэмүүлж, тэднээс идэш хоол хайх болохоор ойд аваачаад тавьчихаж бас болохгүй. Ийм амьтан аюултай. Энэ тухай Валерия Степановнад хэдийн тайлбарлан ойлгуулжээ. Тэгээд л тэрээр амьтны хувь заяаны төлөө хариуцлагаа ухамсарлаж зөвлөгөө авахыг хүссэн байна. 

	Ийм тохиолдол нь нэг бол уг амьтныг хөнөөх, эсвэл түүнийг торонд хийх гэсэн бараг нэг адил төгсгөлтэй байдаг. Хоёр дахь төгсгөлийг илүү сайн гэж би хэлж зүрхлэхгүй байна. Амьтны хүрээлэнд ч гэсэн баавгайн амьдрал тааламжтай биш болно. Амьтан гол төлөв амьтны сайн дурын хүрээлэнгийн төмөр саваагаар хийсэн торонд орно. Энэ нь амьтны хувьд жинхэнэ хорих газар юм. 

	Москвад хоёр чононд тохиолдсон явдал олон зүйлийг сургамжилж байна. Хүний буруугаар зовуурьт байдалд орсон амьтдад тохиолдсон явдлыг хэчнээнийг ч өгүүлж болох юм. Гэвч чоно, могой, үнэг, баавгай, бүргэд, замба гүрвэлийн амьдрах хамгийн шилдэг газар нь байгаль юм гэдгийг ухаарахад энэ л хангалттай юм!

	Энэ нь хотын байранд муур, үхэр зусаг, алтан жигүүр, канар бялзуухайг байлгаж болохгүй гэсэн үг огт биш ээ. Эдгээр амьтад нь амьдралын онцгой орчин, онцгой нөхцөлийг өөртөө шаарддаггүй. Гэтэл захидлуудаас үзвэл нохойтой холбоотой янз бүрийн асуудал байдаг ажээ. Иймээс ч хотын сууцанд гөлөг авчрахын өмнө гурав дахин тунгаан бодоорой. 

	Олон тооны захидалд Берберовынхны гэр бүлийн талаар ямар нэг хэмжээгээр дурссан байна. Байранд арслан байлгах нь сайн, эсвэл муу алин болохыг хэлж өгөхийг олон уншигч хүсжээ. Энэ онцгой үзэгдэл бол хүлээн авч болох боловч дуурайх явдлаас сэргэмжилбэл зохих зүйл бололтой. Хүний сууцанд арслан байна гэдэг гаж буруу зүйл болох нь гарцаагүй. Берберовынхан ийм зэрэгцэн оршилтыг бий болгохын тулд их зүйл хийсэн юм. Гэвч арслан өсөж том болохоороо муу тийшээ хандана гэсэн туршлагатай хүмүүсийн болгоомжлол тэдний хажуугаар өнгөрчихсөн бололтой. Тэгээд болгоомжлол зөвдсөн нь харамсалтай. 

	Кино зураг авч байх үеийн завсарлагаагаар арслан цэцэрлэгээр өнгөрч явсан оюутан руу үсэрчээ. Хашхирахыг сонсоод гүйж ирсэн цагдаа буу хэрэглэхээс аргагүй болсон билээ. 

	Берберовынхан арслангийн шинэ зулзага байрандаа авчирсанд олон хүн гайхсан юм. Яагаад тэр вэ? Сонин дээр гарсан шинэ тэмдэглэл, ил захидал, зурагт радиогийн нэвтрүүлэг, кино зураг авалт, сурвалжилга мэтийн зүсэн зүйлийн бужигналдаан тэдний шуналыг өдөөлөө гэж үү? Нэг удаа зөвтсөн болгоомжлол нь ямар нэг зүйлд сургах ёстой биш үү?

СУРГАМЖ

	Бас нэг олиггүй сонин явдал болсон юм. Тэр нь агшин зуур олон хүнд цуу нь тархсан билээ. Энэхүү гунигт явдал юунаас болсон, түүнээс бид бүхэн ямар сургамж авах ёстойг тодорхой өгүүлье... 

	Арван нэгдүгээр сарын 24-ний өдөр хоёр цаг хагасын орчимд цагдан сэргийлэх газар луу утасдаж: «Берберовынханд ямар нэг юм боллоо. Тусламж гуйж хашхирав. Түймэр гарсан бололтой...» хэмээн мэдэгдсэн байна. (Гунигт явдал хэрхэн болсны нарийн учрыг бидэнтэй хамт эгэн төсөөлж байгаа дэд хурандаа Жангиров утас дуугарсныг тэр даруйд тосон хариуцаж «Юуны чинь түймэр! Тэнд өөр ямар нэг зүйл болсон байх. Буугаа авцгаагаарай гэсэн ажээ». 

	Цагдан сэргийлэхийн шуурхай хэсэг (хошууч Назим Ибрагимов, түрүүч Зинаддин Оружев, жолооч Интиган Алмазов нар) уг газар луу яаран ирээд байшингийн дэргэд сониучирхан бөөгнөрсөн олон хүмүүстэй (хотын төвд шүү дээ!) тааралджээ. Гуравдугаар давхарт Берберовынхны байранд юу болж байгааг хаалга нь түгжээтэй учраас хэн ч хариулж чадахгүй байв. Хошууч Ибрагимов, түрүүч Оружевын хамт зэргэлдээх байшингийн дээвэр дээрээс Берберовынхны гал зуухны өрөөний салхивч руу хараад буугүйгээр байшинд орж болохгүйг шууд ойлгосон байна. Бүх зүйл нурж ойччихсон, хана, шал нь цусанд хутгалдан бүдэгхэн хонгилоос арслангийн хүрхрэх сонсогдож, гал зуухны тасалгаатай залгаа усны өрөөнөөс «Авраарай... Арсланг алаад орхиоч. Арсланг бушуухан алаарай» гэсэн дуу гарч байв. 

	Цаашдын үйл явдал аймшигтай зүйлийг үзүүлсэн кинотой төсөөтэй байлаа. Сониуч хүмүүсийг болж бүтэхээр нь холдуулж байшинг бүслэв. Хөрш байрнуудын хүмүүсийг гаргасан байна. Тэгээд л арслан агнах ажил эхэлжээ. Эхлээд салхивчаар оролдож үзэв. 

	Тэр хооронд усны өрөөнөөс тусламж гуйсан дуу сонсогдсоор байв. (Хошууч Ибрагимов: «Бид байранд хэчнээн хүн, хэчнээн араатан байгааг огт мэдэхгүй байлаа. Гэхдээ түргэн ажиллах хэрэгтэй байсан юм» гэлээ.) Цонхны салхивчнаас усны өрөөний цонх руу хөндөлдүүлэн хаясан шат дамжин Ибрагимов зовлонд нэрвэгдсэн хүмүүс рүү адар доогуур нэвтрэн оржээ. Тэд хоёулаа байв. Угаалгын онгоц дотор цусандаа хутгалдсан хүү хөдөлгөөнгүй хэвтэнэ. Түүний хажууд тас хазуулан, толгой нь гэмтэж, биедээ шарх сорви олсон эмэгтэй шалан дээр сууж байв. Тэрээр «Хүүг минь авраач...» гэж хэлээд ухаан бараг алджээ. 

	Байран доторх арсланг агнасан тухай тодорхой өгүүлэлгүй өнгөрөөе. Цагдан сэргийлэхийн ажилтнууд үүргээ эрэлхэг зоригтой, аль болох түргэн хугацаанд гүйцэтгэжээ. Энэхүү түгшүүрт явдлын гол агшныг л дурдъя. Түрүүч Оружев шархдаж улангассан арсланд анхаарлаа төвлөрүүлэн америкийн уулын арслан гэж нэрлэгддэг бас нэг амьтан — пума чанх толгой дээр нь өндөр шүүгээн дээр хурган сууж (тэрээр чарлаан, цус, буун дуунаас болж хэчнээн хөөрснийг төсөөлж болох юм!) байсныг мэдсэнгүй. Тэгээд хэлмэгдэгчдийг гаргахын тулд орох хаалга онгойлгоход пума өндөр дээрээс түрүүлэн үсэрч нүд ирмэхийн зуур хүмүүс үймсэн гудамж руу гарсан байна. Хоёр хэлмэгдэгчийг авсан машин түгшүүрийн дохиогоо анивалзуулан эмнэлэг рүү хурдалж байх тэр агшинд цагдан сэргийлэхийн ажилтнууд золгүй явдлыг үргэлжлүүлэлгүй зогсоохын тулд пумаг мөрдөн гүйцгээж байжээ... 

	Би Бакуд байхдаа цагдан сэргийлэхийн ажилтнууд, больницын их эмч нар, амьтны хүрээлэнгийн ажилтнууд зэрэг олон хүнтэй ярилцаж, Берберовынхны байранд очиж, тэдний хөршүүдтэй ярилцаж уг явдал болох өдөр мөрдөн байцаагчийн авсан зургуудыг үзэв. Гай зовлон нь тохиолдлынх биш, гай зовлонг өөрсдийн гараар өсгөсөн болохоор гунигтай, аягүй сэтгэгдэл төрсөн билээ. 

	Эдүгээ гаслант цуурай мэт дуулдах болсон, Берберовынхныг тойрсон тэр нэг үеийн чих дөжрөм шуугианы тухай дурсах хэрэгтэй юу даа. Нийтлэл, кино зураг, сурвалжилга, уярмаар элэглэл, халаглал, бишрэх, дуурайх явдал, уяатай арслан, арслан хүүхэдтэй хамтран ширээний ард сууж байгаа нь, Берберовынхны гэрийн жорлон дээрх арслан... гэх мэтийн олиггүй ил захидлууд учир тоймоо алдсан байлаа. 

	 

	 

	Болзошгүй золгүй явдлын анхны хий үзэгдэл бүр найман жилийн өмнөөс сүүдгэнэсэн ажээ. Ээлжит адал явдалт кино бэлтгэж байх үед арслан нүдэнд нь санамсаргүй өртсөн хүн рүү дайрч буудуулсан юм. Гэтэл элэглэх халаглах явдал намдсангүй. Хашхирах дуунаар туслахаар ирсэн сэргийлэгчийг буруутгасан өмгөөлөгчид Берберовынханд олон байлаа. «Энэ бол зэрлэг явдал. Кинг ердөө л тоглох гэсэн юм» хэмээн Берберовынхан ярьцгааж «байранд араатан хүмүүжүүлэхийг» бишрэгчид тэднийг дагалдаж байлаа. Тэр үед сэргийлэгчийг хамгаалж чадсан ажээ. Гэтэл Берберовынхан хөхиүлэн сайшаасан шуугиан дунд Казанийн амьтны хүрээлэнгээс авсан, хоёрдугаар Кинг нэртэй залуу арслантай болжээ. 

	«Ховор чухаг хосгүй туршилт» гэж гүн учир утгатай нэрлэсэн энэ бүх зүйлийг ухаалгаар тунгаан үзэх үзэл байгаагүй гэж үү дээ? Байсаан, Москва, Ленинград, Бакугийн амьтны хүрээлэнгийн эрдэмтэд амьтантай тоглосон энэхүү аюулт тоглоомд шинжлэх ухааны зааг хязгаар байхгүй, бүх зүйл муугаар төгсөнө хэмээн сэргэмжилж байлаа. 

	Берберовынхан өөрсдийнхөө амьдрал, хүүхдийнхээ амьдрал, зугаалж, кино зураг авхуулж байгаа тохиолдлын хүмүүсийн амьдралыг аюулд нэрвэгдүүлж, тэр нь орон сууцны байранд зэрлэг амьтан тэжээх хорт маяглал бий болоход их хэмжээгээр нөлөөлж байгааг тэдэнд шуудхан хэлсээр байсан юм. 

	Гэвч энэ бүх зүйлийг тоохгүй байлаа. Берберовынхны шууд хаягаар болон Баку хотын захиргаанд эрдэмтдийн ирүүлсээр байсан болгоомжлон сэргэмжилсэн захидлуудыг ч бас ойшоохгүй байв. 

	Үнэндээ «туршилтыг» тойрсон ертөнцийн шуугиан үлэмж намдсан (үүнд Берберовынхан онцгой гансарчээ) боловч бас л гэрэл зургийн аппарат шажигнаж, базаахгүй кино бүтээлийн хальс хөвөрч, Берберовын байшин руу мах ачсан автомухлаг байнга ирж «туршилт» үргэлжилсээр байлаа. 

	Хэсгийн сэргийлэгч Ягуб Абдулаев болон мөрдөн байцаагчийн хамт бид Берберовынхны байраар түр ороод гарсан юм. Хөршийнхөн, төрөл төрөгсөд нь ямар нэг хэмжээгээр эмхэлж цэгцэлсэн болохоор арван нэгдүгээр сарын 24-нд авсан зураг дээрх шиг аймшигтай түйвээн сүйтгэлт тэнд байхгүй болсон байв. Гэвч чин үнэнээ хэлэхэд бүх зүйл нь хөглөрсөн, өмхий үнэр танар ханхалсан, жигшмээр цэвэрч бус, сэтгэл зовмоор ийм байдлыг би хэзээ ч үзээгүй билээ. Энэ байранд очиж үзсэн дэд хурандаа Жангиров «Юун арслан! Тэнд хулгана ч тэсэж байж чадахгүй байх!» гэж хэлсэн билээ. 

	Берберовынхан хоёр өрөөтэй байртай билээ. Хүн болгон хүссэнээрээ амьдраг гэж хэлж болох юм. Энэ ч зөв. Гэхдээ энэхүү амьдрал нь хэнд ч хамаагүй тохиолдолд л энэ нь зөв юм. Тэгвэл тэнд хамаатай байлаа. Би хөршүүдтэй нь ярилцсан юм. Тэд бүгдээрээ сайхан сэтгэлтэй сайн хүмүүс ажээ. Гай гамшгийн хэр хэмжээг бүгд ойлгож Берберовын хүүг маш их өрөвдөж ердөө л тайван ярьцгаадаг байжээ. Харин тэд юу ярьцгааж байсныг сонс л доо. 

	Искандерова Таира Салеховна (түүний байрны хаалга Берберовынхантай нэг шатны тавцан руу харсан) ярихдаа: «Нэгэн удаа халууцсанаас болоод хаалгаа онгойлгочихсон байхад пума манайд ороод ирлээ. Аз болоход тэр буцаад явчихсан юм. Гэвч би удаан хугацаанд түүнийг зүүдэлдэг байв. Бас нэг үдэш харанхуй шат дээр миний мөрөн дээр нэг юм үсрэн буув. Энэ нь мөн л пума байлаа. Түүнийг салхинд гаргаж, гэрийнхээ дэргэд ирээд уяанаас нь тавьсан ажээ. «Пума танд тийм их хайртай байхгүй юу» гэж надад хэлсэн юм. Энэ хайраас болоод гар минь долоо хоног чичирсэн юм даа» гэлээ. 

	Александр Сергеевич Кривенкогийнх Берберовынхантай зэрэгцээ тоотод амьдардаг. Тэд «Тайван байдлыг огт мэдэхгүй олон жил боллоо. Ажлаас ирээд амрах ямар ч нөхцөлгүй. Хувин сав хангинатал арслан хүрхэрч бас унтуулахгүй. Заримдаа тэрээр хүрхрэн хана руу үсэрдгээс болж манай байрны шавар ойччихсон юм. Гэхдээ өмхий үнэр танар, ноос үс хамгийн хэцүү. Манай Бакугийн халууныг хүн бүхэн мэднэ. Гэтэл сууцандаа ялимгүй салхи оруулахын тулд цонх онгойлгох аргагүй. Арслангийн тор цонхноос нэг метрийн зайтай байгааг хар аа биз дээ? Үргэлж бөөлжис цутгамаар тийм өмхий үнэртэнэ. Бас үс нь салхинд хийсэж тасалгаанд орж ирнэ. Манайхаас өмнө энэ байранд сууж байсан айлын хүү нь харшлаар өвчилсөн. Одоо тэр хорин настай, харшил нь архаг багтраа болж хувираад байна» гэж ярьсан юм. 

	Кривенкогийнх хоёр хүүхэдтэй. Тэдний том охин, зургаан настай Лена бараг л төрснөөсөө хойш харшлаар өвчилж байна. Эмч нар «өвчнийг үүсгэгч нь амьтдын үс, үнэр» гэж онош тогтоожээ. Тэд «охиноо эмээд нь аваачиж өгмөгц өвчлөхөө больчихно. Гэртээ авчрахаар дахиад л харшил эхэлчихнэ. Охины амьсгаа нь давхцаж бие нь хөхөрнө. Эмнэлэгт хэд хэдэн удаа хэвтлээ» гэж ярьж байв. 

	Хүмүүс эсэргүүцэж байгаагүй гэж үү? «Туршилт, туршилт гээд л сонинууд бичээд байдаг. Эвгүй юм шиг санагддаг байсан» учраас эхлээд эвлэрсээр байжээ. Гэвч тэсвэрлэж чадахаа больсон нь мэдээж. Гомдол мэдүүлцгээх болжээ. Берберовынхны хөршүүдийн гомдлыг цагдан сэргийлэх, янз бүрийн гүйцэтгэх захиргаад хэдэн жилийн турш авч үзжээ. Харин үр дүн нь нойл байв. Ээлжит бичиг ирсний дараа хэсгийн төлөөлөгч, тийм ч залуу биш, тайван сайхан зантай Ягуб Абдулаев Берберовынхантай «ярилцахаар» гол төлөв очдог байлаа. Тэрээр «Би яах бил ээ? Лев Львович амьд байхдаа (Лев Львович Берберов 1980 оны нэгдүгээр сард зүрхний бугшлаар нас баржээ — Зохиогч) адаглаад тайван ярьдаг байв. Харин сүүлийн үед гагцхүү хэрцгий ширүүн авирлаж босго ч алхуулахаа больсон. Би яах бил ээ? Тэдний тухай бичин бичсээр байна. Тэгэхлээр нь ямар нэг мундаг дэмжлэг байна даа хэмээн би бодох болсон юм...» гэж ярьсан билээ. 

	Өнгөрсөн зун хөршийн хоорондын харилцаа гардан тулалдаанд хүрчээ. Энэ нь гагцхүү Нина Петровна Берберова өөрөө өөрийгөө бүхнээс илүү шийтгэжээ. Бид энэ бүх хэрүүлийн тухай тодорхой өгүүлэхээ больё. 

	 

	 

	Арван нэгдүгээр сарын 24-ний гайт өдөр Берберовынхны гэрт амьтдаас гадна (арслан, пума, нохой, сиамын муур) Нина Петровна, түүний арван дөрвөн настай хүү Роман хоёр байжээ (Берберовын Ева охин сургуульдаа яваад энэ үед буцаж ирээгүй байв). 

	Юунаас эхэлсэн бэ? гэж бүгд асууж байлаа. Түгшүүрт «түймрийн» «чүдэнз» нь юу болсныг хэлэхэд хэцүү юм. Араатанд араатны зан төрхийг өдөөдөг шалтгаан маш олон байж болох юм. Арслангийн сэтгэлийг асар их хөөргөсөн шалтгаан нь пумагийн ороо орсон явдал байж болох юм. Байнгын давчуу тасалгаа (арсланг тасалгаануудын нэгний булангийн дашингад байлгадаг байв) цухалдуулсан байж болох юм. Гэрийн эзний нас барсны дараа гэрийн амьдралын байдал өөрчлөгдсөн явдал цухалдахад нөлөөлсөн байж болно. Нина Петровна өөрөө ямар нэг талаар цухалдаж, энэ нь арсланд таалагдаагүй байж болно. Эцэст нь арслангийн «сэтгэл санаа тав алдан бачимдаж» (хүнд ч иймэрхүү явдал тохиолддог) сарвуугаараа нэг удаа цохиж цус гаргаад цаашдаа түгшүүр шулуудсан байж болох юм. Энэхүү «туршилт» гэгчид тайллын олон шалтгааны аль нэг гарцаагүй илрэх ёстойд гол учир байгаа юм. Энэ тухай ч бүр эхнээс нь аваад олон хүн ярьж байсан билээ. 

	Гунигт явдлын төгсгөл хэдийн мэдэгдээд байна. Хөвүүн ухаан оролгүй байсаар нэг хоногийн дараа нас баржээ. Эмч нарын үзэж байгаагаар Нина Петровна амьд үлдэх ажээ. 

	 

	 

	Берберовынхан болон тэднийг тойрсон хэмгүй шуугианаас болж зэрлэг амьтдыг гэрт тэжээх арчаагүй маяглал үүссэн явдал ярилцах гол сэдэв юм... Сонин, зурагт радиод ирсэн захидлуудаас гэртээ арслан, баавгай, чоно, могой, бич, үнэг, ирвэстэй болох юм сан гэсэн хачирхмаар шуналыг би сайн мэдэж байна. «Алтан жигүүр, зараа, үхэр зусгаар л хязгаарла» гэсэн шуудангаар илгээсэн ятгалга, олон нийтийн өмнө хийсэн сэнхрүүлэг тус болсонгүй. Санаанд оромгүй бүх аргаар арслан, баавгай, чонотой болж байлаа. 

	Гэрт зэрлэг амьтан авчрах нь маш олон янзын асуудлыг бий болгох нь гарцаагүй. Олон тохиолдолд амьтныг хөнөөх буюу хөнөөсөнтэй яг адилхнаар суллан тавьж амьтдаас салж байлаа. 

	Гэвч амьтдын эрэлт хүсэл үргэлжилсээр байна. Тэднийг худалдан авч, худалдаж, танил талаараа олж авч, бас бэлэгт өгч байна. Үүний дараа гунигт явдал тохиолдож байна уу? Тохиолдож байна. Берберовынхантай адилхан тийм шуугиантай биш атлаа мөн тийм гунигт явдал тохиолдож байна. 

	Олон жишээ дурдаж болох юм. Нэг их хол явахаа больё. Хувь тавилангүй арслан амьдарч байсан байрны доод давхарт нэгэн эмгэн хэдэн арван муур тэжээж байв. Түүний хаалгыг тогшив. Айхавтар муухай үнэртэй муурын өргөөнд намайг оруулах нь эмгэнд эвгүй байлаа. Хаалганы дэргэд зогсоод,

	— Любовь Ильинична, яагаад ийм олон муур байгаа юм бэ? гэж асуухад эмгэн уйлж,

	— Би ч өөрөө ойлгож байна... Эднээс салах хэрэгтэй байна. Харин яаж салахаа мэдэхгүй юм. Би тэднийг хайрлаад байх юм гэж хариулсан билээ. 

	Тохуу хийхээ азная. Энэ нь ганц бие, өрөвчхөн сэтгэлтэй эмгэний хувьд гунигт явдал юм... 

	Мөн тэр өдөр Берберовынхны гэрээс километрийн зайтай газарт бас нэг эмэгтэйтэй ярилцсан юм. Буурал суусан, дуу цөөнтэй эх хүн байв. Тэрээр уйлсангүй. Бүх зовлонг туулан өнгөрүүлжээ. Ямар хэргээр ирснийг мэдээд «Заавал энэ тухай бичээрэй. Бусад хүмүүс болгоомжлог...» гэж гуйв. Хэдэн жилийн өмнө түүний том хүү гэртээ могойтой болжээ. Эх нь ч, эгч нь ч эсэргүүцсээр байсан нь мэдээж. Энэ бол аюултай зүйл болох нь гарцаагүй. Гэтэл аажимдаа дасжээ... 

	1978 оны зун хүү нь гэрлэжээ. Хурим хийснийхээ маргааш залуу нөхөр эхнэртээ ямар их зоригтой нөхөртэй суусныг үзүүлэхээр шийджээ. Тэгээд могой хийсэн хайрцгийн оньсыг урьдын адил өргөсөн даруйд гол төлөв тайван байдаг хорт могой зүрхтэй эрийг хатгажээ. Тэрээр тэр өдрөө нас барсан байна. Энэ явдал болсон тасалгааг надад үзүүлсэн юм. 

	Олиггүй шохоорхлын уршиг ийм буюу. Хувь тавилангүй үхсэн хүмүүсийн тоог хэт ихэсгэх явдалгүй юм. Амьтад үүнээс илүү зовдог байна. Тэд чөлөөт биш байдалд байхдаа өрөвдмөөр, дорой, бас байнга өвчилдөг. 

	Хөнгөн хийсвэр сониуч зангаас болж амьтан тэжээх, бас жинхэнэ сэтгэлээсээ тэднийг хайрлах тохиолдол ч байна. Гэвч энэ нь өөрөө ямар нэг ер бусын зүйлээр онцгойрч ялгарах «Намайг ямар хүн болохыг харж байна уу» гэх маягаар гангархаж хээнцэрхэх, түүнийгээ бататгах аргыг хайх хэрэгсэл болох нь олонтоо байна. 

	Хотод амьтад байх нь сайн сайхан амьдралын хэмжүүр болох нь цөөнгүй ажээ. Өөрийн талын бусад хүмүүст гайхуулах огт боломжгүй болохоор зэрлэг амьтантай нөхөрлөж гайхуулъя байз гэж бодох явдал байна!

	Амьдралын алдар хүндийн төлөө хөөцөлдөгч нэг хүн «Арслангийн зулзага өгвөл хэчнээн ч хамаагүй мөнгө төлнө шүү!» гэж Бакугийн амьтны хүрээлэнгийн захиралд хэлсэн ажээ. Берберовынхны байранд болсон түгшүүрт явдал хэн нэг хүмүүст ухаан суулгана гэдэгт л найдах байна. 

	 

	 

	Ингээд ярианыхаа төгсгөлд «хотод байгаа амьтдын» тухай асуудлын хамгийн эмзэг цэг болох томоохон бүх хот, олон оронд шийдвэрлэвэл зохих асуудлуудыг хөндөн үзье. Сонин, зурагт радиогийн редакцууд огт эсрэг тэсрэг агуулга бүхий захиагаар дүүрээд байна. Нэг нь «Биднийг нохойноос хамгаалаач!», нөгөөдөх нь «Намайг бас нохойг үзэн ядах явдлаас хамгаалаач!» гэсэн байдаг. Энэ нь шинэ ч биш, жирийн ч бус асуудал юм. Уг асуудал нь хот өөрийнхөө мөн чанараар амьтдад зохицоогүйгээс болж гарсан байна. Хүн онгон байгальд амьтадтай харилцаж байх үеэс нь алдагдсан баяр баясгалангаа нөхөхийг хичээхдээ хотын гэртээ нохойтой болдог. Үүнд тэсвэртэй, ухаалгаар хандах хэрэгтэй. Харин тэсвэрлэх, ойлгох явдал нь нохойны эзэд хотод онцгой шаардлагатай горимыг нарийн чанд мөрдсөн тохиолдолд л боломжтой юм. Тэд горим журмыг мөрдөж байна уу? Гагцхүү захидлуудаас эш таталгүйгээр өөрийн ажигласан жишээг дурдъя. 

	Москвагийн Тимирязевын цэцэрлэгт үдэш бүрий болж байлаа. Миний урд талд явж байсан хижээлдүү хүний өөдөөс хоньч нохой давхив... Аймшигтай зүйл юу ч болсонгүй. Тэр хүн зогсож, нохой ч түүний хөлийн дэргэд зогтусав. Замын эргэлтээс нохойн эзэн гарч ирэв. Гоолиг, гоёмсог залуу байлаа. Тэрээр хээнцэр өмдөө нохойныхоо уяагаар шавхуурдан явна. «Нохой чинь яагаад хошуувчгүй, хөтөлгөөгүй явна вэ?» гэж өвгөн намдуухан атлаа шаардангуй асуулт тавив. (Би ч мөн адил тэгэх байв). Ямар хариулт өгсөн бэ? гэвэл бүтнээр нь дурдахад «Зөнөг чамд л хошуувч хэрэгтэй байх даа!» гэв. 

	Ийм л байх юм. Цэцэрлэгийн үдшийн хүн амьтангүй модот гудамжинд бид хоёулхнаа байсан билээ. Гэвч бид тийм хариуг залгичихсан мэт өнгөрөөв. Тэгснээр ч хэрсүү хандсан юм. Энэхүү өөдгүй амьтан (үүнээс өөрөөр нэрлэх үг олдохгүй байна) үнэндээ сайн зэвсэгтэй байлаа. Дуугаа бага зэрэг чангаруулбал хоньч нохой ч (нохой хүний хоолойн өнгийг үлэмж сайн мэдэрдэг) эзнээ өмөөрөн бидэн рүү дайрч болох байв. (Захидлуудаас үзвэл энэ нь тийм ч ховор биш тохиолдол юм.)

	Санаанаас гардаггүй өөр нэг уулзалтын тухай өгүүлье. Москвагийн нэгэн шинэ районы өргөн зам бүхий цэцэрлэг дотор тугалын чинээ биетэй хар дог нохой миний хажуугаар гүйцэж түрүүлэн хурдлав. Урд минь явсан дөрөв орчим насны охин түүнийг хараад чарлаж ээжийнхээ өвдгөнд толгойгоороо наалдлаа. Ээж нь ч бас үхтлээ айсан байв. Гэтэл тэдний хажуугаар нохойн эзэгтэй өндөр үнэтэй хувцсаа сарчигнуулан өнгөрөв. «Энэ чинь зуудаггүй юм...» гэсэн үгийг л ираны талийгаач шагаас ч бардам харагдах царай зүстэй энэхүү дагинаас бид хальт сонсоод хоцорсон билээ. Би эхтэй нь хамт «Энэ нохой хаздаггүй юм, сайхан нохой...» гэлцэлдэн хүүхдийг тайвшруулахыг оролдов. Тэгээд ч бид түүнийг тайвшруулсан юм. Гэвч дог нохой бол хаздаг, аюултай болохыг насанд хүрсэн хүмүүс мэдвэл зохино. Тэгэхдээ хүний айсан байдал түүнийг турхиран өдөөж болно. Энэ үүлдрийн нохой үзэгдэхүйц шалтгаангүйгээр эзнээ ч гэсэн хазах явдал байдаг юм. 

	Бас нэг үзэгдлийг дурдъя. Тэнгэр муудсаны дараа нарлаг сайхан байв. Хөгшин, залуугүй гэрээсээ гарч цэцэрлэг рүү явж байлаа. Нохдыг ч зугаалуулахаар гаргажээ. Миний нүдэн дээр тодорхойгүй үүлдрийн сэгсгэр том нохой нэг хүүхний урдаас давхиж очив. Нохой хорон санаагүй нь илт, ердөө л түгжээтэй байснаас тоглож сэргэхийн хүслэн болсон байлаа. Тэрээр цагаан цувтай хүүхэн рүү тэмүүлэв. Нохой хязгааргүй баярласан байснаас урд сарвууны мөр хүүхний цуван дээр үлдэв. Эмгэнэлт явдал болоогүй боловч хүүхэн хаашаа ч юм яарч явснаа гэр лүүгээ буцах хэрэгтэй болсноос гомдмоор байсан нь гарцаагүй. Хүүхэн уйлж байлаа. Гэтэл нохойн эзэн эзэгтэй яасан бэ? Тэрээр: «Антооша!...» гэж хэлээд л гүйцэх нь тэр. Өршөөл уучлал ч гуйсангүй, хохирсон хүүхэнд хандаж нэг ч үг хэлсэнгүй. Үнэхээр гоё залуу нохойн эзэгтэйн нүүрэн дээр «Антошаг бүгд өршөөх ёстой. Ямар сайхан, ховорхон нохой болохыг харахгүй байна гэж үү дээ?» гэсэн аяс бичээстэй байлаа. 

	Ийм жишээнүүдийг үргэлжлүүлэн дурдах хэрэггүй юм. Тэд нь түгээмэл болж байгаа нь харамсалтай. Учир явдал бүр нохойноос айхаас халиад дээлээ уруулсан, хазуулсан, тариа хийлгэхээр эмч рүү явах шаардлага гарсан зэрэг цөөнгүй тохиолдлын жишээг захидлуудаас эш татан дурдаж болох байна. «Нохойноос хамгаалаач!» гэдэг нь эрхлүү зангийнх огт биш учраас үүнийг тоомсорлон үзэх хэрэгтэй юм. 

	Ленинградаас профессор Д. И. Тихомиров «Хөхиүн хөөрүү гүйж яваа нохойг үзээд хүмүүс толгойгоо гилжийлгэн зайлж байгааг харахад харамсмаар юм. Нохойг гаргахдаа хошуувч хийх явдлыг нэг үе тогтсон журам гэж үзэж байлаа. Сүүлийн хэдэн жилд нохой хэд дахин олон болов. Гэтэл би хошуувчтай нохой нэгийг ч үзэлгүйгээр маш их уджээ. Нохойн хувьд багагүй таатай биш энэ дарамтаар хайртай амьтнаа доромжлохыг хүсэхгүй байгааг би ойлгож байна. Гэтэл хүмүүсийг яах вэ? Хүмүүст ийм хайхрамжгүй хандахыг тэвчиж болно гэж үү дээ!» хэмээн бичсэн байна. 

	«Намайг, бас нохойг үзэн ядах явдлаас хамгаалаач!» Энэ шаардлагыг ч бид сонсох ёстой. Гэхдээ энэ нь өндөг, эм тахиа хоёрын аль нь анхных вэ? хэмээн маргадаг тэр тохиолдол биш юм. Энэ асуудлыг тайван авч үзэхэд нохойн эзэд онцгой шаардлагатай горимыг нарийн чанд баримтлах ёстой нь илт байна. Тэгсэн цагт «Найгүй байдлаас хамгаалаач!» гэсэн шаардлага аяндаа намдах боломжтой юм. 

	Нохойн эзэн болгон сөргөх авир гаргадаггүй нь мэдээж болохыг онцлон тэмдэглэх хэрэгтэй. «Хот — нохой» гэсэн тохироонд соёл, сахилга шаардлагатайг олон хүн ойлгож байна. Асуудлыг ухаалгаар зохицуулах явдал юуны өмнө эдгээр хүмүүсээс үүдэн гарах ёстой. Тэд хувийн үлгэр жишээ үзүүлэх ёстой. Тэд (юуны өмнө чухамхүү тэд!) хүний байгалиас олж авахаа больсон өчүүхэн зүйлийг хотод байлгах бололцооны нэр хүндийг гутааж байгаа горим, сахилга зөрчигчдөд дэг журамтай байхыг шаардах ёстой. 

	Гэвч ийм шаардлагад найдалгүйгээр Киевийн инженер Владимир Степанченко санал болгохдоо: «Хөтлүүр, хошуувч гарцаагүй чухал! Энэ тухай хотын зөвлөл нэг бүрийн баримт бичигт хатуу заах ёстой. Тэгээд ч энэ шийдвэрийн биелэлтэд автомашины гудамжны хөдөлгөөнд хяналт тавьдгийн адил тийм хатуу хяналт тавих ёстой. Дүрэм зөрчвөл дориухан торгууль ногдуулах хэрэгтэй. Дориухан шүү! Тэгэхгүй бол тус болохгүй. Хэрэв хүн нохойд өртөж хохирсон бол түүний эзэн хариуцлага хүлээх ёстой...» гэсэн байна. 

	Хатуухан байна уу? Магадгүй юм. Гэхдээ үнэхээрийн зүйтэй биш гэж үү. Дэг журам хэрэгтэй. Пудель, дорго нохойг хошуувчгүй байхад тэсэж болно байх. Гэтэл хоньч, дог болон том үүлдрийн бусад нохдод хөтлүүр, хошуувч заавал байх ёстой хэмээн үзэх хэрэгтэй. «Миний энэ чинь зуудаггүй юм» гэсэн учирлалыг хариуцлагагүй зүйлд тооцох ёстой. Амьтдын зан аашийг, тэдгээр нь хэдийгээр «ухаантай, хүмүүжилтэй, дуулгавартай» ч гэсэн урьдчилан хэлэх бололцоогүй юм. Огт зуудаггүй байсан атлаа маргааш нь болоход барьж аваад хазчих буюу хэн нэг хүнийг айлгачхаж болно. 

	 

	 

	Асуудлын нэг онцлог тал нь золбин ноход юм. Тэд олон байна. Золбин нохдыг баригчдын талаар гомдол мэдүүлсэн олон тооны захидлыг сонины редакцууд авах болсноор хэдэн жил өнгөрлөө. Гэвч энэ асуудал огт багасахгүй байна. Харин ч «Золбин ноход олширсоор байна! Явахад аюултай боллоо. Ямар нэг арга хэмжээ аваач» гэсэн шинэ аяс эдүгээ бий боллоо. 

	«Тэднийг бариад яах юм бэ? Амьдарч л байг» гэсэн хөндөгдсөн асуудлыг шууд тайлбарлая. Золбин нохдыг барих алба туйлын шаардлагатай болохыг тэр болгон мэддэггүй байж болох боловч бүгд мэдэх ёстой. Ийм алба бүх оронд бий. Нохойгоор тархдаг гоц халдварт өвчин хэт аюултай учраас нэг ч хот энэхүү албыг тоомсорлохгүй байж болохгүй. 

	Гэвч хотын тавилан муутай оршин суугчдыг нэг ийм талаас нь харж үзэцгээе. Тэд хаанаас гарч ирээд байна вэ? Тэнгэрээс уначихаа юу? Золбин ноход бол хүний үнэнч биш хайр, хээнцэрлэл, хариуцлагагүй, ердөө л харгис хэрцгий явдлын аз жаргалгүй дагуул юм. «Гөлөг авч өсгөөд хэрэггүй гэж үзэхээрээ хөөчихдөг байна!»

	Хүний хаясан амьтад өрөвдмөөр харагддаг. Гэхдээ үүлдэрлэг эрх ноход онцгой өрөвдөлтэй юм. Тэд золбин амьдралд дасах хэцүү. 

	 

	«Ангид хичээл хийж байтал тугалын хэрийн том дог нохой хамраараа хаалга онгойлгон орж ирэв. Миний сүнс зайлчих шахлаа. Хүүхдүүд бас айсан нь мэдээж. Харин нохой ойртож ирээд хөлд шөргөөж гаслав. Би хүүхдүүдтэйгээ хамт нохойны эзнийг хэдэн өдөр хайсан боловч олсонгүй. Долоо хоногийн дараа хэн нэгэн ирүүл хүний яг л түүн шиг хаясан хоньч нохойд «байр олгож өгсөн юм». Нохдыг цагдан сэргийлэх авсан нь ашгүй болсон билээ» 

	(С. В. Балиева, багш, Уфа). 

	 

	Хаягдсан ноход ямар ч гэсэн амьдралд зохицдог байна. Бид тэдгээрийг гуанзны хашаа, нисэх онгоцны болон галт тэрэгний буудлын орчим, хотын хог хаях газрын хавьцаа сүргээрээ явж байхыг хардаг. Ийм ноход гол төлөв хүнээс хэрчим талх авах уу, аль эсвэл өшиглүүлэх үү? гэдгээ мэдэхгүй байдгийг бид санаж байна. Золбин ноход хөвгүүдийн «гарт» орж харгис хэрцгий туршилтын объект болох нь цөөнгүй байдаг. Ноход өөрсдийг нь барьж авах хүмүүсийг андахгүй таньж хотын зах, ойр орчны ойд орогноно. Хоёр дахь үедээ тэд гэрийн амьтад руу дайрдаг, хүнд аюултай зэрлэг араатан болж ойн амьд амьтдыг шүүрдэг нь мэдээж. 

	Хотын орон сууцанд нохойтой болох гэсэн бодлогогүй, яаруу хүслээс болж ийм хор уршиг сунжран гардаг байна. 

	Профессор С. Н. Никольскийн (Ставрополь) «Өөрийнхөө мэргэжлээр тавин жил ажилласан малын эмч надад, хүн амьтдад дотно болдгийн ул үндэс бусад хүмүүсээс илүү ойлгомжтой юм. Гэхдээ сүүлийн үед миний ажигласан зүйлс, амьтдад уйлагнан уярч хандах хандлага, хээнцэрлэлийг сохроор дагах явдал ач тусаа өгсөнгүй гэж хэлэхээс аргагүй болгож байна. Амьтадтай харилцах харилцаа нь хүний өөрсдийн нь чанарыг дээшлүүлэхэд түлхэц өгөх ёстой. Үүнээс өөрөөр яагаад ч байж болохгүй» гэсэн захидал сонирхолтой санаа агуулсан байна. 

	Бакугийн нисэх онгоцны буудлын танхимд сэтгэл нь хөдөлсөн нэг хүн надад ойртож ирээд: «Би таныг мэдлээ. Та нөгөө арслангийн хэргээр ирсэн байх» гэлээ. Тэр хүн намайг зайдуухан аваачиж «Нохойн тухай ч бас бичиж үзээрэй...» хэмээн чин үнэнээсээ ятгаж эхэлсэн юм. 

	Энэ хүний найман настай охин ээрдэг болсноос л чин үнэнээсээ хүссэн ажээ. Тэрээр «Миний охин таван настайгаасаа ээрдэг болсон. Сургуульд орсноос нь хойш ээж бид хоёр нь тайван байхаа огт болилоо. Ээрээд л байдаг! Хүүхдүүд бол хүүхдүүд шүү дээ. Тэднийг шоолохоор охин минь уйлчихдаг. Бид ч бас уйлах юм, эмч бүхэнд л үзүүллээ, нэмэр алга» гэсэн билээ. Гурван жилийн өмнө хуучин хотын нарийхан гудамжинд өөдөөс нь гүйж ирсэн нохойноос айгаад энэ найман настай охин ээрдэг болсон ажээ. Тэгээд «Хэн нэг хүний буруугаар хүнд дарамт үүрч байна. Дэг журам хэрэгтэй байна. Бичиж үзээрэй» гэж нэмж хэлсэн билээ. 

	Харин онгоцны буудал дотор хэсэг хүмүүс нутгийн гунигт сониныг хааш яаш шүүн хэлэлцэж байлаа. «Берберовынхан» гэсэн үг байнга сонсогдож байв. Бас «сургамж» гэсэн үг ч сонсогдож байлаа. 

	Энэ нь үнэхээрийн сургамж юм. Тэгэхдээ маш ноцтой сургамж болой. 

	Хотын нөхцөлд амьтан арчлах нь хариуцлага, соёл, нарийн чанд журам, тодорхой тогтоосон дүрэм, горимыг шаарддаг болохыг бүгд ойлгох ёстой. 

	Тухайлбал, ЗСБНХУ-ын Ардын жүжигчин, Москвагийн хүүхэлдэйн театрын дарга, амьтныг маш дотно хайрладаг Сергей Владимирович Образцов бичихдээ:

	«Миний бодож байгаагаар зэрлэг амьтдыг орон сууцнаа арчлах нь ярвигтай, гол төлөв аюултай, бас жам ёсны эсрэг зүйл болох нь бүгдэд тодорхой юм. Зэрлэг амьтдыг дөрвөн ханаар хаах нь ямар ч тохиолдолд хэлж чадахгүй зовлонтой нь учруулна гэсэн үг. 

	Бид энд гэрийн, тасалгааны уламжлалт амьтдын тухай, тэдэнтэй харилцах харилцааны тухай ярьж байна шүү дээ. Гэлээ ч гэсэн дэг журам сахиулахын төлөө тэмцэгчдийн талд би бүрэн зогсож байна. 

	Нохойг хайрлах явдал түүнийг гагцхүү илж таалах биш, түүний төлөө хариуцлага хүлээнэ гэсэн үг юм. Нохойг «зугаалуулахаар» ганцаарыг нь явуулж болохгүй. Нохойг хөтөлгөөтэй гаргах хэрэгтэй. Энэ нь түүнийг зөвхөн барьж авахад бус, харин тэр нь машин доогуур орчихгүй, зугтаж төөрчихгүй, хүүхэд, хөгшдийг айлгачихгүйн тулд л ингэж байгаа юм. «Тэр гагцхүү хуцдаг, тэр зуудаггүй гэнэ». Гэтэл түүнтэй тааралдсан хүн, тэр тусмаа хүүхэд хаанаас үүнийг мэдэх юм бэ?

	Манай хашаанд хэн нэгний том хар нүхч нохой гүйж явдаг. Тэр нь хуцдаг, бас зуудаг. Тэгсэн атал эзэд нь «зугаалж байг» гээд л хөтөлгөөгүй гаргадаг. Эзэд нь нүхч нохойгоо хайрладаг мөртөө хүмүүсийг ч, хүүхдүүдийг ч хайрладаггүй байж магад. Нохой л «гүйж байвал» хүмүүсийг тоохын ч хэрэггүй ажээ. Ийм эздээс л дэг журам шаардах хэрэгтэй... 

	Хайрт нөхөд өө! Үйлдсэн хэргийнхээ хариуцлагыг өөрсдөө хүлээдэг болцгооё. Гэрийн амьтдыг арчлах ажлыг дэг журамтай болгох гэж байгаа хүмүүст юу чаддаг бүхнээрээ тусалцгаая. Юуны өмнө бидний хэн маань ч гэсэн бидэнтэй хамт амьдарч байгаа нохойн гөлөг, муурын зулзагыг хайрлаад зогсохгүй, тэднийг хариуцах ёстой. Ахуйн жинхэнэ утгаар хөршийнхөө өмнө, зорчигчдын өмнө хариуцлага хүлээх ёстой. Бидний хайртай амьтад маань шуугьж ч, цэвэрч бус байдал дэлгэрүүлж ч болно шүү дээ. Гэтэл тэдэнд хариуцлага тулгаж болохгүй. Харин эзэнд нь хариуцлага тулгаж болно, тулгах ч хэрэгтэй. Ийм хариуцлага байхгүй бол амьтныг хайрлана гэдэг хоосон үг болно» гэсэн байна. 

	«Хотод байгаа амьтдын» жилээс жилд өсөн нэмэгдэж байгаа асуудлын талаар ийм саналтай байна. 

	 

	1980 он

	 


ЗЭРЛЭГШСЭН АМЬДРАЛ

	Би дөрвөн жилийн өмнө тэднийг анх удаа харсан юм. Намрын үдшийн ойд навч хулганын сарвуунд өртлөө ч гэсэн аймаар чанга шажигнана. Харанхуйгаас хатсан халгайн цайвар иш дундуур зэрлэг гахайнууд над руу чиглэн гүйж яваа харагдав. Гэтэл эцсийн агшинд л тэдгээрийг нохой болохыг ойлгов. Айдас ч хүрлээ. Шөнө болсон хойно нохой ойд хаанаас үзэгдэх болов?

	Ноход мөн ингэж хүнтэй тааралдана гэж мэдээгүй бололтой хуцаж бөөгнөрснөө тарж одоцгоов. Гэтэл хэдхэн минутын дараа тэд цувралдан гүйж байгаа харагдав. Царсны хоорондох ойн цоорхойд цувран жирэлзэх дүрс харагдав. Арав гаруй нохой болохыг би тооллоо. 

	Үүнийг ярихаар эргэлзэнэ байх даа гэж бодсоор долоо хоногийн дараа Зименка тосгонд малчин Василий Иванович Боровиковынд очив. Гэтэл тэр энэ сүрэг нохойг хэдийнээ нэг биш удаа харжээ. 

	— Тэд чинь зэрлэгшсэн юм. Чононоос ч дор. Ойн цоорхойд үхсэн зэрлэг гахай тааралдах боллоо. Тэд л хөөж туусан гэж бодож байна гэлээ. 

	Ийнхүү сүрэг нохойтой танилцсан юм. Тэр цагаас хойш Москвагаас холгүй орших, жим болгон нь надад танил болсон ойд бараг л ирэх бүрдээ тэдний амьдралын мөрийг би ажигладаг юм. Өвөл ноход хүйтнээс амиа аргацаадаг үүрийг бухал дотроос илрүүлэв. Өөр нэг удаа ноход хандгайг хэрхэн хөөснийг мөрөөр нь илрүүлж чадав. Тэд асар том амьтныг хүчирсэнгүй, энэ нь зөвхөн спортын хорхой ч байсан байж магад. Гэтэл цасан дээр дуссан цус шүд хүрснээс хандгай биеэ хамгаалах хэрэгтэй болсныг гэрчилж байв. Хандгайн тугал, үнэг, туулай, ер нь өөрийгөө хамгаалж чаддаггүй бүх амьтан нохойтой тааралдсанаар ямар хувь тавилантай болдгийг төсөөлөхөд хүнд биш байлаа. Сүрэг нохдын шүдэрхэг сам ойг үнэхээр самначихжээ. Урьд нь янз бүрийн амьтдын мөр хээтэн үзэгддэг байсан аль ч газарт эдүгээ гагцхүү нохойн мөр л тааралдаж байлаа. 

	Гэвч харьцангуй бага нутаг дэвсгэрийн ан амьтан махчин амьтдын сүргийг тэжээж чадахгүй учраас нэгэн удаа ойн залгаа тариалангийн талбайд ноход хулгана авлаж байхыг үзээд би гайхаагүй билээ. 

	Би газар ухагч болгоныг дурангаар сайтар ажиглав. Тэд арван хоёулаа байв. Бүгдийн нь сарвуу, хамар шороо наалдаж халтартжээ. Гагцхүү энэ нь янз бүрийн зүсний жижиг, том биетэй сүргийг нэгтгэж байв. Жижигхэн цагаан хавын хажууд сэгсгэр том шар нохой олз хайж байлаа. Намайг ойн цоорхойд байхыг илт ажигласан бас нэг жирийн сэгсгэр хар нохой оцойн сууж байв. Хоньч нохойтой төсөөтэй том гичий хулгана барих ажилд оролцолгүйгээр овоолсон хуучин сүрлийн дэргэд залхууран хэвтэнэ. Энэ сүргийг хүрэн бор ангийн цовоо, хагссан эр нохой азаргалж байв. Тэрээр хар нохой руу ойртож хазах гэхэд тэр нь гаслах ч үгүйгээр зайлж одов. 

	Энэхүү хачирхалтай, ер бусын хамт олон ямар нэг талаар зохион байгуулалттай болсон нь гарцаагүй байлаа. Ан авлагаанд үүргээ хуваарилах, олзоо хуваах, хүйсийн хувьд харилцах, бие биедээ захирагдах, сахилга сахих, шилжин явах байдал эд бүгд нь надад харагдахгүй ямар нэгэн горимоор зохицуулагдаж байлаа. Уг горим нь энэхүү сул тавигдсан ноход бий болмогц шинээр «бичигдсэн» нь гайхалтай юм. Гэтэл энэ нь тийм ч шинэ горим гэж үү дээ? Ямар ч гэсэн эдгээр нохой бүрд амьдралын хуульд авцалдсан сүрэглэх удамшил сэргэсэн байна. Гэтэл энд хүнтэй харилцах харилцаа мартагдаагүй байлаа. Бараг л хүнд харагдахаар амьдарч байв. Гэхдээ аюулаас гайхалтай шаламгай зайлж чадна! Би тэдэнтэй хэчнээн ч удаа тааралдав даа. Гагцхүү дуран л тэднийг сайн ажиглахад тусалж байв. Хамгийн ойрын зай нь найман зуун метр байлаа. 

	Энэ удаад би ойн цоорхойгоор явж ялимгүй ойртоход оцойн сууж байсан манаач хар нохой год үсэрч бүх сүрэг агшин зуур хулгана агнахаа орхин яаралгүйгээр цувран нүргэсний ширэнгэ рүү дүрвэн одлоо. Урьдын адил бор саарал нохой түрүүлж хойноос нь гөлийсөн цагаан үстэй нохой дагав. Сүүлээ бардам сөхсөн бадируун шар нохой сүүлчийн хамгаалалтад явлаа. 

	Тэдгээрийн бий болсон түүхийг төвөггүйгээр мэдэж болох юм. Летово тосгоны чанадах ойн нэгэн цоорхойд асар их хог хаяжээ. Хотын гудамж хашаанаас хог цэвэрлэгчдийн ачиж авчирсан зүйлс хотын чанадах энэхүү хог дээр ирдэг байна. Янз бүрийн эмх замбараагүй хаягдал, өөдөс, хэлтэрхий, үүргээ гүйцэтгэсэн эд юмсын дотор хүнсний үлдэгдэл ч байдаг ажээ. Золбин нохдын хувьд хогийн газар бол ердөө л зорьсон нутаг нь юм. Маш олон тооны золбин нохой ариун цэврийн албаны нохой баригчдын гогцооноос зайлан хотын чанад руу явах замаа олж хог хаях газрын орчимд суурьшдаг байна. Ариун цэврийн алба үүргэлэхгүй байгаа учраас тэнд ч бас бүрэн аюулгүй биш юм. Тэгэхлээр ямар ч гэсэн хог дээрээс хоол олж аваад ойролцоо нь ой байгаа болохоор буудуулахаас амархан мултарч болох ажээ. 

	Миний танил малчны ажигласнаар Летовын ойролцоох хог хаях газарт, эрдэмтдийн хэлдгээр, нохдын хоёр төрөл бий болжээ. Нэг төрөл нь хог хаях газарт бат дасаж (тэднийг их хөдөлмөр гаргалгүйгээр устгасан нь мэдээж), нөгөө хэсэг нь зэрлэг амьдралын амтыг амсаж чөлөөт авлаачдын сүрэг (нэг ч биш байж болох юм) болж хувирсан байна. Энэ бүлэгт шилэн сонголт хэчнээн хатуу чанд байсныг төсөөлж болох юм. Гагцхүү цөөхөн нохой зэрлэг амьдралд дасаж чадсан гэж үзэх хэрэгтэй. Гэвч шинэ бий болсон зэрлэг амьтдаас гарсан удам амьдрах чадвартай байсан нь гарцаагүй юм. 

	Нэг зун шид мод өтгөн ургасан жим дээр хөөрхөн гөлөг намайг хоргоон хуцав. Энэ нь соотойсон чихтэй, жартайсан хоёр нүдтэй, сүүл нь цагаригласан хар хүрэн өнгийн гялалзсан бөндгөр амьтан байв. Гөлөг дайчин зоригтой байлаа. Би гэрэл зургийн аппаратаа уутнаас гаргахаар суухад гөлөг энэ ой минийх, зөвхөн минийх гэдэгт итгэн жимийг хааж хуцаж байв. 

	Зургийг нь авч амжсангүй. Ард шаржигнах, том нохойн хуцах сонсогдлоо... Бусад бүх зүйл хоёр секундээс илүүгүй үргэлжлэв. Бяцхан дүрсгүй амьтныг уурласан эх нь мундаанаас нь шүүрч аваад намайг олигтой ажиглаж ч амжаагүй байтал чимээгүй болсон ачаатайгаа шид мод руу агшин зуур годхийн оров... Би үүрийг нь хайж олох санаатай ширэнгээр ямар ч хэрэггүй цаг хэртэй явлаа. 

	Зименка тосгоны малчны эхнэр Надежда Герасимовна ойд болсон тохиолдлын тухай өгүүлэхийг сонсоод өөрөө янз бүрийн газарт гурван удаа гөлөг үзсэнээ ярив... Эрх чөлөөтэй болсон ноход, онгон байгалийн эргүүлэн өгсөн горим ёсоор үр удмаа өсгөн бүрэн дүүрэн амьдарч байлаа. 

	Гэтэл ой, бас хулгана бүхий тариалангийн талбай нь зэрлэг авлаачдын бүлгийг яагаад ч хооллож чадахгүй болов. Тэд буудуулахтай амь өрсөлдөн хог хаях газар луу явдаг болсон нь эргэлзээгүй. Харин саявтар хог хаях газрыг хаажээ. Тэрээр ойд асар том довцог болон хувирч хаягдлыг багтаахаа хэдийнээ больжээ. Хог новшны овоог бульдозероор амархан тэгшилж шарилж ургуулахаар үлдээсэн байна. 

	Би эртний найз нараа зуухныхаа дэргэд сууцгааж байхыг нь хараад:

	— Ноход яасан бэ? гэж асуув. 

	— Их л сонинтой доо! Прокшино тосгонд Дмитрий Воробьёвын нохойг тастчихсан, Филимонкид тэднээс арайхийж л тугалаа салгаж авсан. Өнгөрсөн долоо хоногт Пенинод хоёр ямаа цааш харуулчихсан гэж малчин хэллээ. 

	— За, худлаа ярьж байгаа байлгүй дээ, Василь Иванович, чононы тухай ч элдвийн юм зөндөө л ярьдгийг та мэднэ шүү дээ хэмээн би өдөв. 

	Малчин огт гомдолгүйгээр:

	— Худал ярьцгааж болох л юм. Гэхдээ Пенино хажууд байгаа болохоор шалгачих ч амархан шүү дээ гэлээ. 

	Би бүдүүхэн саваа зорж аваад тосгоны цонхнуудын гэрэл хэдийн ассан үед ойгоос гарч Пенино руу очив. 

	Гэрийн эзэдтэй мэндлэхийн оронд:

	— Ноход танай ямааг цааш харуулчхаагүй биз дээ? гэж босго алхмагц асуув. 

	— Манайд... хэмээн үстэй малгай янзалж суусан эр хариулав. 

	Болсон явдлыг тодруулахыг сонирхож байгааг минь ойлгоод бүх зүйлийг өөрөө үзсэн хүнийг аваад ирье дээ гэж эзэн хэлэв. 

	Тэр хөршийн эзэгтэй Мария Алексеевна Сидороватай хамт буцаж ирлээ. Саяхан ажлаасаа буцаж яваад тосгоны ногооны талбайн цаана, ойн цоорхойгоос таван зуун алхмын зайнд сүрэг нохой ямаа барьж байхыг харсан. Хөөрхий амьтан уяатай, аргаа ядан майлж байлаа. «Би хашхирч, гараа далайв. Ноход ой руу зугтаад над руу гөлөлзөн харж байв. Тэгээд ялимгүй хожидсоноо ойлгов. Тэнд хоёр ямаа байв. Нэг нь чичирч зогслоо. Нөгөө нь хажууханд нь хөдөлгөөнгүй хэвтэж байв гэж тэрээр өгүүлэв. 

	Ноход ямар янзтай байсныг би Мария Алексеевнагаас шалгааж асуугаад миний хуучны танил дээрэмчид болохыг таньж мэдсэн юм. 

	Пенино болон Зименкид, ойн аль ч тосгодын адил анчид байдаг нь гарцаагүй. Гэвч сүүлийн жилүүдэд Москва орчмын том «ногоон тойрогт» ан агнахыг хориглосон билээ. Бас нэмж хэлэхэд тэндхийн ойг ноход шүүрдэн цэвэрлэчихсэн учраас тэнд агнах ан байхгүй. Тэгээд буу эзэмшигчид нийтээрээ зөвшилдөн нохойн эсрэг ариун дайн маягтай юм зарласныг гайхах хэрэг байна уу даа. 

	Би энэ газруудад гурван долоо хоног орчим очсонгүй. Харин өвөл болохын өмнөхөн «нохойн сонин» сонсохоор дайран гарсан юм. 

	Тэгэхэд:

	— Дайн... Дайн хийж байна даа. Нэгийг нь буудаж алсан. Тэгээд л гүйцээ. Тэд чинь зальтай... Хэмээн малчин хөхөрсөн билээ. 

	Би саяхан цанаар «өөрийн» газраар эргэлт хийв. Нохойн мөр энд тэндгүй! Харин нэг үе туулайн ч, үнэгний ч мөр байдаг байсан, түүгээр ч барахгүй арван тав орчим жилийн өмнө Киев, Калугийн замын хоорондох ойд хурын зураг ч авсан билээ... 

	Одоо энэ түүхийг тунгаан сэтгэж үзэцгээе... «Экологийн зай» гэсэн ойлголт байдаг. Энэ нь амьд байгалийн нарийн бачиртай сүлжээнд амьтан болгонд зориулагдсан өөрийн тодорхой байр суурь байна гэсэн үг юм. Тэр нь удаан хугацааны хувьслын олон шалтгаануудаар нөхцөлдөнө. Энгийнээр тайлбарлавал ийм юм. Хэлтгий загас, энэ загасны зүйлд тохирсон нөхцөлүүд — хүнс, температур, тохирсон ус байгаа цагт тэнд амьдарч чадна. Цурхай бол биологийн өөрийн зайтай, тэрээр «хэлтгий загасыг зүүрмэглүүлэхгүйн» тулд усанд байна. 

	Манай өргөрөгт эрт дээр үеэс чоно ийм «цурхай» болж байгаа юм. Тэр амьдралыг тохируулагч араатны зайг эзэлдэг. Гэвч хүний аж ахуйн үйл ажиллагаа байгалийн хэлхээ холбоог хэдийнээ эвджээ. Чоно хүний хөдөлмөрийн үр шимийг завших болж (сүргээс хонь барих, тухайлбал, хандгайг мөрдөн хөөхөөс хавьгүй хялбар юм), үүгээрээ өөрийгөө хуулийн гадна тавьсан байна. Олон газарт чоно бараг бүрэн устгагджээ. Ийм учраас байгалийн зайны нэг хоосорсон байна. 

	Харин ариун газар хоосон байдаггүй гэж ярьдагчлан бидний нүдэн дээр хачирхмаар үзэгдэл болж чононы экологийн зайг, зэрлэгшсэн ноход дүүргэх болсон байна. Москвагаас баруун өмнөдөд гучаад километрт миний ажигласан тэр зүйл Москва орчмын олон газарт түгээмэл байлаа. Мөн ийм явдал Владимир, Ярославль, Калуга, Иваново мужид ажиглагдаж байна. Тэгэхдээ нэг тохиолдолд ноход ойн эзэд болцгоож, нөгөө тохиолдолд амьд үлдсэн чоно, өөртөө хань олохоо болиод нохойтой «гэрлэх ёс төр» гүйцэтгэн маш сайн амьдрах чадвартай үр удам өгсөн байна. Энэхүү хар өнгийн чонон-нохой үзэгдэж байгаа тухай янз бүрийн газраас мэдээлж байна. 

	Ноход болон эрлийз чононууд араатны шинэ нөхцөлд сайн зохицсон шазруун амьтад юм. Тэд онцгой сайн ан агнадаг, хог хаягдлыг цээрлэдэггүй, ямаа, тугалыг барих, гэрийн нохой руу дайрахаас буцдаггүй юм. 

	Анчдын хэдийнээ үнэмшсэнээр шинэ бий болсон араатантай тэмцэхэд маш хэцүү. Ноход болон чонон-ноход хүнээс айдаггүйн зэрэгцээ аюулаас чадамгай зайлдаг. Хомроголосон авлагааны үед дарцаг дээгүүр үсрэн гарна. Тэднээс анч ноход айдаг. Тэд сүрлийн нурууг «төрөх байр» болгон төхөөрч жилийн янз бүрийн сард үр удмаа гаргадаг нь ажиглагдсан байна. 

	Манай ой дахь «чононы гэнэтийн орлогч» ийм буюу. Ташрамд бас чононы сэтгэл ч сэргэж байна. Сүүлийн найман жилд түүний тоо тус орны европын хэсэгт бараг дөрөв дахин нэмэгдээд байна. 


АМЬДРАХ СТРАТЕГИ

ТҮГШҮҮР

	(«Түгшүүр», «Галын дэргэд», «Их нуурууд», «Мустанг», «Огторгуй доорх музей» өгүүллүүдийг Борис Стрельниковтай хамтарч бичив.)

	 

	1969 онд Америкийн Нэгдсэн Улсад ер бусын түймэр гарч гол шатжээ. «Эргийн барилгуудыг гал арчин цэвэрлэж, төмөр замын хоёр гүүр устав...» гэсэн нарийн учрыг сонины мэдээлэл хадгалан үлджээ. Огайо муж улсад Кайахога гол урсдаг. Бид энэ голоор гарч явсан учраас тэр нь эдүгээ ч түймэр гарах аюултай байгааг гэрчилж чадах байна. 

	Кайахога нь гол шиг гол байв. Хэдэн мянган жил үзэсгэлэнт нуга, ойд цэвэр ус урсаж байлаа. 1835 онд голын адаг, нүүн суурьшигчдад бас л хөндөгдөөгүй байв. Харин түүнээс зуун жилийн өмнө чухамхүү эндээс нэг анчин шөнийн дотор гучин минж барьж болох байжээ. Эдүгээ Кайахога сөнөсөн байна. Түүгээр ч барахгүй шатаж ч болох юм. Өнөөдөр голыг ойн горхи, газар доорх булаг бус хавьгүй олон хоолой, суваг, янз бүрийн угаадас, бохирдсон ус тэтгэж байгааг тайлбарлах хэрэгтэй юу даа. Кайахога бол ус хэт бохирдсоны жишээ юм. Харин түүн дээрх гал бол Америкийн олон бүсийг хамарсан түймрийн зөвхөн түгшүүрт бэлгэ тэмдэг юм. Өнөөдөр олон газарт байгальтай өрсөлдсөн утаа үнэртэж байна. 

	Энэхүү түймрийг урьдчилан мэдэж болох уу? 1907 онд Америк тивийг эзэмшсэн тэмдэглэлт ойн дүнг гаргасан. Аллан Невинс гэгч тус орныг «цэцэглэн хөгжиж, хурдан дэвжиж, асар хүчирхэг» болсон орон гэж нэрлээд түүний үндсэн ололт амжилтыг «1607 оноос 1907 оныг дуустал гурван зууны дотор хүрээлэн байгаа байгалийг ялгууснаар эзэмшлээ» гэж тодорхойлсон байна. Хагас зуун жил өнгөрөөд америкчууд энэ гол амжилтаа огт өөрөөр харах болжээ. Эдүгээ байгалийг ялсан ялалтаар хэн ч нэг их бардамнахаа больсон байна.

	Алсын хараатай хүмүүс түймрийн утааг бүр тэмдэглэлт ойн зааг дээрээс ширтэн харж байв. Тэдний дунд ерөнхийлөгч Теодор Рузвельт өөрөө байсан юм. Тэр нь улс төрийн бодлоготон, бас анчин ч байсан бөгөөд байгалийг хайрладаг, түүний хуулиудаас ямар нэг зүйлийг ойлгодог байлаа. Зэрлэг амьтдыг хамгаалж байгалийн зарим газруудыг цаашдын «ялалтаас» аварсан төрийн баримт бичгүүд Рузвельтийн үзгээр бататгагдсан юм. Харин энэхүү «шувуухайн чинээ түгшүүр» нь олон хүмүүсийн хувьд хэдгэнийн дүнгэнээн бус, батганы жингэнээтэй л адилхан байв. Хүнд үйлдвэрийн хүнд цуваа хувийн эздийн үл тоомсорлогч тоормосгүйгээр хурдаа авч хэвгий рүү явж байлаа. 

	Анхны донсолгоо 1934 оны хавар тохиолджээ. Тавдугаар сарын 11, 12-нд Америкийн чанх төвд Оклахом, Небраск, Канзасын тэгш тал дээгүүр шороон шуурга шуурчээ. Асар том зайнд хянамжгүй хагалсан хөрс агаарт дэгдэж Америк дээгүүр дорнод эрэг орчмын газрыг хүртэл туугдаж байлаа. Ган гамшиг асар их айж сүрдмээр байв. Газар, яг утгаараа «хүмүүсийн хөл доороос алга болсоор байв». Их тэгш тал газрын гамшиг нь эдийн засгийн хямралтай давхацжээ. Энэ жил америкчууд өөрийн түүхэндээ анх удаа, эргэж харах чөлөөгүй шавхсаар буй байгалийн баялгийн худаг нь ёроолтой юм гэдгийг ойлгосон бололтой. 

	Тэгээд бас эдүгээ энэ том түймэр гарав. Газар, ус, агаар, амьд байгаль бүгдээрээ, газар дээрх хүн өөрөө тэр даруйдаа аюулд орсон байна. Америкийг тэтгэж, түүний цэцэглэлтийн суурь нь болж байсан бүх зүйл «хуучирсан хувцас мэт гэв гэнэт урагдаж эхэлжээ». Түймрийн хонх, бүр ерөнхийлөгч Кеннедийн үед дуугарчээ. Жонсоны үед түгшүүр намдсангүй. «Аюулын чимээг эхлээд тийм ч анхааралтай бус сонсож байсан» ерөнхийлөгч Никсон хонхыг өөрөө дэлдэх болжээ. «Одоо л амжихгүй бол хэзээ ч бүтэхгүй» гэсэн уриа нь байгалийн бохирдолтой тэмцэх ажилд нэн даруй орохыг шаардаж байв. «Бүх асуудлыг гүн мэддэг» нэр хүндтэй экологич, эрдэмтэн Барри Коммонер «Бид эсэн мэнд үлдэхийг хүсвэл аврагдах хэрэгслийг олоход бас дахиад нэг арван жил бидэнд байна» гэж сэтгэж байлаа. 

	Эрдэмтэн болон ерөнхийлөгч байдлыг түгшүүртэй болгосон байж магад уу? Үгүй. Америк хүн болгон аюулыг мэдэрч байна. Халуун зун хүлэр шатах нь болж байгаа зүйлийн хамгийн тод дүр юм. Утаа хөшиглөж, үймж сандран хаана л гишгэнэ энд тэндгүй шатсаар байна. Гал байхгүй байгаа юм шиг тэр газарт ч дотуураа шатаж шинэ голомт үүснэ. Энэхүү гамшгийг гаднаас нь харж нарийн учрыг олно гэдэг бараг найдлагагүй ажил юм. Бидэнд хэлснээр бол Америкт «гамшгийн тухай бүгд мэдэж», хаана юу шатаж байгааг таван мянгаад экологийн мэргэжилтэн мэдэж, зөвхөн хэдхэн зуун хүн «бүгдийг мэдэж, хор уршгийг ойлгож байгаа» ажээ. 

	Байгалийн гурван гол үнэт зүйл — а г а а р, у с, г а з а р хэмээгч амьдралыг нуруун дээрээ мөнх тээж яваа гурван халимыг ялган салгаж, тэд ямар байдалтай байгааг авч үзье. 

	 

	А Г А А Р... 

	Хүн хоолгүйгээр таван долоо хоног, усгүйгээр таван өдөр, агааргүй бол таван минут амьдарч чадна. Газар дээр аль нэгэн цагт хүчилтөрөгч байхгүй, бүр огт үгүй, нойл байжээ! Хүчилтөрөгчийг ургамал, гол төлөв далайн жижиг ногоон ургамал, ой бий болгосон байна. Өнөөдөр дэлхийн агаар мандалд хүчилтөрөгч таван хувийг эзэлж байна. Хүчилтөрөгч нь шаталтыг дэмжиж, өөрөөр хэлбэл бүх амьд бие махбод, дотоод шаталтын хөдөлгүүр дэх амьдралыг тэтгэж байна. Хүн хоногт арван таван килограмм агаарыг (түүний тавны нэг нь хүчилтөрөгч) хэрэглэнэ. «Боинг» маркийн нисэх онгоц Парис — Нью-Йоркийн замд 35 тонн (!) агаар мандлын хүчилтөрөгчийг цөлмөнө. Дөчин километрийн хурдтай автомашин цаг явахдаа тэр үед хэдэн зуун хүн амьсгалж болох хүчилтөрөгчийг шингээнэ. АНУ-д 100 сая гаруй автомашин бий. Улиас, агч, нарс, далайн ногоон ургамлын гаргаж байгаа хэчнээн хэмжээний хүчилтөрөгчийг моторууд цөлмөж байгааг багцаалан гаргах боломжийг нарийн бус арифметик олгож байна. Ойг огтолж, далайг бохирдуулж байгаагаас Дэлхийд хүчилтөрөгч өгч байгаа талбай мэдэгдэмгүй хунигдаж буйгаас түгшүүр улам гүнзгийрч байна. Түүний хамт моторын тоо зогсоох аргагүйгээр өссөөр байна. Америк бүр өнөөдөр «харийн уушгиар» амьсгалж байгааг эрдэмтдийн тооцоо харуулж байна. Тус оронд өөрийн нь хүчилтөрөгч хүрэлцэхээ больж Канад, Өмнөд Америк болон бусад тивийн ойн ногоон нөмрөг, далай байгаагүй сэн бол Америк багтарч үхсэн билээ. 

	Гэхдээ «хүчилтөрөгчийг идэх» нь асуудлын нэг л хэсэг юм. Хоёр дахь гамшиг бол агаар мандлын бохирдолт болой. Мөн тэр автомашин, цахилгаан станц, завод, фабрикийн яндан, хог шатаах зуухнууд нь жил тутам 200 сая тонн (АНУ-ын нэг оршин суугчид бараг нэг тонн) шатсан бүтээгдэхүүнийг агаар мандалд гаргаж байна. Агаар нь хордуулагч хий, азотын исмэг, хоёр исэлт хүхэр, хар тугалгаар дүүрч байна. Мөн тэр автомашинууд бүх бохирдолтын талаас илүү хувийг өгч байна. Зөвхөн дугуйтай мотор болгон нэг килограмм орчим (америкийн нэг хүн амд «хагас кило») хар тугалга (бензинд нэмэгдсэнээс) ялгаруулж байна. Энэхүү химийн «ханд» нь АНУ-ын томоохон нутаг дэвсгэрт тэнцүүхэн давхаргаар тархсан хэрэг огт бус, хүн ам олонтой газарт илүү өтгөн байгаа юм. 

	Бид Америкаар хөндлөн гулд явахдаа онгон агаартай нутаг болох Небраск, Дакот, Вайоминг, Нью-Мексик, Аризон муж улсад байлаа. Энэхүү сэлүүн нутагт газрын олон тооны өвчний тухай түр зуур мартаж болох юм. Харин Мичиган нуурын баруун өмнөд эрэг, Калифорнийн авто зам, Баруун Виржинийн утаан хөшгийг хар дарах мэт дурсаж байна. Бид Балтиморын ойролцоох урт хонгилоор өнгөрсөн юм. Утаат яндан дотуур явж байгаа мэт санагдаж байв. Бүгчимдэн сандаргасан зах хязгааргүй Лос-Анжелес бүхэлдээ иймэрхүү яндан шиг сэтгэгдэл төрүүлсэн билээ. Тэндхийн амьсгалах «ханд» нь хурц нартай үед муу ёрын бүүдийсэн ягаан өнгөтэй байдаг. «Апполлон-10» хөлгийн багийнхны хэлснээр 40 мянган километрийн өндрөөс Америкийн бүх зүйл нарийн ялгагдаж байхад Лос-Анжелес байх ёстой газарт хүрэн өнгийн толбо л харагддаг байна. Америкийн хот болгон 10 километрийн зайнаас ажиглагдах утаан малгайтай байдаг гэж зорчигч тээврийн нислэгийн шугамын нисэгчид ярьцгаадаг юм. Вашингтоныг эрүүл газар гэж үздэг бөгөөд тэнд аж үйлдвэр байхгүй, ногоон мод зүлэг ихтэй юм. Гэвч автомашины хий, хотын чанх дээгүүр буухаар нисэж байгаа онгоцны суунагласан утаа ханиалгуулж, нүдний нулимс гаргана. Тэндээс авсан агаарын шинжилгээ нь нутгийн сэтгүүлчийн дүрслэн хэлснээр Линкольны гантиг хөшөө, химийн хувирлын үр нөлөөгөөр соодны үрэл болж болохыг үзүүлсэн байна. Тэгвэл хүний уушги яах вэ? Тэнд бохирдолт ч хийдгээ хийх нь мэдээж. Амьсгалын замын халдварлал — багтраа, мэнгэр, өмөн үү, дуут хавдар нь АНУ-д нас барахын шалтгаан болох нь олонтоо байна. 

	Эдүгээ АНУ-ын олон хотод цаг агаарын мэдээний зэрэгцээ бохирдолтын хэмжээний тусгай урьдчилсан мэдээг мэдээлдэг. Хэтийн урьдчилсан дүгнэлтийн хувьд гэвэл хэрэв арга хэмжээ авахгүй бол 2000 онд агаарын бохирдолт бас дахиад тав-зургаа дахин нэмэгдэнэ гэж үзэж байна. 

	Байхгүй бол хүн таван минутаас илүү амьдарч чадахгүй агаар, амин чухал агаарын тухайд ийм байна. 

	 

	У С... 

	Ус нь байгалийн гайхамшиг, хамгийн тархсан, хамгийн төлөөлөгдөшгүй, бас хамгийн хямд, хамгийн үнэт түүхий эд юм. Загас сэлсэн, үүлс тольдсон, цэцэг, тэмээлзгэнэ бүхий амьд усыг харах нь дээдийн дээд жаргал билээ. Үхмэл ус урсаж байхаас өөр ямар ч зүйл юуг ч тэгж гуниглуулж чадахгүй. 

	Бид Америкт явж байхдаа үхмэл усыг харах нь олонтоо байлаа. Миссисипийн эхэнд нэгэн сайн санаат хүн «Та нар явуулын улс байх... Манай энд усанд орох аюултай» хэмээн анхааруулахаар хүрч ирсэн юм. Харин Гринвилль хотын (Миссисипи муж улсын) доод адаг руу тос болсон эрэг дундуур бохир гол урсаж байсан учраас зөвлөгч бидэнд хэрэг болоогүй юм. Том гол нь эдүгээ «Бохир усны суваг», «Америкийн хошного» хочтой болжээ. Америкчууд Гудзоны тухай ч гэсэн «Эндхийн усыг санамсаргүй залгисан хүн амьд байхын төлөө залбирах ёстой» хэмээн багагүй гунигтай өгүүлж байна. 

	Наргианаа орхиогүй хүмүүс «Манай усанд креозол шингээсэн дэр модыг ч угаах аюултай» гэж хошигнож байлаа. Америкийн усны тухай сэтгүүлч-экологич Жон Берд «Манай оронд бараг бүх гол, түүгээр ч барахгүй горхинууд бохирджээ» хэмээн үнэн голоосоо бичсэн юм. Сэтгэл түгшсэн сэтгүүлч ус чухамхүү юунаас болж үхэж байгааг мэдээлжээ. «Бид голыг хог новш, нефть, нүүрсний тоос, давирхай, будаг, химийн бүх элемент, хүчил, хор, үнс, хуванцрын тасархай, нийлгийн хөөсөөр дүүргэж байна... Бид эргийг хорчийсон төмөр, хуванцар новш, автомашины тэвшээр чимж байна...» Энэ бүгд тийм байгаа юм. Эдүгээ америкчууд хлоржуулсан усан санд шунгаж голын усанд орохоо мартчихсан юм шиг болжээ. Гэвч энэ нь тэсэж болох зүйл. Харин ундны усны асуудал улам илүү төвөгтэй юм. 

	Ундны ус нь гарагийн усны нөөцийн ердөө хоёр хувь болдог. Хоёр хувь шүү... Хүний амьдралыг таслахгүй байхад хоногт ердөө л хоёр литр цэвэр ус хэрэгтэй байдгийг харгалзвал энэ нь багагүй билээ. Африкийн нүүдэлчин тийм хэмжээний усыг хэрэглэдэг байж болох юм. Гэтэл америк хүн өдөрт таван мянган литр ус «уудаг» шүү дээ. Ус нь цагаан хэрэглэл, автомашин угаах, цэвэрлэхээс эхлээд өтөг шивх зайлуулах, эм үйлдвэрлэх, ган хайлуулах, улаан буудайн талбайг услах зэрэг ахуйн болон үйлдвэрлэлийн бүгдийг тоочиж барамгүй олон хүрээнд хэрэглэгдэж байна. Ариутгах татуургын хоолой, «аж үйлдвэрийн гэдэс дотрыг» ус дамжин гараад хэдийнээ үхмэл болон урсаж байна. Америкийн хүн амын тэн хагас нь ариутгах татуургын хоолойгоор наад зах нь нэг удаа дамжин гарсан ус ууж байна. Америкийн Нэгдсэн Улсад ус цэвэрлэх технологи нэлээд үр ашигтай юм. Гэлээ ч гэсэн баян нь булгийн шилтэй ус худалдан авахыг илүүд үздэг ажээ. 

	Гэтэл ундаасах явдал өссөөр байна. АНУ-д 1900 онд өнөөдрийнхөөс 10 дахин бага ус зарцуулж байсан. Зуун жилийн эцэс гэхэд одоогийн хэрэгцээ барагцаалбал дөрөв дахин нэмэгдэнэ. Цэнгэг усны бүх нөөц хүрэлцэхгүй болох учраас гренландын ба антарктидын мөсөн уулыг оосорлон боомтын хотуудад аваачих явдлыг хэдийн зөгнөлт зүйл мэт үзэхээ больжээ. Учир нь хүн болгонд шаардлагатай хоёр литр амин чухал цэвэр усыг хаана нэгтэйгээс хайж олох хэрэгтэй шүү дээ. 

	 

	Г А З А Р... 

	Хүмүүс далайгаас далай хүртэл Америкаар зорчин өнгөрөхөд гурван зуун жил шаардагдсан билээ. Америкт төгсгөл байхгүй гэсэн бодолтойгоор хэд хэдэн үеийнхэн үхэж үрэгджээ. Одоо юм өөр болов. «Америк атирч хэд дахин бага болсон юм шиг, бас бид баян байгаад ядуурчихсан мэт сэтгэгдэл төрөх ч бий». Боломжийн Америк өнөөдөр үнэт зүйлээ дахин хянаж үзэх зовлонг амсаж байна. Өчигдөр ач тустай санагдаж байсан олон зүйл өнөөдөр түгшүүлж байна. Нэг жишээ дурдъя. Америкийн Нэгдсэн Улсын бахархал нь зам болж байв. Зам хэчнээн их байна, төдий чинээ сайн юм шиг хашир суугаагүй хүмүүст санагдаж болно. «Тэр үгүй, бид үржил шимтэй алгын чинээ газар бүрийг хайрлах хэрэгтэй болсон тэр заагт хэдийнээ иржээ. Виржини муж улстай тэнцэхүйц талбайд замын бетон цутгаад байна» гэж бидэнтэй ярьсан хүн хэлсэн юм. Үүнийг тайлбарлавал зам нь ферм, суурин, түүх дурсгалын газрыг устгаж үзэсгэлэнт сайхан өнцөг буланг дарж, тэдгээрийг арсайсан олон зочид буудал, бензин түгээгүүрийн болон зуушны газраар дүүргэж, бас замын дагуух ой шингэрч гол горхи бохирджээ. «Энэ нь манай газрын бие дэх сорви юм. Зогсоох хэрэгтэй байгаа юм!» — «Тэгвэл учир нь юунд байна вэ?» — «Манай Америкт эрчээ аваад зогсохоосоо хөдлөх нь амар байгааг харж байгаа биз дээ». Барих байгуулах гэдэг бол ажилтай байх, замын хүчирхэг машин үйлдвэрлэх, автомашин, бензин, резин худалдах, нефть олдворлох, металл үйлдвэрлэх, ашиг хонжоог үржүүлсэн ашиг хонжоо юм. Зогсоох л хэрэгтэй! Энэ тухай сонинууд бичиж, конгресст асуулга явуулж, энэ талаар бүгдээрээ ярьцгааж байгаа боловч бетон газрыг залгисаар л байна. 

	Энэ бол газрыг буцалтгүйгээр хороож байгаа тухай ганцхан зүйл юм. Бас нэг гамшгийг тэнд «улаан аюул» гэж нэрлэдэг. Улс төрийн хуучирсан нэр томьёо шинэ агуулгатай болжээ. Нээлттэй аргаар эрдэс олдворлох үед газар хөнөөгдөж байгааг «улаан аюул» гэж ойлгож байна. Зогсоох аргагүй өсөж байгаа хот, аж үйлдвэрийн барилга нь их газрыг идэж байна. 

	Бас анжис явж өнгөрсөн газар ч америкчуудад түгшүүр төрүүлж байна. Америкийн арвин ургац бол газрын дээд зэргийн өгөөжийн үр дүн бөгөөд үржил шимтэй давхаргыг туйлын их эрчтэй ажиллуулахыг албадаж байна. Эхний үед газрын эзэн талбайгаа үржил шимгүй болгож хаячхаад шинээр атар эзэмшдэг байв. Хожим нь ингэх газаргүй болсон үед газрын эзэн тариалангийн талбайг ариг гамтай боловсруулан хөрсийг бууцаар бордож үржил шимийг нь хадгалан үлдээх болжээ. Тариалангийн талбай дахь үйлдвэрийн зогсолтгүй дамжлага нь жижиг фермийн эздийг, газрын талаар түүний тавьж буй онцгой халамжийн нь хамт булшилж байна. Гэхдээ туйлд нь хүртэл химижүүлэхэд найдлага тавьж байгаа юм. АНУ-д жил тутам 42 сая тонн бордоо, түүн дээр нэмээд хог ургамал, хортон шавжтай тэмцэхийн тулд хагас сая тонн химийн бэлдмэлийг хөрсөнд цацаж байна. «Хэмжээ хязгааргүй химижүүлэх нь хөрсний үржил шимийг алдагдуулахгүй юу?» гэсэн асуулт маш түгшүүртэй асуулт болж байгаа юм. Харин түүнийг зогсоох хэдийнээ боломжгүй болжээ. Газраас өгч чадах бүхнийг нь авч байна. 

	Газар доорх баялгийн тухай хэдэн үг хэлье. Америк энэ авдрыг ёроолгүй гэж үзэж байлаа. Түүнээс чадах чинээгээрээ л булаан авч байлаа. Үүн дээр баян чинээлэг байдал, хүч чадал суурилжээ. Хөдөлмөр, чармайлт, самбаа гэгч үндэстний энэхүү сайшаагдсан чанар нь онцгой баян, өгөөмөр газар дээр цэцэглэж байлаа. «Уурхайгаас хөнөг хоосон гарах» тэр өдөр болно гэдгийг хэн ч ухаарсангүй. Эдүгээ тэр өдөр мяраах боллоо. «Эрчим хүчний түүхий эд — нефть, нүүрс, уран барагдаж байна. Хар тугалга, мөнгө, цагаан алт... тун ч бага үлдлээ». Гэтэл аж үйлдвэрийн гудрах хүсэл өссөөр байна. Энэхүү аварга тээрмийг зогсоох буюу явцыг удаашруулбал сүйрэлд оруулах аюулд хүргэнэ. Тээрмийн чулуу эргэж байх хэрэгтэй, бас тээрмийн чулуун дээр ямар нэг юм цацах хэрэгтэй болж байна. 

	Америк өөрийнхөө баялагт харамсахгүйгээр, харийн агуулахын түлхүүрийг ч халаасандаа байлгахыг чармайж байна. Эдүгээ гарагийн хүн амын 6 хувь байгаа АНУ, газрын эрдсийн нөөцийн 30 хувийг хэрэглэж байна. Гэвч хаана ч гэсэн авдар өөрийн ёроолтой. Эдүгээ эзэд нь авдар доторх зүйлээ өөрсдөө ашиглахыг хүсэж байна. «Нэгэн үед сул дорой хөгжилтэй орон түүний нутаг дэвсгэрт гадаадын монополуудын олдворлосон нефтийн орлогын 10 хувийг авбал ердийн зүйл гэж үзэж байв. Дэлхийн хоёрдугаар дайны дараа нефтийн эзэн оронд ногдох хувь ихэнх тохиолдолд 50 хувьд хүртэл өндөржжээ. Сүүлийн үед зарим гэрээнд эзэн орон нийт орлогын 70 болон түүнээс илүү хувийг авна гэж заах боллоо» хэмээн «Ю. С. ньюс энд уорлд рипорт» сэтгүүлд гомдол мэдүүлсэн байв. (Гэтэл зарим орнууд өөрийн байгалийн нөөцийн олдворлолд тавих хяналтыг бүрэн авахыг эрмэлзэж байгааг нэмж хэлье.)

	Э р ч и м х ү ч н и й х я м р а л гэсэн үг дуулдаагүй байх үед бид Америкаар явсан юм. Ердөө л тэр жилийн өвөл «хаана нэгтээ түлш хүрэлцэхгүй байв». Үүнээс болж Огайо, Индиан, Иллинойс муж улсад үйлдвэрүүд түр хаагдсан байлаа. Энд тэнд сургуулиуд ажиллахгүй байв. Жилийн дараа гарсан хямрал гагцхүү нефтийг биш бусад зүйлийг бодох хэрэгтэй болгожээ. 1940 оноос 1970 оныг дуустал (30 жилд) Америкийн Нэгдсэн Улс дэлхийн бүх хүн төрөлхтний өнгөрсөн бүх түүхийн хугацаанд зарцуулснаас илүү их эрдсийн түүхий эд хэрэглэжээ. Ойрын хорин таван жилийн төсөөллөөр эрдсийн түүхий эдийн хэрэглээ бас 5 дахин нэмэгдэх болно. Улс юугаар гачигдаж байгаа, бас юугаар гачигдах болохыг барагцаалан гаргасан байна. Энэхүү тооцоо нь эдүгээ хүртэл хэр ухаалгаар зарцуулж байгаа вэ? гэдгийг бодоход хүргэжээ. Энэ тухай онцлог хэдэн үгийг дурдвал, «Нью-Йорк таймс мэгэзин» сэтгүүл: «Бид дэлхий дээр баян хязгаарын байгалийг хоосолж чаджээ», ерөнхийлөгч Никсон: «Бид хязгааргүй нөөцтэй мэтээр газартайгаа харилцжээ», худалдааны яамны сайд агсан Питерсон: «Бид бүх түүхийнхээ хугацаанд өөрийн эрчим хүчний болон түүхий эдийн нөөцөө хөлчүүрхсэн усан цэрэг мэт үрэн таран хийсэн байна» гэжээ. 

	Газар болон түүнд агуулагдаж байгаа баялаг иймэрхүү байдалтай байна. Америкийн томоохон, дэлхий дахинаа сургамжтай түймэрт өртсөн Агаар, Газар, Ус гэсэн гурван гол голомт ийм буюу. 

	Бас дахиад Колумбыг санацгаая. 1492 оны аравдугаар сарын 12-нд усан цэргүүд «бүх талаас нь дүгнэн үзвэл төмрөөр зорсон савааг» далбаат хөлөг онгоцны тавцан дээр татаж гаргажээ. Хаана нэгтээ ойрхон газар байгаа, тэгэхдээ тэр нь амьдралтай болох нь эргэлзээгүй болсон байна. Төмрөөр зорсон гэнэ ээ... Усан цэргүүд, тэдний нээсэн газарт төмрийг огт мэдэхгүй болохыг мэдээгүй ажээ. Савааг чулуун багажаар зорсон байв. Далай дотроос татаж гаргасан саваанаас Кайахога гол дээрх түймэр хүртэлх зай 477 жил болж байна. Харин хүмүүс өөрийнхөө халаасан хайруулын таваг дээр загастай адилхан бүжиглэж эхлэхэд энэ хугацаа элбэг хүрэлцжээ. Байгаль орчны сүйрэлтэй бохирдох явдал бүр сүүлийн жилүүдэд ногдож байгааг тэмдэглэх нь чухал. Тэр нь дайны дараах 30 жилд арав (!) дахин нэмэгджээ. «Тээрэм» ч өсөн нэмэгдэх хурдтайгаар эргэсээр байна. 

ГАЛЫН ДЭРГЭД

	Түймрийг яаж унтраах вэ? Энэ асуудал биднийг улам их эзэмдэж байв. 

	Эхлээд түгшүүр дэлдсэн хонхонд харцаа хандуулъя... Нью-Йорк дахь номын дэлгүүрийн үзмэрийн цонх. Бидэнд хэрэгтэй номын тавиур дээр «Чив чимээгүй хавар», «Алтан муж улсыг (Калифорний) хэрхэн хөнөөх вэ», «Сүүлчийн үе», «Ёроолгүй орчинд», «Үгүй болж буй Америк», «Манай үхмэл ус», «Өсөлтийн хязгаар», «Америкийг тонохыг хэрхэн зогсоох вэ?» гэсэн нэртэй номууд байлаа. Номын хавтсан дээрх зургууд нь багагүй ил тод утгатай аж. Нэг хавтсан дээр хог дотроос тэнгэр баганадсан барилгын орой цухуйсан, нөгөө дээр нь Америкийн газрын зургийн дунд хутга шаасан, гурав дахь дээр нь хоёр туйлд асаасан лаа маягаар дэлхийн бөмбөрцгийг дүрсэлсэн байв. Ном зохиогчдын хэн нэг нь ердөө л түймрээр далимдуулан ашиг хонжоо олох гэсэн, эсвэл цөхрөнгөө бараад мэгдэн сандарч байгаа байж болох боловч сүрхий чухал ном ч олон байлаа. Мөн тэр сэдвээр сонин, сэтгүүлийн дугаараас дугаарт асар олон өгүүлэл гарчээ. Зурагт радио залгахад «нэгдүгээр асуудлын» талаар буурал экологич ярьж байв. Конгрессын гишүүний хэлсэн үгэнд ч байгаль орчны асуудал оржээ. Гудамж дахь залуучуудын цуглаан, ерөнхийлөгчийн хэлсэн үг, гэр бүл дэх ярианд хааяагүй л эдүгээ бараг хамгийн олон хэрэглэгдэх болсон «polutio» (бохирдолт) гэсэн үг сонсогдоно. Ерөнхийлөгчийн орчныг хамгаалах асуудал эрхэлсэн зөвлөхтэй уулзахдаа, ийм эрчимтэй чимээ дөжрүүлчихгүй байна уу? гэж асуусан юм. Тэрээр «Үгүй. Уг асуудал бол олон түмэнд бүрэн ойлгуулж, дээд зэргээр мэдүүлж, хүн бүрийн сонирхлыг татсан тийм нөхцөлд л шийдвэрлэж болохуйц асар их нарийн төвөгтэй юм» гэж хариулсан билээ. 

	Энэ зорилгод хүрсэн гэж үзэж болох юм. Гай гамшгийн тухай бүгд мэдэж байв. Гэхдээ хонх өчигдөр дуугарсангүй. Түймэр гарснаас сонин зүйл болж уу? Болжээ. Нэгдүгээрт, манайд бүх зүйл их бий, манайд бүх юм хүрэлцээтэй гэсэн өргөн уудам орон бүрийн оршин суугчдад угийн байдаг жаргалын нойрноос америкчуудыг сэрээжээ. Америкт ийм явдал дуусгавар болжээ. Энэ нь үлэмж хожимдсон боловч том ялалт юм. Орчныг хамгаалахтай холбоо бүхий улсын болон олон нийтийн бүх институтийн нөлөө мэдэгдэхүйц батжин өргөжжээ. Тухайлбал, америкчууд өөрийн үндэсний цэцэрлэг, дархан цаазтай газруудаа ямагт хайрлан хамгаалж иржээ. Эдүгээ тэд үндэсний цэцэрлэг, хамгаалалтад байгаа газрууд бол үндэстний эдэлж байгаа бүх зүйлийн дээд нь юм гэдгийг онцгой тод ойлгох болсон байна. 

	Америкт уламжлалт үнэт олон зүйлийг хэт үнэлэх явдал байна. Техник онгод нь байлаа. Америк хүн бүрийн хамгийн их бишрэн дурладаг юм нь автомашин байсан байж ч болох юм. Энэ нь элбэг дэлбэг, хүч чадал, баян чинээлгийн бэлгэ тэмдэг байлаа. Америкийн автомашины том хэмжээ нь бүгдэд мэдэгдэж байгаа билээ. Америк хүн чухамхүү том, аль болох шинэ маркийн автомашиныг худалдан авах гэж чармайдаг байв. Тэгтэл олон жилийн энэ явдал тэднийг гутаажээ. Үүний шалтгаан нь автомашин агаарыг гол бохирдуулагч, бензин цадашгүй цөлмөгч, хөдөлгөөнийг багасгаснаас өвчин үүсэх шалтгааныг бий болгогч болж, тэр нь хотын гудамжинд явах аргагүй пиг дүүрснийх юм. Ийнхүү Америкийн хувьд байж боломгүй «автомашин сөнөтүгэй!» гэсэн лоозон гарчээ. (Энэ тухай бид тодорхой өгүүлнэ.) АНУ-ын автомашины аж үйлдвэр цаг үеийн шаардлагад тохируулан яаралтай, зовлонтой өөрчлөлт хийж зохицох болжээ. Автомашин бол тохиолдсон хэт үнэлгээний бэлгэ тэмдэг юм. Уламжлал ёсоор америк хүн «хэчнээн олон яндан байх тусам, амьдрал төдий чинээ дээшилнэ» хэмээн аж үйлдвэрийн хөгжилтөд баярладаг байлаа. Өнөөдөр яндангууд тэднийг баярлуулахаа хэдийн больжээ. Вашингтоны залуу экологич бидэнтэй ярьж байхдаа «Энэ үнээг уяхгүй бол бүх Америкийг гишгэлчихнэ» гэж хэлсэн юм. 

	Шувууны жиргээн, нам гүм байдал, ширэнгэд давхих амьтан эд бүгд нь сүүлийн үед америкчуудын шинээр нээсэн зүйл мэт байгаа ажээ. Үүнд гэгээрүүлэн сэнхрүүлэх ажил олон талаар тусалсан байна. Америкт байгаль, түүнд явагддаг процессын мөн чанар, амьдралын эмзэг ертөнцөд ариг гамтай хандах хандлагын тухай асар олон сайн ном хэвлэгджээ. Баримтат болон уран сайхны кино, зурагт радио, сургуулиуд дахь «экологийн программ» нь байгальд биеэ авч явах соёлыг төлөвлөгөөтэй хэвшүүлж амьдрал болон амьд амьтны ертөнц дэх хүний үүргийн нарийн холбоог үзүүлжээ. Энэ ажил бүх фронтоор бас амжилттай явагдаж байгааг хэлэх хэрэгтэй. 

	Бид Шенандоагийн үндэсний цэцэрлэгт вашингтоны багш эмэгтэй Хариет Фелпстэй танилцаж түүнтэй хамт хүүхдүүдээр хүрээлүүлэн түүдгийн дэргэд суусан юм. «Урьд нь байгалийг гагцхүү ашиглах тухай ярьдаг байв. Одоо байгалийг удирдан залж түүний хуулийг харгалзан амьдрах хэрэгтэй болж байна. Ганцхан мэдлэг бол бага зүйл юм. Ертөнцийг үзэх шинэ үзлээр хүүхдийг хүмүүжүүлэх хэрэгтэй. Үүнийг өлгийтэйгөөс нь эхлээд бүх хэрэгслээр хийх хэрэгтэй юм. Энэ нь боловсролын хамгийн гол, өнөөдрийн зорилт мөн гэж би үздэг юм». Экологич-багш эмэгтэй ийнхүү бодож байлаа. Ийм сэтгэлгээний үр Америкт хэдийн соёолж эхэлжээ. Тухайлбал, Сар луу ниссэн нислэгийн тухай биш, алга болж байгаа тогорууг аврах нийт ард түмний кампанийн тухай ихээхэн урам зоригтой ярьцгааж байна. Саранд буусан өдөр Америкийн үндэсний баярын өдөр болсонгүй. Гэтэл 1970 оны дөрөвдүгээр сараас эхлэн бүгдийн ёслон тэмдэглэдэг Эх болсон дэлхийн өдрийг (сүрт жагсаал хийх, хог цэвэрлэх, байгалийн баялгийг үрэн таран хийхийг зогсоох, орчныг бохирдуулагчдыг хариуцлагад татахыг шаардсан олон нийтийн цуглаан хийх) тогтоосон байна. 

	Америкчуудын олонх нь асуудлын бүх хурц талыг өөрийнхөөрөө ойлгож, түүний гол буруутныг харж, бас тэдний ярьдгаар «байгальд учруулсан хохирлыг нөхөн төлөхөд» өөрсдөө ч бэлэн байгаа ажээ. АНУ-ын оршин суугчдын 73 хувь «цэвэр ус, цэвэр агаарын» төлөө амьжиргааны өртгийг өндөржүүлэхийг тэвчин зөвшөөрч байгааг олон нийтийн санал асуулт харуулсан байна. «Орчин нь бохирдсон пүүст та ажиллах уу» гэсэн асуултад залуу хүмүүсийн 70 хувь «Үгүй» гэж хариулжээ. «Орчныг бохирдуулж байгаа үйлдвэрийн эздийг хатуу залхаах хууль хэрэгтэй юү» гэхэд асуугчдын 90 хувь «Хэрэгтэй» хэмээн хариулсан байна. 

	Сэрж сэнхэрсэн олон нийтийн санал бодол ийм байна. Засгийн эрхэнд байгаа хүмүүс, түүнд орохыг чармайдаг хүмүүс үүнийг харгалзан үзэх хэрэгтэй болж байлаа. Эдүгээ Америкийн Нэгдсэн Улсад «сайн харагдахын» тулд өөрийн хэлэх үгээ орчныг хамгаалах тухай үгээр чимэглэдэггүй улс төрийн бодлоготон байхгүй болжээ. Харин ямар ч гэсэн энэ асуудал, Цагаан ордон, Капитолийг оролцуулан Америкийн байшин бүрд ороод байна. 

	Нийгмийн дээд давхаргад гамшгийн хэмжээг бодитойгоор үнэлж байна. Ерөнхийлөгч эрүүл саруул хүрээлэн байгаа орчны төлөө тэмцэх явдлыг үндэсний онцгой чухал зорилт болгон тунхаглав. Энэ нь ямар ч улс ганцаараа шийдэж чадахгүй, олон орны хамтын чармайлт хэрэгтэй тийм асуудалд хамаарна гэдгийг мөн ойлгож байлаа. Ерөнхийлөгчийн орчныг хамгаалах асуудал эрхэлсэн зөвлөх (сэтгүүлч агсан) Роберт Кан бидэнтэй ярилцахдаа «Хамтран ажиллах, туршлага солилцох, хүч чармайлтаа зохицуулах явдал амин чухал шаардлагатай юм» гэж хэлсэн билээ. 

	Асуудлыг ойлгох, түүнийг шийдвэрлэх оролдлогод Америкийн тулгарсан анхны зүйл бол мэдлэг хүрэлцэхгүй явдал байв. Эдүгээ энэ саадын заримыг давж чаджээ. «Экологийн энгийн мэдлэгийг хүн бүр эзэмшье» гэсэн программаар их зүйл хийжээ. Бас инженерийн болон хуулийнхныг оролцуулан бараг бүх дээд сургуульд экологийн программыг заавал оруулах болсон байна. Түүнээс гадна тусгай мэргэжлийн сургуулиудад маш нарийн төвөгтэй асуудлыг бүх талаас нь баримжаалах чадвар бүхий дээд мэргэжлийн экологич-мэргэжилтнүүдийг бэлтгэж байна. Эдүгээ экологи өөрөө (амьд бие махбод, амьдрах орчинтойгоо харилцах харилцааны тухай шинжлэх ухаан нь үүнээс өмнө биологийн тийм ч мэдэгдэхүйц бус салаа байв) голлох шинжлэх ухааны тоонд орлоо. Бид экологийн хэд хэдэн төвд (Висконсин болон Мэриленд муж улсад) очсон юм. Маш сайхан сэтгэл төрсөн билээ. Тэнд хүмүүс ажилдаа чин үнэнээсээ нягт нямбай хандаж, маш шинэ арга зүй, шинэ тоног төхөөрөмж хэрэглэн ажил хэрэгч байлаа. Экологич хэмээх шинэ мэргэжлийн нэр хүнд маш өндөр болжээ. Бид Мэдисон хотод сурагчидтай ярилцаж байгаад сургууль төгссөний дараа ямар мэргэжилтэй болох вэ? гэж хоёр хөвгүүнээс асуухад «экологич» гэж хариулсан юм. 

	Гэвч асуудал ноцтой хурц байгаагаас диплом авсан мэргэжилтнүүдийг хүлээн суух аргагүй юм. Сэтгүүлч, хуульч, их эмч, биологич, нийгэм судлаачид экологийн талаар ажиллаж байна. Орчныг хамгаалах асуудал бүх шинжлэх ухааныг бүхэлд нь хамарч америкийн шинжлэх ухаан энэ асуудлыг тойрон гарахгүй байна. Эдүгээ шинжлэх ухааныг үндсээр нь өөрчлөн байгуулах тухай яригдаж байна. Эрдэмтэд өөрсдөө «Өнөөдөр шинжлэх ухааны хувьд орчны ба эрчим хүчний асуудлуудаас илүү чухал асуудал байхгүй юм... Гагцхүү шим мандал амьд байгаа нөхцөлд л урлаг судлал, залуурзүй, сансар судлал байх болно» гэж бодоцгоож байна. 

	Түүний зэрэгцээ шинжлэх ухаан өөрөө орчныг хамгаалах бүх асуудлыг алдаагүйгээр шийдвэрлэж чадахгүй юм гэж үзэж байлаа. («Шинжлэх ухаан хүчтэй боловч Дэлхийг байгаагаас нь том болгож чадахгүй билээ».) Бүх үзэл бодлыг харьцуулан үзэх хэрэгтэй юм. «Нэг ч том барилгыг, бүх зүйлийг нарийн чанд шалгаагүй, судлаагүй, «болох», «болохгүйг» бүгдийг нь цэгнэн үзээгүй, түүний тухай аль болохуйц олон хүн мэдээгүй байгаа цагт эхлэн барих ёсгүй». 

	Энэ горимыг хэвшүүлэх онцгой үндэслэл байгаа юм. Дэлхий дээр мэдэхгүйгээс, шунаснаас буюу эсвэл албан газруудын явцуу эрх ашгийн үүднээс ашгийг нь хохиролтой харьцуулахад маш их эргэлзээтэй, хүрээлэн байгаа орчинд асар их хохирол учруулах барилга байгууламжууд цөөнгүй боссон байна. Бүх зураг төслийг хүрээлэн байгаа орчныг яах вэ? гэдгийг заавал харгалзан нарийн шүүн хэлэлцэх явдал гайтай алдаанаас ангижрах баталгаа болж өгнө. Шилжилтийн үед эдийн засаг, байгалийн хоорондын харилцаа нарийн төвөгтэй, мэдлэг бас л бага хуримтлагдсанаас болж хамгийн сайхан санаа гаргалаа ч гэсэн хүн ухаалгаар ухралт хийх тохироо гарч болно. Алдаа гаргахгүй байх нь дээр боловч гэнэдсэнээ цаг тухайд нь хүлээн зөвшөөрч алхам ухрах явдал бол ухаантайнх юм. Америкчууд ийм алхмаар явжээ. Олон нийтийн санал бодлын шахалтаар ерөнхийлөгчийн эрх мэдлийн дагуу хэд хэдэн барилгын программ, бүр хэдэн арван саяар тоологдох зардал гаргаад байх шатандаа зогссон байна. Энэ арга хэмжээг жирийн ардууд сайшаан угтжээ. 

	Байгалийг хамгаалахын төлөө тэмцэхэд хааяагүй бэрхшээл тохиолдох нь гарцаагүй. Тэр нь хувийн өмчтэй нөхцөлд хязгааргүй олон зөрчил, мөргөлдөөн болж хувирна. Сүүлийн жилүүдэд АНУ-ын хуульчдад урьд байгаагүй асар олон хэрэг тохиолдох болжээ. Үүний өмнө нийгэм нь Хүн ба Байгалийн харилцааг тохируулагч цөөхөн тооны хуультай байгаад болж байв. Нэгэн хуульчийн хэлснээр байгаль нь хохирол дуугүй нэхэгчийн тоонд хамаарагдаж гомдол гаргахгүйгээр үхдэг болохоор эдүгээ хэм хэмжээ, хууль, горим, тэдгээрийг түргэн шуурхай биелүүлэх журам зэргийг бүгдийг нь шинээр амжин хийх болжээ. 

	Орчныг хамгаалах тухай хуулийн зузаан ном гартаа барьж байхдаа (сүүлийн хоёр, гурван жилд АНУ-ын бүх түүхэнд байснаас илүү олон дахин хууль гарсан байна) үндэсний ач холбогдолтой төдийгүй асар том ажил хийгдсэнийг мэдэрч болно. Энэ их үйлсийг хэрэгжүүлэхэд газар сайгүй «цэвэр хуудаснаас» эхлэх хэрэгтэй болдог болохоор орчныг хамгаалахад эрхийн хэм хэмжээнд хандаж байгаа тэр хүмүүст хууль чухал юм. 

	Гэвч цаасан дээр дардасласан хуулиас түүнийг биелүүлэх хүртэл их зай байдгийг амьдрал харуулсан билээ. Учир явдлын энэ талыг сайн мэддэг доктор Абель Улман: «Үндэсний хууль зүйн түүх нь практикт хэрэглэж болохооргүй үлэмж алдар нэр хүссэн тунхаглалуудаар эрээлжилж байна... Бараг орон болгон хууль зүйн баримт гаргах замаар бохирдолтын аюулаас сэргэмжлэхийг оролдож байлаа. Тэгэхдээ хууль зүйн баримт нь байдлыг өөрөө зохицуулахад хүргэнэ гэж төсөөлж байв. Гэтэл дэлхий дахинаа үр дүн нь цөхрөнгүй болсон билээ» гэж бичжээ. Доктор Улман үүний шалтгааныг тодорхой судалж, тэдгээр нь «засгийн газрын бодлогын янз бүрийн хачин зан, төсөвтэй холбогдсон бэрхшээлээс шалтгаалж байна» хэмээн үзжээ. «Үндэсний эдийн засгийн ашиг хонжооны бодол нь бохирдолтыг багасгах эрмэлзлээс дээгүүр тавигдаж байна... Хамгийн сайхан санаа гаргасан үед ч орон бүр түүний улс төрийн чиг баримжаанаас шалтгаалахгүйгээр эдийн засгийн хөгжлийн замаар түргэн замнахын тулд орчны чанарын шалгууруудыг мэдсээр байж зөрчихөөс аргагүй байдалд орж байлаа». Өөрөөр хэлбэл, хууль дүрмийг мөрдөхөд хүч чармайлт гаргахгүй бол баталсан хууль цаасан дээр л үлдэж болох байна. Жингийн таваг дээр тэрхэн мөчийн эдийн засгийн ашиг, хонжооны бодол илүүтэй дарж байхад энэ хэрэг тийм ч энгийн бус юм. Гэтэл орчныг хамгаалах бүх хууль нь ямар нэг талаар найр тавих буюу түүгээр ч барахгүй шууд зардал гаргахыг зайлшгүй шаарддаг шүү дээ. 

	Хөрөнгөний тухай гэвэл... Бид тэмдэглэлийн дэвтэртээ олон тоо тэмдэглэн авсан билээ. Тэдгээр нь нэлээд эсрэг тэсрэг юм. Гэхдээ дундаж хэмжээ нь ийм байлаа. «Агаар» операцад 25 миллиард доллар, ус цэвэрлэхэд 38 миллиард доллар, Америкийг эрс цэвэршүүлэхэд 350 орчим миллиард доллар зарцуулах хэрэгтэй. Экологич Барри Коммонерын тооцоолсноор, хэрэгцээтэй газарт цэвэрлэх байгууламж тавьж бололцоотойг нь «явцуу орчилд» шилжүүлэн бүх аж үйлдвэрийг өөрчлөн тоноглоход 600 миллиард доллар орох ажээ. Хулуу том эсэхийг ойлгохын тулд хажууд нь шаахай зэрэгцүүлэн тавь гэж ярьцгаадаг. Давтан хэлэхэд Сар дээр хүн буулгахад 25 миллиард доллар шаардагдсан. Энэ «шаахайг» 600 миллиард гэсэн тоонд хавсарган тавья. Маш баян улсын хувьд ч асар их мөнгө болох нь ээ! Америк түүнийг төлөхөд бэлэн байна уу? Энэ тохиолдлын талаар хэдийн дээж бичиг нь болсон хэд хэдэн оновчтой үг байдаг. «Бид ийм хэмжээний мөнгийг төлөхийг өөртөө зөвшөөрөх үү? Гэтэл ийм хэмжээний мөнгө төлөхийг өөртөө зөвшөөрөхгүй байж болох уу? Бас тэгээд төлөх нь гарцаагүй бол хаана? хэзээ? хэнд? төлөх вэ» гэдэгт бүх асуудал байгаа юм гэлцдэг. Хаана? хэзээ? хэнд? гэдэг нь дэмий асуудал биш ээ. Энэ нь ямар нэг дансанд мөнгө гуйвуулснаар л дуусчихдаг тохиолдол биш юм. Нэн тэргүүнээ хаана мөнгө зарцуулах, гол чармайлтаа хааш нь чиглүүлэх, гай гамшиг хаана тэсмээргүй болж байгааг мэдэхийн тулд тусгай алба байгуулагджээ. 

	Уламжлал ёсоор Америкт байгалийн асуудлыг Дотоод явдлын Яам (Вашингтонд 14 мянган, улсын хэмжээгээр 42 мянган албан хаагчидтай) эрхэлж байлаа. Яамны хараанд ашигт малтмалыг хайх, олдворлох, хамгаалах, усны нөөцийг ашиглах (бас хамгаалах), загас олдворлох, спортын загас барилт, ан агнуур, үндэсний цэцэрлэг, дархан цаазтай газрууд байв. 1970 оныг хүртэл ийм байсан юм. Онцгой байдал орчныг хамгаалах тусгай агентлаг яаралтай байгуулахыг албадсан байна. (Орших газар нь Вашингтон, албан хаагчдын тоо есөн мянга орчим, төсөв нь жилд 2 миллиард 46 сая доллар.) Түүнээс гадна экспертүүд болон ерөнхийлөгчийн 3 зөвлөхийн орон тоо бүхий Орчныг хамгаалах тусгай дээд зөвлөл байгуулагджээ. Бас муж улс болгонд орчныг хамгаалах тусгай алба бий. Мөн түүнчлэн конгрессын 13 комисс, хагас засгийн газрын 26 байгууллага, тусгай газар хоорондын 14 хороо, орон нутгийн гурван мянга таван зуун байгууллага, олон тооны олон нийтийн хэсгүүд байдаг.

	Бид засгийн газрын гурван гол байгууллагад (яам, зөвлөл, агентлаг) очсон юм. Агентлаг нь яаруу сандруу төхөөрөмжилсөн байртай, америкийн байгууллагад угаас ажиглагддаггүй галт тэрэгний буудал шиг үймээн шуугиантай байсан нь эргүүлээд хаячихсан шоргоолжны үүр мэт сэтгэгдэл үлдээсэн билээ. «Ноён Грины өрөө хаана байна вэ?» гэсэн асуултад яарсан хүмүүс мөрөө хавчин хариулах нь тэд бие биетэйгээ зохих ёсоор дасаж бас л амжаагүй байлаа. 

	Биднийг хүлээн авсан, урьдын тийм ч урагштай бус мэргэжлийн улс төрийн бодлоготон, эдүгээгийн ус хамгааллын хэлтсийн эрхлэгч ноён Фицхью Грин болгоомжтой, хуурайвтраар «Америкийг гомдоохгүй» гэсэн хүслээ тод илтгэн улс төрийн бодлоготонд зохицсон байдлаар биеэ авч байв. Аль аль тал нь сэтгэл уужран бид салцгаасан юм. 

	Зөвлөл, яаман дахь уулзалт найрсаг сонирхолтой болов. Орлогч сайд Рид Натаниэл ярилцах цагийг тогтоохдоо «Хэчнээн л хэрэгтэй байна, төдий чинээ ярилцацгаая. Бид тийм ч байнга уулздаггүй шүү дээ» хэмээн хэт өгөөмөр сэтгэл (Америкт цаг бол үнэт зүйл!) гаргасан билээ. Залуу уран барилгачид орж ирснээр яриа тасалдав (Вашингтон хотод ногоон мод суулгах төслийг Натаниэлтэй шүүн хэлэлцэж байлаа). Зарим үед орлогч сайд зочидтой ярилцах ярианд оролцуулахын тулд ажилтнуудаасаа аль нэгийг зориуд дуудаж байв. Бид орчныг хамгаалах ажлын байдал, бэрхшээл, найдлагын талаар илэн далангүй, өргөн мэдээлэл олж авсан билээ. Рид Натаниэл өөрөө «бүх асуудлыг гүн гүнзгий» мэддэг төдийгүй, ажил үйлстээ үнэнч, уужим сэтгэлтэй хүн болох нь харагдаж байлаа. Тэрээр ярианыхаа төгсгөлд «Би дөрвөн жилийн өмнө энэ бүх зүйл бол төгсгөлийн эхлэл нь гэж боддог байлаа. Харин эдүгээ найдлага байгааг үзэж байна» гэж хэлсэн билээ. 

	Орчныг хамгаалах зөвлөлд биднийг мөн тийм найрсаг дотно, анхааралтай угтав. Тэнд энэхүү байгууллагад зохицсон буурьтай тайван байдал ноёрхож байв. Бид зэрлэг ан амьтныг хамгаалах эксперт доктор Тальботынд зочлов. Тэрээр биднийг хуучны танилын ёсоор угтсан билээ (бид Москвад танилцсан юм). Араатан амьтдыг агнахыг хориглосон хуулийг конгресс баталсан учраас чухал ялалт хийсэнд нь доктор Тальботад баяр хүргэсэн хүмүүсийн дотор бид байлаа. Доктор Тальбот хуулийн төслийг шаргуу хамгаалан зүтгэж байжээ. Тэгээд одоо утас бараг тасралтгүй хангинаж, нарийн бичгийн дарга нь амьтдыг хамгаалахын төлөө тэмцэгчдээс эрдэмтэнд баяр хүргэсэн цахилгаан дараа дараагаар нь ширээн дээр тавьж байв. 

	Доктор Тальботтай ярилцсан яриа орой нь тэдний гэрт ширээний ард үргэлжлэв. Тэднийд Вашингтоны нэрт экологичид цуглаж, түүний дотор ерөнхийлөгчийн зөвлөхүүдийн нэг байлаа. Яриа нь Америкийн байгалийг төдийгүй, Зөвлөлт Холбоот Улсынхыг ч, бас халим, цагаан баавгай, оцон шувуу, «нийт ус, нийт агаарын» хувь тавиланг хамарч байв. Доктор Тальбот коктейль бэлтгэж түүний эхнэр, гэрийн «үүргэвч» үүрээд сууж байсан хүүгийнхээ хамт «эрчүүдийг гагцхүү ажил төрлийн тухай ярилцаад байлгахгүйг» чармайж байлаа. 

	Бид тэнд орчныг хамгаалах талаар хэр тааруу өөдлөг үзлээс эхлээд «нээлтийн зуун, ашиглалтын зуун байснаа одоо орчныг хамгаалах зуун хэвшиж буй» туйлын итгэл мөхөс үзэл хүртэлх олон тооны сонин өгүүлэмжийг сонсов. 

	 

	 

	Эдүгээ Их Түймрийн шинж төлөвийг эргэн үзвэл Америкт аюулын хэмжээг ухамсарлаж түймрийн маш их хэрэгсэл бэлтгэсэн (эсвэл бэлтгэж байгаа), түймрийн үеийн горимыг тодотгож байгаа нь илт байв. Тэгвэл юуг унтрааж амжаа вэ? Энэ асуултад хариулан бидэнд олон жишээ дурдсан билээ. Питтсбург хот АНУ-ын хамгийн их утаат хотын нэг байсан бол эдүгээ цэвэр, эрүүл агаартай болжээ. Уилламет гол (Орегон муж улсын) туйлын бохирдсонд тооцогдож байсан бол одоо тэнд усанд орж, загас барьж байна. Флоридад ачааны хөлөг онгоцоор нефть зөөвөрлөх ёстой байсан суваг (Атлантын эрэг рүү очих хамгийн дөт зам) барих ажлыг зогсоожээ. Мөн тэр Флоридад нисэх онгоцны буудлын барилгыг (суваг, нисэх онгоцны буудал нь нутгийн амьтан, ургамлын аймагт заналхийлж байсан учраас) зогсоосон байлаа. Калифорнийд секвойн төгөл дундуур зам тавих төслийг хориглон зогсоож чаджээ. Араатан амьтдын үлдсэн хэсгийг хамгаалах хууль батлан гаргав. Орчныг бохирдуулагчдад тулгасан шүүхийн хэд хэдэн зарга ёсоор болжээ. Ярилцсан газар болгонд энэ талаар нэг адил жишээ дурдаж байснаас үзэхэд америкчууд ололт амжилтаараа бахархаж буйг ойлгож болох байв. Гэвч нөгөө талаас нь авч үзвэл энэхүү ололт нь ёс төдий, бас онцгой амжилт одоохондоо байхгүй болох нь илт байлаа. 

	Орчныг хамгаалахтай холбогдсон бэрхшээлүүд ойлгомжтой юм. Гэвч хувийн эзэмшилтэй, хяналтгүй зах зээл, үйлдвэрлэлтэй, түүний хамт, байгаа хөрөнгийн хэрээр бус (хэрэгцээний хүсэлтийн хэмжээ болон байгалийн баялгийн нөөцийг хэлж байна) амьдрахыг илт хүсдэг оронд эдгээр бэрхшээл нь арав дахин нэмэгдэж байна. Биднийг зочломтгой хүлээн авсан хүмүүстэй энэ сэдвээр бага ярилцсан юм. Гэхдээ америкийн хэвлэлд асуудлыг шүүн хэлэлцэж байгаа нь тунгаан бодоход хангалттай зүйлийг өгч байв. 

	Америкийг хэн бохирдуулж байна вэ? Үүний төлөөсийг хэн төлөх ёстой вэ? Төлөөс өгөх цаг болсон уу? гэсэн асуултын асуулт янз бүрийн маргааныг төрүүлж байна. Ташрамд хэлэхэд төлөөсийг өгч эхэлжээ. Төсөвлөлтийг удаашруулбал маргааш бүр ч их төлөөс болно гэдгийг гар татангуй конгресс ч ойлгож байлаа. Орчныг шинжлэн судлах, цэвэршүүлэхэд зориулан 12 миллиард доллар нэн даруй гаргах гэсэн ерөнхийлөгчийн хүсэлтийн хариуд конгресс хүссэн мөнгийг хоёр дахин (ховорхон тохиолдол!) нэмэгдүүлсэн байна. Өсөн нэмэгдэж байгаа зардлыг ямар халааснаасаа авах вэ? Бохирдолттой тэмцэхэд америк хүн бүр жилд 65 орчим долларыг (асар их бохирдсон районд 200 долларыг) ямар нэг хэлбэрээр төлж буйг тооцоо харуулж байна. Олон хүн, орчныг цэвэрлэхэд зориулсан шууд татвартай ч эвлэрэхэд бэлэн байлаа. Гэхдээ цэвэрлэгээний зардлаас шалтгаалан үнийг нэмэгдүүлэх (тухайлбал, автомашин 300—400 доллароор үнэ орох ёстой) явдлыг онцгой арга хэмжээ болгон авах санал дэвшүүлж байв. Энэ үед зардлын дарамт саятнуудын мөрөн дээр үүрэгдэхгүй нь бүгдэд илэрхий байлаа. «Цэвэрлэгээний зардлыг харгалзан ашгийг төлөвлөх» учраас гол шуудайг, хүний болон хөдөлмөрийн нөөцийг ашигласнаас олсон орлого ордог шуудайг сэгсрэх нь шударга зам юм. Гэтэл шуудайн эздэд ийм зам тохирохгүй. «Корпорацын үйл ажиллагаанд орчны бохирдолтой тэмцэх явдал тэтгэмжийн дараах аль нэг сүүлчийн байрыг эзэлж байна» хэмээн «Ньюсуик» сэтгүүлд бичжээ. 

	Олон нийтийн санаа бодол, хууль зүй, эцсийн биш ээлжид хувийн ашиг хичээх сонирхол нь (зарим тохиолдолд ус аж үйлдвэрт ашиглахад ч тохирохгүй болж, бас бохирдсон агаар нь хүн ам зайлан зугтахад хүргэдэг) эдүгээ аж үйлдвэрийн эздийг асуудлыг шүүн хэлэлцэхэд оролцох, зардлын аль нэг хэсгийг нөхөхөөс аргагүй болгож байна. (Алхам бүрийг бүх хэрэгслээр магтан сайшааж, зар тарааж, олны өмнө ил сурталчилдаг мэдээжийн хэрэг.) Капиталистыг цэвэрлэх байгууламж барих буюу үйлдвэрлэлийн технологийг өөрчлөхийг албаддаг цорын ганц хэрэгсэл бол бохирдолтын өдөр тутамд 10 мянган долларын торгууль ногдуулах явдал юм. Бүх зүйлийн «болно», «болохгүйг» багцаалан үзээд зарим пүүс хөдөлж эхэлсэн ажээ. Ийм учир байдал нь аж үйлдвэрийн шинэ салбар — агаар, ус цэвэрлэх хэрэгслийн үйлдвэрийг бий болгожээ. Эдүгээ ийм үйлдвэр тус оронд гурван зуу орчим байна. Гэхдээ тэд одоохондоо татвар төлөгчдийн мөнгөөр санхүүжиж байлаа. (Конгресс ус цэвэрлэх байгууламж барихад 10 миллиард доллар гаргасан.) Хувийн мөнгөний тухайд гэвэл өөрийнхөө ашгаас өчүүхэн үйрмэгийг л чимхлүүлж торгууль ногдуулахаас (бохирдсон тухай үзүүлэлтийг хуурамчаар үйлдэх, Вашингтонд өөрийн хүнтэй байх, арга хэмжээ авсан гэх мэтээр) чадамгай зайлдаг байна. Ажилчидтай барьцаалах сүрдүүлэг маш өргөн дэлгэрчээ. «Торгоно гэнэ ээ!.. Тэгвэл би ажилчдынхаа тэн хагасыг халахаас аргагүй болно доо» гэнэ. Зарим үед корпорац торгуулийн тухай хуульд шахагдан «Чи загас, ажил хоёрын алиныг нь хүсэж байна вэ?» гэж сүржигнэн ажилчдад хандаж хэлнэ. Ингэснээр цаасны фабрик буюу нефть нэрэх завод дахь хүмүүсийн байдал эгзэгтэй болдог. Тэднийг бүгчимдүүлсэн агаар, хогоор дүүрсэн гол, хортой хоол хүнс зовоож, тэд маргааш байдал улам муудна гэдгийг ойлгох боловч өнөөдөр ажилгүй болох нь тэдний хувьд гол эмгэнэлт явдал юм. 

	Ташрамд, үйлдвэрийн эзэн үйлдвэрээ хаах нь (тоног төхөөрөмж хуучирсан, технологийг өөрчлөх хэрэгтэй болсон) түүнд хонжоотой санагдвал нэрэлхэхгүй байдаг. Ийм нөхцөлд торгууль тавихаар заналхийлэх нь аятайхан шалтаг болж өгнө. Гэхдээ «Бид цэвэрлэх ажилд орно, гэхдээ бидэнд бэрхшээл байна, цаг хэрэгтэй» гэсэн аргацаасан арга мэхийг сонгон авах нь олонтоо байдаг. «Агаар, усыг цэвэрлэх ажлыг үнэнээсээ хийхийг амласан үйлдвэрийн эздийн олонх амлалт нь хоосон үг болж байна. Үйлдвэрийн эзэд, бохирдолтын асуудал нь тэдний өөрсдийн нь хийх ажил бус харин олон нийт гүйцэтгэх ёстой хэмээн үзэж байна» («Ньюсуик»). Бүх тохиолдолд ашиг олох шунал нь олон нийтийн үүргээс дээгүүр тавигдаж байдаг. Түүний нийтлэг жишээ нь Калифорнийн эрэг орчимд (Санта-Барбарын район) нефть асгарч аюул тарьсан явдал юм. Нефть эрэг орчмын усыг хордуулж 130 километр эргийг бохирдуулжээ. Буруутан нь «Юнион ойл» пүүс байлаа. Энэ районд өрөмдөлт хийхэд аюул байсан уу? Байсаан. Нутгийн оршин суугчид түгшиж санаа нь зовж байлаа. «Гэвч ил шинжилгээ хийх оролдлого болгоныг хэрэгсэхгүй болгох буюу эсвэл асуудлыг илүү хүчирхэг бусад хүч шийдвэрлэсэн учраас тоглоом тохуу болдог юм» гэж Мичиганы их сургуулийн профессор Жозеф Л. Сэкс бичжээ. Хожим нь районы байгальд асар их хохирол учирсан тэр үед «Юнион ойл» «хэдэн сая долларын өртөгтэй тоног төхөөрөмжийг урьдаас бэлтгэсэн» учраас хэнийг ч сонсохыг хүсээгүй нь илэрсэн байна. Иймэрхүү байдалд дүн шинжилгээ хийгээд, америкийн ахмад экологич Южин Одун «Өнөөдөр баяжиж байвал, маргааш юу ч болохыг тоодоггүйд америкийн үзэл онол оршиж байна» гэж бичжээ. 

	 

	 

	Америкт анх удаа зочилсон хүний үзсэн их асуудлын зааг энэ буюу... Өглөө Стрельниковын өрөөнд цай ууж суулаа. Хаалганы цаад талд шуудайтай элс мэт хүнд юм шалан дээр унав. Улс төр, урлаг, чөлөөт цаг, санхүү, худалдаа, мэдээллийн тойм, аялал, жуулчлал гэсэн бүлэг — хэсэглэлд хуваагдсан зарлал чимэглэлээр дүүрсэн 400 хуудастай «Нью-Йорк таймс» сонины ням гарагийн дугаарыг шуудан тараагч авчирсан нь энэ байлаа. Сониучирхан гал тогооны дэнсийг гуйцгаав. Сонин хоёр килограмм тавин грамм татаж байлаа. Энэхүү цаасан бухлыг унших, эсвэл адаглаад анхааралтай гарчиглаж амжих уу? Мэдээж үгүй. Харин сонин гаргагчид уншигчдаас ийм гавьяа гаргахыг хүлээхгүй байна. Сониныг захиалагч Стрельников найзынхаа нүдэн дээр урлаг, улс төр, шинэ мэдээ гэсэн гурван бүлгийг сугалж аваад үлдсэнийг нь сагс руу хаячихлаа. Өнөөдөр сонин хүлээн авсан уншигч болгон бас яг тэгж байгаа даа. Нэг нь жуулчлал, нөгөө нь чөлөөт цаг бүлгийг сонгон аваад үлдсэнийг нь тэр даруй хог руу хаячихна. Сонины 4/5 нь уншигдалгүйгээр шууд хог болдог ажээ. Харин үүний цаана юу байна вэ? гэвэл огтолсон ой мод, цаасны фабрикийн ажил, химийн аж үйлдвэрийн ажил (байгалийн тээрэмдэгдсэн нөөц, бохирдсон орчин), редакцын нүсэр аппаратын ажил, хэвлэх цехийн ажил, сониныг тараах зэрэг тоо томшгүй ажил байлаа. Тэгээд л энэ бүхэн хогийн сав руу орчихно!

	Бас нэг жишээ авъя. Самрын хэртэй өчүүхэн юм худалдан авахаар дэлгүүрт орцгоов. Гэтэл энэ нь юү вэ? Бидэнд бараа сүр ихтэй хайрцаг өглөө. Нөгөө өчүүхэн юм зарлалын зөөлөн цаасан дотор заларч, гадуур нь хатуу цаасан уут, бас давхар худалдан авахыг уриалсан мөнгөлөг цаас, тэгээд мөн гялгар хальсаар бүрсэн хайрцаг байлаа. Хайрцаг-«матрешкаг» өндөр зэрэгтэй хэвлэгчдийн хэвлэсэн тал шалдан хүүхний зураг бүхий өнгөлсөн хатуу цаасанд чадамгай торгосон байв. Эцэст нь пүүсийн дэлгүүрийн торгон уяатай тэмдэг нэмэгдлээ. Ийнхүү худалдан авсан өчүүхэн жижиг юмыг гял цал, шажигнасан, өнгөтэй, маажиндсан (цаас, будаг, хуванцар, хөдөлмөр) хогны уул овоо дагалдаж байв. Юуны тулд ингэж байна вэ? Өрсөлдөгчөө давж гарах, пүүс болон дэлгүүр чиний төлөө хэчнээн санаа тавьж байгааг чамд мэдрүүлэх, энэ өчүүхэн юмны чиний олж авч болох хувилбар хэчнээн олон байдгийг мэдүүлэх, чамайг дахиад юм худалдан авахад шавдуулахын тулд ингэж байгаа юм. 

	Худалдан авсан юмыг сонинд боох нь хэрэглэгчид хандах дээд хандлага, ноосон цамц, ажлын хар гутал бол хүмүүсийн хэрэгцээний зааг гэж нотлох үзэлтэй бидэнд огт хавьтахгүй юм. Гэхдээ юмсын үйлдвэрлэл нь ухаалаг хэрэглээний хэмжээ хязгаараас хэтэрч гарах ёсгүй. Үүнээс үүдсэн гамшиг өнөөдөр хэдийн бүгдэд илт болжээ. Америк ч үрэн таран хийхийг бусад аль ч орноос илүү илт үзүүлж байна. 

	Байж болшгүй олон тооны юм үйлдвэрлэж байна! Эрэлтийн ямар ч зай нэн даруй дүүрч, эрэлтийг ч бүх хэрэгслээр сайшааж байна. Үүнд шинжлэх ухаан, техник, эдийн засаг бүгд оролцож, үүнд зураач, сэтгэл судлагч, худалдаачин, санхүүгийн ажилтнууд хөдөлмөрөө нэмэрлэж байгаа бөгөөд «чөлөөт үйлдвэрлэлийн» нийгэмлэгийн бүх бүтэц нь аль болох их зүйлийг үйлдвэрлэж, худалдаж, аль болох их баяжихаар зохион байгуулагдсан ажээ. Худалдан авагчдад хиймлээр шахан хүлээлгэж байгаа зүйлийг бүгдийг нь тоочих аргагүй юм. 

	Хогийн сав руу хаясан тэр сонинд шүдний цахилгаан сойзыг магтсан зарлал байлаа. Хоёр гэрэл зургийн нэг дээр нь хүүхэн урвагар царайлан энгийн сойз руу харж байхад, нөгөө дээр нь одоогоос шүд цэвэрлэх хүнд хүчир ажил хөнгөвчилсөнд хязгааргүй баясаж буй мөн тэр эмэгтэйн зураг байлаа. Зурагт радиогоор хар хөмсөгтэй залуу ид шидэт савааны эзэн шиг зурагт радио үзэгчдэд сэрээ харуулж байх ажээ. Жирийн биш, цахилгаан сэрээ шүү дээ! Урт мянтууз орооцолдуулах амаргүй хөдөлмөр хөнгөвчилсөнд гурилтай хоол сонирхогчид баярлагтун. Иймэрхүү хачин инээдэмтэй зүйлсийг хязгааргүй олноор нэрлэж болох юм. Бас сэрүүлэгтэй цагтай өрсөлдөж чадах овжин гудас бий. Түүний «механизм нь үүрэглэгчийг хагас метр дээш чулууддаг ажээ». Мөн юм гараар нэхэх үед гогцоог тоолдог машин үйлдвэрлэсэн тухай мэдээлжээ. «Дутуу чанасан өндгийг хагалах автомат хэрэгслийг» бодож олсон байв. Энэ мэтээр цаашлаад байна. Туйлын хэтрэл үү? Тийм ээ. Гэвч эд бүгд нь «хэрэглээний нийгэмлэгийн» хувьд нийтлэг юм. 

	Энэ туйлын хэтрэлээс тойргийн дунд руу алхахад мөн тийм үрэн таран байдал илэрнэ. Америкийн бэлгэ тэмдэг болсон «буурьтай бараа» болох мөн нөгөөх автомашиныг авч үзье. «Автомашин гоёл биш, зорчин явах хэрэгсэл» гэсэн лоозон хэдийн өөрчлөгджээ. Эдүгээ хүлээн зөвшөөрч байгаагаар, автомашины тэвш жилээс жилд уртсаж, гэрэл нь хоёр дахин ихсэж, ачааны тавиурын дээд талд ямар нэг сүүлний өдтэй адилхан юм бий болж, моторын хүчин чадал, бас бензиний хэрэглээ ч нэмэгдэн, автомашины хүнд өсөж (350 морины хүчтэн нэгээс гурван хүн авч явна) тэрээр алдар нэр, бардам зангийн үрэн таран хийгч их тэрэг болон хувирчээ. Энэ бүгд юунд хэрэгтэй юм бэ? II Генри Форд өөрөө «Small cars — small profit» («Бага машин бага ашиг өгдөг») гэж маш энгийнээр үүнд хариулсан билээ. Энэ нь «хэрэглээний нийгэмлэгийн» тээрмийн ажлыг ойлгох түлхүүр юм. Ашиг хонжоо олохын тулд хийсэн гялалзсан автомашинд тавьсан хэрэггүй зүйл нэлээд хувийг эзэлж байна. Дамжлагууд нь өнө удаан эдэлгээтэй сайн хийсэн машиныг элэгдэж дуусахаас түргэн ажиллаж байгааг нэмж хэлэх хэрэгтэй. Үүнийг «тээрэм» харгалзан үздэг. Автомашиныг түргэн элэгдэх тооцоотойгоор үйлдвэрлэж байна. Гурван жил болоход машины эзэн шинэ машины тухай бодох ёстой. Шинэ, илүү нарийн загварын машинд Америкийн наран доорх байраа тавьж өгөхийн тулд жил тутам долоон сая автомашин хог хаях газарт явж байна... Худалдан авцгаа! гэж бүх хэрэгслээр шавдуулж байна. Хүмүүс ч худалдан авч байна... «Тэр шинэ машинтай болчхож» хэмээн хөршдөө атаархан худалдан авч байна. Нийгмийн шатны гишгүүр дээр зохих ёсоор байгаагаа харуулахын тулд худалдан авч байна. Өдөр тутам, цаг тутам, мөч тутам бүхнийг дийлэгч магтаал, зарлал, худалдан авцгаа, авцгаагаад л бай!.. хэмээн түүнийг ятгаж байгаа учраас худалдан авч байна. Асар олон тооны юмыг хүнд хэрэг болгохын тулд бус тэднийг үйлдвэрлэж, худалдаж, баяжихын тулд л үйлдвэрлэж байна. 

	 

	 

	Байгалийн үнэт зүйлийг, хэрэглээний эргэлзээтэй үнэт зүйлс, илт хог болгон тээрэмдэх явдал хязгааргүй байж болох уу? Үгүй, энэ процесс хязгааргүй байж болохгүй гэсэн ганцхан хариулт бий. Энэхүү хурц асуудал хоёр үзүүртэй бөгөөд тэр нь хоёулаа үрэн таран хийгч хүнийг өвдтөл хатгаж байна. Нэг талаас, гарагийн эрдсийн нөөц хязгаартай гэдгийг, нөгөө талаас дэлхий хогны уул овоо, бохирдсон голд дарагдан ядарч байгааг эдүгээ бүгд ойлгож байна. 

	Байгалийн баялаг хүрэлцэхгүйн зэрэгцээгээр хогны асуудал Америкийн хамгийн чухал асуудлуудын нэг боллоо. «Бичний гараг» хэмээх зөгнөлт кинонд ийм нэг хэсэг байдаг. Хэдэн хүн сансарт олон мянган жил тэнүүчилсний дараа үл мэдэх гарагт ирдэг. Бүх зүйл хогонд дарагдсан байна! Тэд гэнэт ямар нэг юм цухуйж байхыг харна. Асгын орой юу? Биш ээ. Сансрын нисэгчид хүн хөшөөний, Нью-йоркийн алдарт Эрх чөлөөний хөшөөний толгой болохыг танина. 

	Зөгнөгчдийн санаа үнэхээр хогондоо давчдаж байгаа Нью-Йоркийн өнөөдрийн амьдралын бодит дүр зургаас сэдэвлэн гарсан нь хөөрхийлөлтэй юм. Бусад олон хотод мөн адил ийм байна. Долоон сая автомашин хогонд хаягдаж байгаа шүү дээ! Дахиад нэг жил болоход дахиад долоон сая нэмэгдэнэ... Урьд нь төмрийг шахуургаар «гамбир» болгон шахаж дахин хайлуулахаар аваачдаг байсан бол эдүгээ автомашины төмөр ашиг хонжоогүй учраас эргэлтэд орохоо больжээ. Үүн дээр бусад хогийг, өөрөөр хэлбэл «хатуу хог» хэмээн нэрлэгддэг, нэг жилд хаягддаг 20 миллиард шил, 48 миллиард төмөр лааз, 20 сая тонн цаас, олон сая тонн хуванцрыг нэмээд үзье. Тэгэхэд хогны хэмжээ жилд хоёр хувиар нэмэгдэж байна. Зөгнөлт кино зохиогчдод бодох юм байсан нь харагдаж байна. 

	Ингэхлээр, хаанаас авах вэ? Хааш нь далд оруулах вэ? гэдэг асуудлыг багалзуурдсан хоёр гар байлаа. Гэтэл «тээрэм» эргэсээр байдаг, түүнийг ямар нэг засвар тохируулга хийхийн тулд зогсоох төдийгүй удаашруулахаасаа ч бүгд айхтар айцгааж байна. Гарах арга зам хаана байна вэ?

	Орчныг ашиглах болон бохирдуулах бүх асуудлын нарийн орооцолдоо нь хүнийг оролцуулан амьдралыг өргөн утгаар нь ойлговол амьдралын оршин тогтноход занал учруулж байна. Капитализм, «хэрэглээний нийгэмлэгийн» эмхгүй хүч нь энэхүү гамшгийн засаршгүй буруутан нь юм. Харин үүнийг цэглэвэл асуудлыг хялбарчилж болно. Хөгжсөн хүнд үйлдвэр дэлхийн ямар ч өнцөгт байгальд хохирол учруулж байгаа нь мэдээж. Энэ нь харгалзан үзүүштэй бодит зүйл юм. Үүний хувьд төөрөлдөх явдал туйлын аюултай. Гэвч аж үйлдвэрийн байршилт, хотын төлөвлөлтийг ухаалаг хийх, байгалийн үнэт зүйлд, тэр нь ой мод, ус, хөрс, хий, металл аль эсвэл газрын хөндөгдөөгүй онгон өнцөг булан аль нь ч байлаа гэсэн түүнд чанд хяналт тавихад байдлаас гарах өөдрөг арга оршино. Асуудал нь байгалийн баялгийг байсан ч, байгаагүй ч болохоор хүний хэрэгцээнээс хэтэрсэн хог болгон тээрэмдэх явдлыг гаргуулахгүй байх, өнөөгийн ашгаар хөөцөлдөхгүй, маргаашаа бодохыг шаардаж байна. 

	Ямар нийгэм ийм замаар замнаж чадах вэ? Эдүгээ америкчууд олон зүйлийг зовуурьтайгаар сэтгэн бодож байна. Холын бодлоготой хүмүүс асуудлыг гагцхүү дэлхийн хүн амын тооны өсөлт, байгалийн баялгийн хязгаартай талаас нь авч үзсэнээр сэтгэл нь ханахаа хэдийнээ больжээ. Бодит байдал асуудлын нийгмийн заагийг харахыг ч шахаж шаардаж байна. «Үнэнээ хэлэхэд, чөлөөт үйлдвэрлэл болон хүний хэрэгцээ нь удаан хугацааны туршид нийцэж байж чадах болов уу даа. Удаан хугацааны хувьслын үүднээс авч үзэхэд байгалийг ашиглах үед чөлөөт үйлдвэрлэл нь өршөөж болшгүй харалган хээнцэрлэл юм» гэж нэрт биологич бичжээ. Тэгээд энэ санаагаа үргэлжлүүлэн «Хэрэв бид ойлгохгүй бол... (эрдэмтэн нийгмийн хөгжлийн хуулиудыг ойлгохыг хэлж байна — Зохиогч.), хангалттай түргэн хөдлөхгүй бол бий болгосон атлаа бидэнд захирагдахаа больсон нийгэм, эдийн засгийн систем биднийг хөмрөн хаях болно» гэжээ (Ж. Форрестер «Дэлхийн хөдлөл зүй»),

	Эдийн засаг, байгалийн харилцан үйлчлэлд дүн шинжилгээ хийх ямар ч оролдлого төлөвлөлт гэсэн үггүйгээр бүтэхгүй юм. Хорин жилийн өмнө байгаль хамгаалах ойлголт нь хамгаалалтын арга хэмжээ байлаа. Өнөөдөр орчныг хамгаална гэдэг бол байгалийн нөөц болон эдийн засгийг төлөвлөгөөтэй удирдана гэсэн үг юм. Барууныхан үүнийг тунгаан бодох үедээ социализм гэдэг үгийг тойрон гарах буюу эсвэл байгальд хөнөөлт дарамт үзүүлж байгаа талаар нь хүнд үйлдвэрийн хоёр гүрний хооронд тэнцүүгийн тэмдэг тавихыг хичээж байна. Гэлээ ч гэсэн зэрэгцүүлэл, зүйрлэл зайлшгүй юм. Түүний жишээ нь энэ байна. «Засгийн газрын (ЗСБНХУ-ын засгийн газрыг хэлж байна. — Зохиогч.) сүүлчийн үйл ажиллагаа нь аж үйлдвэрийн хөгжилтийн төлөвлөлтөд улам эрчимтэй экологийн чиглэлтэй хяналт тавихыг гэрчилж байна. Үүгээрээ социалист систем хувийн үйлдвэрлэлийн системээс практикийн чухал давуу талтай болох нь мэдээжийн хэрэг юм». АНУ-ын нэр хүндтэй экологич, орчныг хамгаалах ажлыг улс төрийн заагаас дээгүүр тавьсан, бие даасан, профессор Барри Коммонер ийнхүү бичсэн байна. Америкийн нийгмийн системээс гарсан, үнэнч хүү «Ньюсуик» сэтгүүл мөн л бараг ингэж бичиж байна. «Америкийн нөхцөл дэх хувийн үйлдвэрлэлийг өөрчлөхгүйгээр хүрээлэн байгаа орчныг хамгаалан үлдээж чадна гэдгийг төсөөлөхөд хэцүү юм» гэжээ. 

	Гэтэл зах зээл болон үйлдвэрлэлийн хазаарлагдашгүй эмхгүй замбараагүй хүчийг хүн ам болон аж үйлдвэрийн төлөвлөлт, улсын хэмжээний тэгш хуваарилалт, байгалийн нөөцийн зарцуулалтад тавих хяналттай яаж уялдуулах вэ? Энэ асуултад өгөх хариулт байхгүй

	 

	 

	Түймэр гарсан үед янз янзаар ханддаг хүмүүс бий. «Манай эринд хүрэлцээтэй юм чинь, яах вэ» гэсэн янзтай алмайрагчид, «нөгөө ёрлоод байсан ертөнцийн төгсгөл болох нь энэ дээ» гэж мэгдэн сандрагчид ч бий. Гэвч «нэг нь хүрзээ, нөгөө нь хувингаа аваад» дөлийг унтраахад бэлэн хүмүүс мэдээжийн олонх нь байдаг. Америкийн жирийн хүмүүс алдарт модыг хэрхэн аварсан, огтлох гэж байсан төглийг хувийн өмчтөнөөс яаж худалдаж авсан, нефтид орж үхлүүт болсон шувуудыг ургамлын тос, эрдэнэ шишийн гурилын тусламжтайгаар хэрхэн цэвэрлэсэн гэх мэтийн сэтгэл өрөвдөм олон учралыг тоочиж болох юм. Шөнө болохоор бохир усны хоолойг (ямар нэг горхийг бохирдуулж байсан) бөглөчихдөг үл мэдэгдэх хүний тухай сонинууд их бичжээ. Эцэст нь «хорон санаатыг» олсон байна. Тэрээр цагаан санаатай, өвчинд баригдсан өвгөн байв. Голыг цэвэр байлгахын тулд санаа зовох хэрэг түүнд байсан уу? Гэтэл хүмүүс гэдэг маань тэр өдрийг өөрөө үзэж чадахгүй байлаа ч гэсэн маргаашийн тухай бодож байх үүрэгтэй улс шүү дээ. 

	Ямар нэг асуудалд анхаарлыг аль болохоор хандуулах зорилгоор Америкт цөөнгүй зохиодог янз бүрийн өвөрмөц эсэргүүцлийн дотроос автомашиныг олны өмнө оршуулах, огтолсон модон дээр сууцгаах, хогийг улсын байгууллагын босго руу зөөж асгадгийг дурдаж болох юм. Халуун орны хаана нэгтээ өчүүхэн жижиг хүнгүй арал худалдан авсан нэрт кино жүжигчин Марлон Брандо энэ үйл явцад үймээний хувиа нэмэрлэж байна. Тэрээр «Би хавьгүй бага эрчим хүч хэрэглэн орчин үеийн ертөнцийн нөөцийг тоомсорлохгүйгээр амьдарч болно гэдгийг нотлохыг хүсэж байна. Бид нефтийн монопол, бензиний нэгдэл, болд, автомашингүйгээр байж болно. Хөгжилтэй техникийн орчин үеийн нийгмийн цус сорогчид бидний буянаар таргалахыг бид зөвшөөрч болохгүй юм» гэж хэлжээ. Лут хэлсэн байгаа биз. Харин халуун орны арал авч хүчрэх хүн олон болов уу? Бас тэгээд аврагдах тэр арал хаана байна даа?

	 

	1972 он

	 


СЭТГЭЛИЙН ДУУ

	Бид Эри нуурын нэг арлын ойн захын нугаар явж байгаад үхсэн хоёр шувуу үзэв. Бид тэднийг яаж үхсэнийг тааварласан боловч энэ яачихсан юм бэ? хэмээн хажуугаар өнгөрч яваа хүнээс асууя гэж шийдсэн билээ. 

	Тэрээр шувууг хараад шилээ далд хийнгээ:

	— Эрхмүүд минь, хатагтай Карсоны зөв байсан нь энэ дээ гэсэн ганцхан өгүүлбэр санаа алдан хэлсэн юм. 

	Биднийг хатагтай Карсон гэгч хэн болохыг мэддэг, шувууны үхэл болон энэ эмэгтэйн нэр хоорондоо холбоотой болохыг ойлгодог гэдэгт тэр хүн бүрэн итгэлтэй байв. Үүнийг бид үнэхээр мэдэж байсан юм. 

	Хатагтай Карсон хэдийн амьд байхгүй гэдгийг бид мэдэж байлаа. Энэ эмэгтэй, хэдэн өдөр тус орныг шуугиулсныг бид мэдэж байв. Тэдний нэг нь түүнийг хязгааргүй хүндэтгэж, нөгөө хэсэг нь үзэн ядаж үнс болтол шатаахад бэлэн байлаа. Энэ эмэгтэйн алдар агшин зуур Америкийн хилийг давсан юм. Тэгээд ч газар сайгүй нийтийн сэтгэгдэл нь хүмүүсийг хоёр лагерьд хуваасан ажээ. «Хатагтай Карсоны зөв байсан юм» гэж хальт хэлсэн өгүүлбэр нь арван жилийн турш маргаан үргэлжилж байгааг өгүүлсэн төдийгүй бас хүмүүст ямар нэг онцгой чухал зүйл хэлж өгсөн хүнийг хүлээн зөвшөөрсөн хэрэг байв. 

	 

	 

	Рэйчл Карсоны тухай өгүүллийг 1948 онд Нобелийн шагнал хүртсэн нэгэн нээлтээс эхлэх хэрэгтэй юм. Швейцарын иргэн Пауль Мюллер дайны өмнө, германы Цейдлерын нийлэгжүүлэн гаргаж тодорхойлсон химийн бодистой ажиллаж байгаад тэр бодисын өчүүхэн тун ч шавжийг үхүүлж чадахыг илрүүлсэн байна. Бэлдмэлийн үйлчлэх механизмыг судлах боллоо. Эмийн пүүсийн үйлдвэрлэсэн хэсэг нунтгийг АНУ-д сорихоор илгээв. Тэндээс ч гоц чухал бодис баараггүй үйлчилж байна гэсэн бахархсан хариу иржээ!

	Дайн болж байв. Шавжуудаас халдвар тараагч бөөс, ялаа, шумуул хүнд хамгийн их аюултай байлаа. Нунтаг өөрийн үүргээ гялалзтал биелүүлэв. Түүнийг цэргийн цагаан хэрэглэл хийх даавуунд шингээж, хана будах будагт хольж, намаг болон хог хаях газарт цацаж байлаа. Дайны төгсгөлд энэхүү бэлдмэл нь «зууны нээлт» болон нэрлэгдэх тийм их гавьяа байгуулсан байв. Түүнийг ургамлын хортонтой тэмцэхэд хэрэглэхээр сориход талбайд нэг ч цох хорхой үлдэхгүй болж дахиад л гайхамшигт ялалтад хүрчээ. 

	 

	[image: Image]

	 

	Энэхүү бэлдмэлийн дихлордифенилтрихлорметилметан гэсэн нэрийг нэг ч хэлээр хэлэх боломжгүй юм. Гэвч түүний товчилсон ДДТ нэр нь бүх зүйлийг нэн даруй тодорхой болгодог. Өнөөдөр энэхүү «химийн гайхамшгийн» хорт шинж бүгдэд мэдэгдэж байгаа билээ. Гэрийн эзэгтэй нар ялаатай тэмцэхдээ ДДТ нунтгаас зайлсхийж хөдөө аж ахуйн томоохон тойрог, бүхэл бүтэн улс түүнийг хэрэглэхээс татгалзаж, Стокгольмд болсон байгаль хамгаалах бүх дэлхийн конгресс дээр түүнийг буруутган шийтгэсэн байна... 

	ДДТ-г хэрэглэсэн анхны жилүүдэд үүнийг урьдчилан харсан ямар нэг хүн гараагүй гэж үү дээ? Эдүгээ ийм хүмүүсийг дурсан санаж байна. Ийм хүмүүс цөөн боловч байжээ. Тэр үед Мичиганы их сургуулийн амьтан судлагч Ж. Уоллес «Бид ойрын арван жилд хэзээ нэгэн цагт Дэлхийн түүхэнд байснаас илүү асар их олон амьтан хөнөөгдөхийг үзэх болно. Хор бол ой мод, ан амьтныг хядах, намагжуулах, ган болох, үйлдвэрийн хаягдлаар бохирдуулахаас доор юм» гэж хэлжээ. Харин ДДТ-гийн илт сайн тал их байсан учраас энэхүү «шалгарсан таамаглалыг» хэн ч сонсохыг хүссэнгүй. Түүнийг тойрон үнэхээр баярлан бүжиглэж байлаа. 

	Америкт шинэ бодис олон шалтгаанаар тааламжтай байлаа. Хими аж ахуйд хөдөлгөгч хүч нь болсон ажээ. Гагцхүү шавжтай төдийгүй бас хог ба модон ургамал, төрөл бүрийн мөөгөнцрийн болон нянгийн өвчнүүдтэй тэмцэх шинэ хэрэгслүүдийг нийлэгжүүлж байлаа. Лааз, шилэн сав, торх, цистерн, шуудайд хийсэн химийн бэлдмэлүүд ойн анги, ферм, байр, цэцэрлэг рүү очиж байв. Тэгээд энэ бүгд хэчнээн их байх тусам төчнөөн сайн буян хишиг өгөх мэт үзэж байлаа. Химийн бэлдмэлүүдийг онгоцноос нунтгаар нь цацаж тосорхог бороо оруулж байв. Шүршүүртэй лааз нь хэрэглэхэд хэчнээн амархан болохыг магтаал зарлал зогсоо зайгүй үзүүлсээр байжээ... 

	Гэтэл гэнэт түгшүүрийн дуу сонсогдох болжээ... 

	 

	 

	Идээ зууш дүүрэн тавьсан найрын ширээний цаанаас гэнэт нэг хүн босоод хоолыг хордуулсан байна хэмээн итгэл төгс хэллээ гэж бодъё. Тэгэхэд хүмүүс хэрхэн сандран бачимдаж, маргалдаж сандарцгаахыг дүрслэн бодоход төвөггүй юм. 1962 оны намар сонсогдсон Рэйчл Карсоны дууг америкчууд чухам ийм маягаар тусган авчээ. 

	Тэр эмэгтэй ямар хүн байсан бэ? Рэйчл Карсоны намтрын ялимгүй жижиг зүйлүүдийг хүртэл судлан үзсэн билээ. Үүнийг сониуч зангаас төдийгүй түүнийг гэмтэнд тооцох «ямар нэг юм» байна уу, яавал түүнийг элдвээр муулж, нэр хүндийг нь гутааж болох вэ гэсэн Америкт нэлээд тархмал шалтгаанаар нэн даруй хийжээ. Гэвч түүний намтарт ямар ч «муу юм» байсангүй. Гоц тодрох зүйлгүй боловч цэвэр, шударга, гүн гүнзгий, чадал заасан амьдралаар амьдарч байлаа. 

	Рэйчл Карсон 1907 онд Пенсильванид төржээ. Хүүхэд байхдаа зохиолч болохыг мөрөөддөг байв. Гэвч байгалийг дотно хайрлах үзэл түүнийг биологийн шинжлэх ухаанд татан оруулжээ. Дунд, их сургууль төгсөөд их сургуульд багшилж, хэд хэдэн докторын зэрэг хамгаалсан байна. Тэрээр байгаль хамгаалах янз бүрийн байгууллагад алба хааж байв. Вашингтонд өдөр нь ажлаа хийж орой нь уран зохиолоор оролдон даруухан, бараг л даяанчийн амьдралтай байжээ. Карсоныг «Америкийн шилдэг зохиолчдын нэг» гэж хүлээн зөвшөөрч байв. Түүний номууд шүүмжлэгчдээс «яруу найраг, шинжлэх ухааны ховорхон хослол» гэсэн үнэлэлт авчээ. 

	Карсон 1951 онд «Биднийг тойрон буй тэнгис» номоороо алдаршиж, уг номыг гарсны нь дараахан дэлхийн 33 хэлэнд орчуулсан байна. Тэрээр шүүмжлэгч, уншигчдын магтан сайшаасан үнэлэлтэд «Яруу найраггүйгээр тэнгисийн тухай бичиж болно гэж үү дээ» хэмээн ер бусын даруу төлөв хариулдаг байлаа. Рэйчл Карсон бичсэн мөр болгондоо туйлын шаардлагатай хандаж «удаан, бэрх, заримдаа шөнийн цагаар бичдэг байв». Тэрээр нөхөргүй байсан бөгөөд «ийм зав гараагүй ажээ». Харин ачийнхаа ээжийг нас барахад хүүг нь авч хүмүүжүүлжээ. 

	Рэйчл Карсон байгалийг гүн гүнзгий дотно хайрлаж, өнгөц харахад мэдэгдэхгүй олон зүйлийг ойлгодог байв. Түүний гол татагддаг зүйл нь тэнгис, шувуу байжээ. Тэрээр хавар үүр цайхаас өмнө босож шувууны нисэлтийг ажиглахын тулд хуучирсан автомашинаараа Вашингтоны орчноор явдаг байв. 

	Карсон ДДТ-гийн тухай бүр дайны үед мэдэж, Уоллесын санаа зовж байгааг бүрэн хуваалцаж байжээ. Тэрээр химийн бодисыг өргөн хэрэглэсэн даруйд л түймрийн утааг мэдэрсэн байна. Карсон байгалийн механизмын бүх салааг сайн мэддэг учир хэнд ч мэдэгдээгүй байгаа аюулыг ойлгож байв. Загас, томоохон амьтдын тайлбарлаж боломгүй үхэл, урьд нь химийн бодисын нөлөөгөөр үхэж байсан амьтад хорыг гайхалтай тэсвэрлэх болсон явдал зэрэг салангид баримтууд нь Карсонд өсөн нэмэгдсээр буй гамшгийн тод дүр зураг болон харагдаж байлаа. Энэ үед Рэйчл Карсон байгалийн хувьслын тухай ном бичиж байжээ. Түүний нэг бүлэг нь амьдралын амьд нэхдэст хими нэвтрэн орж байгаа асуудалд зориулагдсан боловч шуудан ирэх болгонд баримт хийсэн хавтас нь дүүрсээр удалгүй зохиолч урьдын төлөвлөгөөгөө орхиж Америкийн янз бүрийн өнцөг булангаас түүнд цуглан ирж байгаа зүйлийн учрыг олох ажилд орох үүрэгтэй болохоо ойлгосон ажээ. Материалыг шаргуу, зорилго чиглэлтэй цуглуулах ажил эхэлж, лабораторийнхонтой ярилцан, янз бүрийн орны эрдэмтэдтэй захидлаар харилцаж, тоо баримтад дүн шинжилгээ хийж, химийн бодисыг хөдөө, ойн болон загасны аж ахуй, анагаах ухаан, хүнс үйлдвэрлэхэд хэрэглэснээс гарсан түгшүүрт баримтуудыг нарийн шалган учир шалтгааныг олж байлаа. 

	Номын зориулалт, түүний найруулга, агуулга, бас «бүх хүмүүст зориулав» гэсэн хаягийг бодож олов. Номыг «Чив чимээгүй хавар» хэмээн нэрлэхээр тогтжээ. Ажлын сар бүр, шууданч ирэх болгон, байгальд очих тутам номыг аль болох түргэн дуусгах нь чухал болоход зохиогч ойлгож байлаа. Гэвч ажил дөрвөн жил сунжирчээ. Тоо томшгүй олон мэдээ, материалын нарийн судалгаа нь хэдийн бэлэн болсон бүлгийг дахин шинээр бичих, нэмэлт засвар хийхээс аргагүй болгож байв. Ажил дундаа орохын хэрд Карсон өмөн үүгээр өвчилснөө мэдэж энэ бол түүний сүүлчийн ном, бас амьдралын гол үйлс гэдгийг ойлгожээ. Иймээс улам бүр шаргуу ажиллах хэрэгтэй байлаа. 

	1962 оны есдүгээр сарын 27-нд «Чив чимээгүй хавар» хэвлэгдэн гарав. Энэ бол дэлбэрэлт байлаа. Америкийн бүх түүхэнд ямар нэг ном ийм их тачаал төрүүлсэн нь юу л бол. Эхний болон дахин хэвлэсэн бүх хувь агшин зуур борлогджээ. Эхний хоёр долоо хоногт номын шүүмж 70 сонин, 35 сэтгүүлд гарчээ. Тэр өдрүүдийн өгүүлэл нь «Яллах баримт», «Уур хилэн, гутрал нэвт шингэсэн гүйлгээтэй ном», «Химийн эсрэг хийсэн загалмайтны аян дайн» гэсэн нийтлэг нэртэй байлаа.

	Номыг ерөнхийлөгч Кеннеди тэр даруйд нь уншиж засгийн газрын аппаратын бүх салбар, шинжлэх ухааны төв, айл болгонд түүний тухай ярилцаж байв. Гэтэл шууд хоёр фронт бий болов. Хөдөө аж ахуйн яамны түшмэд, фермийн болон хөдөө аж ахуйн худалдааны эзэд, химийн үйлдвэрт ажиллагч эрдэмтэд, мэдээжээр, химийн үйлдвэрийнхэн өөрсдөө нэг тал болов. Нөгөө талд маш сүрхий үзэгдлийн тухай яригдаж байгаа болохоор сэтгэл санаа нь зовж үймсэн «бусад бүх хүмүүс» байлаа. 

	Юуны өмнө худалдааныхан буюу нэр хүндийн эрх ашиг нь хөндөгдсөн тэр зүгээс номыг хамтран шүүмжилж дайрсан байна. Тэгэхдээ химийн үйлдвэрийн болон хөдөө аж ахуйн худалдааны эзэд онцгой улангассан байлаа. Уг номыг хэвлүүлэхийг зогсоох оролдлого ч гарсан байна. Энэ явдал бүтэмжгүй болмогц ном болон зохиогчийн нэр хүндийг гутаахад бүх хэрэгслийг ашиглажээ. Химийн үйлдвэрүүдэд ажиллагч эрдэмтдэд ном дотроос эмзэг талыг нь олохын тулд түүнийг мөр мөрөөр нь судлах даалгавар өгчээ. Нэрээ хэлэхгүй хүмүүс зохиогч руу утасдаж гэсгээн цээрлүүлэхээр заналхийлж байв. (Сонин хэвлэлийнхэн олноор ирэх болсон, бас энэхүү утасдалтаас болоод Карсон утсаа сольжээ.)

	Зохиолч эмэгтэй яах болж байгаагаа мэдэж байсан боловч ийм их дуулиантай юм болно гэдгийг төсөөлсөн нь юу л бол доо. 

	Тохиолдлоор ном хэвлэгдэн гарах үед магтан сайшааж зарласан боловч шалгагдаагүй тайвшруулах үрлэн эмийг хэрэглэсэн эхчүүд эрэмдэг зэрэмдэг хүүхэд төрүүлсэн шившигт явдалтай давхацжээ. Үүнээс өмнө тайлбар нь олддоггүй байсан олон түгшүүрт явдлыг санацгаав. Олон хүн болгоомжлол цаг үеэ олсон болохыг мэдэрч байлаа. Харин чухамхүү энэ л «химийн фронтыг» бүхнээс илүү айлгасан байна. 

	Карсон үйл явдалд өөрийн тавилангаараа өрнөх бололцоо олгон ном руу хошууран дайрахыг анхаарахгүй байв. Бас тэгээд мэтгэлцэн маргахын хэрэг ч байсангүй. Дайралтад өгөх хариулт уг номд бичигдсэн байлаа. Тэр нь «Би шавжтай тэмцэхэд хэзээ ч химийн хэрэгсэл хэрэглэж болохгүй гэж батлаагүй байна. Би биологичийн хувьд хортой, хүчирхэг химийн бодисыг, түүний чадавхын хор хөнөөлийг бага буюу огт ойлгохгүй байгаа хүмүүсийн гарт ялгалгүйгээр өгснийг л баталж байгаа юм. Бид тэднээс зөвшөөрлийг нь авалгүйгээр, түүгээр ч барахгүй тэдэнд ихэнхдээ мэдэгдэлгүйгээр асар олон хүнийг энэхүү хоронд хүргэж эрсдүүлж байна. Энэхүү химийн бэлдмэлүүдийг хөрс, ус, зэрлэг амьтад, бас хүнд өөрт нь ч гэсэн хэрхэн нөлөөлөхийг ялимгүй шинжлэн судлах буюу урьдчилан огт судлалгүйгээр хэрэглэхийг зөвшөөрснийг л би баталж байгаа юм» гэж бичжээ. Гэвч түгээмэл химижүүлэлтийг дэмжигчдийг тал бүрээс нь өөгшүүлсэн, «Чив чимээгүй хавар» номыг шүүмжлэгчид, номын энэ хэсгийг ажиглахгүй байхыг чармайжээ. Зохиогчийг хэт хөөрсөн, нэг талыг барьсан, сайн мэдэхгүй, «олон түмнийг айлгахыг» чармайсан гэж буруутгаж байлаа. Харин гоц гайхуулам сэтгүүл зүй нь шинжлэх ухааны шударгыг ялсан гэдэг. Карсоныг химийн ач гавьяа, давуу болон дутагдалтай талын тэнцүү биш байдлыг мартсан, тэрээр «хумхааг амьдруулж бүргэд, хөөндэй, тогойлон бялзуухайн тусын тулд дэлхийг талх тариагүй үлдээхийг хүссэн» гэж зэмлэж байв. 

	Номыг дайрч давшлах нь тухайлбал, зуун жилийн өмнө Дарвины «Дүрсийн үүсэл» номыг «Энэ бол шинжлэх ухааны алдаа. Энэ бол үнэн биш баримттай, шинжлэх ухааны бус аргатай, чиглэлийн хувьд хор хөнөөлтэй ном» гэсэн агуулгаар давшилж байсны адил тийм ширүүн байлаа. «Чив чимээгүй хаврын» тухай «химийн фронт» мөн ийм аясаар ярьж байв. Ийм бөмбөгдөлт бусад ямар ч номыг үнсэн товрог болгохоор байжээ. Гэвч «Чив чимээгүй хавар» бүх дайралтыг даван гарчээ. Карсоны үзсэн зүйлийн шууд эсрэг чиглэгдсэн номуудыг яаралтай бичицгээв (шагналыг зөвхөн хэвлэлийн газрууд төлөөд зогссонгүй). Гэвч нэг ч нийтлэл нь сэтгэл хөдөлгөн үнэмшүүлэх чадвар, мэдлэгийн өргөн хүрээ, уран зохиолын гоц найруулгын хувьд үүнтэй зэрэгцэж чадсангүй. Бас химийн ач гавьяа болон химижүүлэлтийн аюулын «хэтэрсэн явдал» тэнцүү биш байдлын хувьд гэвэл фронтын нөгөө шугамд: «Ач гавьяаны тухай бичээд яах юм бэ? Түүний талаар илтгэл, мэдээ зарлалын товхимол, гоёмсог шогшиго дээр үргэлж ярьж бичиж байна. Харин хүний мэдэхгүй байгаа зүйлүүдийг л аль болох үнэмшилтэйгээр хэлж өгөх нь чухал юм» гэж хэлэх хэрэгтэй байлаа. Үнэн нь яг дунд нь байдгийг үүнд нэмж хэлэх хэрэгтэй. Гэвч түүнийг энэ байранд нь үлдээн байлгахын тулд хамгийн хурц захын байрлалыг эзлэх шаардлагатай болдог. Карсоны үзэл санаа чухамхүү энэ бодлоос үүдэн гарчээ. Бүх «болно», «болохгүйг» тэвчээртэй цэгнэн үзэж тунгаан бодохгүйгээр химижүүлэлтийн нэн аюултай хазайлтыг тэгшилж болохгүй байлаа. Завины нөгөө тавцан дээр гарч түүн дээр амарлингуй үүргэлж байгаа хүмүүсийг тачаадсан дуу хоолойгоороо сэрээж аюулт хазайлт бий болгогчдыг хариуцлагад татахыг шаардах хэрэгтэй байв. Рэйчл Карсон зорилгодоо хүрчээ. Бас түүний ном америкийн сонгодог зохиол болсон билээ. 

	Ном нь тэр даруйдаа олон оронд гарч, мөн тэр доороо л Сенад загас, Ярославлийн орчинд хандгай, Шотландад ятуу үхэж байгаагийн шалтгааныг ойлгох түлхүүрийг өгсөн юм. Анагаах ухаанд антибиотикт татагдахын аюул, ой, төгөл дуу чимээгүй болсоор байгаагийн учир ойлгомжтой боллоо... 

	Рэйчл Карсон, номоо гарснаас хойш хоёр жил хүрэхгүй амьдарчээ. 1964 оны дөрөвдүгээр сарын 15-нд түүнийг оршуулсан байна. Гэвч тэрээр ном гарснаас болсон дэлхий даяарх маргааныг төдийгүй, өөрийг нь зөв болохыг хүлээн зөвшөөрөхийг ч үзэж амжсан юм. Сенатчид номыг үсэг дараалан уншиж, бас конгрессын гишүүн Жон Линдсей конгресст илгээсэн бичигтээ номоос хэсэгчлэн оруулаад «Би номыг бүгдийг нь оруулсан бол баярлах сан» хэмээн зохиогчид бичиж байжээ. Ерөнхийлөгч Кеннеди «Чив чимээгүй хавар» номыг уншиж дууссан даруйдаа засгийн газрын комисс байгуулж, уг комисс химийн ач гавьяаг үнэлэхийн хамт химижүүлэлтийг хэмжээгүй, хяналтгүй, судалгаагүйгээр хэрэглэх нь аюул тарьж болохыг хүлээн зөвшөөрсөн байна. 

	«Крисчен сайенс монитор» гэгч нөлөөтэй сонин 1963 оны тавдугаар сарын 15-нд «Рэйчл Карсон яллаа» гэдэг гарчгийн доор бий болсон байдалд дүн шинжилгээ хийжээ. Хүн судлагч Лорен Айсли «Бүх дэлхийн амьдралын хувьд энэ ном нь авсан дээрх бичиг болон үлдээсэй гэж хүсдэггүй америк хүн болгон түүнийг унших ёстой» гэж бичсэн байна. Америкийн конгресст «пестицидийн хэргийг» сонсох тусгай комисс байгуулагджээ. «Гол яллагч» Рэйчл Карсоныг конгресст үг хэлэхийг хүсжээ. Сенатч Рибиков хэлэлцсэн дүнг дүгнэхдээ «нарийн чанд, тэвчээртэй судлах шаардлагатай чухал асуудал байгааг» хүлээн зөвшөөрсөн байна. Өөр нэг сенатч зохиолч эмэгтэй рүү гараа сунган «Манай эх орон бүхэлдээ танд өртэй болов» гэж хэлжээ. Энэ санааны хүрээг өргөтгөн Рэйчл Карсон бол бүх Дэлхийн баяр талархал, хүндэтгэлийг хүлээсэн хүмүүст хамрагдах юм гэж хэлж болох байна. Аюулын дохио өөрөө түймрийг унтраадаггүй. Гэвч хүмүүсийг сэрээх нь маш чухал юм. Карсон үүнийг хийсэн болой. 

	 

	 

	Вашингтоноос дөчин километр газарт Патуксентын онгон байгаль судлах алдарт төв оршдог. Хашаа хүрээ. Асар том төмөр хаалга. Цутгасан үсэг бүхий хүрэл самбар. Энд химийн хорын түрэлтээс зэрлэг амьтдыг аврах аргыг хайж байдаг юм. 

	Бид өдөр дунд очив. Байшингийн өмнөх ойн нугад харлаг галуу идээшилж, бас цөөрөмд ямар нэгэн шувууд ус шүрсэлцэн байлаа. Бидэнтэй доктор Люси Стикл ярилцана гэдгийг мэдээд бага зэрэг сандарсан юм. Энэ нь томоохон эрдэмтэн хүн. Түүний энэ Патуксентэд хийж байгаа туршилтыг бүх дэлхий даяар анхааралтай ажиглаж байв. Энэ туршилтууд нь гоц чухал, энд онцгой нарийн шударга явуулж байлаа. Үүний зэрэгцээ энэ төв нь иймэрхүү цорын ганц төв юм. «Чив чимээгүй хаврын» үеэс эхлэн доктор Стикл авьяаслаг, хэт нямбай шинжээч нэрийг авчээ. Тэр эмэгтэй Америкт алдартай, нэр хүндтэй, олон шагналаар шагнагджээ. Вашингтоны залуу биологичдын нэг түүний тухай: «Карсон бол хүүхэд өвчтэй гэдгийг мэдэрдэг эх хүн байлаа. Стикл нь өвчнийг шинжлэн судалж эмчлэх эмийг хайгч авьяаслаг эмч юм» гэж хэлжээ. 

	Нам гүм тасалгаанд ямар нэг хүснэгт хийж байхад нь хатагтай Стиклтэй бид уулзсан юм. Хоёр цаг тайван ярилцсанаар энэ эрдэмтний тодорхойлолтод ямар нэг цэвэр хүнлэг зүйлийг нэмж болох болгосон билээ. Түүнтэй ярилцана гэдэг ховорхон тохиолдох завшаан байв. Тэрээр анхааралтай сонсоно. Асуудлын мөн чанарын учрыг бүрэн олоогүй цагтаа хариулах гэж яарахгүй. Үг болгоноо цэгнэнэ. Эргэцүүлэн бодохдоо итгэлтэй, егөөдөж шоглон, санаагаа хурц тод, товчхон үгээр илэрхийлнэ. Тэрээр Карсоны номын тухайд «Тийм ээ, энэ бол бид бүгдийг сэрээсэн хонх байсан юм... Харин онгон байгалийн тухайд гэвэл байдал, түүний бодож байснаас илүү их түгшүүртэй байна. Бидний өмнө заналт хэмээн нэрлэгддэг асуудал байгаа юм» гэж хэлсэн билээ. 

	Бидэнтэй ярилцагч эрдэмтэн Америк дахь хими ба байгалийн харилцах эдүгээгийн харилцааны дүр зургийг товчоор дүрслэн үзүүлэхдээ: «Одоохондоо баярлах юм алга... «Чив чимээгүй хавар» ном гарах жил химийн үйлдвэрүүд 300 сая рублийн ашиг олсон. Тэд одоо миллиардыг олж байна. Үүний цаана юу байгааг тайлбарлах хэрэг байна уу даа» гэсэн юм. 

	— Доктор Стикл, агрономич Берлоугийн үзэл бодолд (ДДТ хэрэглэхийг хамгаалалтдаа авсан Нобелийн шагналт агрономич Норман Э. Берлоугийн НҮБ-д шуугиан тарьсан лекц уншсанд асуудал хамаарч байгаа юм) хэрхэн хандаж байна вэ? гэж асуухад:

	— Берлоуг өөрийнхөө ажлыг хийж байна. Хийхдээ сайн хийж байна. Гэхдээ пестицид хэрэглэхийг хориглох явдал түүний ажилд хор учруулна гэж айж байна. Тэрээр «дэлхий дахинд хэрэгтэй талх тарианы» тухай ярихдаа бусад бүх зүйлийг ажиггүй тоонолжлон дарж байна. Хүнд зөвхөн талх тариа үлдэж байна. Гэвч бусад бүх зүйл — эрүүл энх, цонхны цаанах эрвээхэйн эрвэн дэрвэх, шувууд байхгүй болчихвол амьдрал юу болох вэ? Тэгж болохгүй. Талх тарианы ч төлөө, амьтны ч төлөө тэмцэх ёстой. Тэгэхгүй бол бид баяр баясгалангүй цатгалан сүрэг болж хувирна гэж хариулсан билээ. 

	Энд, Патуксентэд хийж байгаа ажлын тухай дараах зүйлийг өгүүлсэн юм. 

	— Бид амьд бие махбодод хор тогтон хуримтлагдах чадварыг зэрлэг амьтад дээр илрүүлж бие махбодын ялгаруулан гаргаж чадах туйлын тунг тогтоож байна... Химийн бэлдмэл агуулсан хоол тэжээл ч өгч байна. Хорын үйлчлэлийн механизмыг илрүүлэх явдал онцгой чухал юм. Эдүгээ байгаль дахь шувууны тоо, нэгдүгээрт, ердөө хороор хордож үхсэн, хоёрдугаарт, үр удам өгөх чадваргүй болсон ийм хоёр шалтгаанаар цөөрч байгаа нь илт болжээ. 

	Энд, Патуксентэд ДДТ-ийн үйлчлэлийн механизмыг бөднө дээр туршсан юм. Шувууг хордуулсан үр тариагаар тэжээж байв. Химийн хор нь бөднөд ямар нэг үзэгдэхүйц хор уршиггүйгээр өөхний нэхдэст хуримтлагдсан байлаа. Харин шувууг өлсгөж эхэлмэгц (байгальд ийм явдал олонтоо байдаг) өөхний нөөц, түүнд хуримтлагдсан ДДТ үйлчилж эхэлнэ. Шувууны мэдрэлийн системд халдварлаж тогтвортой байдал, чиг баримжаагаа алдан ямар нэг юмыг мэдрэхээ больж байлаа. Ийнхүү тэдний талбайд үхдэгийн шалтгааныг илрүүлсэн юм. 

	Шувууны нөхөн үйлдвэрлэлийн механизм дахь доголдлыг шувуу судлагчид хэдийн ажигласан билээ. Олон тооны үүрэнд (гол төлөв бүргэд, харцага, шонхор, явлаг сар, элээ зэрэг махчин шувууны) өндөгнөөс ангаахай гарахгүй буюу эсвэл өндөг огт байхгүй, эсвэл өндөг нь яагаад ч юм хагарсан байх нь ажиглагдаж байлаа. Нэг дэх тохиолдолд өндгөнд ДДТ байгаа, хоёр дахь тохиолдолд шувууны даралтаас, түүгээр ч барахгүй «доогуур нисэж байгаа онгоцны дуунаас» ч болж өндөг хагарахаар хальс нь тийм нимгэн байгааг шинжээчид илрүүлжээ. Зарим үед өндөг нь хальсгүй, зөөлөн байв... Шувуу судлагчид, сүүлийн тавин жилийн туршид цуглуулсан өндөгний хальсны зузааныг хэмжихээр болжээ. Хальс нимгэрсэн нь эдүгээгийн химийн хор хэрэглэж эхэлсэнтэй таарч байлаа. Ийнхүү шувууны бие махбод дахь хорны үйлчлэлээр кальцийн солилцоо алдагдах онол үүссэн билээ. Эдүгээ Патуксентэд энэхүү онолыг туршилтуудаар нарийн чанд шалгаж байв. 

	Ярилцсаны дараа доктор Стикл биднийг туршилт явуулж байгаа торловч руу дагуулж очив. Элбэнхийн дайралтаас цахилгаан утсаар хашин хамгаалсан ойн цоорхой шувууны яармагийг санагдуулж тэнд жиргээн, шулганаан, орилоон дүүрэн байж болох байв. Гэвч энэ нь шувууд өөрийнхөө амьдралын үнэ цэнээр, магадгүй, эрх чөлөөтэй амьдарч байгаа нөхдийнхөө амийг авардаг туршилтын түгшүүрт талбай байлаа. Бөднө бүхий хашаа, гургуулын том сүрэг байв. Нугас, галуу, ногоовтор дэглэй, хотон дэглий зэрэг усны олон шувуу, хоёр зуугаад харцага, дөчөөд ууль, хорин найман бүргэд, таван мянган жижиг шувууд байлаа... Энд аз таарсан аль нэгнийг нь туршилтыг харьцуулах «хяналтын бие махбод» маягаар тэжээж байв. Бусдад нь хорыг нарийн системтэйгээр өгч байгаа ажээ. 

	Торловч нь уужим чөлөөтэй байв. Түүн доторх нуувч, үүрлэх хайрцаг нь шувуу бүгдэд нэг адил нөхөн үйлдвэрлэл явуулах бололцоо олгоно. Хайрцгууд нь ар талдаа хаалт бүхий цонхтой. Доктор Стикл үүр лүү шагайхыг бидэнд зөвшөөрөв. Эхний хэсэгт нь үүр баригдаж дуусаагүй, торловч дотор шувуу үзэгдэхгүй, ДДТ болон дильдрины тун үхлүүт үйлчилснээс шувууд үхсэн байв. Зэргэлдээ байрласан торловчид шувуу амьд байлаа. Гэвч тэрээр үүрэн дээрээ суусангүй. Үүр дотор хаягдсан хүйтэн өндөг цайрч байв. (Нөхөн үйлдвэрлэл дэх нөгөө дурдсан доголдол ажээ!) Бид сэтгэл догдлон хяналтын торловч руу очиж хаалтыг онгойлгов... Ууль, түүний дэргэд суугаа хоёр долоо хоногийн настай уулийн дэгдээхэйн хоёр хос нүд харанхуйгаас бидэн рүү харж байлаа. Энд ажил хорны оролцоогүйгээр явагдаж байгаа ажээ. 

	Америкт зарим шувууд (цагаан толгойт бүргэд, шонхор) ховордсон учир барьж зүрхэлсэнгүй. Одоохондоо олон байгаа тарвалж харцагыг туршилт хийхэд «усан гахай» болгож байгаа ажээ.

	— Ажил төрөл иймэрхүү байна даа. Энэ бүгд талаар өнгөрөхгүй гэдэгт итгэхийг хүсэж байна хэмээн хатагтай Стикл экскурс, ярианы дүнг дүгнэн хэлэв. 

	Патуксентэд бас хорин дөрвөн эрдэмтэн, арван таван техникийн ажилтан шинжилгээний ажил явуулж байна. Лаборатори руу орох хаалга эгнэсэн уужим тасалгаанд Рэйчл Карсоны том гэрэл зураг өлгөөтэй байв. Аяны цамцтай, дунд зэргийн насны эмэгтэй хаврын ойд дурангаар ямар нэг зүйл ажиглаж байв. Бид зургийн өмнө зогсоцгоов. 

	— Энэ бол сүүлчийн зургуудын нь нэг. Тэрээр шувууны хаврын нисэлтийг ажиглах дуртай байсан юм гэж хатагтай Стикл хэлсэн билээ. 

ИХ НУУРУУД

	Их нуурууд тэр байна. Бидний нэг нь шаахайгаа тайлж өмдөө шуугаад ус руу оров. Бүх зүйл жирийн байлаа. Нуурын тэртээд усан онгоц утаа савсуулан явна. Эрэг дээр хэн нэгний хаясан үрчийж хорчийсон автомашин хэвтэнэ. Хоёр хүүхэд, авгай гурав загас барина. 

	Энэхүү их нууруудын тухай бид хүүхэд ахуйгаасаа мэдэх билээ. Түүнийг тогтоох яагаад ч юм амархан байлаа. Сургуулийн хичээл дээр Японы арлууд — Хондо, Хоккайдо, Сикоку, Кюсю, бас эдгээр Гурон, Мичиган, Эри, Онтарио, Дээд нуурууд маш амархан тогтоогддог байв. 

	Нууруудын нэр нь энэ газарт амьдарч байсан индианы гурон, мичиган, эри, онтарио омгийн нэр юм. Дээд нуурыг индианчууд Гитчи-Гюмо гэж нэрлэдэг байжээ. Таван нуур бүгдээрээ (үнэнийг хэлэхэд жижигхэн Сент-Клэрийн хамт зургуулаа) байгалийн эрхшээлээр нэг доор цуглажээ. Нэг рүү нь усан онгоцоор ороод бүгдийг нь дамжиж болно. Гурван зуун тавин жилийн өмнө европчууд анх удаа эдгээр усыг үзээд түүнийг тэнгис гэж боджээ. «Дандаа баруун тийш хөвөөд байвал Хятад хүрнэ» гэдэгт хүмүүс итгэдэг байв. 

	Их нуурууд... Дээд нуур нь хэмжээгээрээ Каспийн тэнгисээс л бага юм. Таван нуурын хамгийн жижиг болох Онтарио нь Европын хамгийн том Ладога нуураас их. Америкчууд эдгээр нуурыг «гурав дахь далай» гэж нэрлэнэ. Харин «Их» гэсэн үг нь зөвхөн хэмжээг төдийгүй, эдгээр усны сүр жавхаа, гоо үзэсгэлэн, хүмүүсийн амьдрал дахь ач холбогдлыг илтгэнэ. 

	Европчууд энэ тивд ирэхийн өмнө Америкт зам байхгүй байлаа. Гагцхүү индианчуудын жим тивээр зурайж байв. Нуурууд нь олон газрыг холбосон найдвартай зам болж байлаа. Мод, тариа, төмөр, мах, загас, үслэг арьсыг усаар зөөвөрлөж байв. Хожим нь Их усны системд Миссисипийг ч холбож, Ниагарын хүрхрээг тойрон гарах суваг татсан үед усан зам Канадын Монреалиас Шинэ Орлеаныг хүртэл бүх Америкийг нэвт гарсан билээ. 

	Нууруудын эрэгт (тэдгээрийн нийт урт 10,5 мянган километр) амьдрал шигүү байв. Тэнд 30 сая хүн ой огтолж, загас барьж, тариа тарьж, ногоо, алим, усан үзэм хурааж, хүдэр олдворлож, нефтиэр бензин боловсруулж, ган хайлуулж, бяслаг, пиво хийж, цаас үйлдвэрлэж, ном хэвлэж, арьс шир боловсруулж байна. Дэлхий дээр хамгийн том химийн комбинат, бас дэлхий дээр хамгийн том машины үйлдвэр тэнд байна. Эх газрын эргээс хэдэн мянган километрийн зайд байгаа Чикаго (Мичиган дахь) болон Порт-Артурт (Дээд нуурт) Сидней, Гамбург, Сингапураас ачаа авсан далайн хөлгүүд ирж байна. Америк хөдөө аж ахуй, олдворлох болон боловсруулах үйлдвэрийн орлогын 40 хувийг Их нууруудын сав газраас авч байна. (Канадад Онтарио, Эри, Гурон болон Дээд нуурын эрэгт бүх аж үйлдвэрийн 80 хувь төвлөрчээ.)

	Нуурын ус далайд цутган цахилгаан станцуудын хөдөлгүүрийг эргүүлж байна. Гэтэл сүүлийн жилүүдэд ус (Н2О) өөрөө газрын хамгийн үнэт эрдэс боллоо. Тэдгээр нуурт гарагийн цэнгэг усны хамгийн их нөөц байгаа юм. 

	«Америкийн зүрх», «манай сэлүү нутгийн бэлгэ тэмдэг», «эх газрын цэнхэр нүд», «тав дахь гайхамшиг», «гурав дахь далай» гээд л иймэрхүү маягийн цорын ганц усны системийн хувьд бас олон дүрслэл бий байх аа. Гэвч Их нуурууд гэсэн хоёр үг бүхнээс хүчтэй сонсогддог юм. 

	Бид Их нууруудын гурвыг нь үзсэн юм. Онтариог хадан дээрээс холоос харсан. Ус нь утаархаг цайвар өнгөөр тольдон байв. Хожим нь баруун тийш хөдлөхдөө Мичиганы урт хошууг тойрсон юм. Зам эрэг дагуу гурван зуун километр орчим үргэлжилсэн байв. Баруун талаас нуурын чийглэг салхи машин руу орж байлаа. Ус ойрхон байсан боловч бид нуурыг харсангүй. Царс болон эвэрлэг модон ой, дараа нь фабрикийн яндан, янз бүрийн өнгийн утаа зам дагаж байлаа. Гагцхүү Чикагогийн орчимд өтгөн хөх давлагаа гялалзан, салхи сэнгэнүүлсэн алс дээрээс харагдав. 

	Бид Эритэй ойр танилцсан билээ. Бид Кливленд ба Толидогийн ойролцоох Эри хотхон, мөн эрэг рүү орцтой хэд хэдэн нэргүй газраар түүн рүү ойртож үзсэн юм. Бид зуслангийн суурин, «Усанд орж болохгүй. Ус бохирдсон» гэсэн бичиг бүхий орхигдсон усанд орох газрыг очиж үзэв. Бас Порт-Клинтонд эргээсээ холдож үзэхээр аз туршив. Бид автомашинаа «Янки Клиппер» гэдэг нэртэй бярваазад ачиж тавцан дээр байраа эзлэв. Бярвааз Их газар болон Пут ин Бей хот оршдог ойролцоох арлын хооронд явж байлаа. Америкийн том лавлах бичигт «Амралтын газар. Дарсны газар. Загасчлах газар. Винтовоор буудах сайн талбай» гэсэн хэдхэн үг аралд зориулагдсан байв. Нутгийн зарлалын зураг дээр арлуудыг жижигхэн диваажин мэт дүрсэлсэн байлаа. Түүн дээр усанд орогчид, хэмжээгүй их олзтой загас баригчид, усан үзмийн молцог, дарсны торх, эртний ундааны байр, нутгийн усанд англичуудыг ялсны дурсгалд зориулсан баганыг зурсан байв. 

	Бярваазын тавцангаас бүх арал харагдах ажээ. 

	Бид Пут ин Бейд ирүүл загасчид болон арлын уугуул суугчидтай ярилцан хагас өдөр байв. Бид «Янки Клипперыг» буцаж явахад амжсан боловч бярвааз дээр автомашин зайгүй дүүрсэн байв. Ахмад биднийг таньсан атлаа гагцхүү гараа алдлан дараачийн нэг зогсоол руу яаралтай явахыг дуу чангаруулагч хоолойгоор зөвлөв. 

	Бид арай нэг жижгэвтэр бярваазтай тааралдав. Тэр бярвааз нь Канадын хилийн ойролцоох арлуудад очдог байсан учраас бидэнд бүр ч илүү тохиромжтой боллоо. Бид Эри нуурыг тэнгистэй улам их төстэй харагдах газраар нь явж яаралгүй, хэдэн цаг ажиглаж болох болов. Арлууд хаяалбарын чанадаас хөвөн гарна. Хэдэн том цахлай бярваазыг итгэлтэйгээр үдэв. Тал талаас хөхрөн цэлийж, хуйларсан цагаан давлагаа хаялан, хааяа нэг загас цалгилуулна... Бид Эрийг хамгийн сайхан байдаг үед нь үзсэн юм. Хаврын үер нуурыг хязгаарт нь тултал дүүргэжээ. Ус ёроолгүй, зах хязгааргүй, бас мөнхийн мэт санагдана. Тэгэхдээ бид аюултай өвчилсөн усаар хөвж байлаа.

	Нуур хүмүүсийн адил төрж, үхэж болно. Нуурын амьдрал хязгааргүй их байж болох нь үнэнтэй. Гэхдээ богинохон ч байж болно. Ердөө хэдхэн үеийнхний нүдэн дээр нуур өвс ногоонд дарагдаж намаг болон хувирах явдал тохиолдож байв. Нэгэн үед усан гадаргуу гялалзаж байсан тэр газарт эдүгээ анжис явж, ой шуугьж, өвсний нөмрөг доор хүлрийн давхарга дарагдаж байна. Бүх нуур аажимдаа өтөлдөг. Гэхдээ том, гүнзгий усанд амьдрал нь урт байна. 

	Их нууруудын эцэг нь мөсөн гол байв. Нуурууд хэдийнээ арван найман мянган жил амьдарч байна. Тэд маш удаан өтөлж дахиад зуун тийм амьдралыг ч өнгөрүүлж болох нь магад. Гэхдээ нуур нь хүмүүсийн адил хөгширснөөс төдийгүй, өвчилснөөс ч үхдэг. Нууруудын өвчний нэг бол усны цутгал багасах явдал юм. Харин Их нууруудад энэ гамшиг заналхийлсэнгүй, тэд өөрсдөө усныхаа илүүдлийг далайд «өгч байна». Гэвч эдүгээ мэдэгдэж байгаагаар бусад өвчин ч бий. Түүнд л хүн буруутай юм. 

	Их нууруудын гүнзгий ус нь хүний эрчимтэй үйл ажиллагааны хаягдмал урсгалыг үг дуугүй шингээж байлаа. Тэгтэл гучаад жилийн өмнө гэнэт гай гамшгийн шинж тэмдэг бий болж эхлээд загасчдыг түгшүүлсэн байна. Энд урьд нь яргай загас үргэлж их баригдаж байснаа гэнэт буурч эхэлжээ. 1950 онд Гурон, Мичиганаас яргай загас хааяа л нэг барих болсон байна. Үүний бурууг могой жарс загасанд тохож байлаа. Тэр ч бас буруутай байжээ! Нэгэн үед могой жарс түрсээ орхихоор далайгаас Гэгээн Лаврентий гол, Онтарио нуур луу ирдэг байв. Ниагар голын хүрхрээ тэднийг бусад нууруудад оруулдаггүй байлаа. Хөлөг онгоц зорчиход зориулан Ниагарыг тойруулан ухсан суваг хөлөг онгоцонд ч, могой жарсад ч нэгэн зэрэг зам нээсэн байна. Могой жарс нь загасны шүүс, цусаар хооллодог. Тэрээр Гурон, Мичиганд үржээд яргай загасны сүргийг хяргасан нь гарцаагүй. Хорон санаат могой жарстай дайтахад их мөнгө, цаг зарцуулжээ. Гэтэл гагцхүү могой жарс нуурыг хоосолж байгаагүй нь мэдэгджээ. Мичиган, Эрид загасны томоохон сүрэг нууцгай хүчний нөлөөгөөр үхэж байлаа. Тэгээд нууруудын нэгэнд хурдан өтлөх шинж бий болжээ. Өвчинд аюултай бохирдсоных гэсэн онош тавьсан байна. Эдүгээ орчныг хамгаалах асуудлаар ажиллаж байгаа ямар ч хүн тавиур дээрээ «Их нуурууд» гэсэн тэмдэг бүхий хавтсыг зайлшгүй байлгах болжээ. Энэхүү өвчний сургамж нь ийм ноцтой юм. Өвчтөн харагдаж байгаа толинд эрдэмтдийн төсөөлөл, статистик, сенатчидын хэлсэн үг, сэтгүүлчдийн өгүүлэл, хүмүүсийн цөхрөлөөр дүүрсэн захидал, мөнгөний тооцоо, янз бүрийн гай гамшгийн мэдээ, гунигтай шог ярианууд тусаж байна. 

	Америкчууд сэтгэл түгшиж байна. Гэвч гай гамшиг гэдэг тааварлаагүй, санаандгүй үед унасан хүнд солир биш, газар хөдлөл, хүчит шуурга биш ээ. Нууруудын эрүүл мэндийг хүмүүс муутгаж байна. 

	Нуур юугаар бохирдоо вэ? (Бас өдөр тутам, цаг тутамд юугаар бохирдож байна вэ?) Түүнд урсан орж байгаа хүчил, давирхай, мөнгөн ус, хүнцлийн нэгдэл, нефть, цаас, ширэм, ган хайлуулах үйлдвэрийн хаягдал, автомашины, арьс ширний, химийн, уулын баяжуулах заводын хаягдал, дулааны бохирдол, талбайгаас угаагдсан олон мянган тонн бордоо, хор, угаагч хэрэгслийн хөөсний уул овоо, хүмүүсийн ялгадас зэрэг бүх зүйлийг тоолох бололцоогүй юм. Ус өөрийнхөө гүнд энэхүү бүх хорыг тэсвэртэй нууж байна. Тэгэхдээ жилд хэдэн сая тонныг гээч! Гэтэл ачаа нь эцэстээ даагдахгүй болжээ. Эхлээд Эри тэсэж чадсангүй. Нууруудын бүх системээс хамгийн гүехэн, аж үйлдвэрийн газруудаар бусдаасаа илүү шигүү хүрээлэгдсэн тэр нуурыг бүх баримт бичиг, нийтлэл, тачаадсан үг, залбиралд «үхмэл нуур» гэхээр өөрөөр нэрлэхээ больжээ. 

	Яргай загас огт үгүй болж, амьдралын олон хэлбэр арилжээ. Ус хордсон, эсвэл нянгаар аюултай халдварласан байна. Зуны дундуур наранд сайн ээгддэг газарт ёроолоос замаг ханаран дээшилнэ. Замаг гадаргууд ч нягт дэвсгэр мэт тогтож хөвөлтийг хүндрүүлнэ. Энэ бол хурдан өтөлж байгаагийн шинж юм. «Бас нэг хэсэг хугацаа өнгөрөхөд Эри сэлэхэд дэндүү өтгөн, хагалахад хэт шингэн болно». Энэ мөрүүдэд мэгдэл ба хэтрүүлгийн хувь аль аль нь байгаа юм. Ямар ч гэсэн Эри хэдийн эмнэлгийн орон дээр хэвтжээ. 

	Усыг эрүүлжүүлэх хамгийн сайн хэрэгсэл бол бохирдолтын бүх эх үүсвэрийг даруй «таслан зогсоох» явдал юм. Ингэсэн тохиолдолд Эри арав-арван таван жилийн дараа эдгэрч чадах юм гэж үзэж байна. Гэтэл хордуулагч томоохон компаниуд «Галф ойл», «Форд», «Дюпон», «Бетлхем стил» болон төрөл бүрийн мянга орчим үйлдвэрийн газар, корпорац үйлдвэрлэлээ багасгах бодолгүй байгаа нь гарцаагүй. Нуурыг бохирдуулахгүй байхаар үйлдвэрлэлийг өөрчлөн тоноглох нь хурдан гүйцэтгэх аргагүй ажил бөгөөд өсөн нэмэгдэж буй аж үйлдвэр бүх хүч чармайлтаас түрүүлж байгаа болохоор зарим үед огт бололцоогүй ажээ. 

	Тооцоолон үзсэнээр Их нууруудыг цэвэрлэхэд 15 миллиард доллар шаардагдах юм. АНУ Канадтай байгуулсан хэлэлцээрийн дагуу 3 миллиард (Канад—хагас миллиард) доллар гаргаж чаджээ. Багагүй мөнгө. Яг хэлбэл маш их мөнгө юм. Харин ийм хөрөнгө ч гэсэн асуудлыг мэддэг хүмүүст «фабрикийн цехэд буй утааг сарниулахыг оролдон алчуураар сэвэхтэй» адил санагдаж байна. 

	Бид Их нууруудын дэргэд амь зуудаг, бас албан үүргийнхээ ёсоор, аль эсвэл сайн дураараа Их усыг аврахын тулд хүч хайрлахгүйгээр бололцоотой бүхнийг хийж байгаа хүмүүстэй хэд хэдэн удаа уулзсан юм. Тэдгээрээс дөрвөн уулзалтыг, дөрвөн өвгөнтэй уулзсанаа онцлон өгүүлье. 

	 

	Н Э Г Д Э Х ӨВГӨН

	Тэрээр орчныг хамгаалах газарт усанд хяналт тавих хэлтсийг толгойлдог. Биднийг хүлээн авахыг түүнээс хүссэн юм. Тэр биднийг хүлээж байгаад угтан гарч ирэв. Гэхдээ үүнд байгаль хамгаалах ажил эрхэлсэн хүмүүстэй бидний уулздаг шиг жирийн элэгсэг байдал байсангүй. Тэрээр тасалгаанаасаа гарч ирээд бичгийн машины тачигнаан, сониучхан хүмүүсийн дунд «үүдний өрөөнд» бидэнтэй хамт байв. Нарийн бичгийн даргаа дуудаж суу гэж дохилоо. (Өвгөн хоёр коммунисттай ярилцахдаа гэрч байлгахыг хүсжээ.)

	Хатуу хэлбэл тэр бас л хөгшрөөгүй байлаа. Цэх, дэндүү цэх сууж, хүзүүний нь арьс гүлийж байв. Сөргөх маягтай жуумалзан харна. Эхний үгний нь өнгө:

	— Хэдий хугацаагаар ярилцах вэ? Таван минут, таван цаг, эсвэл таван долоо хоног уу? гэсэн байдалтай байв. 

	Бид Их нууруудын талаарх сонины нийтлэлүүдийг шалгах хүсэлтэй байгаагаа тайлбарлалаа. 

	— Хм, нуурын тухай гэнэ ээ... Сэтгүүлчид олон дэмий юм бичдэгийг та нар мэдэж байгаа шүү дээ гэж тэр өгүүлэв. 

	— Тэгвэл эрдэмтэд, сенатчид яадаг вэ? гэж асуухад,

	— За, би мэдэж байна. Та нар Эрийг сонирхож байна. Тэгвэл Эрид бүх зүйл хэвдээ л байгаа! Тийм ээ, тийм, номоороо байгаа. Өчигдөр хүмүүс усанд орж, загас барьж буй зураг авсан... гэлээ. 

	Бид Эрид очиж үзэх гэж байгаагаа хэлэв. 

	— Тэгвэл очоод л хараарай... гэлээ. 

	Бид усыг «гадна байдлаар нь» шинжих чадвар муутайгаа хүлээж, нуурт очоод хэнтэй уулзвал дээр болох талаар зөвлөхийг түүнээс хүсэв. Түшмэл арван таван секунд хэртэй бодсоноо хаяг, утасны дугаарыг цээжээрээ цаасан дээр бичиж:

	— Чикагог дайраарай. Энэ хүн бүгдийг сайн мэднэ гэлээ. 

	— Харин Висконсины нуурын лабораторийн ноён Хекслер яах бол?.. хэмээн асуухад,

	— Хекслер гэнэ ээ... Лав коммунист байх аа? гэхэд нь,

	— Төрийн департаментынхан Артур Хекслерийг бидэнд хэлж өгсөн юм л даа... гэж хариулав. 

	Эвгүйрхэн дуугүй болов. Нарийн бичгийн дарга хүүхэн хүйтнээр инээмсэглэв. Өндөр тушаалтай түшмэл ширээн дээрээс ямар нэг дэвтэр хайв. 

	Тэмдэглэлийн дэвтэрт бичмээр юм юу ч байсангүй. Бид элэгсгээр өндийцгөөв. Хоёр коммунистын эсрэг түүний хэрэглэсэн хамгаалалт хэт битүүлэг байсныг өвгөн ойлголоо. Тэр таягаа тогшин:

	— Ер нь ч ажил ноцтой байгаа юм. Янз бүрийн цэвэрлэгээ хийхэд эдүгээ Америкт зуун тавиад миллиард доллар хэрэгтэй... Удаж түдээд байвал улам их зарах хэрэгтэй болно... гэж хэлсэн билээ. 

	 

	Х О Ё Р Д А Х Ь Ө В Г Ө Н

	Нэрийг нь Чарлз Моллер гэдэг. 77 настай, загасчны мэргэжилтэй. Бид өвгөнтэй Эрийн эрэг дээр тааралдсан юм. Тэр ажлаа хийж байсан учир бид ажлыг нь тасалдуулахгүйг хичээн нуурын дэргэд зайдуу суув. Өвгөн нэг хүнтэй ярилцаж байлаа. Нууртай ярилцаж байгааг нь бид тэр даруйдаа ойлгосонгүй. Хүн нас хөгшрөөд ирэхээр нохой, морь, талбай, цагтай үглэн ярилцах зантай болдог. Харин энд дуугүй ярилцагч нь ус байлаа. Өвгөн яншин үглэж байв. Гэвч түүний ажил бүтэмжтэй байлаа. Тэрээр цагаан талхны зөөлнийг халааснаасаа гаргаад, шүлсээ дусааж норгон бин болгож хавтгайлаад загас барих «аалзны» дунд шахан наалдуулна. Дараа нь ус руу орж тав зургаа алхлаа. 

	Бүсэндээ бэхэлсэн урт түрийтэй гутал, нягт цамц нь загасчныг усны цалгидаснаас хамгаалж байв. Агшин зуур загасны хэрэгсэл усанд живэв. Дараа нь худгийн тогоруу шиг өндөр хүн загасны хэрэгслийг урт уургаар өргөхөд торон дотор жараахайнууд цовхчиж байгаа нь харагдав. Өвгөн бяцхан шанага авч жараахайг шүүгээд ачааны машины тэвш дээрх шилэн сав руу асгалаа. Бүх сав дүүрэхлээр өвгөн савыг хуванцраар таглаж, хувцасныхаа усыг гүвээд бүхээг рүүгээ авирав. Бид танилцах зохимжтой агшныг ашиглая гэж бодсон юм. Гэвч өвгөн яарсаар:

	— Жараахай үхчихнэ гэж дээшээ дохисноо, арван минутын дараа эргэж ирнэ гэлээ. 

	Тэр арван минутын дараа эргэж ирэв. Бид ч эрэг дээр түүний хажууд сууцгаалаа. 

	Чарлз Моллер ашиг хонжоо олохын тулд жараахай барьж загасчдад худалдах яльгүй ажлыг жаран жил хийж байгаа ажээ. 

	— Жаран жил шүү... Тэр ус руу орсон жимийг харж байна уу? Тэр бас нэг жим байгаа биз. Энэ бол миний бүх амьдрал... Арван хоёрыг арван таван центээр өгнө. Зарим нь зуу, эсвэл хоёр зуун ширхгийг тэр дор нь авна. Ингээд л энэ эрэг дээр мэдэлгүй байсаар хөгширчихлөө дөө гэлээ. 

	— Тэгвэл нуур яаж байна... Нуур өөрчлөгдөө юу? гэж асуухад,

	— Нуур уу? гээд өвгөн санаа алдав. 

	Өвгөн мунгинуу болсноос дуугүй боллоо гэж бодоод бид давтан асуув. Тэгтэл үгүй. Өвгөн бүгдийг сайн ойлгож байв. 

	— Нуур өөрчлөгдөө юү гэнэ ээ? Энэ тухай эдүгээ бага ярьж байна гэж үү дээ? Би ч ямар нэг юм хэлж чадах л байна. Гэхдээ ямар хэрэгтэй юм бэ? Ямар ашиг өгөх бил ээ? Сайн тал руугаа эргэхгүй шүү дээ гэсэн билээ. 

	Ямар ч гэсэн бид найрсгаар салцгаав. Бид хаанаас ирснээ, бас усны амьдралаар дэмий сониучирхах гэж ирээгүйгээ хэлсэнд өвгөн анхааралтай болж:

	— Тийм ээ, тийм. Танайд ч бас том нуурууд байдаг шүү дээ. Би сонссон... гэлээ. 

	Бид асуулт тавихыг хүлээж байлаа. Гэтэл өвгөн цагаа гамнаж:

	— Өнөөдөр агаар сайхан байна. Загасчид ирж магадгүй. Уучлаарай, эрхмүүд ээ гээд хатаж амжсан тороо өргөлөө. 

	 

	Г У Р А В Д А Х Ь ӨВГӨН

	Нүдний шилтэй, өндөр, салхинд гандсан улаан нүүртэй, янжуур зуусан хүн байв. Тэрээр найрсгаар инээмсэглэн чиргүүл сууцнаас бууж ирлээ. Гэвч өвгөний хүлээж байсан түнш нь бид биш болохоор инээмсэглэл нь талаар өнгөрөв... Биднийг эргийн урт зурвасаар явахад хашаа, эсвэл «Хувийн өмч» гэсэн бичиг энд тэндгүй харагдаж байлаа. Бид хаа нэгтэйгээр ус руу ойртох гэж цөхрөнгөө бараад эцэст нь хашаа, анхааруулсан тэмдэг байхгүй жижиг нуга, түүн дээр аяны сууц байхыг харав. Бид амсхийн амьсгаа авч ус руу эргэлээ. Энэхүү алгын чинээ газар ч гэсэн хувийн өмч байлаа. Өвгөн Жон Домброуз эргийн эзэн ажээ. Ердөө л хоёрхон гектар жижиг газрын эзэн юм. Гэвч эрэг өвгөн, эмгэн хоёрын амийг зогоож байв. (Нугыг дугуйтай сууц тавиулж хөлсөлдөг бөгөөд хоногт хоёр доллар тавин цент ажээ)

	Өвгөн Домброуз биднийг эзэмшилд нь зангуу хаях гээгүйг мэдээд инээмсэглэн, хорон, хорон биш ямар ч санаатай байлаа гэсэн бид хувийн өмчид нь тэрслэхээр санаархсаныг тайлбарлуулав. Бидний сандарсан байдал түүнд таалагджээ. Өвгөн биднийг ус руу оруулсан төдийгүй, хоёр гектар газар, өөрийн чиргүүл сууц, дөрвөн завь, хуучин хонхыг үзүүлэв. Бид ярилцах далимдаа өвгөн фермийн эзэн байсан, «өдөр нь газар хагалж, шөнө нь нуур луу загасчид зөөдөг» байсан учир амархан хөгширч эдүгээ тарианы талбайгаа орхин эргийн хэрчим газар худалдан авсныг мэдэв. «Эндхийн чулуурхаг газар бага ургац өгдөг болохоор энэ нь илүү ашигтай ажээ». Талбайгаас ажилчдыг үдийн хоолонд цуглуулдаг байсан хонхыг одоо эрэг дээр тавьжээ. Түүгээрээ загасчдад дохио өгдөг аж. 

	— Алдагдалд орж байна уу? Нуур нэг л биш болчихлоо гэж бичээд байх юм... гэж асуухад,

	— Бичээд л байна... Үхмэл нуур ч гэж бичиж байна. Юуны чинь үхмэл байх вэ?! Усанд нь орж болно. Загас ч бий. Сонсож байгаа биз дээ?.. хэмээн өвгөн шуухитнав. 

	Сүүн цэнхэр нам гүм усаар цагаригууд эрээлжилж, алсад дэгээгээр баригчидтай завинууд сүүтийнэ. 

	— Тэдэнд загас таалагдаж байна уу?

	Энэ асуулт өвгөнийг хүнд байдалд оруулав. Эргийн хажууд, яг хонхон доор, бас бидний хөлийн дэргэд үхсэн том загас хөвж байлаа. 

	— Зарим нь сэтгэл хангамжтай, зарим нь үгүй л байдаг. Барьснаа хаячихдаг улсууд ч бий... хэмээн өвгөн булзамтгай хариулав. 

	— Яагаад хаячихдаг юм бэ? гэхэд,

	— За, чөтгөр бүү мэд гэлээ. 

	Загас юунаас үхэж буй, барьсан загасаа усанд яагаад хаяж байгааг өвгөн сайн мэдэж байв. Гэвч бид асуултаа үргэлжлүүлэхийг оролдсон ч үгүй. Энэ нь наймааны нууц руу бүдүүлгээр дайрсан хэрэг болох байлаа. Харин наймаа нь өвгөн түншээ эрэгт хүлээж байхад оршиж байв. «Үхмэл Эрийн» тухай сонины өгүүлэл, яриа нь Домброузын өчүүхэн ашиг хонжоонд цохилт өгчээ. Энэ аюул Чарлз Моллер өвгөний «өчүүхэн ашиг хонжоонд» ч заналхийлсэн байна. Бас хөлсний буудлын эздийн орлогод аюул учруулжээ. Хэрэг явдлын энэ талыг гүнзгий ухаад, нуурыг аврахад бусдаас илүү ойр баймаар хүмүүс янз бүрийн гамшгийн тухай сонсохыг ч хүсээгүй болохыг бид харсан юм. Усанд орох газар, завины станц, хөлсний буудал, эргийн зогсоолын өчүүхэн газар, кафе, амтат жүржийн цэцэрлэг, нисэх онгоцны жижиг компанийн эзэд, ер нь хүмүүс энд ирснээс орлого нь шалтгаалдаг бүх хүн «Эри амьд, тэр маш сайн байгаа!» гэсэн лоозон дор нэгджээ. Бид энэ бичгийг манай машины зөөлөвч дээр наасан хуудас, замын самбар, шатахуун түгээгүүрийн станцаас бидэнд газрын зургийн хамт өгсөн хуудас, мөн газрын зураг, зуушны газрын амны алчуур, тэмдэг дээр бичээстэй байхыг үзсэн билээ. «Өчүүхэн ашиг хонжооны» хөл үймээнийг ажиглахад инээдэмтэй, гунигтай байлаа. Өнөөдрийн ашиг өчүүхэн ч гэсэн түүнээ алдсанд орвол маргааш усан галав юүлэх ч аймшиг багатай ажээ. 

	Их ашиг хонжоо хайгчид энэ районд өөрсдийн эрх ашгийг хэрхэн хамгаалж байгааг таамаглаж болох байна. Эрийг хөнөөгчдөд «Эри амьд!» гэсэн номнолын халхавч ашигтай байсан нь гарцаагүй. Гэхдээ их орлогыг гагцхүү амны алчуур, тэмдэг халхалж хамгаалж байгаа юм биш ээ. Томоохон компаниуд өөрийн үйлдвэрийн хаягдалд хяналт тавих зардлаас зайлсхийхийн тулд эдийн засгийн болон улс төрийн шахалтыг эргэлзэлгүйгээр ашиглаж байна... Тэд капиталыг шилжүүлэхээр сүрдүүлж, ажилгүйдэл бий болгохоор айлгаж байна. Хэргэм зэрэг багатай бохирдуулагчид олон нийтийн санаа бодол тэдэн рүү чиглэсэн үед Америкт олонтоо тохиолддогийн адилаар нөлөө үзүүлж байна. Урам зоригтон-экологич Роберт Весли (Мичиган муж улс) Роберт Кеннедийг алагдсаны дараах гурав дахь өдөр «Чамайг мөн л Роберт гэж дууддагийг санаарай» гэсэн товчхон захидал авчээ. Энэхүү захидлыг үйлдвэрийг нь хаалгахыг түүний, Веслийн шахаж шаардаж байсан арьс ширний заводын эздийн нэг бичсэн гэж экологич үзэж байна. 

	Энэ тухай өвгөн Домброуз мэдэж байсан уу? Үгүй байх аа. Тэрээр юуг ч мэдэхийг хүсэхгүй байв. Түүнд, Домброузад маш яльгүй зүйл хэрэгтэй. Энэ нь эргийн хоёр гектар зурваст машин ирж, тус бүрээс нь хоногт хоёр доллар тавин цент авч байвал л болох нь тэр... Харин үхсэн загасыг уснаас ховоогоор шүүрч аваад газарт булчихна. 

	 

	Д Ө Р Ө В Д Э Х Ө В Г Ө Н

	Артур Хекслер бол нуур судлагч, томоохон эрдэмтэн (нуурын амьдралын асуудлыг судалдаг). Доктор, профессор, мэргэжилдээ үнэнч, шантаршгүй аялагч хүн. Дэлхийн олон нуурыг явж үзсэн. Тэрээр Байгал нуурт ч ирж байсан. Их нуурт 1932 оноос хойш 40 жил болж байгаа ажээ. Түүнийг «өөрийнхөө гэр шиг» мэднэ. Нууруудад, ялангуяа «Дээд нуурт» хайртай. Нууруудын хувь тавилан түүнийг Америкийн Нэгдсэн Улсын бусад ямар ч хүнээс илүү түгшүүлж байж болох юм. 

	Бид Мадисон хотноо (Висконсин муж улсын) нуурын лабораторид доктор Хекслертэй уулзсан билээ. Лаборатори нь санхүүжилт сайтай (жилд 500 мянган доллар), шинэхэн тоног төхөөрөмжөөр тоноглогдсон ажээ. Мендота «туршлагын» нуурт хорин таван залуу эрдэмтэн, гурван нэрт биологич янз бүрийн хүчин зүйлийн нөлөөн доор хаалттай усанд явагдаж байгаа процессыг ажиглаж, зориуд загварлаж байв. 

	Амьд хөвөгчид, нялцгай биетэн, загас, замаг судлагч лабораторийн олон ажилтнаас ялгаатай нь гэвэл доктор Хекслер нуурыг бүхэл бүтэн амьд бие махбодын нь хувьд судалж байгаа ажээ. Тэрээр ямар ч нарийн мэргэжилтнээс илүү, гүн гүнзгий мэдлэгтэй эрдэмтэн юм. 

	Бүлээсгэсэн усан доторх туршлагын загас, лабораторийн тоног төхөөрөмж, усны баг, завь, хэвлүүлсэн бүтээл зэрэг ажил үйлсийг нь ойлгоход ашигтай бүх зүйлийг, бас Мендот нуураа бидэнд үзүүлсэн билээ. Тэдгээр нь юунд хэрэгтэйг доктор Хекслер өөрөө тайлбарлаж үзүүлсний дараа «За, одоо сууцгаая. Асуулт тавиарай» гэв. Доктор Их нууруудын тухай, түүний хувь заяаг гүн гүнзгий сонирхдог мэргэжилтнүүдэд эдүгээ мэдэгдэж байгаа бүх зүйлийг мэдэж байв. 

	Бидний тавьсан асуулт, түүнд доктор Хекслерийн өгсөн хариуг доор дурдъя. 

	— Нууруудын тухай зүсэн зүйлийн нийтлэлд итгэх хэрэгтэй юү? Нуурт загас амьдарч, гаднын хүн харахад нуур амьд мэт үзэгдэж байхад «үхмэл нуур» гэсэн нэр томьёо ямар утгатай байна вэ?

	— Их нууруудын тухай бичиж байгаа зүйлүүд үнэн болох нь харамсалтай юм. Аюул занал маш ноцтой байна. Хэвлэлд хэтрүүлсэн зүйл ч бий. Гэхдээ хүмүүс асуудлыг хэчнээн их мэдэх тусам төдий чинээ илүү сайн болохоор үүнийг би ашигтай гэж үзэж байна. Үхмэл нуур... Эрийн тухай ийнхүү ярьж байна. Эдүгээ тавдугаар сард энэ үг үнэхээрийн хачирхалтай юм. Зуны сүүлчээр байдал өөрчлөгдөж, замгийн талбай бий болно. Гүехэн устай газарт аягүй үнэр ч гарна. Зарим нэг газрыг эс тооцвол нуурын усанд орох одоохондоо аюулгүй... Тийм ээ, амьд бие махбодын олон зүйл алга болсон. Гэхдээ амьдрал бүр зогссон биш ээ. Оронд нь адармаа багатай, бохирдолтод зохицохдоо илүү бусад зүйлс гарч ирсэн... 

	— Загасны тухайд... 

	— Энэ нь загас дээр илүү сайн харагдаж байна. Манай нуурууд цагаан загас, кумжа, чөрх, америкийн хилэм, цурхай мэтийн үнэт загасаар алдартай билээ. Хөөрхийлөлтэй нь эдгээр загас Эрид хэдийн үгүй болжээ. Тэдний оронд нүд, цулбуурт, булуу цагаан загас бий болов. Үйлдвэрийн загас барилт зогсов. Дэгээгээр баригчид загас барьсан атлаа шинэ загаснаас сэжиглэж, бариад л хаячиж байна. Энэ зөрүүд зан удахгүй арилна гэж би бодож байна. 

	— «Энэхүү шинэ загаснууд» бохирдолтыг хязгааргүй удаан хугацаанд тэсвэрлэж чадна гэж үзэх хэрэгтэй юу?

	— Мэдээжийн үгүй... Фабрикийн янз бүрийн хаягдал эдгээр загасыг ч үхүүлж, түүнийг хүнсэнд хэрэглэхэд тэнцэхгүй болгож болно. Гэхдээ хэргийн учир гагцхүү бохирдолтод байгаа юм биш ээ. Нуур хөгширч байна. Газар бордож байгаа бодисууд бөөнөөрөө ёроолд нь орж байна. Замаг хурдан ургаж байна. Замаг ялзран хүчилтөрөгчийг шингээж, энэ процесс өссөөр байна. Яргай загас үржиж байсан тэр газарт ирээдүйд гагцхүү мэлхий үлдэж болох юм. 

	— Анхны хүч чармайлтын үр дүнд Эрийн хөнөөгдөх процесс зогссон уу?

	— Үгүй, одоохондоо үгүй. Төвөг ч улам нэмэгдсээр байгааг хүлээх хэрэгтэй. Ойрын хугацаанд Мичиган дээр атомын долоон станц барина. Бид бохирдолтын шинэ хэлбэр болох дулааныг нуурын ургамал, амьтны аймаг хэрхэн тэсвэрлэхийг судалж байна. 

	— Хэдийд өвчин бүх талаараа илт илрэх болсон бэ?

	— Эрдэмтэд 1950 онд түүний тухай хэдийн сайн мэдэж, хөгжлийн дүр зургийг урьдчилан хэлж байсан. Тэд эндүүрээгүй юм. 

	— Урьдын байдалд нь буцаан аваачих цэг хэдийн өнгөрсөн гэж бичиж байгаа биш үү?

	— Бид өөдрөг үзэлтэй байх үүрэгтэй, тэгэхгүй бол ажиллахын утга учиргүй юм. Миний 1932 онд үзэж байсан нуур шиг нуурыг эдүгээ үзэх нь юу л бол доо. Гэхдээ усыг аврахын тулд бид дийлэх бүхнээ хийх үүрэгтэй. Америкийн хувьд энэ асуудал Саран дээр буухаас ч хавьгүй илүү чухал юм. Олон хүн ийнхүү үзэж буй гэдэгт би итгэж байна. 

	 

	 

	Дэлхий дээрх цэнгэг усны хамгийн том нөөц «гурав дахь далайн» хувь тавилан ийм байна. Их нууруудын зовуурьт явдал нь байгалийн чив чимээгүй атлаа гарцаагүй нэхэмжлэлд Америкийн төлөх төлбөр юм. Энэ нь хязгааргүй үйлдвэрлэлийн эргэлзээтэй үнэт зүйлс, хэт ашиг, авах, авах гэсэн бодолгүй шунамхай хүслийн төлбөр юм. Өөдрөг үзэлтнүүд «Байдлыг засаж болно», гутрангуй үзэлтнүүд «Нэгэнт ялагджээ» гэж үзэж байна. Үзэл бодлын дотор гансарсан алтан дунд ч бий. «Нуурыг аварч болох уу?» хэмээх асуултад «Магадгүй юм...» гэцгээж байна. 

	 

	1972 он

	 


МУСТАНГ

	«Ловелл хүрч мустанг харахыг хичээгээрэй. Тэндхийн орчинд мустанг байдаг юм. Газарчин авч яваарай. Та нарт аз таарахгүй байж магадгүй. Үнэнээ хэлэхэд би түүнийг өөрөө үзээгүй юм. Гэхдээ оролдоод үзээрэй...» Ийнхүү нөхөр маань зөвлөснөөр бид Ловеллийг дайрахаар эргэсэн билээ. 

	Мустанг бол ямар нэг араатан амьтан биш, ердөө л жирийн нэг зэрлэгшсэн адуу болохыг тэр болгон мэдэхгүй байж болох юм. Хүнд унуулах буюу хөллөгөөтэй явах хэрэггүй байсан эртний чөлөөт байдалдаа адуу түргэн эргэж ордог байв. Тэгээд л чөлөөт байдлыг маш эрхэмлэнэ. Каспи орчимд зуун жилийн өмнө казак цэргийн отрядуудын эргүүлийн морьд зэрлэгшсэн ажээ. Гучин жилийн өмнө тэднийг арал, эмээлд нь эргүүлж оруулах гэсэн оролдлого үр дүнд хүрээгүй байна. Асар их хөдөлмөр зарцуулан барьсан адуу юм идэхээс татгалзаж өлсгөлөнгөөр эрх чөлөөгөө эгүүлэн авч, зэрлэгшсэн адууг суллан тавьсан ажээ. 

	Америк бол адууны эх нутаг. Эндээс адуу тэр нэгэн цагт Ази, Америкийг холбож байсан хүзүүвчээр дамжин гарч дэлхийн талын районд өргөн тархжээ. Адуу эх нутагтаа мөстөлтийн үед сөнөсөн байна. Колумбаас өмнөх үед тив бүхэлдээ адуугүй байжээ. Булаан эзлэгчид адууг модон онгоцоор авчирч модон шатаар энэ газарт буулгасан байна. Адуу шинэ газрыг, түүн дээр амьдарч байгаа бүх зүйлийг булаан эзлэхэд европчуудад тусалжээ. Ацтекчууд морьтнуудыг хараад хүн, адуу хоёрыг нэг л өршөөл хайргүй аймшигт амьтан гэж үзэж байв. Бусад омгийн индианчууд адуу ирүүл хүмүүст үйлчилж байгаагийн адил тэдэнд үйлчилж болохыг амархан ойлгожээ. Тэд мориор гайхалтай явдаг, түүгээр ч барахгүй цагаан царайтнуудаас илүү шаламгай болов. Ингэснээр тэрэгтэй шараар орчныг байлдан эзэлж суурьшин нутагшигчдын хувьд индианчууд болон морь нь баригдашгүй хурдан өшөө авагч нэг амьтан мэт санагдах болжээ. 

	Гэтэл адуу цагаан болон улаан арьстны аль алины нь эмээлээс салах гэж чармайж байв. Газар нь адуунд заяасан мэт олон мянган бээр үргэлжилсэн эл хуль тал байсан учир хүмүүсийн гараас мултарч нуугдах амархан байлаа. Адуу эртний их нутагтаа буцан ирж буга, бизон, талын шувууд, чононы дунд өөрийн байраа олж байжээ. Хүн бас тийшээ тархан нутагшиж байв. Гэхдээ чөлөөт нутаг хүрэлцээтэй байлаа. Адуучин эрэмгий зоригоо үзүүлэхийн тулд мустангийн хойноос хөөж давхидаг байв. Тэрээр зарим үед уурга хаяж амжих боловч гагцхүү маш чадамгай, шалмаг нь зэрлэгшсэн адууг тогтоож чаддаг байлаа. Мустангийг сургаж адуун сүрэгт идээшлүүлж чадах нь адуучны хамгийн дээд шалгуур байв. Энэхүү мэргэжлийг чадал муутай хүмүүс эзэмшиж чадахгүй болохоор олон адуучин мустанг сургаснаараа бахархаж чадах байв. 

	Зэрлэг сүрэг өөрийн ээлждээ адуучнаас номхон, үнэнч мэт харагдсан адууг тастан авдаг байлаа. Гүү тасармагц зэрлэг төрөл нь уриалангуй унгалдаж чөлөөт үеийн эртний төрөлх зан нь хөдөлж тэгш тал газарт нэг мустанг нэмэгддэг байсан ажээ... Хүнтэй тоглох ийм тоглоом нэлээд удаан, гурваас дөрвөн зуугаад жил үргэлжилжээ. Сайхан зэрлэг адуу америкийн түүхийн хэсэг болжээ. Зуугаад жилийн өмнө тивээр аялж тэгш тал нутгийн яруу сайхныг бид бас л харж болох байв. Тэр үед 2 сая мустанг уулын бэл, талаар бэлчсээр байлаа. Эдүгээ урьдын яруу сайхныг олон сая дэлгэцээр тархаан үзүүлэхийн тулд гагцхүү кино аппарат л зэрлэг адуун сүргийг мөшгөж чадах байна. Мустангийн хувь заяаг хөндөн сонинууд «Тэд дэндүү чөлөөтэй байна...», «Яргаллаа зогс оо!», «Бид өөрийн түүхийн хуудсыг гээж байна» гэсэн ёгтолсон буюу хилэгнэсэн гарчгийг өгүүлэлд өгч байна. Тусгай зураг дээр мустанг байгаа Калифорний, Аризон, Ют, Невад, Вайоминг зэрэг газруудын зөвхөн цөлийг тэмдгээр тэмдэглэжээ. 

	Ловелл бол Вайомингийн баруун хэсгийн нутаг юм. Тэр нь өндөр уулсын хоорондох салбарлалд оршино. Бид шөнө нурууг давж өдөр нь «Зэрлэг адуу» нэртэй зуушны газарт газарчдыг хүлээсэн юм. 

	 

	 

	«Тэднийг та нар шууд танина. Бүс, бүрх малгай, жийнсэн өмд, өндөр өсгийтэй гуталтай хоёр адуучин ороод ирнэ...» гэцгээсэн юм. Бид агшин зуур босоход бэлэн үүд рүү харж суув. Хоёроороо, гурваараа орж ирсээр л, бүгдээрээ бүстэй, бүрх малгайтай, жийнсэн өмдтэй, өндөр өсгийтэй гуталтай байлаа. Энэ болов уу? гэхэд л биш байна. Бас лангууны дэргэдэх мухар сандал руу очиж нимбэгийн шүүс гуйж ловеллийн нутгийн сониныг залхуутайгаар хүүрнэлдэнэ. «Таних хариу тэмдэг» болох гэрэл зургийн бүх хэрэгслээ ширээний буланд тавьж үүд рүү харцгаан Ловеллд ийм нэртэй зуушны өөр газар байдаг юм биш байгаа даа? хэмээн бодож эхлэв. 

	Ашгүй... Бүс, жийнсэн өмд, бүрх малгай, өндөр өсгий... харагдаж, тэд мөн болох нь тодорхой болов. Мэндэлцгээлээ... 

	Тийм ээ, тэд хоёулаа, Вилли Питерсон, Жин Нан хоёрын аль аль нь мустангд хамаатай ажээ. Урьд нь «адууныхаа үүлдрийг сайжруулах» гэж мустанг барьдаг байсан бол эдүгээ мустангийг харж хамгаалах болжээ. («Конгресс хамгаал! гэсэн хууль гаргасан ажээ».) Эндхийн онгон нутагт газар бүгдээрээ хувийнх биш юм. 70 мянган гектар тохиромжгүй, үржил шимгүй газар улсын мэдэлд байдаг. Вилли Питерсон энэ газрын захирагч, Жин Нан түүний туслагч юм. 

	Гагцхүү мустанг тэр газар дээр идээшлэх чадвартай учраас энд нутаг гаргаж өгчээ. 

	— Тэд зуун тавь орчим... 

	— Заримдаа тэд тэр ууланд агаараар хооллодог юм биш байгаа даа? гэж би боддог юм гэлээ. 

	Энэ хоёр хүн гагцхүү түрүүчийн албаар хязгаарлагдахгүйгээр мустангийн тухай их зүйл мэддэг ажээ. 

	— Тэднийг бүгдийг нь хананд шахчхаад байгаа юм... 

	Адуучдын яриа, сонинуудын мэдээг нэгтгэн дүгнээд «хананд шахах» гэдэг энэхүү дүр зургийг төсөөлж болох байв. 

	Мустангийн тавилан нь индианчуудын хувь заяаг ямар нэг талаар санагдуулж байлаа. Тэдний аль алиныг хөнөөн устгаж, бөглүү нутаг руу шахан зайлуулжээ. Шинэ газарт өмчийн өргөст төмөр торон хашаа хүрсэн үед мустанг болон индианчуудыг цааш шахсан ажээ. Тэдний аль алины нь эцсийн хязгаар цөл болжээ. Индианчуудын «хууль ёсны буланг» «резерваци», мустангийнхыг «ранчо» гэж нэрлэх болсон байна. Индианчууд өөрийн газар нутгийн төлөө тэмцэлдээ ялагдан цөхрөлтгүй тулалдсанд, адуу гагцхүү хурдан шалмагаараа үлдэж чадсанд л тэдний ялгаа байлаа. Адууны үлдсэн хэсэг өвсөрхөг тал нутгаас уулархаг цөл рүү зайлж амьдралд гайхалтай дассан ажээ. 

	Гэхдээ тэднийг эндээс нь ч олсоор байлаа. Мустанг алахыг «спортын ан» гэж нэрлэдэг байв. Харин тэднийг үйлдвэрийн яргалал эцэс болгожээ. Мориор биш, фордын үйлдвэрийн бат бэх газар сайгүй явагчаар буучид сүргийг хөөх болов. Мотортой өрсөлдөхөд хээлтэй гүү, унага түрүүлэн бууж өгч байлаа. Заримдаа мотороо гамнаж үзүүрт нь дугуйн бүрээс дүүжилсэн уурга адуунд хаядаг байв. Ийм дарамт ачаа бүхий мустангийн цөхөрсөн гүйдлийг төсөөлж болох байна. Адуу эцсийн эцэст бахардан унана. Түүнийг хүлээд ачааны машин дээр хаяж тэвшээ дүүргээд нядалгааны газар аваачиж өгнө. Урьдын сайхан амьтны фунт мах бүрийг (муур, хоньч нохой, буржгар үст нохойд өгөх консерв хийлгэхээр) зургаан центээр зарна. Лааз кока-кола 20 центийн, автобусны билет 50 центийн, метрогоор зорчиход 40 центийн үнэтэй. Анчин мустангийн нэг фунт маханд 6 цент авна. Гэлээ ч гэсэн «ан» сайн ашиг өгдөг байжээ. 

	Мустанг гагцхүү ууланд гарснаар аврагдаж болох юм гэдгийг ухаарсан үед анчид нисэх онгоц хэрэглэх болсон байна. Бүрээ дохиогоор тоноглогдсон, эсвэл ердөө далавч доороо төмөр лааз уясан нисэх онгоц адууг тэгш тал руу үргээж хөөдөг болжээ. Сүрэг эргэж зугтахыг оролдвол нисэх онгоцноос үрлэн сумаар шүршинэ. Бас отох газарт мөн тэр фордын үйлдвэрийн ачааны машин, мөн тэр ядардаггүй дугуйны бүрээстэй уяа татлага байна. «Хөөж авчирсан адууг бүгдийг нь авч явж чадахгүй бол дахин шинээр хөөх үед хол зугтаж чадахгүй болгохын тулд утсаар хошууг нь цоровддог байлаа». 

	Өнгөрсөн дайнаас хойш жил тутам 100 мянга орчим адуу барьж байв. Невада дахь хувийн нисэх онгоцны эзэн Чаг хочтой Честер Уттер гэгч: «Би арван дөрвөн жилийн дотор 40 мянган мустанг барьсан» хэмээн хүлээжээ. Чаг хочтой энэхүү Честер гэгч маш «энэрэнгүй» хүн: «Би үнэ хаялцах худалдаа хийдэг байсан. Худалдаад л авчих, мах болгоно уу, маллана уу, эсвэл аваачаад суллаад тавьчихна уу дураараа л бол гэдэг байв. Суллаад тавьчих уян сэтгэлт хүмүүс тааралдаж байсан» гэжээ. Худалдаж аваад суллаад тавьчих нь өрөвдмөөр зүйл боловч аврах ирээдүйгүй зам болох нь хөөрхийлөлтэй. Энэ нь хэн нэгний хүнлэг сэтгэлийг хөнгөвчлөх боловч Чаг өөрийнхөө ажлыг сайн мэддэг болохоор мустангийг аварч чаддаггүй байлаа. 

	Сонинуудад сайн санаат өвгөн Роберт Брислоугийн (Вайомингийн ишиг хочтой) тухай бичсэн байлаа. Өвгөн мустангийг өрөвдөн өөрийнхөө фермийн хашааг тэдэнд нээж өгчээ. Адууны соргог анхааралтай нь гайхалтай юм. Тэд хүмүүсийг харахаасаа мэгдэн сандарч айдаг атлаа өвгөнд итгэн ойртож «бүрх малгайнаас нь овьёос иддэг байжээ». 80 настай, Вайомингийн ишиг хочтой хүн хөөгдөж яваа адуунд хоргодох байр, амрах бололцоо олгодог байлаа. Түүнээс илүү чадал түүнд олдсонгүй. 

	Зэрлэг адуу Анна хочтой (америкчууд хочгүй байж чаддаггүй!) Вильма Жонсон тийм байсангүй. Нэгэн удаа 60 настай эмэгтэй цусан горхи хараад ачааны машинаар юу ачиж явааг мэдэхийг хүсжээ. Тэр эмэгтэй л муур, нохойндоо тэд ямар консерв худалдаж авдгийг америкчуудад хэлж өгсөн байна. Мустангийн тухай «америкийн түүхийн хэсэг» мэтээр ярьцгаах болов. «Мустангийг хуулийн хамгаалалтад авъя» гэсэн шахалт эрс хүчтэй болсноор конгресс адуу агнахыг хориглосон хууль гаргажээ. (Зөрчигчдийг 2 мянган доллароор торгож шоронд хорихоор чанд залхаан цээрлүүлэх болжээ.)

	Хууль гарахаас бүр өмнө Ловеллийн энд мустангд зориулсан «Зэрлэг адуу» гэгч ферм «нийтийн мөнгөөр» байгуулсан байна. Вилли Петерсон, Жин Нан нар эндхийн журам сахиулан ажлыг эрхэлдэг ажээ. 

	— Та нар үзмээр байна уу гэснээ Вилли Петерсон бидний гутал руу хараад, — Энэ ууланд шүү дээ. Могой бий. Өргөс ихтэй. Бас тэгээд аз мэдэх хэрэг шүү дээ... Зөвшөөрч байна уу?.. О’кэй! (сайн байна) гэлээ. 

	Бид улаан «пикап» руу хэрэгслээ зөөж ачив. Өөрсдийнхөө машиныг зуушны газрын үүдэнд орхиод уул руу явцгаалаа... 

	Энэ нь уул биш, цагаан чулуу алагласан улаавтар огцом толгод ажээ. Нарны нүд гялбам гэрэлд нүүрсэн хар өнгөөр харагдах арцны шингэн бутнууд нүцгэн чулууг л сүүдэрлэнэ. Толгод руу уруудсанаа дахиад л өгсөнө. Тэнгэр цайран, хуурай агаар бүгчимдүүлж, машины ард тоос хуйларна. Энэ газарт бороог бараг мэддэггүй ажээ. Толгодод ургаж үхсэн зүйл газарт дахин ургахад чийг хүрэлцдэггүй учраас арц хатаж олон жилийн турш муруй халцархай үндэс үлдээн байдаг ажээ. 

	Сайкс нуур, Сайкс уулс, бас энд зуун жилийн өмнө амьдарч байсан цагаан арьст хүн болох Сайксын өөрийн нь дүнзэн овоохойг тойрон явцгаав. Ганц цонхтой, тортогтсон голомт бүхий энэ цавчдасан байшин Сайксаас хойш олон үе өнгөрөөжээ. Индиан хүүхэнтэй гэрлэсэн Сайксаас бусад хэн ч энэхүү цөлийг амьдрахад тохиромжтой гэж үзсэнгүй. 

	— Одоо л тэднийг хараад байх хэрэгтэй гэлээ. 

	Бид яаралгүй явлаа. Толгод, бас замыг зарим газарт нь ухжээ. Азарганы бараа ил гарч болохуйц хярыг улаан гүвээ хаана. Бид сайтар ажиглахын тулд өндөрлөг цэг дээр гарч зогсов. 

	— Өнгөрсөн удаад дэмий явцгаасан хэмээн жолооны ард сууж байгаа Вилли өгүүлэв. Ийм үг аз таараагүй үед ашигтай байдаг гэж тэр ухаалгаар боддог ажээ. 

	Гэвч бид тэднийг харсан юм! Азарга харагдав. Тэрээр улаан шаварлаг хяр дээр соргог харуул мэт зогсож байлаа. Улаан толгод, түүн дээр тодхон хар бараа үзэгдэнэ. Замаас километр хэртэй буюу түүнээс яльгүй хол байв. Тэрээр биднийг түрүүлж харсан нь эргэлзээгүй. Хар бараа хөдөлгөөнгүй байв. Дурангаар харахад чих нь яльгүй хөдөлж байлаа. 

	Холоос хэдэн зураг аваад салцгаав. Машинтай хоёр нь азарганы анхаарлыг татахын тулд өндөрлөг цэгийг эзлэв. Харин нөгөөдөх Жин Нан, гэрэл зурагчин хоёр азарганд ойрхон байгаа толгод руу гарахаар чулуурхаг гүвээгээр доош уруудав. Үйл хөдлөлөө дохиогоор л зохицуулж болох байлаа. Жин түрүүлэн аль болохоор холдож, чухамхүү тэнд аюул байгаа мэт азарганд харагдуулах хэрэгтэйг тэр доороо ойлгосон байв... 

	Тэгтэл Жиний бүрх малгай чулууны цаанаас харагдлаа. Азарга бас пагдгар дүрсийг харсан бололтой. Эдүгээ чулуу, бөөрөнхий аршийн ургамал дундуур, өмд, цамц урдаг арцыг тойрч толгой өөд хурдан гарч ногоон бутан доор хэвтэх хэрэгтэй байв!

	Азарга Жинийг харж байхад түүнийг хоёр зуун метрийн зайнаас ажиглаж болох болов. Түүний хамгаалж байгаа сүрэг нь тэнд байлаа. Ногоон өвсний доохно зурваст, толгодын хормойд адуу бэлчиж явав. Нэг унага эхийгээ хөхөж байлаа. Ердийн адуу ажээ. Тэд өвс тайван зулгааж, түүн рүү болгоомжтой дөхөж очих хэрэгтэй нь хачирхалтай санагдана. 

	Одоо бутан доороос босвол азарга тэдэнд дохио өгөх болно. Энэхүү хар дүрсэнд чөлөөт зэрлэг байдал нэвт шингэжээ. Хагас цаг төрхөө өөрчлөхгүй, яг доороо, хөлөө ч сэлгэхгүйгээр зогсов. Яг л баримал ажээ!

	Дээр үед ийм сүрхий асрамтгай, захирангуй хартай амьтад талд сүргээ тэргүүлж байлаа. Хүч чадал болон ямагт соргог байх үүргээ батлах хэрэгтэй ажээ. Өрсөлдөгч хилийг нь яльгүй давмагц нэн даруй тулалдана. Хоёр азарга цовхрон шүдээ хавирч туурайгаараа нүдэлдэн хазахыг оролдож сүргээ тойрон галзуурсан мэт давхина. Гагцхүү хүчтэй нь л үр удмаа үргэлжлүүлэх эрхтэй юм... Гэтэл хүнд хөөгдөж туугдсан мустанг энд ч өөрийн жамаа өөрчлөөгүй ажээ. Дурангаар харахад азарганы булчирхаг өвчүү дээр зодооны тэмдэг болох сорви ялгаран үзэгдэнэ. Харин хүнээс л зугтах хэрэгтэй. Тэд юу сэдэж байгааг ойлгож, чийрэгжээгүй унага, дөрвөн гүү бүхий энэ өчүүхэн сүргийг цагт нь авч зугтаах хэрэгтэй. Гайхалтай тэсвэр гарган үүргээ гоц ухамсарлаж байгаа хэрэг шүү! Минутын зайтайгаар арав гаруй зураг авахад зураг бүрд нэг адил төрхтэй байлаа. 

	Гүү, унага доор бэлчиж байна. Тэдэнд гаршсан адуутай адил тайван байдал байхгүй байгааг одоо ажиглаж болно. Тэд байн байн ногооноос толгойгоо өндийлгөн чимээ чагнана. Толгой дээр зогсож байгаа Жиний дүрс жигтэй хачин боловч аюулгүй мэт байгаа учир азарга тэднийг сандаргах одоохондоо хэрэггүй гэж үзэж байв... 

	Тэгтэл одоо юу болохыг үзэцгээе. Би босож «судагт хөндийг даган урууд!» гэж Жинд гараараа даллан дохио өгөв. Азарга тэр даруй аюулыг, асар их аюулыг ажиглан чанга янцгаав! Сүрэг нь Жиний байгааг эргэн хараад зог туссанаа хотгороор алгуурхан хөдлөв. Бас нэг аюул маш ойрхон байгааг явуут дундаа тэд ойлголоо. Азарга зогссон газраасаа зайлсангүй. Түүний бараг тасалдалгүй янцгааж, доороо цовхчиход гүү аргагүй хариу янцгаав. Тэд судагт хөндий рүү давхин одож болох байлаа. Бас юу чаддагаа үзүүлэхийг ч хүсэж байв. Гэтэл дөрвөн гүү чийрэгжээгүй, туяхан унагатай байлаа. Гүүнүүд бараг бие биедээ наалдан унагаа хоёр талаас нь халхлав. Адуу сэмээрхэн дэргэтэл хатиран аюултай газрыг өнгөрөөд толгой тойрч алга боллоо. Одоо л азарга өөрийнхөө тухай бодох болов. Гэвч тэр өөр лүү нь хүн гүйж явахыг харсан боловч яарсангүй... Хүн, азарга хоёрын хооронд зуу орчим метр зай үлдэв. Доороос, тэнгэрийн дэвсгэр дээр харагдаж байгаа зэрлэг адуу эцэстээ тултал агшсан пүрш мэт байна. Толгодын цаанаас тайван унгалдах дуун «бүх зүйл ёсоороо байна» гэсэн бололтой, пүрш суналаа... Бидний зарим нь түүний төгс сайхан дүрсийг олж харахгүй байж болох юм. Гэхдээ урт хар сүүлтэй, сэгсгэр хар дэлтэй, эгц өөдөө үсрэн дүүлж байгаа энэ зэрлэг хурдан амьтан улаан толгод дээр маш үзэсгэлэнтэй байлаа. Хоёр минут болоход сүрэг нь харагдав... Гүүнүүд хяр даван далд орсон боловч азарга үлдлээ. 

	Жин хүрч ирэв. Тэрээр тавь гартал наслахдаа сургасан болон зэрлэг хэчнээн адууг үз ээ бол. Гэтэл тэрээр сэтгэл нь догдлон:

	— Сайхан адуу. Маш сайхан! гэлээ. 

	Гэрэл зурагчин шаахайныхаа чулуу, өргөсийг гөвөхөөр сууж гарынхаа шарх дээр уруулаа хүргэв. Жин инээмсэглэн: «Эндхийн газарт юу хэрэгтэйг харав уу!» хэмээн өндөр өсгийт гутлаа тас түс алгадав. Дараа нь гэрэл зурагчныг хуруугаараа даллаж гутлынхаа хамраар чичихийг харвал хуурай бөөн өвсний хооронд могой чанга цагариглан хэвтэж байв. Сүүл нь хийн багийн хоолойтой адилхан, цагариг нь чанга, хөдөлж байгаа нь хоржигнуурт могой болох нь тайлбарлалтгүй илт байв. Могой «хоржигнон дуугарч»: «Хажуугаар өнгөрөөрэй» гэж сануулдаг юм. 

	Үнэндээ шаахай, ёрог өмдтэйгөөр энэ өргөс сундуугаар авирах маш тохиромжгүй юм... Азарга биднийг холоос ажиглана. Жин дахин дөхөж очихыг санал болгож, бид салж явав. Дөрөв орчим километр дугуйрсан боловч хэрэг болсонгүй. Мустанг зайлан оджээ. Бид толгод дээрээс тэдний бараа, бас яльгүй тоос гарахыг харав... 

	Авлагаанд явсаар дөрвөн цаг болов. Газрын улаан цоохор өнгөн дээр хорхой шавж шиг үзэгдэх машинаа олж харав. Толгодоос толгод дамжин боровтор гүрвэлийг айлган, могойны муу ёрын хоржигнооноос айсаар зам руу гарцгаав. 

	Вилли тэр даруй машинаа асааж биднийг горхи руу аваачив. Бид аяллынхаа бүх хугацаанд анх удаа ус шилээр биш, аягаар биш, алгаараа тосож уулаа. Хоолойгоор дамжаагүй, амтлаагүй, юу ч нэмээгүй онгон горхины энэ ус хэчнээн сайхан бэ?.. 

	Буцаж явах замд Вилли гэнэт огцом тоормослов. Дурангаа авч харуй бүрийд хөх ягаан болсон хэцээр гүйлгэн харснаа:

	— Хараарай гэлээ. 

	Бидний танил болсон бараа холын холд сүүтгэнэнэ. Нар шингэх үеийн улаан туяанд хөдөлгөөнгүй зогсож байгаа хар морь түүшээр зурсан мэт санагдана.

	— Бидний харсан уу? гэхэд,

	— Үгүй гэж хариулав. 

	Тэнд өөр сүрэг бэлчиж байна гэж Вилли, Нан хоёр бодож байв. Тэр нь хоёр унага, таван гүүтэй ажээ. 

	Вилли хариултыг урьдаас мэдэж байсан атлаа:

	— Тэднийг хамгаалан үлдээх хэрэгтэй байж уу? хэмээн зүгээр л асуусан билээ. 

	 

	1972 он

	 


ОГТОРГУЙ ДООРХ МУЗЕЙ

	«Байгальд нэг ч цент бүү гарга» — сенатч Кенон гэгч конгресст үг хэлэхдээ ийнхүү өгүүлжээ. Жаран жилийн өмнө дархан цаазтай газар байгуулж сайжруулах санал тавьсан хүмүүсийг сенатч шоолсон байна. Базсан өгүүлбэрт дуртай Америк Кенонд алга ташин баяр хүргэсэн гэцгээдэг. Кеноны үгийг одоо ч санацгааж байна. Гэвч эрс хатуу энэ үг холын хараагүйн жишээ болсон юм. Харин Кеноны илчлэн шоолсон тэнэгүүдэд Америк өнөөдөр хөшөө босгож лүндэн буулгагч мэт бишрэн хүндэтгэж байна. Тэд нь байгаль судлаач Жон Мюир, захирагч Стефан Матер юм. Тэд хялбар олз хөөцөлдөхийн дур хорхойг ойлгон үйлдвэрийн хяналтгүй дураараа аашлахыг урьдчилан харж одоохондоо хожимдоогүй байхад нь онгон байгалийн өчүүхэн арлыг ч гэсэн үлдээхийг уриалж байлаа. «Энэ газар хэнийг ч баяжуулах зорилгод ашиглагдах ёсгүй. Тэр нь бүх хүмүүсийн гэгээрэл, баяр бахдалын тусын тулд зориулагдах ёстой». Энэ бол одоогийн алдартай үндэсний цэцэрлэгүүдийн энгийн тод бичигдсэн горим болой. 

	Үндэсний цэцэрлэгүүд нь Америкийн маргаангүй бахархал мөн. Одоо үед юмсыг үнэлж байгаагаас үзэхэд зам, орчин үеийн хамгийн боловсронгуй техник, технологийн тусламжтайгаар үйлдвэрлэж байгаа баялаг, Саран дээр очсоны ул мөр аль нь ч гэсэн байгалийн хамгаалагдан үлдсэн хэсгээс илүүд тавигдахгүй болжээ. Бүх зүйлийг доллароор хэмжиж байгаа атлаа цэцэрлэгийн тухайд «түүнийг үнэлж болохгүй юм» гэцгээж байна. Энэ бол ямар нэг гүн ухаантны хувийн цэцэн үг биш ээ. Олон хүн ийнхүү бодож байна. 

	Ийнхүү үндэсний цэцэрлэг нэгдүгээр зэргийн үнэт зүйл болжээ. Түүний эхлэл нь Йеллоустоны цэцэрлэг болсон юм. Түүний 100 жилийн ой 1972 онд болсон. Йеллоустоны цэцэрлэг нь дэлхийн анхны дархан цаазтай газар учраас ойг олон улсын үйл явдал болгон тэмдэглэсэн билээ. Ромын хууль зүйн баримт бичгийн адилаар тэр нь дархан цаазтай газрыг байгуулах үлгэр жишээ, мөн зарим тохиолдолд загвар ч болсон юм. Бас тэр нь ямар нэг бэлгэ тэмдэг болжээ. 

	Эдүгээ Америкт үндэсний гучин найман цэцэрлэг байна. Бид Йеллоустон, Их Каньон, Секвойн төгөл, Гранд-Титонд очсон билээ. Эдгээр нь хамгийн алдартай цэцэрлэг юм. Энэ эгнээнд Йосемитын хөндий (Калифорний), Флоридын намгархаг хязгаарын Эверглейдс цэцэрлэг, Аппалачи дахь «Утаат уулс», долоон зуун хандгай, гучаад чоно амьдардаг Дээд нуур дахь Айл-Ройал арлыг тавьж болох юм. Тэд бүгдээрээ үндэсний цэцэрлэг юм. 

	Үндэсний цэцэрлэгүүдийг АНУ-ын хамгаалалттай нутаг дэвсгэрийн бусад төрлүүдтэй хутгаж болохгүй. Дархан цаазтай нөөц газрууд бий. Тэдгээр нь 300 гаруй юм. Эдгээр нь өмнө зүгт өвөлжих шувуу хоргодох, хойд зүгт үүрлэх газрууд юм. Эдгээр нь шувууны нүүдэллэх зам дээрх хамгаалалттай бүсүүд, мөн түүнчлэн ховор амьтад байрлах газар юм. Ийшээ хүмүүс орохыг зөвшөөрдөг боловч амьтдад хөнөөл учрах байвал оруулдаггүй ажээ. Энэ нь эрдэм шинжилгээ, гэгээрлийн ажлын газар юм. Сүүлийн жилүүдэд ийм нутаг дэвсгэрийн тоо үргэлж өссөөр байна. 

	Нөөц газраас ялгаатай нь гэвэл үндэсний цэцэрлэг нь ил огторгуй доорх музей юм. Түүнд тавьсан үзмэрүүд нь уул, голын хөндий, нуур, агуй, хүрхрээ, судагт хөндий, намаг, ургамлын нөмрөг, амьтад болой. Ийм дархан цаазтай газар дахь байгалийг чанд хамгаалдаг. Ан агнахыг маш хатуу хориглож, өвс хадах, мал бэлчээх, мод огтлох, хүдэр олдворлох зэрэг аж ахуйн ямар ч үйл ажиллагаа явуулдаггүй. Гэхдээ дархан цаазтай газар нь үзэгчдэд өргөн нээлттэй юм. 

	Цэцэрлэг байгуулах шалгуур байдаг. «Энэ нь хүмүүс цэцэрлэгт ирээд онгон байгалийг бүх яруу тод байдлаар нь үзэж болохоор хүрээлэн байгаа зүйлсээс чанар, гоо үзэсгэлэнгийн хувьд илүү давамгай газар, ус хосолсон уудам нутаг байх ёстой. Энэ нь хүмүүсийг гэгээрүүлэх, аглаг байлгах, баярлуулж бахдуулах, сэтгэлийг нь сэргээх газар юм. Цэцэрлэг нь лагерьчлах, зугаалах газар, явган болон мориор явах зам, гоо үзэсгэлэнт дүр зураг буюу байгалийн нууц амьдралыг цэлийтэл харж болох талбайтай байх ёстой». Алдхан газар ийм зорилгод багадах юм. Үндэсний цэцэрлэг нь хэдэн зуу эсвэл адаглаад хэдэн арван мянган гектар газартай байна (Йеллоустон — 889 мянган, Эверглейдс — 567 мянган, Их Каньон — 259 мянган, Секвойн төгөл 142 мянган гектар нутагтай). ЗХУ-д Кавказ, Карели дахь газрууд, Селигер нуур бүхий Ижилийн дээд хэсэг, Крым, Алтайн район, Дундад Азийн цөл, уулс, Камчатка, Байгал зэрэг нь ийм шалгуурт тохирч байна. 

	Америкийн Нэгдсэн Улсад үндэсний цэцэрлэг байгуулахад конгрессын шийдвэр хэрэгтэй бөгөөд энэ нь шинэ хууль гаргана гэсэн үг юм. Эдүгээ цэцэрлэгт зориулсан газрыг зүгээр нэг хуваарилчихдаг (эдүгээ худалдан авч байна) тэр цаг биш шүү дээ. Харин нэгэнт байгуулсан бол түүний горим нь хөдөлбөргүй, цэцэрлэгийг «өөрчлөөд» газрыг нь аж ахуйн эргэлтэд оруулж байсан тохиолдол байгаагүй ажээ. Харин ч цэцэрлэгийн тоо өссөөр байна. Тэд бүгдээрээ зовлонгийн дунд төрж, тэгснээрээ түүнийг зохион байгуулахыг урам зоригтой угтдаг ажээ. Үүний хувьд онцгой шалтгаан бий. 

	АНУ-ын асар том нутаг дэвсгэрийн дөрөвний гурван хувь хувийн өмчид байдаг гэдгийг бид хэдийн өгүүлсэн билээ. Хувийн ойд буюу Техасын асар том эзгүй бэлчээрт үүргэвч үүрээд очвол таныг танихгүй айлын байранд орж унтахаар хэвтээд өгөх, эсвэл гэр бүлийн гэрэл зургийн цуглуулгыг үзэхээр шүүрээд авсантай адил үзэх болно. 

	Тэгвэл хаашаа явах юм бэ? Хаана ногоон дээр хэвтэж, түүдгийн дэргэд сууж, загас дэгээдэж, ердөө л ганцаараа байж болох вэ? гэж та асууна байх. Тийм газар Америкт бий. Мөнгө төлөх юм бол хувийн газар, амралтын бүс дэх улсын газар, зохих хэмжээгээр дархан цаазтай газар, гол төлөв үндэсний цэцэрлэгт ийм зүйлийг хийж болох юм. Америкчууд цэцэрлэгт тийнхүү дурлаж, тийнхүү хайрлаж, тийнхүү бахархдагийн учир үүнд байгаа буюу. 

	Өнөөдөр цэцэрлэг байгуулна гэдэг бол юуны өмнө хувийн өмчтөнөөс газар худалдан авна гэсэн үг юм. Заримдаа ховор чухаг газрыг бульдозероос аврахын тулд бүрэн худалдан авалгүйгээр цэцэрлэг байгуулдаг. Эзэн нь цэцэрлэгтээ хүссэнээрээ тонгочих боломжтой (уурхай, зочид буудал, ферм, хөлсний орон сууц барих зэрэг) хувийн арал болж үлддэг. Энэ нь «алим дотор өт байгаатай» адил юм. Бараг бүх цэцэрлэгт иймэрхүү «өт» үлджээ. Түүнийг хөөн зайлуулах амаргүй. Дархан цаазтай газраар хүрээлэгдсэн түүний газар юу болохыг хувийн өмчтөн сайн ойлгож, хүссэнээрээ үнэ хадаасаар байна. Нэг жишээ дурдъя. Йосемитын хөндийд хувьд үлдсэн хэсэг газар (64 гектар) 1956 онд 20 мянган долларын үнэтэй байжээ. Гэтэл түүнийг худалдан авахад ямар нэг саад учирсан байна. 1968 онд энэ «өт» 800 мянган долларын үнэд хүрчээ. 

	Америкийн газрын дөрөвний нэг нь улсынх боловч үүний ихэнх хэсгийг Аляска болон баруун цөлүүд эзэлж байна. Тэнд цэцэрлэг байгуулахад хялбар байв. (Ийм шалтгаанаар паркийн ихэнх хэсэг баруун талдаа оршдог.) Улсын газар нутгийн ердөө дөрвөн хувьд янз бүрийн хэлбэрийн дархан цаазтай газар, амралтын бүс, цэцэрлэг оршиж байна. Энэ бол их юм. Үүнийг «үхмэл капитал» гэж боддог хүмүүс эндүүрч байгаа юм. Мянга дахиад ч тийм биш! Энэхүү дөрвөн хувь газрын үнэ цэнэ нь юуны өмнө тэрээр байгалийн үнэт зүйлийн халдашгүй нөөц, анхны эх шалгуур болоход оршино. Хоёрдугаарт, цэцэрлэг бол хүмүүсийн бие бялдрын болон оюун ухааны өмөг түшиг газар юм. Түүнээс гадна үндэсний цэцэрлэгт хүмүүс алс эртний Америктай буцан харьцаж байна. Эндээс эх оронч сэтгэлийн горхи урсаж, бас Америкт эх орноо хайрлах хүмүүжил эн тэргүүний үйлс болж байна. 

	Цэцэрлэгийг мөнгөн хэмжүүрээр үнэлж үзлээ ч гэсэн нэрт эдийн засагч Эрнст Свансоны судалгаагаар (Умард Каролины их сургуулийн) «дархан цаазтай газрууд улсад хүнд дарамт болоогүй байна». Байгалийн эдгээр музейд очиход америкчууд жил бүр долоон миллиард орчим доллар (замын зардал, бензин, хоноглох байрын төлбөр, морь, завь, спортын хэрэгсэл хөлслөн авах, загас барих зэрэгт) зарцуулж байна. Хувийн өмчтөний гарт орж буй эдгээр мөнгөний тавны нэг (миллиард гаруй доллар) орлогын татварын хэлбэрээр улсад орж байгаа юм. Үүн дээр цэцэрлэгт орогчдын шууд хураамжийг (нэг удаагийн билет хоёр доллар, бүх цэцэрлэгт хүчинтэй билет долоон доллар) нэмэх хэрэгтэй. Улсын орлого нь цэцэрлэгийн албыг ажиллуулах, горим сахиулахад гарах зардлаас тав дахин давж байна гэж үзэж байна. Бас «эдийн засгийн түргэлүүр» болох (үйлчилгээний хүрээ, жуулчлалын хэрэгслийн үйлдвэрлэлд ажлын орон тоо бий болгох, гадаадад жуулчилснаар доллар гадагш гарахыг сэрэмжлэн зогсоох) цэцэрлэгүүдийн өгч буй шууд бус үр ашгийг шинжлэн үзээд Свансон цэцэрлэгийн өртгийг бүхэлд нь үнэлэхийг оролджээ. Тэгэхэд асар их тоо гарч, түүгээр ч барахгүй эдийн засагч яруу найрагч болон хувирсан байна. Тэрээр «Тэдгээр нь үнэлж баршгүй юм. Хүмүүсийн олж авч байгаа гол зүйлтэй харьцуулахад мөнгө юу ч биш юм» гэжээ. Энэ үнэн юм. 

	Америкаар аялж явахдаа юуг сурах хэрэгтэй байна вэ? Юу нь манайд тохирох юм бэ? гэдгийг зайлшгүй баримжаалан бодож байлаа. Бид нутагтаа бараг хаашаа ч явж болох учраас ЗХУ-д цэцэрлэг байгуулах ажлыг хойшлуулж байна. Гэвч зөнд нь орхисон, хяналтгүй, өсөн нэмэгдсээр байгаа жуулчлал гай тарьж байгаа нь бүхэнд илт байна. Эрт, орой хэдийд ч гэсэн бид явган буюу унаатай зорчиж байгаа хүмүүсийн урсгалыг нэг голдиролд оруулж, горим, хязгаарлал тогтоож, байгальд биеэ авч явах соёлоор хүмүүсийг хүмүүжүүлэх хэрэгтэй болно. Энэ тухайд америкчууд сайхан туршлага хуримтлуулжээ. Түүнийг заавал харж үзэх хэрэгтэй юм. 

	Үндэсний цэцэрлэг... Энэ чинь газрын зураг дээр тэмдэглэсэн сайхан газар уу, аль эсвэл үнэн хэрэгтээ «орох», «гарах» хаалгатай музей юу? Цэцэрлэгт очиж түүний албатай танилцъя. Тэнд бас өөрийн тулгамдсан асуудал бий гэдгийг эртнээс хэлье. Түүний тухай тусгайлан өгүүлнэ. Тэгвэл одоо олон жилийн турш цэцэрлэг ямар янзтай байсан, тэр байдлаар нь танилцъя. 

	Аппалачи дахь Шенандоагийн цэцэрлэгийг (Вашингтоноос 130 километрийн зайтай) авч үзье. 

	Тэр янз бүрийн маягийн, янз бүрийн үнэтэй хоноглох газартай. Зочид буудлын байшинд орж болно. Хоёр долларын хөлс төлж чиргүүл бүхээгт хоноглож болно. Хөлс төлөхгүйгээр майханд унтлагын хөнжилд хонож болно. 

	Харамсалтай нь бидэнд унтлагын хөнжил, майхан байгаагүйгээс арван таван долларын үнэтэй, тохитой (шүршүүр, угаалтуур, унтлагын өрөө, цонхонд нь шумуулаас хамгаалсан торловч бүхий) байранд заларсан билээ. 

	Өглөө нь бид ногоон нуга, сургааг модоор хийсэн гоёмсог хайс, хөөндэй, тодол, шожиг шожиг алхлан өглөөний хоолондоо бөөнөөрөө хөгжилдөн ирж байгаа эмгэдийг харцгаав. 

	Хоол нь мөн хоноглохтой адилхан... Ресторанд орж болно. (Ширээ нь цардмал даавуу бүтээлэгтэй, гоёмсог дүнзэн байшинд өглөөний хоол 7—10 долларын үнэтэй.) Цайны газарт орж болно. Цаасан аяганд хийсэн кофе, зайдас, сэндвич — хоёр доллар ажээ. Дүнзэн асарт унтсан хүмүүс үүргэвчнээсээ өглөөний хүнсээ гаргаж түүдгийн дэргэд хооллоно. 

	Цэцэрлэгт зугаалах нь мөн л хүсэл, сонирхлоос шалтгаалдаг ажээ. Нэг хэсэг нь автомашинаас гарахгүй, түүнийг салаалсан цардмал зам сонирхсон район, цэгт нь хүргэнэ. Замын заалтууд нь хаана тооромсолгож болох, хаана бууж зураг авах, хаана амьтдыг үзэж болохыг урьдчилан хэлж өгнө. 

	Цардмал замаас хөндийрөх дуртай хүмүүс бий. Тэдэнд зориулан цэцэрлэгт жим гаргажээ. Жимээр, гагцхүү зураг дээр заасан жимээр явган аялагчид явахыг зөвшөөрнө. 

	Хэсүүчлэгч, унаагаар явагчид, майхны дэргэд суугчид бүгдэд хамаарах нийтлэг горим ч бий:

	«Ямар ч чимээ гаргаж болохгүй. Хүлээн авагчийг гэртээ сонсож болно. Энд шувууны жиргээнийг сонсогтун». 

	«Унадаг дугуй, мотоциклээр явахыг хориглоно. Зөвхөн цэцэрлэгийн үйлчилгээнд ачааны машин зорчихыг зөвшөөрнө». 

	«Цэцэг түүх, бэлэг цуглуулах нь соёлыг сүйтгэж байгаа хэрэг гэж үзнэ». 

	«Гагцхүү тусгайлан бэлтгэсэн талбайд цай уухыг зөвшөөрнө» (тэдгээр нь Шенандоад долоо байв). 

	«Майхан, чиргүүл бүхий машинаар явахад зөвхөн авто жуулчдын байдалд бууж болно» (тэдгээр нь дөрөв байв). 

	«Ургаа буюу босоо модыг огтолж болохгүй. Модны нүүрс худалдан ав, эсвэл түлээний нөөцтэй байгтун». 

	«Түүдэг асаах зөвшөөрөл аваарай. Явахдаа түүнийг унтраа». 

	«Түүдэг галд шатааж болохгүй хогоо аваад яв». 

	«Цэцэрлэгийн бүх амьтан зэрлэг, ойртож идэх юм өгч болохгүй». 

	«Модон дээр нэрээ сийлбэл өөртөө шившиг тарьсан хэрэг». 

	Эдгээр нь тийм ч төвөгтэй горим биш юм. Гэвч «луужингийн заалтаар» чөлөөтэй явж дассан хүмүүст энэ нь тэр ч дэвсгэр, энэ ч бүтээлэг... гээд үглээд байдаг дэндүү цэмцгэр гэрийн эзэгтэйн байшинд орчихсон мэт санагдаж болох юм. Гэлээ ч гэсэн яах билээ дээ?! Горим дүрэм баримтлахгүй бол (америкчууд түүнийг хүндэтгэдгийг тэмдэглэвэл зохино) бүх гоо үзэсгэлэнг нэг зуны дотор гишгэчхэж болно шүү дээ. 

	Үйлчилгээний системийн (буудал, шатахуун түгээгүүрийн газар, адууны хашаа, багаж хэрэгсэл хөлслөх газар, жуулчдын байр, цайны газар, мөс, модны нүүрс, гэрэл зургийн хальс, бэлэг худалдах мухлаг) хувьд гэвэл тэдгээр нь өөлөх зүйлгүй юм. Тэдгээрийг тусгай компаниуд эрхэлнэ. Гэхдээ хувийн санаачилгыг хязгаарлажээ. Цэцэрлэгийн ажиллах байрыг гагцхүү гэрээгээр өгнө. Байгальд хор хөнөөл учруулах ашиг хонжоо энд хязгаарлагдмал юм. Цэцэрлэг болгоны газрын ердөө тавхан хувийг зам, үйлчилгээнд зориулан эзэмшсэн байна. Бусад нь хөндөгдөөгүй онгон газар ажээ. 

	Ямар ч барилгыг цэцэрлэгийн онцлогийг харгалзан барьдгийг тэмдэглэх нь чухал юм. Зочид буудлын орд барьж байсан урьдын алдааг уран барилгачид газрын төрх байдалд зохицуулан засаж «барилга нь бага ялгарах, байгальтай амьд холбогдон зохицсон байх ёстой ажээ». Барилгын материал нь гол төлөв байгалийн чулуу, мод байна. Олон тооны тэмдэг, уншихад зориулсан төрөл бүрийн мэдээллийг маш нарийн бодож хийжээ. Ямар ч эрээн мяраан зүйл байхгүй, хүрэн шон, хүрэн самбар, шар үсгүүд үзэгдэнэ. Бүх цэцэрлэгт ийм байгаа нь төлөвхөн, соньхон ажээ. Бид энэ тэмдэг рүү хутга бариад дайрах нэг ч тохиолдлыг, түүн рүү үрлэн сумаар буудсаныг хараагүй билээ. 

	Цэцэрлэгийг дарга удирдаж, түүнд гурав дөрвөн биологич, ариун цэврийн алба, тусгай дүрэмт хувцас бүхий харуул хамгаалалтын алба ажиллана. 

	Ирэгчдэд зориулсан хатуу журамтай. Хулгайн ан хийвэл унаа, бууг хураан авч их хэмжээний торгууль ногдуулна. Яльгүй зөрчил гаргавал торгож цэцэрлэгээс хөөж гаргана. Гэвч түүдгийн дэргэдэх оройн ярилцлага, товхимол, газрын зураг, зураг чимэглэлтэй хэвлэл зэрэг ухуулан таниулах, мэдээлэх сайн зохион байгуулагдсан алба нь цээрлүүлэх арга хэмжээг бараг хэрэггүй болгоно. Цэцэрлэгийн бүх алба Вашингтон дахь цэцэрлэгүүдийг удирдах газарт захирагдана. Удирдах газар нь өөрөө Дотоод явдлын яамны хэсэг ажээ. 

	Бид бүр улирлын эхэнд Шенандоад ирсэн юм. Цас саяхан хайлжээ. Аппалачийн нуруу ногоогоор бүрхэгдэж бас л амжаагүй байв. Ирэгчид олонгүй байлаа. Уудам, намуухан дархан цаазтай газар зүүрмэглэх ажээ. Туйлын зорилго нь энд ийм л байдалтай байх ёстой. Тэгээд ч олон жил ийм байжээ. Гэтэл эдүгээ «огторгуйн доорх музей» өөрийн шийдвэрлэвэл зохих асуудалтай тулгарсан байна. 

	«Амжилт маань үндэсний цэцэрлэгийг хөнөөхгүй юү?» Пулитцерын шагнал авсан (сэтгүүлчдэд олгодог АНУ-ын үндэсний дээд шагнал) Роберт Каны олон сурвалжилга ийм нэртэй юм. Таван жилийн өмнө зурагт радио, сонин, эрдэм шинжилгээ, худалдааны бүх хонх «Үндэсний цэцэрлэгт аюул тулгарлаа! Ирэгсэд хэт олширч байна» гэсэн дохио өгчээ. Роберт Кан энэ асуудлыг судлахын тулд «32 мянган километр явж гуч гаруй цэцэрлэгт очиж хоёр мянган хүнтэй ярилцсан байна». Түүний эргэцүүлэн бодсоныг хамгийн бодитой, баримтлууштай саналыг нь хамгийн ажил хэрэгч зүйл хэмээн хүлээн зөвшөөрчээ. (Эдүгээ сэтгүүлч Роберт Кан ерөнхийлөгчийн байгаль орчныг хамгаалах асуудал эрхэлсэн зөвлөхөөр ажиллаж байна.) Бид тусгай ном болгон хэвлүүлсэн арван таван өгүүллийг нь уншиж Роберт Кантай уулзсан юм. 

	«Тийм ээ, тулгамдсан маш ноцтой асуудлууд байна. Цэцэрлэг нэр алдартай болсноороо өөрийгөө хохироож байна. Ирэгчид асар олон боллоо. 1941 онд 21 сая хүн ирсэн байв. 1955 онд 50 сая, 1966 онд 137 сая, 1971 онд 200 сая болсон юм. Энэ нь юу гэсэн үг вэ? Улирлын ид үед цэцэрлэгийн замыг автомашины урсгал нэлд нь бүрхэнэ. Зам дахь утаа хотынх шиг болно. Хэд хэдэн цагаар түгжрэн зогсоно. Алдартай газруудад, тухайлбал Йеллоустоны оргимол булгийн дэргэд хүмүүс хэдэн мянгаараа бөөгнөрнө. Цайны газарт дугаарлан зогсож, жимгүй газраар ч явна. Чимээгүй тайван байдал алдагдана. Эдүгээ хүмүүс хотоос холдон цэцэрлэгт ирэх арга зам хайж, хар тамхи, дээрэм, луйвар зэрэг хотын асуудал ийшээ шилжиж байна. 

	Эзэнгүй орхисон автомашиныг онгойлгох үнэхээрийн яльгүй зүйл учраас цэцэрлэг нь хулгай хийхэд туйлын тохиромжтой газар болжээ. Урьд нь цэцэрлэгийн байрууд цоожийг мэддэггүй байв. Гэтэл одоо энд тэндгүй цоожтой болжээ. Дур хүслийг нь татсан байгаль эвдрэлд орох аюулд нэрвэгдээд байна. Энэхүү өвчин нь хамгийн алдартай Йеллоустон, Йосемитын цэцэрлэгт онцгой хурц хэлбэрээр ажиглагдаж байна... 

	Эмчлэх эм бий юү?.. Тэр нь бусад бүх эмийн адил гашуувтар юм. Гэвч асуулгын дүнгээс үзэхэд америкчууд түүнийг залгихад бэлэн байгаа ажээ. Тэр нь иймэрхүү эм юм. 

	Хоноглох байрыг цэцэрлэгийн гадна гаргах хэрэгтэй. Тэгэхэд зугаацах ямар ч зүйлгүй болно. Гүйх, тоглох, төрөл бүрийн хөгжөөн бүгд цэцэрлэгийн гадна гарна!

	Автомашин цэцэрлэгт орохыг аль болохоор зогсооно (адаглаад хязгаарлах хэрэгтэй). Зорчиход зориулсан тусгай унаатай болгоно. Автобус хэрэгцээт буудалд зогсож нарийн чанд тогтоосон чиглэлд явах болно. 

	Зуны саруудад хүмүүс ид олшрох явдлыг багасган өөр улиралд шилжүүлэх хэрэгтэй. (Үүний тулд сургуулиудын амралтыг янз бүрийн хугацаанд тогтоож болзошгүй юм.)

	Ирэгсдийг бүх талаар цөөлөх хэрэгтэй. Үүний тулд бага мэдэгдэж байгаа цэцэрлэгийг сурталчлан зарлаж хамгийн гол хэрэгсэл болох «театрчилсан» шинэ цэцэрлэгийг нээх хэрэгтэй юм. Эдүгээ цэцэрлэг бүр өөрийн үүргийн хэм хэмжээний дотор хэчнээн хүн багтааж болохыг судалж байна. «Сандлын» тоогоор билет худалдах ажээ. Тэгэхлээр дугаарыг баримтлах хэрэгтэй болно. 

	Одоохондоо маргаантай байгаа арга хэмжээнд:

	Орох билетийн үнийг эрс нэмэгдүүлэх (20 доллар хүртэл), цэцэрлэгт зам тавихгүй, тохь тухтай байдлыг хязгаарлах («Хүн байгальтай харилцахдаа гагцхүү шаардлагатай зүйлээрээ сэтгэлээ хангах ёстой»), ирэгсдийг «байгальд биеэ авч явах горимыг мэдэж байна уу» гэсэн шалгалт авах, цэцэрлэгт байх хугацаанд хязгаар тогтоох гэсэн санал орж байна. 

	Эдгээрээс гадна бас нэлээд олон хязгаарлал, чанд дүрэм горимыг санал болгож байгаа юм. Тэр бүгдийг аргагүйн эрхэнд хийж байгаа бөгөөд нэгэнт шаардлагатай учраас ингэхээс аргагүй юм. Тэдгээрийг авч хэрэгжүүлэхийн өмнө бүх зүйлийг нарийн шалгаж дүгнэж цэгнэж үзэх болно. 

	Эдгээр арга хэмжээ нь хүссэн үр дүнд хүргэнэ гэдэгт Роберт Кан итгэл төгс байна. 

	 

	 

	«Огторгуй доорх музейн» давуу тал, бүтэц, тулгамдсан асуудлууд ийм байна. Бид тэдгээрийг өнгөцхөн авч үзэв. Практикийн сонирхол татвал тэдгээрийг тусгайлан судлах хэрэгтэй болно. Америк дахь дархан цаазтай газрын ажлын зуун жилийн туршлага нь үнэт зүйл юм. Харин иймэрхүү төрлийн үнэт зүйл нь бүх хүний хүртээл болох ёстой. Газар дэлхийгээ хамтдаа хайрлан хамгаалах хэрэгтэй буюу. 

ХҮЧИЛЛЭГ САЛХИНЫ ТУХАЙД

	Энэ явдал Норвегт болсон юм... 

	— Хавар нуур хайлсан усаар дүүрээд ирэхээр загас яагаад ч юм тавгүйтэж галзуурсан мэт үсчин, тэднийг гараар ч барьж болно. Бас жил ирэх тутам загас улам бүр багассаар байна. Манай нуур огт хоосорчихсон. Завинаас харахад ус тунгалагхан атал түүнд нэг ч жараахай байхгүй. Энд биднийг ан, ой, загас ямагт түшиж байв. Эдүгээ хүмүүс нуур, голоос зайчин холдох боллоо. 

	Норвегийн өмнө зүгт Ляун нуурын захад амьдардаг Уляус Онслан ийнхүү бидэнд гомдол мэдүүлсэн билээ. Энэ тухай Ослод би өөр нэг хүнтэй ярилцсан юм. Мөн л ийнхүү түгшиж, тэгэхдээ Норвегийн хэмжээний асуудлыг тоо жишээгээр дурдан шалтгааныг зааж салхиар ирж байгаа гамшгийг засаж залруулахад шийдвэр төгс байгааг өгүүлсэн билээ. Энэхүү хариуцлагатай ярилцагч (орчныг хамгаалах яамны орлогч сайд Эрик Люкке) хэлэхдээ:

	— Жирийн хүмүүс, засаг захиргаа, аж ахуйн ажилтнууд, эрдэмтэд бүгд түгшиж байна. Бидний амьдралын чухал асуудлын тухай яригдаж байгаа юм гэсэн билээ. 

	«Онгон, чадварлагаар хайрлаж хамгаалсан байгалийг» бахдан сонирхохоор Норвегт очдог олон мянган жуулчдад энэ түгшүүрийн шалтгаан ажиглагдахгүй байна. Ойд далдлагдсан хоёр зуун мянган нуур, уулын гол горхи, тоо томшгүй олон онгон арал, хуурай газар луу гүн хошууран орсон намуухан туузан хоолой экологийн асуудлаас хөндий байгаа диваажин мэт сэтгэгдлийг Өмнөд Европоос ирсэн олон хүмүүст үлдээж байна. Жуулчдын фирмүүд энэ сэтгэгдлийг бүх талаар бататгаж өгнө. Англи, Франц, ХБНГУ, Польш, БНАГУ, Зөвлөлт Холбоот Улсын долоон сэтгүүлч биднийг огт эсрэг зорилгоор урьсан юм. 20 орны эрдэмтэд очсоны дараагаар (тэдний оролцсон бага хурал 1976 оны зургаадугаар сард болсон) Норвег рүү салхи нь салхилдаг орнуудад түүний тавьж байгаа анхаарал халамж ойлгомжтой болоосой гэдэг найдлага тавин «скандинавын асуудлын» мөн чанарыг сэтгүүлчдэд газар дээр нь үзүүлэхээр шийдвэрлэсэн ажээ. 

	Долоо хоногийн турш явж лекц сонсож, хүрээлэн, лаборатори, ой, гол дахь туршлагын талбайд очиж эрдэмтэн, ой хамгаалагч, загасчидтай ярилцсан явдал гаднын нүдэнд тийм ч сайн ажиглагдахгүй атлаа үнэн хэрэгтээ түгшүүртэй дүр зургийг тодруулсан билээ. 

	Гамшгийн анхны шинж тэмдэг нь бараг гол болгонд амьдардаг байсан яргай загас алга болсон явдал байв. Аажимдаа жилээс жилд улам бүр цөөрсөөр байжээ. 

	— Одоо олон газарт «дэн хэдийн бөхжээ». Та нар Товдалийн эрэг дээр байна. Энэ нь Норвегт яргай загасаар хамгийн баялаг гол байсан юм. Одоо нэг ч байхгүй. Ийм байдал манай орны өмнө хэсэгт нийтлэг болжээ хэмээн профессор Ларс Оверейн өгүүлсэн билээ. 

	Яргай загасны хамт чөрх, түүгээр ч барахгүй нэлээд амь бөхтэй алгана үхэж байна. Юу бол оо вэ? Энэ асуултад хариулт аваад байна. Үүнд чийгтэй нэгдэж хүхрийн болон азотын хүчил үүсгэдэг аж үйлдвэрийн хаягдлууд агаараас усанд буусан нь буруутай байна. Энэхүү хор нь бүгдээрээ норвегийнх биш болохыг ердийн тооцоо харуулжээ. Түүний ихэнх хэсгийг хөршүүд нь «нийлүүлж байна». 

	«Алсын аяны» бохирдолт нь шинэ зүйл биш юм. Олон гол нэг улсын бохирдолтыг нөгөөд аваачиж байна. Салхи бас бохирдолтыг идэвхтэй дамжуулагч юм. Европын аж үйлдвэрийн бүснээс харьцангуй алслагдсан Норвег үүнийг тэр даруйдаа мэдэрсэнгүй. Маш өндөр яндангууд түгшүүрт цагийг ойртуулжээ. 

	Олон үйлдвэрийн газар аж үйлдвэрийн районыг хаягдлын илүүдлээс ямар нэг аргаар «хөнгөвчлөхийг» оролдож маш өндөр яндан барьж байна. Үнэн хэрэгтээ энэ нь тухайн газарт байдлыг намжаахад тусалсан юм. Гэтэл хаягдал огт үгүй болохгүй, тэр нь хаа нэгтээ буудаг. Асуудлыг ингэж шийдвэрлэснээс болж Скандинавын орнууд, юуны өмнө Норвег хохирч байна. Чухамхүү тэнд өмнө, баруун өмнө зүгийн «хүчиллэг» салхи уулархаг газар, хүйтний бүстэй тулгарч хүчил агуулсан бороо, цас болон газарт бууж байна. (Салхи хүхрийн хоёр исэл— хүхэрлэг хий SO2-ыг авчирч чийгтэй нэгдэн энэ хий эхлээд хүхэрлэг, дараа нь хүхрийн бат бэх хүчлийг үүсгэдэг.) Норвегийн газар усанд жил тутам 800 мянган тонн хүхэрлэг хий унаж байгааг тооцоолжээ. (Өмнөдийн зарим районд нэг хавтгай дөрвөлжин километрт хэдэн мянган тонн ногдож байна.) Чухамхүү тэнд ус түргэн хоосорч байгаа юм. Шинжилгээ хийсэн 150 нуураас 148 (!) нь загасгүй байжээ. 

	«Скандинавын орнууд хүчилжсэний» анхны мэдэгдэхүйц хохирогч нь загас юм. Бага хурал дээр хүчиллэг тунадас ойн экологийн системд нөлөөлж байгаа нотолгоог эрдэмтдэд толилуулж, хүчиллэг бохирдолт болон хөрс сүйрэх, бас хүний эрүүл мэндийн хоорондын холбоог үзүүлжээ. Ийм байдлаар норвегичуудын амьдралын үндсийн үндэс аюул заналд ороод байлаа. Энэ орны дөрвөн сая хүний гурван сая нь ямар нэг хэмжээгээр загастай холбоотой юм. Бүх нутаг дэвсгэрийн 27 хувийг эзэлдэг ой эдийн засгийн үндсийн үндэс мөн. «Онгон чулуун дээрх нимгэн хөнжил» болох норвегийн газрын хөрс ер бусын эмзэг юм. Эх газрын хойд хэсгийн энэхүү бүсийн амьдралын бүх хэлхээ нь (экологийн систем нь) мөн л шархлахдаа маш амархан. Бас эцэст нь хүний эрүүл мэндэд занал учруулж байна. Түгших үндэс байгаа юм. 

	Норвегичууд ч түгшиж байна. Өөрийн болон «импортын» бохирдолтын бүх хор уршиг, байгальд хүчлийн нөлөөлөх механизмыг илрүүлэх, «яах вэ?» гэсэн зөвлөмжийг хайж олох явдал шинжлэх ухааны өмнө тавигдаж байгаа ойрын жилүүдийн гол зорилт болж байна. Шинжилгээний ажилд Осло, Бергены олон хүрээлэн, их сургууль, тус орны тооцоолон бодох гол төв оролцож байгаа юм. Засгийн газар тусгай төслийн ажилд зориулан их хэмжээний хөрөнгийг яаравчлан гаргасан ажээ. Шийдэмгий, ажлаа мэддэг профессор Ларс Оверейн энэ төслийг удирдаж байгаа бөгөөд уг асуудалд хамаарах бүх зүйлийг үзэх боломж бидэнд олдсон юм. Шинжилгээний ажил маш буурь суурьтай (шинэ техник хэрэглэсэн, хүмүүс нь мэдлэгтэй, ихэнх туршилтууд нь өвөрмөц онцлогтой, мадагтай дүгнэлт хийхгүй байх эрдэм шинжилгээний нягт нямбай ажиллагаатай) явагдаж байна. Алдаа мадаггүй багаж хэрэгсэл, шинэхэн арга зүйн тусламжтайгаар «хүчлийн байдлыг» хэрхэн загварлаж, хөрс, түүн доторх микроб, ойн ургамлын нөмрөгт юу болж байгааг илрүүлж байхыг нь бид ойн талбайд үзсэн билээ. 

	Норвегийн янз бүрийн бүсэнд загас судлаачдын нүүдлийн байшин тараан байрлуулжээ. Тийн зургаан байшинтай Нисса нуурт бид тааралдсан бөгөөд бас Товдальд залуу загас судлаач Ивар Мюниц загас үхэж байгаа шалтгааныг бидэнд биет байдлаар үзүүлсэн юм. Хоёр аяганы нэгэнд булгийн ус, нөгөөд нь нутгийн голынхтой адил хэмжээнд хүртэл хүчилжсэн ус байв. Нэг дэхэд нь чөрхний жараахай цовоо шаламгай байсан атлаа түүнийг нөгөө аяганд шилжүүлмэгц тэр даруйдаа хөдөлгөөнгүй болж удалгүй үхэж байлаа. Том загаснууд хүчилжсэн усан дотор гүйлдэж эхэлснээ удалгүй муужирсан мэт хөдлөх чадвараа алдаж байв. (Энэ нь өвөл цасанд хуримтлагдсан хүчлийн бөөгнөрөл онцгой их байх үед хавар байгальд нутгийн оршин суугчдад ажиглагддаг тэр тохиолдол юм.)

	Түрс, жараахай нь хамгийн эмзэг, хүчилжсэн усанд загасны удам үхдэг. Том загас ч үхнэ. Усан доор явагчид голын тохойд том чөрх болон хульд загасны оршуулгын газар байхыг илрүүлжээ. Үхсэн загасыг нутгийн оршин суугчид ч үе үе үзэж байна. 

	Загас давсны балансын алдагдалд нэрвэгддэг учир хүчилжсэн усны нөлөөллийн механизм тодорхой юм. Бас хүчил усны жижиг бие махбодыг хөнөөж хүнсний хэлхээг сарниулдаг болох нь тогтоогджээ. Ийнхүү ус аажимдаа үхмэл болно. 

	Хөрсөнд юу болдгийг ч туршлагын газарт бидэнд үзүүлсэн билээ. Үржил шимт давхаргын (түүнийг бий болгоход байгаль хэдэн мянган жил зарцуулсан) нимгэн бор хальс «хүчилт борооны» нөлөөн доор цайрч, хар шороот хөрстэй адилтгаж болох хөрс үржил шимгүй үнсэн саарал хөрс болон хувирна. Хөрс бүтцээ алдаж кальци, магни зэрэг чухал элемент алдагдаж үржил шимт давхаргын барилгачид болох микробуудын хөрсөн доторх ажил зогсдог нь онцгой түгшүүр төрүүлдэг юм. Энэ бүгд ургамалд хэрхэн тусдаг нь одоохондоо эцэстээ хүртэл тайлбарлагдаагүй байна. Нарс, гачуурын их биеэс тусгай өрөмдөгчөөр авсан сорьц нь модны өсөлтөд хүчиллэг нөлөөлдөггүй юм шиг байжээ. Гэвч мод ч хүчилд нэрвэгддэг гэдэгт Оверейн итгэж байна. Тэрээр:

	— Хөнөөгдөх процесс удаан хугацаанд мэдэгдэхгүй, бас байгалийн тусламж гуйхгүйгээр явагддагт аюул нь байгаа юм гэж онцлон тэмдэглэж байлаа. 

	Эрик Люкке нотлохдоо:

	— Энэ асуудлыг шийдвэрлэх нь ер бусын хэцүү юм. Энэ нь биднийг хорон санаагаар хүчлээр боомилж байгаа явдал биш учраас хэцүү юм. Энэ бол манай хөршүүдийн аж үйлдвэр, эдийн засгийн өсөлтийн үр дагавар болой. Манай «гэрийн зуух» ч гэсэн бас нэлээд их утаа гаргаж байгаа учраас хэцүү байна. Бид хөршүүдээсээ тооцоо нэхэх ёс суртахууны эрхтэй болохын тулд эхлээд өөрийнхөө гэр доторхыг янзлах ёстой. Энэ талаар бид эрчимтэй ажиллаж байна гэжээ. 

	Норвегичууд уламжлал ёсоор байгальдаа ариг гамтай, элэгсэг хандаж иржээ. Загас, ой нь олон зууны турш аж ахуйн үндэс болж байсны гадна эндхийн нутгийн хатуу ширүүн гоо үзэсгэлэн нь түүнд үнэнч хүмүүсийг өсгөжээ. Байгаль нь норвегичуудын амьдралд хэчнээн их ач холбогдолтой байдаг шиг түүнийг тийм чухалд үздэг ард түмэн дэлхийд байхгүй байж ч болох юм. Сүүлийн 20—25 жилд аж үйлдвэрийн түргэн өсөлт Норвегийг аж үйлдвэрийн хөгжилтэй орны эгнээнд оруулжээ. Гэвч энэ амжилт Норвегийн байгалийн хувцсанд бохир толбо үлдээх болсон байна. (Гол гэм буруутан нь химийн завод, цаасны фабрикууд юм.)

	1972 онд байгуулагдсан орчныг хамгаалах яам үндсэн капитал болох байгалийн үнэт баялгийг хайрлан хамгаалах тэмүүлэл, аж ахуйн эрх ашиг хоёрыг нарийн хослоход өөрийн байр сууриа тэр даруй олжээ. Яам байгуулсан баримт ч гэсэн сургамжтай үзэгдэл бөгөөд түүний туршлага аж үйлдвэрийн хөгжилт, байгаль хамгаалах байгууллага бий болгох асуудал зайлшгүй тавигдаж байгаа орон бүрийн хувьд хэрэг болох ажээ. 

	— Арван таван яам дотроос манайх таван чухал яамны нэгэнд ордог юм. Манай орны аж ахуйн аливаа томоохон нэг ч ажлыг бидний зөвшөөрөлгүйгээр хийдэггүй юм. Бид засгийн газрын зөвлөх болцгоож ямар ч чухал төсөл байлаа гэсэн нэг бол сайшааж эсвэл «үгүй» гэдгээ хэлдэг. Эдүгээ манай сайд хойд зүг рүү явчхаад байна. Ууланд, бас нэг далан барих уу, эсвэл загастай голыг загасанд нь үлдээх үү? гэж маргаж байгаа юм гэж Люкке ярилаа. 

	Урьд нь эмч байсан, олон нийтийн зүтгэлтэн, байгаль хамгаалах эрчимт ажлаараа Норвегт алдаршсан 37 настай эмэгтэй Гру Харлем Брюнтланд яамыг удирдаж байгаа ажээ. Хүчиллэг тунадасны асуудлыг тунгаан хэлэлцэхээр Норвегт уригдан ирсэн эрдэмтдэд: ««Юу болохыг нь харж байж л мэдье» гэсэн бодлого бол маш аюултай, бидний хувьд хүлээн авч болохгүй зүйл юм. Болоод өнгөрчихсөний дараа засаж болохгүй цэгийг ажиглахгүйгээр алгасан өнгөрч болох юм» гэж тэр хэлсэн билээ. 

	SO2 нь нефтийн шаталтын бүтээгдэхүүн болж бараг яндан болгоноос унаж байгаа болохоор «бороог цэнгэгжүүлэх» зорилт асар хүнд болохыг тэнд ойлгоцгоож байна. Гэтэл Европт хэчнээн яндан байна вэ! Янз бүрийн улс, хувийн өмчтөн... Бас аль талаас нь эхлэхийг норвегичууд барагцаалан гаргаад өөрийн үйлдвэрүүдийг цохож авсан байна. 

	Хүхэрлэг хийнээс ангижрахад түүнийг барьж авах, эсвэл хүхэр бага агуулсан түлшийг ашиглах ийм хоёр зам байна. 

	Норвегичууд нутагтаа цаг хожихын тулд нэлээд хурдан хоёр дахь замыг илүүд үзэж бүх аж үйлдвэрийн газар хүхэр бага агуулсан түлшинд шилжих ёстой гэсэн хууль гаргажээ. Саявтар байгуулагдсан үйлдвэрийн газрууд энэ ажлыг 1976 оны нэгдүгээр сарын нэгнээс хийх үүрэгтэй байв. Хуучин, эдийн засгийн чадал муутай завод, фабрикуудад 1978 оны дунд үе хүртэл хугацааг сунган өгчээ. 

	Хувийн өмчийн нөхцөлд энэ хуулийг биелүүлэх нь тийм ч амаргүй юм. Сул дорой үйлдвэрүүдэд улс зээл олгож, энэ зорилгод 80 сая крон төсөвлөсөн байлаа. Өөрөө үйлдвэрээ өөрчлөн тоноглох чадвартай газарт хатуу хяналт тавих болжээ. 

	Бид янз бүрийн 200 үйлдвэрийн газрыг нэгтгэсэн хагас нь норвегийн, хагас нь гадаадын эзэмшлийн хамгийн том бололтой химийн комбинатад очив. Биднийг хүлээн авсан комбинатын дарга Гудлейз Харг, үйлдвэрлэлийг чадамгай хөтлөн явуулж орлого олох явдал бол бидний гол халамж юм гэж зориуд онцлон тэмдэглэсэн билээ. Тэрээр:

	— Хууль шударга болохоор яах ч аргагүй зардал гаргах болж байна. 1970 онд комбинат цагт 700 килограмм хүхэрлэг хийг агаарт хаяж байв. Одоо 300 килограммыг л хаяж байна. Дараа 100 болно. Ийм маягаар нойлд хүргэнэ дээ гэлээ. 

	Эрик Люкке зочин сэтгүүлчдэд хэлэхдээ:

	— Бид авсан арга хэмжээнийхээ үр ашгийг 1978 онд үзнэ. Тэр үед «хүчиллэг бороо» экспортлогчидтой нэлээд шаардангуй ярих эрхтэй болно. Энд тулган шаардах явдал зохисгүй гэдгийг бид сайн ойлгож байна. Бид хүсэж, итгүүлж, бидэнтэй хамтран ажиллах сэтгэгдлийг төрүүлж, найрсаг хөршийн үзэл санааг уриалж, агаар мандал цэвэр байх явдал бидэнд ч, түүний бохирдолтын эх үүсвэрийн ойролцоо ч нэг адил чухал болохыг тайлбарлах болно. Бид Европын гүрнүүдийн тэргүүн нарын хэмжээнд хэлэлцээний ширээнд цуглах шаардлагатайг урьдчилан харж байна. Энэ талаар бид шаргуу байна. Манай ард түмний эрүүл мэнд, түүний газрын эрүүл энхийн төлөө яригдаж байгаа болохоор гарах өөр зам Норвегт байхгүй гэсэн юм. 

	Үүнд ялимгүй зүйл нэмэх хэрэгтэй. Дэлхий гараг тийм ч том биш, хүний бололцооны өсөлт ч гэсэн бидний хоорондын, газар дээр амьдрагчдын хоорондын зайг багасгаж байгааг эдүгээ бид сайн харж байна. Задгай зуухны яндангаас гарсан утаа адгийн тохиолдолд хөршийн цэцэрлэг дотор өлгөөтэй байгаа цагаан хэрэглэлийг харлуулахаас цаашгүй тийм үе байсан билээ. Гэтэл өнөөдөр яндангийн утаа хөрш оронд хүрч их ч үгүй, бага ч үгүй бүхэл бүтэн улсын газар нутгийг бохирдуулахаар хэдийн заналхийлж байна. Эзэд нь идээшсэн Европт яндан маш олон байна. Энэ тивд гагцхүү дайн аюултай төдийгүй, бохирдолтоос болж бие биеэ боомилох аюул гарч байна. Энэ тухай Хельсинкид яригдсан билээ. Өнөөдөр үүсэн бий болж байгаа асуудлыг улс бүр ганцаараа шийдвэрлэх боломжгүйг ярилцсан юм. Норвег дахь түгшүүрт байдал нь үүнийг нотолж л байв. Гагцхүү сайн хөршийн харилцаа, бие биеийнхээ эрх ашгийг харилцан хүндэтгэх явдал тивийг амьдралд тохиромжтой байдлаар нь байлгах чадвартай юм гэдгийг давтан өгүүлэх хэрэгтэй юу даа. 

ГЕРМАНЫ НАРСАН ОЙ

	Ой... Ойн цоорхойд гурван ажилчин нүүрс шатааж байв. Энэ ажил балар эрт цагийнх шиг энгийн ажээ. Хэрвээ дээр үед тайрдсыг газрын давхарга доор шатаадаг байсан бол эдүгээ хоёр төмөр торхноос давирхай үнэртсэн утаа гарч байв. Утаа хөндий рүү суунаглан ойн манан, шилмүүс, удаж муудсан мөөг, бороонд цохигдсон навчсын үнэртэй холилдоно. Зам хотгор луу зурайн түүн дээгүүр үнэрлэг цагаан хөшиг удаан суунаглана. 

	Надтай зэрэгцэн яваа ой хамгаалагч Виклайн Гельмут арцны бут зорж үнэрлэв. Ой хамгаалагч нэг хөл дээрээ хазганах боловч (дайнд оролцсон) ойчны төлөв гоёмсог хувцас түүнд сайхан зохижээ. 

	— Та өдөр болгон хувцсаа индүүддэг үү? гэхэд,

	— Ойд нямбай байх хэрэгтэй. Би хоёр зуун ажилчинтай. Өөрөө үлгэрлэхгүй бол тэднээс нямбай байхыг шаардах эрхгүй болох сон... гэлээ. 

	Ойд бүрий болжээ. Нам гүм байснаа гэнэт ямар нэг амьтан нарсны хоорондуур гүйв. Ой хамгаалагчийн гар дахь арцны бутны дуу тасарч, тэрээр:

	— Зэрлэг гахай байна гэснээ чив чимээгүй болсон дууны нууцыг намайг мэдэж байгаа болов уу? гэсэн аятай харав. 

	Энэхүү Тюрингийн ой, Москва болон Воронеж орчмын ойтой юугаараа төсөөтэй, юугаараа адилгүй вэ?.. Цоохор мөөг, оймын төгөл, жижиг зай дахь хонин арц, намгийн дов сондуул, алирс, эд бүгдтэй манай ойд тааралдаж болно. Харин ялгаатай нь гэвэл энд хус, түүний цаана агч мод, бас цаана нь тэс, шид мод, царс, улиас холилдон ургасан ойн хөгжөөнт хослол байхгүй ажээ. Гагцхүү нарс л харагдаж байв. Модон доогуур янз бүрийн өвс ургамалгүй, зарим газарт юу ч ургадаггүй ажээ. Гагцхүү шилмүүс зэвэрсэн хадаас мэт хөл доор орооцолдоно. Ойг инкубаторт ургуулсан мэт санагдана. Би бодсоноо ойн хамгаалагчтай хуваалцахад тэрээр инээмсэглэн:

	— Яг л тийм дээ. Ойг хүний гараар суулгасан юм. Энэ суулгацад саад болох бүх зүйлийг бид зайлуулсан. Энэ бол үйлдвэржсэн ой гэлээ. 

	Тэнд үлгэр жишээч эмх цэгцтэй ажээ. Тайрсан модоо, бүх хаягдлыг нямбай хураасан байв. Нэг ч өмхөрсөн тайрдас, нэг ч хатсан нарс үзэгдэхгүй нь ойг өглөө бүр шүүрээр шүүрддэг мэт санагдуулна. Зэрлэг ойн хөгжөөнтэй яармагаас ялгаатай нь энэхүү нарсан ой эрүүл чийрэг, үе тэнгийнхэн алба хаадаг шилмэл цэргийн дайчидтай төсөөтэй мэт байлаа... 

	Би газрын зураг үзэж байгаад БНАГУ-д олон газрын нэр Шварцвальд, Бухенвальд, Финстервальд, Эберсвальд гэх зэргээр вальдаар төгсдөгийг ажиглав. Вальд нь ой гэсэн үг ажээ. Тэгээд энэ бүх нэр, Хар ой, Эвэрлэг модон ой, Харанхуй ой, Зэрлэг гахайн ой гэсэн бүгд ойтой холбоотой юм. Энэ хот, нутаг хэдэн зуун жил болжээ. Тэгэхээр дээр үед эдгээр газар маш ойрхог байсан байх нь ээ. Эдүгээ барилга, тариалангийн талбай ойг шахан зайлуулсан байна. Гэлээ ч гэсэн БНАГУ-ын нутаг дэвсгэрийнх гуравны нэгийг ой эзэлдэг бөгөөд түүгээр явж байхад газрын талаас доошгүй хувь нь ой юм шиг санагдана. Хаяалбарын орчим дахь ойн арлууд нэлдээ хөхрөн үргэлжилж харагдана. Өндөр дээрээс харвал хар ногоон нарсан ой, бараг хар гацуур, бор хүрэн эвэрлэг ой тус тусдаа зурайн үзэгдэнэ. Ойн цоорхойн хаана нэгтэйд хус харж болно. Хус нь цагаан энгээр үргэлжлэн ойн замыг тэмдэглэн заана. 

	Эдгээр ой нь байгалийн бэлэг биш юм. Ойг огтлоход тэр нь дахин сэргэх шинж чанартай байдаг. Гэвч германчууд байгалийн энэ процесст найддаггүй ажээ. Гэхдээ хус өөрөө л ургадаг бололтой. Германчууд хусанд дуртай боловч хусан ой үнэ цэнэ багатай аж. Ойн аж ахуйд хусыг хог ургамалд тооцдог. Би химийн бодисоор шатаасан жижиг ойн том зурвасыг үзэв. Хусанд ойн цоорхой, цэцэрлэг, замын хажуу газрыг чимэглэх хэрэгтэй тэр газарт л зай үлдээжээ. 

	Өнөөдөр ойн тавны нэг хувийг л в а л ь д (зэрлэг ой) гэж нэрлэж байна. Бусад нь (наян хувь нь) таримал ой ажээ. 

	Ойн аж ахуй БНАГУ-д бараг л цэцэрлэгийн аж ахуйн адил эмх цэгцтэй болсон байна. Ой хамгаалагчид, хамгийн өндөр зэргийн ойчидтой ярилцаж орчин үеийн ойн аж ахуйн талаар сонирхолтой олон зүйлийг би тодруулж мэдсэн билээ. Гэвч ойн аж ахуйн соёл нь зөвхөн шинжлэх ухаан, хууль зүй, эдийн засаг биш ээ. Энэ нь бас тариалангийн талбайтай болохын тулд олон зууны турш ойтой тулалдаж эдүгээ мод болгоныг хайрлан хамгаалж байгаа хүмүүсийн уламжлал, амьдралын хэвшил, зан чанар юм. 

	Ой нь чийгийг хадгалагч, хүчилтөрөгчийг бүтээгч, барилгын материал, маш янз бүрийн амьдралыг төвлөрүүлэгч болохоор түүхчид дэлхийн бөмбөрцөг дээр олон тооны соёл иргэншил сөнөх явдлыг ой устсантай шууд холбон тавьж байна. Германчууд Европын бусад ард түмнээс түрүүлэн хүний амьдралд ойн ач холбогдлыг ойлгосон бололтой. Агуу их сэтгэгч Гёте ойн зохион байгуулалтын асуудлаар байнга ажиллаж байлаа. Ойн академийн анхных нь Германд нээгджээ. Үндэсний зан заншилд ойг ариг гамтай, минийхээр бол, бишрэнгүй үзэх үзэл тогтсон нь онцгой чухал юм. 

	Герман хүн өнөөдөр «түлээ» гэдэг үгийг мэддэггүй, модоор гал түлдэггүй. Үүнийг үрэлгэн явдал гэж үздэг. Шилмүүснээс эхлээд үртэс хүртэлх бүх ойг ашиглаж байна. Ойн аж ахуйн хэвшсэн хэллэгт «хэрэгцээний мод» гэсэн үг бий. БНАГУ-д хэрэгцээний модны стандарт нь долоон сантиметрийнхээс эхэлнэ. Ой огтлох үед тайрсан тийм нарийн сургаагаар юу хийх вэ? Тус улсын гэр аж ахуйн барааны дэлгүүрт цэцэг тулах саваа, цагаан хэрэглэлийн өлгүүрийн шон, жижиг юмс хийхэд зориулсан төрөл бүрийн нарийн банз, ер бусын гоёмсог зөөврийн сараалж зэргийг харж болно. Ойн талбайн бүх зүйлийг ийнхүү ашиглаж байна. 

	Германы ойд үхэр бэлчиж байх нь харагддаггүй. Мал бэлчээх, ой руу машинтай орохыг хориглосон байна. 

	Жуулчид, мөөгчдийн тухайд гэвэл гагцхүү өндгөн мөөгийг үнэлдэг англичуудаас германчуудын ялгаатай нь тэд ойн мөөгийг иддэг ажээ. Гэхдээ миний ойлгосноор ойг бүсэлсэн «мөөгний арми» БНАГУ-д байхгүй. Ой хамгаалагч ойд хэчнээн хүн байгааг цаг ямагт мэдэж байдаг. Он хамгаалагчийн зөвшөөрөлгүйгээр жимс, мөөг түүх буюу эсвэл зүгээр зугаалахаар ой руу явдаггүй. 

	Ойд түймэр гардаг уу? Гардаг. Гэхдээ нэг төрлийн шилмүүст модонд түймрийн аюул их байдгийг харгалзан үзвэл тэр нь тийм ч байнга биш ажээ. Энд германы сахилга бат тусална. Ойд хэн ч түүдэг асаахгүй. Тамхи татах нь нефтийн бүтээгдэхүүний агуулах дотор байгаагийн адил тийм чанд хориотой. Гэвч түүдэггүйгээр аялагч нь аялагч биш, бас тамхичдыг бодолцох хэрэгтэй учраас түүдэг асаах, тамхи татахад зориулсан хатуу тодорхой газар ойд бий. 

	Германы ойд хоноглож болохгүй. Майхан барихыг хүсвэл яах вэ? Болно. Үүний тулд зураг дээр тэмдэглэсэн тусгай талбай байдаг. Тэндээс майхны гадас, түүдэг асаах түлш ч та олж болно. 

	Ой дахь хог... Энэ асуудал германчуудад ч, ялангуяа томоохон хотын дэргэд бий. Гэвч Берлин орчмын ойд гурван аялагч үдэлснийхээ дараа төмөр лааз, цаасны тасархайг цуглуулан үүргэвчдээ хийж байхыг би харсан билээ. Аялагчдад хандсан «Ойгоос явахдаа ой анх ямар харагдсан тэр чигээр нь л үлдээ» гэсэн уриа дэмжлэг олсоор байна. 

	 

	 

	Германы ой амьдралаар дүүрэн юм. Төв замаар явж байхад ч гэсэн харайлгаж яваа туулайтай үе үе тааралдаж, бас бор гөрөөс машиныг тайван үдэн өнгөрүүлж байгааг харж болно. Тэнд ан агнахыг хориглосон байх гэж зарим хүмүүс бодож болох юм. Тэгвэл огт тийм биш ээ. Агнуур л элбэг дэлбэг ан үлдээсэн байна. Гэвч үүнд тайлбар шаардлагатай юм. 

	Германчууд загас барьж, мөөг түүхэд хэчнээн хайхрамжгүй ханддаг атлаа («уйтгартай, цаг үрсэн ажил юм») анд дуртай ажээ. Эндхийн нутаг дахь сүүлчийн баавгай 1769 онд алагджээ. Дрезден орчимд сүүлчийн чононд хөшөө босгосон. Энэ бол зүйн хэрэг. Том махчин амьтан хүнээр нягт дүүрсэн газарт үлдэж байж чадахгүй юм. Харин буга, марал, зэрлэг гахай, бор гөрөөс, үнэг, туулай, намгийн болон нуурын шувууд хүнтэй гайхалтай хөршлөн амьдарч ан агнуурын зүйл болж байна. Юм мэдэхгүй нэг нь агнуур биш, харин зугаацал биз гэж дахиад хэлнэ байх аа... 

	Тэгвэл тоо баримтыг аваад үзье. БНАГУ-ын нутаг дэвсгэрт 1968 онд анчид 9500 буга, 177 500 бор гөрөөс, 4300 марал, 11 700 зэрлэг гахай, хагас сая туулай агнажээ. Энэ жил БНАГУ-д гучин таван мянган анчин байсан юм. Тооцоолж үзэхэд нэг анчинд таван бор гөрөөс, арван дөрвөн туулай ногдож байна. Огт муугүй юм. Үүний учир нь ан агнах, амьтдыг нөхөн сэргээх ажлыг нарийн хянадагт оршиж байна. 

	Энд хэн анчин байж болох вэ? Хэн дуртай нь байж болно. Гэвч түүнд олон тооны ухамсартай тавьсан саад бий. Тэрээр ой, амьтад, буу, ан агнах дүрмийг сайн мэдэх ёстой. Жолооч нарыг авто техникийн газарт шалгадаг шиг хатуу шалгалтад тэднийг оруулж бүх зүйлийг нарийн чанд цэгнэн үздэг ажээ. Анчид материалын хохирол ч хүлээнэ (ан агнах үед золгүй явдал тохиолдож болзошгүй даатгал, мөн жилд цалингийн зургаан хувийн татвар өгнө). Тэрээр анчны ёс суртахууны бүх горимыг хатуу баримталж шувууг гагцхүү нисэж байхад нь, туулайг гүйж явахад нь, буга, марлыг тэжээл тавьсан газраас хоёр зуугаас доошгүй метрийн зайтай байхад нь агнах ёстой. (Анд аврагдах боломжийг ийнхүү хиймлээр бий болгодог ажээ.)

	Анчинд хувийн буу байхгүй. Ой, ангийн аж ахуй нь улсын нэгэн байгууллагад байх бөгөөд бууг ч ойн аж ахуйд хадгална. Түүнийг гагцхүү агнуурын үед олгоно (энэ нь хулгайгаар ан агнах аргагүй болгоно). Сум авахад багагүй мөнгө төлөх хэрэгтэй. Харин таны алсан ан «нийтийн тогоонд» орох бөгөөд түүний ихэнх хэсгийг улс авч, зөвхөн гуравны нэгийг анчид хуваан авдаг. Түүнээс гадна анчид ойд ногоон өвс тарих, бут ширэнгэ суулгах, өвөл амьтдыг тэжээхэд зориулсан манжин, төмс ургуулах зэрэг олон ажлыг ангийн эдэлбэр газарт үг дуугүй хийх ёстой. Хэрэв та бүх шалгалтыг давж аж ахуйн ажлаар хөөцөлдөх төвгийг нуруундаа үүрэхэд бэлэн байвал таныг том биш хамт олны (арваас арван таван анчин байдаг) бүрэлдэхүүнд оруулна. Энэхүү жижиг бүлэг нь хэсэг эдэлбэр газрыг хариуцдаг. Тэр газраас гагцхүү өөрийнхөө «тарьсан зүйлийг» олдворлоно. Ийм учраас буудалт болгоныг нарийн цэгнэх бөгөөд хэн ч гэсэн «талбайгаас» авч болох зүйлээс илүү зүйлийг авч чадахгүй. 

	Ийм агнуур нь эртний авлага болон одоогийн хөдөө аж ахуйн хооронд дунд нь байгааг хүлээн зөвшөөрөх хэрэгтэй юм. Цамхаг дээр суугаад буга агнах буюу эсвэл олноороо хамсан туулай буудаж өдөрт тав, зургаан зууг алах нь баяр цэнгэл багатай юм. Энэ нь бэлтгэн нийлүүлэх ажилтай төсөөтэй билээ. Гэхдээ германчууд энэ ажлыг агнуурын сайн боловсруулсан ёс журмын дагуу ёсорхуу хийж чаддаг болжээ. Тэнд анчны хувцас, жагсаал, хөгжим (хэд хэдэн зэс эвэр), анг ногдуулан хуваарилах, шалгарсан хүмүүсийг хөхиүлэх зэрэг нь бүгд учир утгатай юм. Энэ нь хүн болгонд таалагдахгүй гэдгийг зөвшөөрч байна. Гэхдээ газар дээр ан агнах өөр арга зам улам бүр багассаар байгаа билээ. Гагцхүү нарийн зохион байгуулсан, хяналттай ан нь антай байх бололцоо олгоно. Германчууд ангаа ийнхүү хамгаалан үлдээжээ. 

	 

	 

	Ийм ан ямар ашиг өгөх вэ? Үүгээр «ан агнуураар амьтдыг хамгаалах» гэсэн хачин саналыг тайлбарлах хэрэгтэй болно. БНАГУ-д араатан амьтад хэн нэгний талбай дахь ургацыг сүйтгэсэн бол (талбай нь ойтой байнга зэрэгцээ оршдог) анчид хууль ёсны торгууль төлдөг. Тариачин, анчин хоёрын хооронд хэвийн харилцаа байгаагүй сэн бол тариачид буга, зэрлэг гахайг аж ахуйд хөнөөл учруулагч чононы адилаар хэдийн устгачих байсан билээ. Анхны хожоотой тал энэ юм. Ойн эдэлбэр газар нь улсад орлого оруулж, бас БНАГУ-ын хүн амд байгалийн нарийн хишгийг (жилд дөрвөн мянган тонн ангийн мах) хүртээдэг. Энэ бол хоёр дахь хожоо юм. Гурав дахь нь анчид ан агнаж болно. Энэ дур шуналыг ойлгохгүй байж болох атал тэр нь байсаар байна. Эцэст нь хамгийн гол зүйл бол хөгшин, залуу, анчин, анчин биш хүмүүс, цагаан хоолтон, зэрлэг гахайн маханд дурлагчид бүгдээрээ өөрийн нутаг дээр онгон амьдрал байгааг үзэж чадах юм. Ойгоор явж байхдаа буга, бор гөрөөс, зэрлэг гахайн сүрэг, дорго, туулай харж болно. Амьдралаар бялхсан ойгоор явна гэдэг агуу их баяр баясгалан билээ. 

	 

	1971 он


БЕРЛИНИЙ БАЯН БҮРД

	«Берлиний ямар шинэ барилга байгууламжаар та илүү бахархдаг вэ?» гэсэн асуултад арван хүний дөрөв нь зурагт радиогийн цамхгаар, зургаа нь амьтны хүрээлэнгээр гэж хариулсан юм. 

	 

	 

	Энэхүү хүрээлэнгийн тухай би олонтоо сонссон боловч түүнийг санамсаргүй үзсэн билээ. Берлиний нэг гудамжинд баавгай явж байв. Эхлээд ийнхүү харагдсан юм. Өнгөрч байгаа трамвайн цонхноос хөвүүд шомболзож, явган зам дээр хүүхдийн тэрэг түрсэн залуу эхчүүд хөлхөж байлаа. Тэрэг дотор тайван нойрсож байгаа хүүхдээс арван метрийн зайтайгаар араатан тайван алхалж байв. 

	Баавгай бол Берлиний дээр үеийн бэлгэ тэмдэг билээ. Чухамхүү үүнд л ер бусын үзмэрийн утга учир байна гэж би бодсон юм. Гэтэл тэр нь амьтны хүрээлэнгийн «амьд хаяг» байлаа. Зүлэг, байгалийн чулуугаар хийсэн агуй бүхий «баавгайн нутаг дэвсгэр» гудамж руу шууд шахан орсон байв. 

	Би араатан амьтдыг үзэхийн өмнө Берлиний хамгийн алдартай хүмүүсийн нэг болох, хүрээлэнгийн гол асрамжлан хамгаалагч доктор Даттетай уулзсан юм. Тэрээр жаран настай, малын их эмчийн мэргэжилтэй ажээ. Би түүнтэй ярилцаж байхдаа профессор Гржимекийг (тэр мөн малын их эмч, Майны Франкфуртын амьтны хүрээлэнгийн захирал) дурссан юм. Энэ хоёрын зан ааш харилцан адилгүй гэж ярьцгаадаг. Гэтэл түр зуур танилцахад ч гэсэн нийтлэг олон зүйлийг төвөггүй ажиглаж болох байв. Тэд урам зоригтой, ажилсаг, өөрсдийн хийж байгаа ажлын зөв болоход итгэсэн хүмүүс юм. Гумбольдт, Брем, Гагенбекийг бид сайн мэддэг. Датте, Гржимек гэсэн нэр байгаль судлагч германчуудын энэхүү хүндэт эгнээг үргэлжлүүлж байлаа. 

	Берлиний амьтны хүрээлэн бол доктор Даттегийн амьдралын үйлс юм. Анхны зураас, анхны чулуунаас эхлээд араатны сүргийн амьдрал дахь сүүлчийн шуугиан тарьсан үйл явдлыг хүртэлх бүх өчүүхэн зүйл ч түүний анхаарлын хажуугаар гарсангүй. Хоёр цаг ярилцахад сонирхолтой хүний ажил хэрэгч, эрч хүч, бас наргианч зан чанарыг үнэлэх боломж надад олдсон билээ. 

	Ярианы бүр төгсгөлд:

	— Хүрээлэнд докторын хайртай амьтад бий юү? гэж асуухад тэрээр инээмсэглэн шилээ харснаа:

	— Би бүгдэд нь хайртай гэсэн билээ. 

	Берлиний Тиргартен (амьтны цэцэрлэг) зуун тавин жил болж байна. Гэвч тэр нь хотыг хуваасан зурвасын гадна баруун хэсэгт байдаг. Германчуудын амьтан хайрладаг хайрыг мэддэг хүн амьтны хүрээлэнгүй байна гэдэг бараг зовлон болохыг ойлгоно. Германчуудын хувьд амьтны хүрээлэн нь театр, цэнгэлдэх хүрээлэн, музей, усанд орох газраас ч илүү чухал мэт надад санагдсан билээ. «Байгуулах боллоо!» гэсэн мэдээ ирмэгц бүх хүний урам зоригийг бадраасан байна. 

	Энэ нь чинхүү учир утгаараа ард түмний барилга байгууламж байсан юм. Доктор Даттегийн ярьснаас «Берлин энэхүү байгууламжийг шүтэн амьдарч байв. Ажил хэрэг шуурхай бөгөөд олон мянган хүний санаачилга, сэтгэл хөдлөм оролцоотойгоор хөгжилтэй явагдсан юм. Хөгшчүүд тэтгэврээсээ хоёр гурван марк гуйвуулж, сурагчид зуун мянган марк цуглуулан, оюутнууд олон мянган цаг хөлсгүйгээр хүрээлэнд ажилласан билээ. Хэд хэдэн хүн «Намайг нас эцэслэсний дараа эд хогшил, үнэт зүйлс, адуу, ном, бүх зүйлийг амьтны хүрээлэнд аваарай» гэсэн утгатай гэрээслэл үлдээсэн юм хэмээснийг би тэмдэглэж авсан юм. 

	Амьтдын тухай яригдах болсон үед хөгжөөнтэй тэмцэлдээн үүсжээ. Хүнд үйлдвэрийн газруудын ажилчид заан худалдан авах мөнгө цуглуулсан байна. Батлан хамгаалах яам үхэр зараа, хөргөгчийн завод цагаан баавгай худалдан авч өгчээ. Берлиний хоол зөөгчид «гоёмсог шувуу бидэнтэй юунаас ч илүү адил болохыг хэн эс андах билээ» гэж оцон шувууг хамжин худалдаж авсан байна. Нэгэн мебелийн фабрик ухаан сийлсэн нэмэр хандиваа өргөх гэж учраа олж ядаад өрөвтас, ор хоёрын хооронд ямар нэг холбоо бий гэж боджээ. Энэхүү ид ажил өрнөж байх үед «Зөвхөн би амьтны хүрээлэy байгуулахад өглөг өргөөгүй байна» гэсэн зурагт хуудас зүүсэн илжгийг Берлинээр хөтлөн явж байсан ажээ. 

	Дэлхий дээр анх удаа амьтны хүрээлэнг дөрвөн мянган жилийн өмнө хятадууд байгуулжээ. Тэр нь «Мэргэдийн цэцэрлэг» нэртэй байв. 

	Европт бүх зүйл амьтан тэжээх газраас эхэлжээ. Амьд гайхамшгийг очиж үзнэ үү гэж сониуч хүмүүсийг урьж байв. Орост амьтан тэжээх газрыг Петр хаан (1711 онд) үүсгэн байгуулжээ. Гэвч Орост анхны амьтны цэцэрлэг үүсэхээс өмнө (Москвад 1864 онд) зуун тавь гаруй жил өнгөрсөн байна. Амьтан тэжээх газраас амьтны цэцэрлэгийн ялгаатай нь гэвэл амьтад бүхий саравч, торловчийг цөөрөм, сандал, ресторан бүхий үзэсгэлэнт цэцэрлэгт байрлуулж, энд ирсэн хүмүүст тохитой байдал бий болгожээ. Амьтдын дураар биш байдлыг нүдэнд эвгүй харагдуулахгүйн тулд торловчийг хүмүүсийн сууц маягтай хийж, янз бүрийн жижиг байшин, бетонон хэрэм барьжээ. «Уран барилга» нь хүний нандин чанарыг бууруулж амьтдад юу ч өгөхгүй байлаа. Амьтны хүрээлэн ийм байдлаар эдүгээ хүртэл олон газарт үлдсэн байна. 

	Амьтан тэжээх хуучин газар бидний сэтгэлийг зовоох нь олонтоо. Тэр нь хүнийг ч, амьтдыг ч давчдуулж байна. Саравчны тор, торловчийн саваа нь нүд баясгаж чадахгүй. Гэвч зурагт радио, гэрэл зураг, кино бол манай үеийн хүүхдүүд юм. Бас урьд нь гагцхүү амьтны цэцэрлэг л хүмүүсийг дэлхийн амьд баялагтай танилцуулж чадах байсныг санах хэрэгтэй. Зальхай этгээд, адал явдлыг хайгчид, амь өрссөн аялал хийгч, шуналтай байгаль сонирхогчид шинэ шинэ амьтдыг амьтны цэцэрлэгт авчирч байлаа. Үзэгдээгүй амьтдыг үзэх нь хүмүүсийн хувьд баяр байв. 1714 онд «оросууд анх удаа заантай нүүр учирснаар» ийм баяр Петербург болжээ. 

	Кино зургийн шинэхэн техник, хурд ихтэй тээвэр нь байгалийн ертөнцийг бидний гэрт ойртууллаа. Бид зурагт радиогийнхоо хажууд түшлэгтэй сандал дээр тухлан сууж байгаад хачин гайхалтай шувуу, амьтдыг ажиглаж болно. Цагийн дотор африкийн саванна, сибирийн ой, Антарктид, хойд тундрт очиж болно. Киноны өнгөт өргөн дэлгэц дээрээс онгон байгалийн үзэсгэлэнт байдлыг харж, араатан амьтдыг бараг хажуугаас нь үзэж, тэрээр хэрхэн ангуучилж, эсвэл анчдаас хэрхэн амиа аварч байгааг харж болно. Ингэхлээр эдүгээ амьтны хүрээлэн хэрэгтэй юү? гэсэн асуулт гарч ирж байна. Маргаан удаан биш байв. Хэрэгтэй! Дэлгэц нь амьтдыг үзэх баяр бахдалыг, амьдралын сүүдрийг биш, жинхэнэ байгаа байдлаар нь үзэх баяр бахдалыг төлөөлж чадахгүй юм. 

	Токиод хоёр, Парист гурав, Нью-Йоркт дөрвөн амьтны хүрээлэн байдаг гэсэн сонирхолтой бүртгэл бий. Эдүгээ Японд ер бусын газар барьж байна. Тусгай танхимд нүүнээ хорхой, дэвхрэг, галт хорхой зэрэг мянга таван зуу гаруй шавж байлгах юм. Японы хүүхдүүд өсөж байхдаа энгийн шавжийг үзээгүй байдаг ажээ. Африкийг аваад үзье. Энэхүү «амьтдын диваажинд» амьтны хүрээлэн ямар хэрэгтэй юм бэ? гэж санагдана. Африк хэдийн зуу, түүгээр ч барахгүй тавин жилийн өмнөх шигээ биш болжээ. Олонх африкчууд «өөрийнхөө» амьтдыг гагцхүү чөлөөт биш байдалд үзэж болох болжээ. Хартум, Александрия, Каир, Энтеббед амьтны хүрээлэн байгуулсан байна. 

	Амьтны хүрээлэн нь цэцэрлэг, амьтан тэжээх газраас юугаараа ялгаатай вэ? Маш их ялгаатай юм. Амьтны цэцэрлэгт ердөө л бид амьтдын биеийг олж харна. Бид уруу царайтай доожоогүй амьтдыг үзнэ. Давчуухан торловч нь амьтдыг хөлхөн явах, байгалийн авьяасаа гаргахад саад болж амьтад амиа улжиж байдаг. Араатан амьтад чөлөөт биш байдалд онгон байгальд байснаас илүү удаан амьдардаг боловч амьдралын «чанар» нь бидэнд уйтгар гунигаас өөр юуг ч төрүүлж чадахгүй юм. 

	Шинэ хүрээлэнгүүд нь бол уужим зайтай. Бас тэндхийн нутаг дэвсгэрийн ихэнх хэсэг нь үзэгчдэд бус, амьтдад зориулагдана. Орчин үеийн амьтны хүрээлэнгийн гол зарчим бол газар болгонд торловч хийхгүй байх явдал юм. Нугад сүүлт гөрөөс яаж цовоолгоор харайлгаж, шувуу хэрхэн нисэж, хэрэм модоор ямаршуу авирч, бас минж далан хэрхэн барьж байгааг үзэж бахдахад л гагцхүү учир утга нь байгаа юм биш ээ. Гол нь шувуу, амьтад тийм нөхцөлд бялхам амьдралаар амьдарч үр удмаа өгөх нь чухал юм. Энэ бол онгон байгальд хэдийн байраа олохоо болсон амьтдыг аврах цорын ганц зам мөн.

	Амьтны хүрээлэн арилж үгүй болсон зубрийг аварсан. Тахь монголын талд тавиадхан үлдсэн бол амьтны хүрээлэнд зуун тавь гаруй байна. Эдүгээ бар уссурийн тайгынхаас илүү олноор амьтны хүрээлэнд төрж байна. Амьтны хүрээлэнд арслангийн хоёр мянга гаруй зулзага гарсан гэж Лейпцигт байхад надад хэлсэн билээ. 

	Чөлөөт биш байдалд төрсөн арслангийн зулзагыг худалдан авах нь Африкаас барьснаас асар их ухаалаг, хямд төсөр юм. Амьтны хүрээлэнг чөлөөт биш байдалд байгаа амьтдаар хангах явдал тэртэй тэргүй хомсдож байгаа байгалийн ертөнцийг баригчдаас аварч байна. Эдүгээгийн хүрээлэнгийн бас нэг давуу тал бол зөвхөн баяр бахдалаа хангахын тулд амьтдыг ажиглах төдийгүй, тэднийг байгалийнхтай ойролцоо нөхцөлд судалж байгаа явдал юм. 

	Германчууд амьтны яг ийм хүрээлэнг Берлинд барьжээ. 

	 

	 

	Эхлээд та халуун оронд орно. Яг л жинхэнэ шүү. Тэгээд нарийн замаар явна. Таныг өргөн навч бүхий өтгөн ногоо, ороонго өвс, бүгчим халуун «ширэнгэ» тал талаас чинь хүрээлэн авна. Цоохор шувууд ниснэ. Өндөр хуурай модон дээр нисдэг үнэг сарьсан далавчиндаа ороогдон толгойгоо уруу харуулан хэвтэж, балч шийгнээ эрвэн дэрвэн нисэж, жижигхэн нуурт яст мэлхий мөлхөнө. Ширэнгийн гүнээс аз жаргалтай хашхиралдаан байн байн сонсогдоно. Энэ бол сэтгэлийн хөгжөөнөө барьж чадахгүй байгаа долоон настай багачууд юм. 

	Хүрээлэнгийн зуу гаруй гектар талбайг өдөртөө тойрч болно. Харин цаг байвал долоо хоног дуртайяа явж болно. Тэгэхэд дэлхийг тойрсон аялал хийсэн мэт сэтгэгдэл танд төрнө. Тэндхийн уудам царсан ой дахь зэрлэг гахайн амьдралыг ажиглан хагас өдөр зогсож болох юм. Тэд хэрхэн хооллож, тэднийг ямар нь толгойлж, ямар шалтгаанаар, юунаас болж зодолддогийг харах болно. Аль эсвэл нэл дэглийгээр бүрхэгдсэн нуур байна. Нэг, хоёрхон шувуу бус яг л Африкийн хаана нэгтээ байгаа юм шиг сүрэг шувууг харж, тэр нийгэмлэгт ноёрхсон дэг журмыг ажиглах болно. 

	Хиймэл ухмал гол бүх хүрээлэнгээр сүлжилдсэн байна. Тэр нь нугас, цахлай, хотон шувуу, тогоруу амьдардаг булан тохой, жижиг намгийг үүсгэнэ. Хотон шувуу байгальд байгаа мэт амьд загас барьж байна. Харин гол нь хүрээлэнгээр үзэсгэлэнт чимэг болохын гадна бас хашаа, төмөр торыг гойд аятайхан төлөөлнө. Өргөн уудам нугад сүүлт гөрөөс, тэмээ, бугыг хашихад усны гүнзгий зурвас бүрэн хангалттай ажээ. Би амьтны хүрээлэнгээр явж байгаагаа заримдаа мартаж, амьтад элбэг дэлбэг амьдардаг аралд оччихсон мэт санагдахаар тэндхийн амьдрал тийнхүү байгалийн аясаар явагдаж байлаа. 

	Хүрээлэнд торловч огт байлгахгүй байж болохгүй нь мэдээж. Харин тэнд төмөр торловч байгаа газрыг хараад амьтдыг өрөвдөх сэтгэл төрөхгүй ажээ. Махчин шувуудад том «асар» хийжээ. Түүн дотор хамгийн том бүргэд ч эрх дураараа чөлөөтэй нисэхээр тийм уужим зайтай юм. Гэтэл шувуу чөлөөт биш байдалд орохдоо чухамхүү энэ баяр цэнгэлээ алддаг шүү дээ.

	Хүрээлэнг зохион байгуулахдаа яльгүй зүйлийг хүртэл бүгдийг бодолцжээ. Тэнд, тухайлбал Сиднейн амьтны цэцэрлэгт миний үзсэн шиг цэнгээнт морин тойруулга, амьтдад хувцас өмсгөсөн алиа салбадайн тоглолт байхгүй юм. Амьтны хүрээлэнг «байгальд аль болохоор ойртуулах» гэсэн түүний орчин үеийн зорилт Берлинд хамгийн сайн хэрэгжсэн байна. 

	Берлиний хүрээлэн өөрийн цуглуулгадаа (таван мянга таван зуун амьтан!) маш ховор амьтадтай (энэтхэгийн хирс, окапи, зэрлэг илжиг, куду гөрөөс) юм. Хүрээлэнд олон амьтан үр удмаа өгч байна. Тэнд амьтны хүрээлэнгийн түүхэнд анх удаа гималайн хос баавгай зулзага гаргаж, бөхөн гөрөөс, хотон шувуунаас хоёр дахь удмыг авч, тэнд анх удаа балч шийгнээ үүрлэх болсон бололтой. 

	Амьтны хүрээлэнгийн түвшнийг мэргэжилтнүүдийн үнэлж болох хэд хэдэн үзүүлэлт байдаг. Саявтар канадын амьтан судлагч Фос дэлхийн бүх хэсэгт орших зуун амьтны хүрээлэнгүүдийг шинжлээд «Зүүн Берлинд дэлхийн хамгийн шилдэг амьтны хүрээлэн байна» гэсэн дүгнэлт хийсэн юм. 

АМЬДРАХ СТРАТЕГИ

	Африкийн саваннад хэдэн зуун заан явж байгаа ер бусын байдалтай ховор зураг миний өмнө байна. Хаашаа явж байгаа вэ? Яагаад тэд ийм олуулаа байна вэ? Ямар хүч амьтдыг тат аа вэ? Заанд хаана ч амьдрах газаргүй болсноос энэ дээ гэсэн гунигтай хариулт өгч болох юм. Хүн газрыг тариалангийн талбайд ашиглан амьтдыг улам бүр шахан хавчсаар байна. Африкт амьдралын өчүүхэн жижиг арал болох дархан цаазтай газар заанд үлджээ. Гэтэл дархан цаазтай газар нь хэт ачааллаас болж живдэг завьтай адилхан хязгаартай тооны амьтан орогнуулж чадах болсон нь хөөрхийлөлтэй юм. 

	Энэхүү хэдэн зуун заанд диваажинд байр үлдсэнгүй. Тэд үхлээ хайж байгаагаа ухаарахгүй явж байлаа. 

	Манай үеийн түгшүүр ийм байгаа юм. Сөнөх тавилантай зааны алхаа нь энэхүү түгшүүрийн нэг илэрхий бэлгэ тэмдэг болой. Хүн дэлхийн эзэн болж үлдэхдээ зэрэгцээ байгаа янз бүрийн зэрлэг амьтдыг яаж хадгалан үлдээх вэ? Гагцхүү бор шувуу, жоомтой хөршлөн амьдрах нь баяр хөгжөөнгүй ирээдүй шүү дээ. Хүн өөрөө нэгэн хэсэг нь болох амьдралын нарийн төвөгтэй олон өнгөт нэхдэсийг урж тастан дэвсэлж хаяваас тэрээр өөрөө амьд байх бололцоотой юу? Энэ бүгд хүний санааг зовоох ёстой, зовоосоор байна. 

	Гучин жилийн өмнө алсын хараатай, мэдлэгтэй хүмүүс Байгаль хамгаалах олон улсын холбоог (БХОУХ) байгуулжээ. Эл байгууллага дэлхийн хоёрдугаар дайны сүйрлээс дэлхий дөнгөж засрах тийшээ хандаж хөл нүцгэн, шалдан, орох оронгүй хүмүүс эргэн тойрон байхад амьтдыг бодох бололцоогүй санагдмаар байсан тэр жилүүдэд үйл ажиллагаагаа эхэлсэн юм! Байгалийг хамгаалах урам зориг орсон хүмүүс үл ойлгох, зэмлэх байдалтай тулгарчээ. Гэвч түгшүүрийн хонх цагтаа хангинасан гэдгийг амьдрал үзүүллээ. Хүн «углах, зүүх юмтай болж», үүнээс урьд үзэгдээгүйгээр байгалийг захирахдаа гараг дээр амьдрагч зэрлэг амьтдад төдийгүй, дэлхийн эрүүл мэндэд ч занал учруулсан байна. Болж байгаа түгшүүрт байдлыг ойлгох, хурдаа авч байгаа үйл явцын хор уршгийг урьдчилан харахад нь Байгаль хамгаалах олон улсын холбоо хүмүүст тусалж байна. Холбоо нь гучин жил тодорхой зорилготой ажиллаж ихээхэн алдартай, нэр хүндтэй болжээ. Эдүгээ тэр нь Нэгдсэн Үндэстний Байгууллагын ивээл доор ажиллаж байна. Түүний идэвхтэй ажилтнууд, тухайлбал профессор Гржимек, ноён Питер Скотт зэрэг хүмүүс манай үеийн жинхэнэ баатрууд боллоо. 

	Зөвлөлтийн эрдэмтэд холбоонд идэвхтэй ажиллаж байна. Байгаль хамгаалах урам зоригтнууд тэмдэглэлт арван дөрөвдүгээр чуулгандаа ЗХУ-ын Ашхабад хотноо хуран цугласан юм. Энэ нь дэлхийн тавин орноос ирсэн байгаль судлагч-экологичдын сүрлэг чуулга болсон билээ. 

	Нийт хүмүүсийн үзсэнээр, уулзалт зохион байгуулалт сайтай болж, чуулганы ажил амжилттай болсон юм. Түүн дээр «Байгаль хамгаалах дэлхий дахины стратеги» гэсэн дэлгэрэнгүй баримт бичгийг хэлэлцсэн билээ. Энэхүү программ нь байгаль хамгаалах нийтийн хүчин чармайлтад шинэ эрин үе болох нь дамжиггүй юм. Холбооны ажиллагааг сонирхож байсан бүх хүмүүс үүнийг ажигласан билээ. Шинэ стратегийн мөн чанар нь байгаль хамгаалахад гагцхүү урам зоригтнууд (тэд цөөнгүй боловч асуудал тэдний чармайлттай зүйрлэшгүй их болжээ) санаа тавих төдийгүй, байгаль хамгаалахад улс бүр, хүн болгон гарцаагүй санаа тавьж байх ёстойд оршино. «Энэхүү шийдвэрлэх эргэлтийг хийхгүйгээр хүний ирээдүйг урьдчилан хэлэх бололцоогүй юм. Байгалийн доройтол нь олон хүний сайн сайхан, улсын тогтворт байдалд шууд занал учруулахаар тийм хурдтайгаар болж байна». 

	«Стратегийн» үндэс суурь болсон энэ зүйлд бүх талаар буурьтай хандах хэрэгтэй. Баримт бичиг бол нэг хүний бодлын үр дүн биш ээ. Энэ нь асуудлыг шинжлэн судлахад хэд хэдэн жилийг зарцуулсан, нэр хүндтэй эрдэмтдийн нэгдмэл үзэл санаа юм. Улс бүр нийгмийн хөгжлийн системийнхээ хүрээнд байгаль хамгаалах удаан хугацааны бодлогодоо юуг удирдлага болгохоо «Стратегиэс» шавхан авах ёстой. Эрдэмтэд асуудлын цар хүрээ, асар их төвөг бэрхшээл, хүн төрөлхтний бусад анхаарал халамжийн дотор түүний эзлэх байр суурийг бүрэн ойлгож байна. Тэд түргэн хялбар шийдвэрлэчихнэ гэж амлахгүйгээр мэргэн, тэсвэртэй үйл ажиллагаа явуулахыг уриалж эксперт, зөвлөхийн хариуцлагыг өөртөө авч байна. 

	«Байгаль хамгаалах дэлхий дахины стратегийг» дэлгэрэнгүй лавлах материал хавсаргасан том хэмжээний номд өгүүлжээ. Түүнийг нийт уншигчдад зориулан хялбарчлан тайлбарлахад зузаан хэвлэл шаардагдах сан билээ. «Стратегийн» зарим зүйлийг л хялбарчлан өгүүлж, зарим тайлбар өгье. 

	«Бид ганцхан дэлхийтэй...» Энэ гайхамшигт хөлөг онгоц дээр хязгааргүй удаан аялахад шаардлагатай бүх зүйл бий. Амьдралын механизм ер бусын бат бэх боловч хязгааргүй зүйл биш ээ. Түүнийг эвдэж хэмхэлчихвэл бидэнд сэлгэж суух юм юу ч үгүй болно. Байгаагаа хайрлан хамгаалах хэрэгтэй. 

	«Газрын нөөц хэмжээтэй болохоор амьд байгалийн ямар ч төрлийн төлөөлөгчдийг хязгааргүй тоогоор байлгах бололцоогүй юм». Өөрөөр хэлбэл хүний тооны хязгааргүй өсөлт аюултай. Энэ асуудал бол ярвигтай, ээдрээтэй, янз бүрийн газар болгонд нэг адил биш боловч түүнийг хараанаасаа салгаж болохгүй, тэгэхгүй бол өлсгөлөн, эсвэл өөр нэг гамшиг тооны тохируулагч болон зайлшгүй гарч ирнэ. 

	«Хүмүүсийн үрэлгэн байдал гарагийн занал учруулж байгаа гол зүйлийн нэг мөн. Газрын хэвлээс жил тутам 100 миллиард тонн эрдэс (нэг хүнд 25 тонн) авч байна. Түүний ерэн хувь хаягдал болж байна». Зар тараан хэрэглээний шуналыг өөгшүүлэх нь хөнөөлтэй юм. Хүнд байхгүй байсан ч болох, болох ч ёстой эд юмсыг хэмжээгүй олон тоогоор үйлдвэрлэж байна. Энэ нь эсвэл үүнийг зогсоох, эсвэл нөөцийн хоосон худаг, байгаль болон хүнийг боомилсон хаягдлын уул овоо хоёрын аль нэгийг сонгох хэрэгтэй болгож байна. 

	«Зарим орнуудын хэрэглэж байгаа хүчилтөрөгчийн хэмжээ тэдгээр оронд ургамлын боловсруулан гаргаж байгаагаас хэдийн давжээ». Түүний хомсдолыг одоохондоо гарагийн асар их ойгоос нөхөж байна. Гэвч хүчилтөрөгчийг гол нийлүүлэгч болох халуун орны бороошуу ойн дөчин хувь хэдийн устжээ. «Түүнийг огтлох ажил минутад 20 гектарын хурдтайгаар үргэлжилж байна». «Эдүгээ минутад 44 гектарын хурдтайгаар хуурай газар цөл болон хувирч байна. Амьтан, ургамлын олон зүйл үгүй болох аюулд ороод байна». 

	«Дэлхий дээр хүн эзэгнэсний гол гамшиг бол өнөөдрийн ашиг хонжоонд тогтоогдошгүй тэмүүлэх болсон явдал юм». Үүнээс гарах ганцхан зам бол эдийн засгийг удаан хугацаагаар нарийн төлөвлөх, ховдог шунахай үйлдлийг таслан зогсоох, алдаа мадаг, аж ахуйч биш байдлаа байгалийн өгөөжөөр засах оролдлогоос татгалзах явдал гэж «Стратеги» үзэж байна. 

	«Эргэж харалгүйгээр байгалийг ашиглах явдал үеэ өнгөрүүлсэн хэрэг мөн. «Байгаль бол дайсан» гэдэг нь бас л улирч баларсан цэцэрхэл юм. «Байгаль бол найз нөхөр» — хүний зан суртахуун ийм байх ёстой. Байгалийн нөөцийг нөхөн сэргээх явдал түүнийг хамгаалахгүйгээр боломжгүй юм гэсэн үндэслэлийг илт үнэн болгон авах ёстой». Харин «байгалийн ачааг тогтоон хөнгөлөх» гэсэн үзэл санаа нь үндсээрээ алдаатай, бодит биш болохыг хүлээн зөвшөөрч байна. Байгаль хүнд үйлчлэх ёстой. Хэрэв байгалийг хамгаалах, түүнийг үр ашигтай ашиглах явдал улс бүрийн эдийн засаг, ёс журам, зан суртахуун, улс төрийн бодлогын үйлс болбоос тэр нь хүнд үйлчлэх чадвартай юм. 

	Үүнтэй холбогдсон хойшлуулшгүй чухал зорилт шинжлэх ухааны өмнө зогсож байна. Байгалийн нөөцөд чанарын болон тооны буурьтай үнэлгээ өгөх, амьд системүүдийн харилцан үйлчлэлийн нарийн процессыг тодруулах, эдийн засгийн хөгжлийн бүх чухал төслүүдийн үр дагаврыг урьдчилан харах чадвартай болох хэрэгтэй юм. Өөрөөр хэлбэл байгальд ямар нэг талаар цөмрөн ороход шийдвэрлэх үгийг шинжлэх ухаан хэлэх ёстой. 

	Экологийн мэдлэг, байгалийн хувь заяаны төлөө хүн бүр хариуцлагаа ухамсарлах явдал «байгальтай нөхрийн холбоо тогтоох» бас нэг чухал урьдчилсан нөхцөл мөн. Эдүгээ сургуулиудад зааж байгаа байгаль хамгаалах хичээлийг «Стратеги» хангалттай гэж үзэхгүй байна. Гэгээрлийн бүх системийг амин чухал зорилтыг харгалзан өөрчилж, багш бүр хичээл болгон дээр экологийн хүмүүжил олгох бололцоог хараанаасаа салгахгүй байх ёстой. Дээд сургуулиудад ч мөн ийм байх ёстой. Маргаашийн гидрологич, барилгачин, төсөл зохиогч, агрономич, тээврийн болон захиргааны ажилтнууд аж ахуйг хөтлөн явуулах болно гэдгийг санах шаардлагатай. Алдаатай, мэдлэггүй, тооцоолоогүй алхам бүр гол төлөв нөхөж болшгүй хохиролд хүргэдэг. Харин экологийн мэдлэгтэй хүн байгалийн баялгийг арвижуулах чадвартай юм. 

	Мэдлэг, соёл, эргэцүүлэн бодсон хууль, хариуцлага, мэдээ сэлт нь байгальтай өрсөлдөх өсөн нэмэгдэж буй мөргөлдөөнийг даван туулахад хүмүүст тусална. 

	«Стратеги» нь мэдээ сэлтэд онцгой ач холбогдол өгч байна. Тэрээр алдаа гаргахгүйгээр шинэ арга замыг хайх бололцоогүй гэдгийг зөвшөөрч байна. Алдаанаас ямар нэг ашиг гарч байвал түүн дээрээ суралцах бололцоотой юм. Албан газрын буюу үндэстний нэр хүндийг бодож алдаа, эндэгдлээ нуух нь шинэ алдаанд хүрэх зам мөн. Гэхдээ түүнийг хааяагүй бага болгох ёстой. 

	Үүний зэрэгцээ байгаль хамгаалах ажилд гарч буй мэдэгдэхүйц амжилт бүрийг аль болох өргөн, яруу тод өгүүлэхийг «Стратеги» уриалж байна. Энэхүү амжилт нь үндэстний бахархал болж хямралыг даван туулах боломжтойд хүмүүсийн итгэх итгэлийг бататгах ёстой. 

	«Стратеги» нь сүүлийн жилүүдэд байгаль хамгаалах ажилд гарсан бодит алдаа мадаг, амжилтыг заагаагүй юм. Гэвч Кени, Танзанид үндэсний цэцэрлэг байгуулсан, Шведэд экологийн үр ашигтай хууль гаргасан, америкийн металлургийн Питтсбургт агаарын бохирдолтыг устгасан, Темза, Москва голын усыг эрүүлжүүлсэн, Чехословакт хөдөө аж ахуйн эдэлбэр газарт амьтны аймгийг хамгаалсан явдлыг зоригжуулагч жишээ болгон сануулж болох байна. Эдгээрээр бахархаж болох юм. Эдгээр нь ч найдвар төрүүлж байна. 

	«Стратегид» шуугиан тарьсан зүйл байхгүй. Түүнд өгүүлсэн бүх зүйл сүүлийн жилүүдэд маргаан, таамаглал, төсөөллийн бай болж байсан юм. Гэхдээ маргааны дэгдээгч бол нэг зүйл, бүх хүн төрөлхтний дэлхий дээр биеэ авч явах үндсэн хууль мэт үйлчлэх тайван, нарийн эргэцүүлэн бодсон дүгнэлm, зөвлөмж бол өөр зүйл юм. 

	Байгаль хамгаалалд ертөнцийг үзэх нэг чухал урьдчилсан нөхцөл бүх амьд зүйл амьдрах адил эрхтэй гэсэн ойлголтыг ухамсарлахад оршино. Байгальд дагуул хүү байдаггүй, хүн ч, ямар нэг хөх цөцгий ч, нүүнээ хорхой ч бүгд адилхан түүний хайртай хүүхдүүд юм. Амьдралын нэхдэснээс ямар нэг утас чив чимээгүй хөврөх нь гол биш мэт хүнд санагддаг. Энэ бол эндүүрэл юм. Нэхдэс нь аажимдаа улам хэврэг, улам тод биш болсоор байна. Амьд ертөнцийг хомстгох нь байгаль бидний оюун ухааны үнэт зүйлс, эрүүл саруул сэтгэлийн чухал эх булаг болохоор хүний оюун ухааныг хомсдуулж, хувь хүний энэрэнгүй үзлийг сарниулахад хүргэнэ. Жирийн ялааны бүтэц хүний бүтээсэн ямар ч машины систем, ямар ч аппаратаас илүү нарийн төвөгтэй, эмзэг хэвээр байх учраас алдсаныг дахин бий болгож болохгүй. Эдүгээ япончууд «хэчнээн ч хамаагүй зардал гаргаж» нэг жижиг шувууны үгүй болж буй зүйлийг аврахыг эрмэлзэж, америкчууд тогорууг аврахад их хүч чармайлт гаргаж, ЗХУ-д зубрийг сэргээн бий болгох өндөр өртөгтэй программ хэрэгжүүлж байгаа нь тохиолдлын зүйл биш ээ. Энэ бүх тохиолдолд аврагдсан амьтнаас гарах үзэгдэхүйц явцуу практикийн ашиг байхгүй билээ. Бид нэгэн рүү нь гараараа далайж хохирлын зайлшгүй хэлхээг бий болгон эцсийн эцэст гараг дээр цөмөөрөө ганцаардан үлдэж болох учраас тэднийг дэлхий дээр байлгах нь л чухал юм. 

	Хүн өөрийн биет амьдралаа дэмжин тэтгэхийн тулд байгалийн мөн тэр нэхдэснээс «өөртөө цамц оёж байна». Энэхүү нэхдэс ч гэсэн түүнээс хэт том өөдсийг тастахгүй, ойрхон хэвтэж буй зүйлийг ч хөлдөө гишгэчихээр онгирон авахгүй бол гайхалтай нөхөн шинэчлэгдэж байдаг юм. «Амьтан, ургамлын бүх зүйл нь эдийн засгийн чухал ач холбогдолтой юм. Өнөөдөр амьтан буюу ургамлын аль нэг зүйлийн ашиглах боломжийг урьдчилан хэлж чадахгүй, ашигтайг нь мэдэхгүйгээс түүнд сөнөх бололцоо олговол асар их тэнэг явдал болно» гэж «Стратеги» нотолсон байна. 

	(«Стратегийн» лавлах материалд хүн бүх эмийн бараг тал хувийг ургамлын болон амьтны бүтээгдэхүүнээс гарган авч байгаа бөгөөд ихэнх нийлэгжсэн эмийг үйлдвэрлэх «химийн түлхүүр» нь мөн л ургамлын болон амьтны нэхдэст байна гэж өгүүлжээ. Сүүлийн жилүүдэд тухайлбал баавгайн физиологийг шинжлэн судалснаар уураг их агуулсан, чийглэг багатай эмчилгээний цагаан хоолыг гарган авах аргыг нээжээ. Найман хөлтний физиологийг судалсан нь хөгшрөх процессыг ойлгох түлхүүр болсон байна. Урьд нь ашиггүйд тооцогдож байсан тэнгисийн зарим хөвөн биетэн, актини, нялцгай биетэн нь зүрх судасны болон өмөн үү өвчин, тархины хоруу үрэвсэлтэй тэмцэх эмийг өгчээ. Жимсний дрозофил ялаа болон өнгөт вандуйд туршилт хийж генетикийн маш чухал нээлт хийснийг дурдсан байдаг.)

	«Эдүгээ амьтан, ургамлын ямар зүйл, экологийн ямар систем шинжлэх ухааны дэвшилд түлхэц өгч эдийн засгийн чухал зүйл болохыг хэлэх боломжгүй юм» гэж «Стратеги» өгүүлжээ. 

	Тэгтэл 1000 зүйлийн амьтан, 25 000 ургамал үгүй болох аюулд ороод байна. Үүнд амьдрах орчныг сүйтгэсэн, хэт ашигласан, хүмүүсийн шилжүүлсэн амьтад уугуул амьтдыг шахсан ийм гурван гол шалтгаан байгаа юм. 

	Хамгийн гол гамшиг нь амьтдыг хэмгүй ихээр олдворлосноос (хэт ашиглалт) болж байна, «агнахыг зогсоочихвол бүх зүйл засарна» гэж олон хүн эндүүрэн бодож байна. Гэвч учир явдал нэн төвөгтэй байгаа юм. Агналтыг зохицуулах шаардлагатай. Ийм арга хэмжээ авснаар ЗХУ-д булга, минж, бөхөнг, дундад бүсэд хандгайг аварсан билээ. Зүгээр нэг авраад зогсоогүй, олдворлож болохоор болгосон юм. («Стратеги» нь амьтны хамгаалалд чухамхүү ийм хандлага чухал болохыг онцлон зааж байна.) Ан олдворлоход хязгаар тогтоож, эсвэл агнахыг бүрэн хориглож далайн мигуй, цагаан баавгайг хөнөөгдөх аюулаас аварсан байна. Ингэхлээр олдворлолд хяналт тавих нь харьцангуй энгийн, үр ашигтай хэрэгсэл юм. Түүнийг ашиглах хэрэгтэй. 

	Гэвч хэт ашиглалт нь эдүгээ амьтдын 30 орчим хувьд занал учруулж, амьдрах орчин нь сүйдсэнээс хоёр дахин олон зүйл алга болж болохыг «Стратеги» тэмдэглэж байна. Энэ нь намаг хатааж, ой огтолж, атар газрын үлдсэн хэсгийг хагалж, асар уудам газрыг хиймэл «нуурт» живүүлж, хөдөө аж ахуйн үйлдвэрлэлийг түгээмэл химижүүлж буйг хэлж байгаа юм. Өрөвтасыг жишээ болгон дурдъя. Энэ шувуу одоохондоо Улаан номд ороогүй боловч Европын олон оронд байхгүй болжээ. Алга болсны учир нь намаггүй болсных юм. Тоодог, ямаан тоодог маш их ховордсоны учир нь амьдрах нуга — хагалагдаагүй тал байхгүй болсных юм. 

	«Стратеги» нь гамшигт нэрвэгдэгсдэд «аврах цагариг» яаралтай хаяж өгөхийг уриалж байна. Амьтадтай амьдралын байраа хуваалцах шаардлагатай байна. Тэгэхдээ «бидэнд таарахгүй, бурхан та соёрх» гэсэн зарчмаар биш ээ. Амьтдыг хамгаалалтад авна гэдэг нь хэд хэдэн ургамал, амьтан нарийн харилцан холбогдож байгаа газарт амьдралын өвөрмөц орчныг (биоценозыг) үлдээнэ гэсэн үг юм. Ийнхүү санаа тавих туршлага хүнд хэдийн хуримтлагджээ. Энэ нь дархан цаазтай, хагас дархан цаазтай, нөөц газруудыг байгуулсан явдал юм. «Стратеги» нь «ирмэг дээр байгаа» тэр амьтдад, маргааш тэнд байж болох тэр амьтдад шинэ арал яаралтай илрүүлэн олж дархан цаазтай болгохыг бүх улсад уриалсан байна. «Түймрийг баатарлагаар унтраахаасаа ухаалгаар урьдчилан сэргийлэх нь чухал» гэсэн гал сөнөөгчдийн горим байгаль хамгаалах стратегид бүрэн тохирч байна. 

	Амьтдад хамгийн их биш боловч гол занал учруулдаг нэг зүйл бол интродукци бөгөөд энгийнээр хэлбэл хэвшсэн бүлэгтээ байгаа уугуул амьтдыг нухчин ноёрхож эхлэх алс нутгийн амьтдыг нэвтрүүлэн оруулах явдал юм. 

	Үүний жишээ олон бий. Тухайлбал: Австралид аваачсан молтогчин туулай, Зөвлөлт Холбоот Улсын европын хэсэгт хөнгөмсөг тавьсан уссурийн илбэнх, Шинэ Зеландад бодлогогүй аваачсан буга юм. Гэхдээ цэнгэг усанд амьдрагчид харийнханд онцгой эмзэг байсан ажээ... 

	«Стратеги» нь энэ бүх зүйлийг хараандаа байлгахыг уриалж байна. «Интродукцийг гагцхүү жич тохиолдолд, өөрөөр хэлбэл үр дүнд нь нарийн бодож үнэлсэн үед хэрэглэж болох юм». 

	Хүний аж ахуйн асар их шахалт хавчилтын үед өвөрмөц, юунд ч нэрвэгдээгүй байгаль орчныг хадгалан үлдээх асуудал онцгой хурц тавигдаж байна. Хангалттай талбай бүхий ийм газрыг (шалгах хэмжүүрийг) илрүүлэн дэлхийн янз бүрийн шим мандалд, ойн бүс, тундр, тэнгисийн эрэг орчим, талын бүс, цөлд, өндөр уулын бүс, тэгш талын цэнгэг ус, арал дээр хамгаалалтад авах ёстой. Хүн өөрчилсөн байгалиа эвгүй болох үед алдааг нь илрүүлж, түүнийг засах аргыг харж чадах «тохируулга хэрэгсэлтэй» байх шаардлагатай юм. 

	Манай таримал ургамлын зэрлэг урьдавчийн талаар яаралтай санаа тавих шаардлагатайг «Стратеги» онцлон тэмдэглэсэн юм. Удаан хугацааны селекци нь гайхмаар үр дүнд хүрэх бололцоог хүнд олгосон билээ. Улаан буудай, цагаан будаа, төмс, шар буурцаг, эрдэнэ шиш, бог будаа, хөвөн, лооль, кофе, цайны орчин үеийн сортууд нь эхний хэлбэртэй нь харьцуулахад асар их ургац өгч байна. Гэхдээ биднийг тэжээгчдийн амьдрах чадвар зэрлэг ургадаг дээд үетэй нь харьцуулахад эрс буурсан нэг эмзэг тал бий. «Таримал ургамлын дээд үеийг дэлхий дээр хадгалан үлдээх нь эдгээр таримал ямар нэг өвчинд нэрвэгдэж сөнөх буюу доройтон муутгахгүй байлгах талаар хүн төрөлхтөнд буй цорын ганц баталгаа мөн». Түүний хамт зарим «зэрлэгүүдийн» сүүлчийн голомтыг хүн мэдэхгүй байсаар хэдийн устгажээ. Бусад ургамалд занал учраад байна. «Хувьслаар хатаагдсан бидний сайн сайхны энэхүү ул суурийг дэлхий дээр үлдээх нь ямар ч зардал гаргаж болох эн тэргүүний чухал үйлс юм». 

	 

	 

	Байгаль хамгаалах нь бүх хүн төрөлхтний халамж тавих цорын ганц асуудал биш ээ. Энэ нь дэлхийг дайны сүйрлээс хамгаалах, эрчим хүчний болон хүнсний асуудлын дараа орох байх аа. Гэвч тэр нь хүний хамгийн их санаа тавиуштай зүйлийн энэ жагсаалтад ямар ч гэсэн орж байгаа юм. Энэхүү асуудал нь яаж ийгээд хялбар болж «бүх зүйл яваандаа бүтчихнэ» гэж хүлээх хэрэггүй билээ. Байгаль хамгаалахад санаа тавих ачааллыг хүн өөрийнхөө мөрөнд үүрч, түүнийг эрэлхгээр авч явах ёстой. Өөр арга зам алга. Үүнийг эдүгээгийн амьдралын бүх туршлага баталж байна. Үүнийг дэлхий дээрх бидний зан байдлын ёс зүйг Ашхабадад авч хэлэлцсэн эрдэмтэд баталж байна. 

	 

	1978 он


АГУУ СЭТГЭЛТ ХҮМҮҮС

Автоматически созданное описание]



	



	БРЕМИЙН БАЙШИН

	Намар манан татаж бороо орж байв. Гэвч энэ нь Рентендорф тосгоныхны оршин суугчдад манжин, төмс хураахад нь саад болсонгүй. Хуучны хоёр давхар сургуулийн дэргэд дөчөөд унадаг дугуй бороонд норно. Сүмийн орой дээр загалмайн оронд босгосон төмөр тахиа салхинд үл эргэлдэнэ. Намуухан, дулаан байлаа. Сүүлчийн навч унаж, цэцэрлэгт хөх цөцгий гүйлдэн, зана шувууны гунигтай исгэрээ нь Тюрингийн энд өвөл удахгүй ирэхийг зөгнөнө. 

	Бид Альфред Бремийн амьдарч байсан байшинд хүндэтгэл илэрхийлэхээр тосгонд ирсэн юм. 

	Далдуу мод, хусан доорх улаан туйпуун байшин хүн амьтангүй нам гүм байв. Аялагчид энд ховорхон ирдэг (тосгон зайдуу оршдог) учраас байшингийн түлхүүр нутгийн тариачин эмэгтэй Эльза Шляйхерийнд байдаг ажээ. Тэр эмэгтэй мөн л манжин ухаж байснаа автомашин хараад гараараа даллан хувцсаа солихоор яарангуй бөгтгөнөн гүйв. 

	Бид байшинд орлоо. Сайн танил болсон сахлархаг анчны зураг биднийг харна. Энэ бол Альфред Брем юм. Хэсэг дуугүй болж энэ хүний гар хүрч байсан бүх зүйлийг эргэн тойрон тайван хармаар санагдана. Ногоон паалантай пийшин, ном бүхий шүүгээ, төмөр ор, түшлэгтэй зөөлөн сандал, цаас тавьсан ажлын ширээ байв. Брем эцгээ нас барсны дараа энэхүү байшинг ээждээ барьж өгсөн боловч энд байнга ирж хээ угалзтай ширээнд сууж ажиллан, цонхоо онгойлгон шувуудыг ажиглаж, довцогт хөхрөн байгаа ой мод, талаар зугаалахаар, алс холын аялалд одохдоо салах ёс гүйцэтгэхээр энд ирдэг байжээ. 

	Ханан дээр Бремийн явсан газрын зураг байна. Энэ нь анхныхаа аяллыг Африкт хийсэн зураг. Тэр үед Альфред Брем арван найман настай байжээ. Харин шалнаас адар хүртэлх ханыг эзэлсэн хуйлмал бичиг шиг энэ зүйл бол сүүлчийн аяллынх нь зураг юм. Брем түүнийг өөрөө зуржээ. Жижигхэн экспедицийн (1876 онд) зогсож саатсан газрууд Алакуль, Бухтарминск, Усть-Каменогорск, Семипалатинск, Омск, Тюмень, Тобольскийг тэмдэглэсэн байна. Энэ замд явахдаа Брем өвчилж гэртээ яаралтай буцсан юм... 

	Түүний булш жирийн ажээ. Тэр нь эцгийн байшин болон сүмийн зэргэлдээ, нутгийн мужаан, газар хагалагч, оёдолчид, дархад замаа дуусгасан оршуулгын газарт нойрсож байна. Ийнхүү тэдэнтэй зэрэгцээ орших нь Бремийн төрсөн тосгондоо үнэнч байсныг төдийгүй, хөлсний дуслаараа талх олдог хүмүүсийн хувь заяатай нэг байсныг илэрхийлэх ажээ. Хөдөлмөрч байдал түүнийг жирийн хүмүүстэй төрөл болгосон гэж Брем ярьдаг байжээ. 

	Бремийн амьдралыг хүний шаргуу зүтгэл, сонирхогч авьяас, ажил үйлстээ үнэнчийн хэмжүүр гэж нэрлэхэд алдахгүй юм. Тийм ч удаан биш (Брем тавин тав насалсан) амьдралын үр дүн нь хэн бүхний мэдэх «Амьтдын амьдрал» нэртэй зузаан алтадсан арван боть юм. Эдгээр ном хэдийн зуу гаруй жил амьдарч байна. Тэр нь амьтан судлагч болгоны номын тавиур дээр байдаг. Байгалийг ямар нэг хэмжээгээр сонирхогчид бүгдээрээ түүнийг зуун жил уншиж, тэр нь сургуулийн сурах бичгийн үндэс, лавлах бичиг, салж боломгүй жирийн уншлагын ном болж байна. Уг номыг олон оронд хэвлэсэн юм. Б р е м гэсэн үг байгалийн ертөнцийн бэлгэ тэмдэг болж, Брем өөрөө гүйдэг, сэлдэг, мөлхдөг, нисдэг болгоныг бүтээж нээсэн юм шиг санагдах болжээ. 

	Брем жуулчдын нээсэн газруудад шувуу, загас, араатан амьтны үзэгдээгүй сонин ертөнцийг нээж байсан тэр үед төржээ. Энэхүү гайхалтай ертөнцийн тухай өгүүлэх хүн гарах ёстой байжээ. Тийм хүн нь Брем болсон юм. Тэрээр шумуулаас эхлээд халимыг хүртэлх дэлхий дээр байгаа бүх амьтдын тухай сургуулийн сурагч, профессорын аль алинд ойлгомжтой хэлээр, шинжлэх ухааны ул үндэстэйгээр нарийн нямбай тодорхойлон бичжээ. Ердөө л, тухайлбал дэлхий дээр бор шувуу, бүргэд, могой, заан байдаг гэдгийг өгүүлээд зогссонгүй, түүний хэмжээ, өнгө зүс, хаана амьдардаг, юугаар хооллодог, зан авир, амьдралын төрх зэрэг тэр үед мэдэж болох бүх зүйлийг амьтан бүрээр өгүүлсэн байна. 

	Арван зузаан ботийг ердөө хуулаад биччихье гэхэд л энэ нь давагдамгүй их ажил болохыг та төсөөлж байгаа байх аа. Гэтэл Бремийн номын мөр болгон шинжилгээ судалгаа шүү дээ! Бремийн алдарт нэр хэдийн зуун жил бүдгэрэхгүй байгаагийн учир үүнд оршино. 

	Гайхалтай хөдөлмөрч зан чанар, сонгон авсан замдаа үнэнчийн эх үүсвэрийг мөн л тэр жижигхэн Рентендорф тосгоноос эрэх хэрэгтэй. Бремийн эцэг тэнд яг тавин жил христосын санваартан байжээ. Тэрээр хэр зэрэг сайн лам байсан нь бидэнд тодорхойгүй боловч «Христиан Людвиг Брем бол германы шувуу судлагч» гэсэн өгүүлбэрийг эдүгээгийн ч нэвтэрхий толиноос уншиж болно. Тосгоны санваартан шувууг нямбай судалж байжээ. Санваартан албаа хаахын хамт тариачид шиг газраа хагалах, хүүхдээ хүмүүжүүлэх хэрэгтэй байсан учраас энэ ажил амаргүй байсан байх аа. Эцгийн амьдралын төрх нь хүүд шилдэг жишээ болжээ. 

	Тосгон том хот, төв замаас алслагдсан болохоор тэнд хөл нүцгэн Бремийн гүйж явсан үеэс өөрчлөгдсөн зүйл бага байна гэж хуучуул ярьж байна. Иймээс ч тэнд ирсэн хүмүүс агуу их хүний байшинг төдийгүй, түүний өсөж өндийсөн ертөнцийг үздэг ажээ. Явган хүний харгуй нь нуга, гүвээний цаана хөхрөн харагдах ой, алгар шувуу цовоолог сүргээрээ хооллох горхинд аваачна. Чив чимээгүй, чулуун байшингийн цонх гэрэлтэж байв. Брем энэхүү тогтуун гэрэл рүү зугаалгаас буцаж ирдэг байжээ... 

	Би байшингаас гарахдаа Бремийн том хөргийн хажуу дахь бичгийг уншиж өгөхийг орчуулагчаас хүсэв. Тэр нь «Байгаль бол хүний хүмүүжилд хамгийн их чадалтай хүчний нэг юм. Энэ хүчийг харгалзан үзээгүй хүмүүжил нь өрөөсгөл талтай хүмүүжил болой» гэсэн байв. 

	— Харин үүнийг Брем хэлээгүй, Ушинский гэгч хүн хэлсэн байна гэж орчуулагч тодруулсан юм. 

	Би Бремтэй нэг үед Орост амьдарч байсан Ушинский4 гэгч хэн болох, түүний хэлсэн үг энэхүү туйпуун байшинд байгаа зүйлтэй хэчнээн аятайхан тохирсон болохыг тайлбарласан билээ. 

	 

	1971 он

	 


ФАБР

	Бүтнээр нь Жан-Анри-Казимир Фабр гэж бичих хэрэгтэй байлаа. Гэвч ингэх хэрэгцээ алга. Өндөр хүндэтгэл нь цол хэргэм, удам судар, түүгээр ч барахгүй нэрийг ч хэрэггүй болгодог. Фабр, Менделеев, Эйнштейн... Эдгээр ганцхан үгийн цаана хэн, юу байгаа нь тэр доороо бүгдэд тодорхой юм. 

	Фабрт цол хэргэм байсангүй, удам судар нь өвөг эцгээс нь цааш уламжлагдсангүй. Тэр тариачны хүү юм. Ф а б р гэдэг нь дархан гэсэн үг. Энэ үгтэй холбогдсон нэр дэлхий дээр бараг л хамгийн их тархмал юм. Тэр нь Провансаас гаралтай франц хүн. Фабр 1823 оны арван хоёрдугаар сарын 21-нд төржээ. 

	Фабр ихээхэн хожим хойно өндөр хүндэтгэл хүлээсэн байна. 1910 оны хоёрдугаар сарын 19-нд «Фигаро» сонин алдарт Метерлинкийн: «Хүмүүс хамгийн гүнзгий хурц ухаантай эрдэмтдийн нэг болох Жан-Анри Фабрын нэрийг мэдэхгүй байна. Түүний хамт тэрээр ариун шударга зохиолчдын нэгийн зэрэгцээ саяхан өнгөрсөн зууны шилдэг яруу найрагчдын нэг гэдгийг нэмж хэлмээр байна» гэсэн үгээр францчуудыг зэмлэжээ. Сэтгэл хөдөлгөм үг зүрхэнд хүрч, Метерлинкийн өгүүллийг сонинууд дахин дахин хэвлэж, францчуудад ч ичгэвтэр болжээ. Орчлонгийн болон бурхны мартсан байшин руу сониныхон, нэрт сурвалжтан, бишрэгчид, хэвлэгчид, төлөөлөгчид, алмайрагчид тэмүүлэх болсон байна. Зураачид эрдэмтний хөргийг зурахыг хүсэж, операторууд шуугиан дэгдээсэн кино зураг авч байв. Яруу найрагчид, гэрэл зурагчид, барималчид, жуулчид эл сул газарт байгаа байшинд бөөнөөрөө шуугилдах болжээ. Түүгээр ч барахгүй Францын ерөнхийлөгч Раймон Пуанкаре өөрөө энд ирсэн байна. 

	Энэ бүгдийг Фабр хэрхэн хүлээн авч байгаа вэ? Тэрээр царайгаа барайлган:

	— Энэ юунд хэрэгтэй юм бэ? Дэндүү оройтож мэдэж дээ хэмээн нулимсаа арчиж байжээ. 

	Тэрээр: «Сүүлчийн өдрүүдээ тайван амьдарч өнгөрөөх бололцоо надад өгөөч» гэж сонинуудад бичиж байв. Энэ үед Фабр 89 настай байлаа. Түүнд тэтгэвэр тогтоосон байна. «Үүнээс өмнө тэтгэвэр авч байгаагүй гэдэгт хэн ч итгэхийг хүссэнгүй». 

	Фабр 1915 оны намар нас баржээ. Нас барсны дараах магтаалын дотор «Соён гэгээрүүлэгч, Эрдэмтэн, Сэтгэгч, гоц Яруу найрагч, Зохиолч» гэсэн үг байв. Фабрын тухай америкчуудын америк маягаар хэлсэн «өөрөө суралцагчийн дэлхийн аварга», «өөрөө өөрийгөө бүтээсэн хүн» гэсэн үг байжээ. Тийм алдартай хүмүүс цөөнгүй билээ. Тэдний зам их сургуулийн хаалгаар дамжиж оргилд хүрээгүй, тэдний замыг сурвалжит нэр, ивээл, дэмжлэг, мөнгө, азтай тохиолдол чиглүүлээгүй юм. Авьяасын үр хагалсан талбай дээр бус, явагчдын хөл доор, амьдралын бул чулуун дунд соёолсон ажээ. Ийм ч учраас тэдний бүтээсэн үйлс төдийгүй, бас туулан өнгөрүүлсэн зам нь ч өөрөө үнэт зүйл юм. Хүн төрөлхтөн ийм хүмүүсээрээ бахархаж байдаг билээ. 

	Фабрт тариачны гэр бүлийн ядуу амьдрал, гэрээсээ багадаа зайлах зовлон («хүү минь, чи өссөн учраас өөрөө өөрийгөө тэжээх ёстой»), тааралдсан ажил болгоныг (малчин, захын худалдагч, ачаа ачигч, жимс хураагч, замын барилгачин) хийх, бүх насныхаа мэргэжлийг, дөнгөж хоолоо олох хөдөөгийн багшийн мэргэжил эзэмших зэрэг бүх зүйл тохиолджээ. Энэхүү багш Сорбоны ямар ч нэрт профессороос илүү ихийг мэдэж байсан гэж хожим нь хэлэх болно. Энэ нь ч үнэхээр тийм байсан юм. Провансын сурган хүмүүжүүлэгч нь хими, физик, амьтан судлал, уран зохиолын зэрэг зургаан эрдмийн зэрэгтэй байв. Тэрээр математик, одон орны судлал, археологи, ботаник, яруу найргийг сайн мэдэж өөрөө шүлэг бичиж Беранже болон Вергилийг нэг адил таалдаг байв. Баялаг мэдлэгийг бүгдийг нь эцсийн эд ширхгийг нь хүртэл өөрөө сурсан гэж бид эдүгээ хэлэх байна. 

	Зориг, нөр зүтгэл, сониуч зан, тэсвэр (тэрээр энэхүү чанарыг бүхнээс илүү үнэлж байжээ) нь өөрийн хэргийг бүтээжээ. Биологи дахь түүний шинжилгээ судалгааны жинхэнэ өвөрмөц байдал, санаагаа гойд илэрхийлсэн уран зохиолын гоц авьяас, бас соён гэгээрүүлэгчийн шуналт хүслийг нь ажиглаж мэдээд Фабрыг Парист ирэхийг урьжээ. 

	Торго, сүлжмэл, эрдэнэс гялалзсан тансаг хүлээн авалт дээр хэлхийсэн хувцас өмссөн хөдөөгийн сурган хүмүүжүүлэгчийг эзэн хаанд танилцуулсан ажээ. Луи-Наполеон зусарч саймсархуу хүмүүсийн эгнээний өмнүүр өнгөрөхдөө мэгдэж сандарсан Фабрыг ажиглаж эртнээс бэлдсэн хэдэн үгийг түүнд хэлжээ. Тэгэхдээ эзэн хаан, түүнийг өөрийнхөө хүүгийн багш болгох хүсэлтэй байна гэсэн битүү үг цухуйлгажээ. Нийслэл хотод хангалуун амьдарч ордны дэргэд үе залгамжлагчийг сургах... амьдралын ийм эргэлт нь бусад хүнийг аз жаргалтай болгож болох атал харин энэ нь Фабрыг үхтэл нь айлгасан байна. Тэрээр тансаг баяр цэнгэл дуусахыг хүлээлгүйгээр сэмээрхэн гарч таван хүүхэдтэй эхнэр, багшийн ядмаг цалин, бас зөгий, өт хорхой, дэвхрэг, аалз... түүнийг хүлээж байгаа хөдөөгийн жижигхэн Авиньон хотхон руугаа явжээ. Тэрээр амьдрал дахь өөрийнхөө «гол шанг» хэдийн сонгон авсан байлаа. Түүний хувьд хувь тавилангийн зовуурьтай эрэл дууссан байв. Тэрээр юу хийх хэрэгтэйг мэдэж байсан ажээ. Ирснийхээ дараа Парисын үймээн бужигнааныг жигшин дурсаж тэр даруйдаа «ногоон дээр хөлөө нугалан суусан байна». 

	Тэр нь байгалийг шуналтай танин мэдэх гэж оролдсон үе байлаа. Амьтны аймгийн «тооллого» явагдаж, дэлхийн бүх өнцөг булангаас чихмэл хийхээр арьсыг музейнүүдэд авчирч, Европын амьтны хүрээлэнгүүд хачин сонин шувуу, амьтдыг нийтэд үзүүлэхээр тавьж байв. Биологид системчлэл, бие бүтцийн судлал, дөнгөж шинээр илэрсэн амьтдын зүйлийг тодорхойлон бичих явдал ноёрхож байв. Эрдэмтдийн бүртгэлд бас шавж оржээ. Явахгүй газаргүй, олон дүрст шавжийг тоолохыг оролдсон боловч тоогоо алдаж байв. (Шавжуудыг одоо ч бүрэн тоолоогүй байна!) Тэднийг сүлбээр зүүнд хатган шиллэсэн гоёмсог хайрцагт хийгээд анхааралтай судлах болжээ. Фабр анх удаа хөлөө нугалан сууж тэдний амьдралыг үзсэн байна. Тэгээд энэхүү үзмэрээс нүдээ салгаж чадахгүй болжээ. 

	Нар мандахаас жаргах хүртэлх цагийг нөхцөөгч малчин ногоо руу харж байсангүй, өвсөн дээр нарийн туршилт хийгч, яруу найрагч, сэтгэгч тэр хүн томруулагч шил бариад хэвтэж байв. Ташрамд хэлэхэд Авиньон хотхоны дэргэдүүр өнгөрсөн бэртэгчдийн хувьд энэ нь ердөө л нэг тэнэг хүн байсан юм. Үнэн хэрэгтээ өглөө явахад тэрээр үхрийн баасны дэргэд явган сууж байсан бол орой хотод буцаж ирэхэд мөн л тэр чигээрээ байдаг байв. Авиньончууд бие биеэ хараад галзуурсан мэт байна гэж дохидог байжээ. Ноомой, хүнтэй нийцгүй энэ хүний хоч нь хорон биш атлаа тааламжгүй Ялаа гэсэн үг байв. 

	Тэрээр амьдралынхаа тавин жилд бяцхан шавжуудын өмнө өвдөг сөгдөн суусан ажээ... Хожим нь дүгнэж үзэхэд хөдөөгийн багш, нарийн өндөр үнэт техникээр тоноглогдсон лабораторид ажиллаж байсан эрдэмтдийн хэсгээс ч илүү их зүйлийг шинжлэх ухаанд хийсэн нь илэрчээ. Тэрээр хүрз, томруулагч шил, хайрцаг, хуруун шилтэй л байжээ. Хагалгаа хийх иртэй хутгыг тэр өөрөө зүүгээр хийжээ. Зуухны дэргэдэх газар түүний хагалга хийх байр болж байсан учраас хүүхдүүд гэрт шуугихаа намдах цагийг л сонгон авах хэрэгтэй байлаа. Гэвч түүний ажлын гол байр нь тосгоны чанадах шарилжийн төгөл байв. 

	Фабр хэрэн тэнэснийхээ дараа жижигхэн байшин худалдан авснаар өөрийгөө ноён мэт санах болжээ. Гэсэн хэдий боловч толгой хоргодох байр нь бус, харин байшинтай зэргэлдээх эл сул газар түүнийг илүү баярлуулдаг байв. Тэрээр байсан мөнгөө бүгдийг нь хашаа барихад үржээ. Түүнд эдүгээ ямар ч элэг доог, ямар ч саад аймшигтай биш байв. Зэрлэг ургамлын төглийг амьдралынхаа эцэс хүртэл «миний амьд лаборатори» хэмээн бахархан нэрлэж, Э л с у л г а з а р гэсэн үгийг гагцхүү том үсгээр бичдэг байлаа. 

	Шаргуу, нөр хичээнгүй, тэсвэртэй шинжээч юу нээгээ вэ? Тэр олон зүйлийг, шавжийн бүтэц, үүрийн хийц, хоолны сонголт, хооллох маяг, амьдралын хугацаа, хөгжлийн үеллийг нягтлан харжээ. Фабр ширүүн үс бүр, хошуу, булцуу, шавжийн биеийн эрхтэн болгоны үүргийг ойлгох гэж чармайдаг байв. 

	Гэвч энэ нь бүгд ч биш, гол зүйл ч биш ээ. Гол нь шавжийн зан ааш байсан юм. («Тэдгээр нь зарим үед өөр гарагт оршин суугчидтай ярилцаж байгаа мэт санагдахаар тийм шинэ ертөнцийг нээн өгч байна».) Идэх юм, гэртээ харих замаа, бие биеийгээ хэрхэн олдог вэ? Өөр газраас зайчиж, яагаад энэ газарт амьдрах бол оо вэ? Авиа, үнэр ямар үүрэгтэй вэ? Шавжид оюун ухаан бий юу? Юу нь түр зуурынх, юуг нь эндэх шарилжаас ажиглагчийн нүдэн дээр олж авч байж болох вэ? Эдгээр асуудлыг Фабр тавьсан байна. Тэр гайхалтай нарийн туршилтаар учир холбогдлыг нотлон, өөрөө тэдгээрийн олонход хариулт өгсөн юм. Тэгэх тусмаа туршилтаа зөвхөн тодорхойлон бичээд зогссонгүй, ажигласан бүх зүйлээ гүн гүнзгий нэгтгэн дүгнэжээ. 

	«Тийм их ач холбогдолтой биш, бараг ашиг өгөхгүй баримтуудыг цуглуулахад бидэнд тэртэй тэргүй бага байгаа цагийг зарцуулах хэрэг чухамхүү байна уу даа? Шавжийн зан аашийг аль болох тодорхой судлах хүсэл нь хүүхдийн зугаацал биш үү? Иймэрхүү зугаацалд чөлөөт цаг олгохгүйгээр бидний цөхрөлтгүй хүчийг шаргуу шаардаж байгаа илүү ноцтой асуудлууд хэт олон байна. Бие боловсорсон жилүүдийн ширүүн туршлага биднийг ийнхүү ярихыг албадаж байна. Эдгээр асуудал нь бидний гаргасан хамгийн өндөр асуудлуудыг ойлгомжтой болгохыг үзээгүй бол би ийм дүгнэлт хийх байсан сан. Амьдрал гэдэг юу вэ? Бид түүний үүслийн эх үүсвэрийг хэзээ нэг цагт ойлгох уу? Амьдрал үүсэхийн урьдавч болсон тэр бүдэг бадаг сэжүүрийг салсны дусалд бий болгож чадах уу? Хүний оюун ухаан гэгч юу вэ? Тэр нь амьтдын ухаанаас юугаараа ялгаатай вэ? Төрөлхийн зөн гэгч юу вэ? Энэ хоёр чадвар ерөнхий хүчин зүйлд нэгдэж чадах уу, аль эсвэл тэдгээр нь нийцэшгүй юү?.. Эдгээр асуудал нь боловсорсон ямар ч оюун ухааныг түгшүүлж байна». 

	Энэ нь зуун жилийн өмнө бус, дөнгөж сая хэлсэн мэт сонсогдож байна. 

	Фабр хөл доор хөлхөж байгаа шавжууд амьдралын бүх нарийн талтай холбоотойг сайн ойлгожээ. 

	Өөрөө суралцсан эрдэмтэн, хүнсний төлөө хүмүүсийн тэмцлийн гол өрсөлдөгч нь шавж болохыг харсан учраас түүнийг судлах нь практикийн шаардлагатайг ухамсарлан ойлгожээ. «Хүн өөрөөс нь урьтаж интоорыг жижиг хорхой амсаж байгаад саад хийж чаддаггүй нь хачирхмаар хэрэг юм!» Эдүгээ энэ хорхойд саад хийхийн тулд их зүйл хийжээ. Гэвч хүн урьдын адил том амьтадтай ногоон хүнс хуваалцах биш, химийн хүчин чадлыг ашигласан атлаа бүх ургацын дөрөвний нэгийг хорхой, шавжид өгч байна. Провансын тариачны хүү анх олж авсан мэдлэг хэчнээн чухал болохыг хэлэх хэрэг байна уу даа. 

	Фабр агуу их байгаль судлагчидтай нэг үед амьдарч байжээ. Түүний ядуу байшинд бүр өчүүхэн амьтдын ертөнцийг нээсэн Пастер зочилжээ. Тэрээр Фабраас зөвлөгөө авахаар ирээд шавжийн амьдралын хэт энгийн (Фабрын хувьд) үзэгдлүүдийг мэдэхгүй байгаа нь гайхал төрүүлжээ. 

	Фабр Чарльз Дарвинтай захидлаар харилцдаг байжээ. Фабр Эл сул газарт наалдамтгай бэртэгчнүүдээс хашаагаар тусгаарлагдсан боловч шинжлэх ухааны ертөнцөд болж буй зүйлийг соргогоор сонсож, зүйлүүд хувирах тухай бүгдийг донсолгосон онолыг судалж байсан нь гарцаагүй. Тэрээр уг онолыг зөвшөөрөөгүй билээ. Дарвин Фабр гэгч хэрсүү, тууштай шүүмжлэгчтэй болжээ. Бүх зүйл тогтоогдсон одоо үед ийнхүү сөрөн тэмцэлдсэн нь хачирхалтай харагдаж байна. Гэхдээ хувьслын сургаал нь тэр доороо, тэр цагтаа оюун ухааныг эзэмдээгүй гэдгийг ойлгох хэрэгтэй. Олон эрдэмтэн Дарвинтай марган онолыг нь хүлээн аваагүй юм. (Тэдний дотор Пастер ч байв.) Фабр өөрийнхөө ажиглалтын туршлагад тулгуурлан англи хүний онолоос татгалзсан бөгөөд олон сая жилийн өмнөх төрөлхийн зөн бүхий шавжийн ертөнц амьд биес хувьсах тухай сэтгэлгээг юунаас ч бага төрүүлж байсан болохоор түүний төөрөгдөл бүрэн «зүй ёсных» байлаа. Гэвч маргалдаан нь энэ хоёр хүнийг бие биеийгээ хайрлан хүндэтгэхэд саад болсонгүй. Дарвин, Фабрыг «зүйрлэшгүй ажиглагч», «сод туршилт хийгч» гэж нэрлэж байв. Тэрээр: «Таны ажлыг над шиг тийм их сонирхох хэн нэг хүнийг Европоос олно гэж бодохгүй байна» хэмээн бичжээ. Харин Фабр «шинжлэх ухаанд гайхалтай үнэнч» Дарвиныг гүнээ хүндэлдэг байлаа. Гэтэл үнэнчийн үнэ цэнийг Фабраас илүү хэн мэдэх бил ээ?

	Хувь тавилан нь бүх талаар тогтворгүй байсан боловч тэр сонгон авсан үйлсээ орхисонгүй. Тэрээр байнга ядуу амьдарч тариачны гаралтайгаас болж түүнд их сургуулийн тэнхимийн хаалга хаагдаж, эцэст нь хөдөөгийн дунд сургуулийн албанаас хөөгджээ. (Чөлөөтэй сэтгэсэн, түр сургуульд будагчин, хиамчин, цэмбэчидтэй эрээ цээрээ алдсан, «багшийн алдрыг гутаан шарилжид хэвтсэн» зэрэг өө сэв багагүй хуримталсан байжээ. Сүм хийд, баян хуурмаг сүсэгтний хүлцлийг цэцгийн бүтцийн тухай лекцээр хэт дүүргэж «Тоос хүртээлт, дохиур, үрлэлт... ийм үгнүүдийг, бас тэгээд хүүхнүүдэд заасан учир зайл! гэжээ.) Бурхнаас айдаг гэрийн эзэд мөн л «бушуухан холдооч» гэсэн ажээ. Өвчтэй эхнэртэй, таван хүүхэдтэй... Ажил, орогнох орон олох найдваргүй, доромжлогдсон тэр хүн Авиньоноос зайлж зэргэлдээх Оранжийн захад суурьших болжээ. Тэр доороо л түүний нарны хаалт, хуучин бүрх малгай дэвхрэг шарчигнаж, зөгий дүнгэнэсэн эл сул талд бүртэлзэх болж, хөөгдөгч өөрийн шанг үнэнчээр татаж байлаа. 

	Тэр талх олохын тулд бичгийн ширээнээ суудаг байв. (Жижигхэн ширээн дээр гагцхүү хуудас цаас, бэхтэй шил сав багтах ажээ. Ширээ бүтэн үлдэж Фабрын музейд хадгалагдаж байна.) Авчирсан зохиолыг нь уншсан хэвлэлийн эзэн хэвлэлийн эздийн маш цөөн хэлдэг үгийг хэлж «Таны үзгээр бичигдсэн бүх зүйлийг би даруй хэвлэнэ» гэжээ. 

	Хэдхэн жилийн дотор Фабр насанд хүрэгчид, идэрчүүдэд зориулсан бүхэл бүтэн номын сан болохуйц (амьдарч байх үед нь түүний зуун арван нэгэн ном гарсан) ном бичжээ. Бид тэдгээр номын нэрийг үзэж танилцаад шинжлэх ухааныг сурталчлан бичигчдийн эдүгээгийн хүндэтгэлтэй бүлэгт хамруулах сан билээ. Хими, математик, агроном, физик, аж ахуйн ажил, одон орны судлал, ботаник, түүх, амьтны судлалын бүх зүйлийн тухай гойд сайн бичжээ. Номууд нь олон оронд орчуулагдаж, бас зарим нь эдүгээ ч Францад хэвлэгдэж байна. Шинжлэх ухааны тухай төсөөлөл (тэр үеийн тэргүүний) бүдгэрсэн боловч сурган хүмүүжүүлэгч, зохиолчийн авьяас урьдын адил номноо гялалзсаар байна. 

	Хэвлэгчид болон уншигчид ээлжит шинэ номыг хүлээхээр одон орны судлалыг физикийн хамт тайлбарлан сайшаасан, амьдралын мөн чанарыг нь ухаарч үнэн хэрэгтээ анх удаа ойлгон авсан Фабраас илүү «ногоон дотор буцалж байгаа амьдралын» тухай өгүүлэх хүн байхгүй нь мэдээж юм. Шавжийн тухай арван ном дараа дараагаар гарчээ. Тэр л Фабрын нэрийг мөнхжүүлжээ. Аль ч орны, ямар ч шавж судлагчаас «шинжлэх ухааны энэ талбарыг сонгон авахад тань хэн тус хүргэсэн бэ?» гэж асуугаад үзээрэй. Бараг л бүгдээрээ Фабр гэж нэг адилхан хариулах болно. Шавжийн тухай Фабрын номууд нь сонирхогч хүн болгоны зайлшгүй унших ёстой цөөхөн номын тоонд хамаарна. Харин түүнийг уншиж байхдаа номд орсон бүх зүйлийг ер бусын шаргуу хичээл зүтгэл, нөр их хөдөлмөрөөр олж авсан гэдгийг санах хэрэгтэй. 

	Ядуу амьдрал цаг ямагт Фабрын дагуул байв. Харин тэр нь тавгүй, сониуч оюун ухааныг бөхөөх боломж олгоогүй байж болох юм. Фабр өөрийнхөө Эл сул газарт байхдаа жижиг сажиг хөл үймээнд дарагдахгүй, чөлөөтэй байдаг байлаа. Түүний амьдралын сүүлчээр, тэр үед ховор байсан чемодантай төсөөтэй кино аппарат, зарим багаж гэрт нь бий болсон байна. Алдар цууны давлагаа Эл сул газрыг зочдоор бүрхэхээс өмнө тэнд шинжээчийн үнэнч найзууд очдог байжээ. Тэдний дурсамжаас үндэслэн жинхэнэ Фабрын зарим нэг төрхийг төсөөлж болох байна. 

	Тэрээр эрт сэрээд шууд ажилдаа ордог. Гагцхүү Эл сул газрын эзний занг мэддэггүй хүн түүнийг үдээс өмнөх цагт тавыг нь алдуулж болох байлаа. Энэ цаг бол Фабрын хувьд ажиллах нандин үе нь байв. 

	Нам гүм байхад дуртай. Зарим үед цухалдахаараа «анхаарлаа төвлөрүүлэхэд саад боллоо» гээд том цагийг ч хүртэл зогсоодог байжээ. «Чанх цонхон доор нь орилдог» учраас алтан гургалдайд хүндэтгэлтэй бус ханддаг байв. Түүгээр ч барахгүй зарим үед түүнийг үргээхийн тулд харанхуйд бууддаг байжээ. 

	«Луврын уран барилга нь утга төгөлдрийн хувьд эмгэн хумсны хуягаас доор» учраас байгалийг гол багшаа гэж үзэж байв. Байгальд чин сэтгэлээсээ дурладаг байжээ. Гэвч бид анхны хиймэл дагуулыг угтсан шиг тийм их урам зоригтойгоор уурын онгоц бий болсныг Фабр сайшааж, түүгээр ч зогсохгүй үүнийг тохиолдуулан магтаал бичжээ. 

	Тэрээр шавжид хязгааргүй дуртай байв. Тэр энэ аймгийн тухай бололцоотой бүхнийг мэдэхийг хүсэж байлаа. Үдийн хоол идэж байхдаа ч туршлага хийдэг байв. Тухайлбал тэрээр нэг удаа шижин хорхойн авгалдайг идэж болдог, түүгээр ч зогсохгүй «жигтэйхэн амттай» гэж нотолсон Аристотелийнх зөв байж уу? гэдгийг шалгахыг хүсжээ. Тэгээд «Идэх юмгүй бол зажилж болох юм, гэхдээ гайхуулаад байх юм алга» гэсэн дүгнэлт хийжээ. Фабр 56 насандаа өвчилж, үхэх нь гэж боджээ. Дуртай амьтдаа харах нь түүний эцсийн хүслэн байлаа. Хүү нь хөлдүү бөөн шороо эцгийнхээ орны дэргэд авчирч тавьсан ажээ. Дулаанд амь орсон шавжууд хөдөлж эхэлсэн байна. «Фабр хөдөлж чадахгүй байсан боловч түүний нүд хөгжил баяраар бялхан сэргэж байгаа амьдралыг ажиглаж байжээ». Ийм агшин ямар ч эмээс илүү үйлчилдэг байж магадгүйг хэн мэдэх бил ээ?

	Хоол, хувцсыг огт голж шилдэггүй байв. Атга үзэм, талх, бяслаг, алим идээд л цадчихдаг байлаа. Амьдралынхаа туршид өргөн эмжээртэй бүрх малгайнаас салахгүй байсан ажээ. Хоолны ширээнд ч бүрх малгайтайгаа суудаг байв. 

	Фабр Г э р гэсэн ойлгоцод багтдаг бүх зүйлийг үнэлэн үздэг байлаа. Тэрээр анхны эхнэрээ жаран настайдаа нас барснаас хойш хорин настай Жозефина-Мари гэгч хүүхэнтэй дахин гэрлэжээ. Гэр нь дахиад л хүүхдийн шулганаагаар дүүрчээ (гурван хүүхэд төрсөн ажээ). Үдийн хоолны дараа Фабр хүүхэдтэй зууралдаж, тэдэнд зориулан зураг зурж, үлгэр, хөгжим зохиож өгдөг байлаа. Хүү Поль нь том болоод эцэгтээ нямбай тусалдаг, түүний ажил үйлст дуртай байсан боловч ийм утгаар үзэхэд алим алимын модноос ихээхэн хол унадаг болохоор Эл сул газарт хоёр дахь Фабр төрсөнгүй. 

	Амьдралын нь бүх хугацаанд эрдэмтний хэлэх дуртай үг нь латины лаборемус — ажилдаа оръё, ажиллая гэдэг үг байлаа. 

	Провансын тариачны хүү Жан-Анри-Казимир Фабр ийм хүн байсан ажгуу. Энэ хүний тухай олон сайхан, жинтэй үг бэлгэдэн хэлж дуртгал, шинжилгээ судалгааны ном, докторын зэрэг горилсон зохиол, шүлэг бичицгээжээ. «Энэ бол миний бахархлыг бусдаас илүү төрүүлдэг францчуудын нэг юм» гэж Ромен Роллан хэлсэн ажээ. 

	Өнөөдөр Фабрыг гагцхүү тэмдэглэлт өдөр (төрсний нь 150 жилийн ой) болсонтой нь холбогдуулан санаж байгаа юм биш ээ. Энэ жил амьтдын зан төрхийн талаарх бүтээлүүдээрээ алдаршсан эрдэмтдийг (Карл Фриш, Конрад Лоренц, Нико Тинберген) биологийн салбарт олгодог Нобелийн шагналаар шагнасан юм. Бид эдгээр хүмүүсийн авьяас билгийг хүндэтгэхдээ шинжлэх ухааны хуудсыг анх Фабр нээж тэд үргэлжлүүлснийг дурсах нь чухал юм. 

СЕТОН-ТОМПСОНЫД ЗОЧИЛСОН МИНЬ

	Санта-Фегийн захад амтат гуа зарж байсан хүүгээс Ситон-Вилаж хүрэхэд яаж явахыг бид асуусан юм. Хүү энэ тосгоны тухай сонссон атлаа тэр хавьцаа бий гэдгээс цааш мэддэггүй бололтой. Амтат гуа худалдан авагчид тус болов. Тэд замаас хаагуур салах талаар яльгүй маргасан боловч бид нэлээд тодорхой хаяг мэдэж авав. 

	Цагаалжтай нарсан ой руу эргэмэгц тосгон холгүй байгааг доор нь ойлгосон билээ. Засмал дуусаж элсэн замаар ороход зулзаган нарсны цаана тахиа орилох нь сонсогдов. 

	Тосгон зуслангийн газартай төсөөтэй байв. Байшингууд бие биеэсээ нэлээд зайтай, ногоорон байлаа. 

	Бид мод усалж байсан хүүхнийг дуудаж Сетоны байшинд очих хэрэгтэйгээ хэлэхэд:

	— Аа, энэ хажууд байна... Машинаа энд орхичих. Би заагаад өгье гэлээ. 

	Сетон-Томпсоны байшин толгойн энгэр дээр байв. 

	Олон хүн хүүхэд ахуй цагтаа Сетон-Томпсоны номтой танилцсанаа дурсан санаж байдаг. Бид гурвуулаа толгой өөд гарч явах үед миний сэтгэл догдлон сониуч зан хөдөлж өнгөрсөн явдлыг тэр даруй дурсан санав. Энэ бол миний хүндэтгэн үздэг хүний байшин юм. 

	Хар нохой гарч ирээд харийн хүнтэй уулзахад байж таарамгүй нөхөрсөг аашлан хөлийн дэргэдүүр эрхлэн гүйлээ. Сараалжны чанадах хашаан дотор өөр нэг нохой хуцах сонсогдоно. Байшингийн хаалга цоожтой байв. Энэ нь эхлээд сэтгэл зовоосон боловч хөөрсөн сэтгэлээ барих цаг олдсонд баярлаж байлаа. 

	30-аад оны үед арц, нарс ургасан энэ толгойд зохиолч, зураач, байгаль судлагчийн хувьд алдаршсан хүн индианчуудын урцны зэргэлдээ өөртөө сууц барьжээ. Тэр өөрөө байшингийн зургийг гаргаж дүнз, чулууг биечлэн сонгон авч гартаа сүх барьж мужаануудтай нэг адил ажилласан байна. Хүнд тахлагдаагүй онгон байгальд амьдралынхаа үлдсэн хэсгийг өнгөрүүлэхийн тулд тэрээр тохь муутайхан онгондуу газрыг сонгон авчээ. 

	Энэ үед дэлхийн өөр нэг талд Воронеж орчмын тосгонд бяцхан хүү амьдарч байлаа. Түүний хувьд ертөнц нар урган гарах тал, нар шингэх ойгоор хязгаарлагдаж байв. Энэхүү ертөнцөд нүргэсэн ой, горхи, шар цэгцгий, цууцаль, хавтгалж жиргэсэн чийглэг нуга хамгийн сонин газар байлаа. Хүүхэд ахуй цагт өдөр урт байвч энэхүү асар том гүрнийг тойрон гүйхэд хүрэлцдэггүй байв. Сайхан ч цаг байжээ! Тэр үед хэн нэг ухаантай, халамжтай хүн «Амьтдын баатрууд» хэмээх жижиг номыг есөн настай «байгаль судлагчид» сэмхэн өгсөн ажээ. 

	Гагцхүү буурал сууж эхэлсэн эдүгээ цагт хэрэгцээт үрийг цагт нь газарт хаях ямар их чухал болохыг ойлгож байна. Би дараачийн гучин жилд үүнээс илүү хэрэгтэй ном уншаагүй бололтой. Номд бүх зүйл энгийн, ойлгомжтой, маш дотно бичигдсэн байв. Тагтаа, муур, адуу, чоно, үнэг, бор шувуу, хулгана, нохой, хөх цөцгий бүгдээрээ танил байхын хамт ер бусын шинэ зүйл мэт ажээ. Номын зургууд мөн л онцгой сонин байв. Тэдгээрийг хуудасны захын зайгаар байрлуулжээ. Ямар нэг амьтны мөр, унасан өд, унтраасан түүдэг, харанхуйгаас хоёр оч мэт гялалзаж буй чононы нүд, ямар нэг цэцэг, өчүүхэн байшин, галуун цуваа, үхрийн гавал, хавх зэрэг олон зурагтай байв. Эдгээр зураг одоо хүртэл ой тойнд хадгалагдан үлдсэн болохоор би түүнийг дараа дараагаар нь нэрлэж чадах байна. Би номыг уншаад түүнд бичсэн, зурсан бүх зүйлийг гол, ой, хашаан дотроо үзэж байгаа мэт хачин гайхалтай сэтгэгдэл төрдөг байв. Ном нь дэрэн доороо хадгалж байх үнэт эрдэнэ мэт надад санагддаг байлаа. Би түүнийг гурав, дөрвөн удаа дахин уншсан юм. Түүгээр ч барахгүй түүний үнэрийг, удаан хэвтэж шарласан, хөх харандаагаар зурж тэмдэглэсэн цаасны үнэрийг санаж байна. 

	Хожим нь дур татсан номуудыг өргөн хөвөөн дээрх зургаар нь доор нь таньж, олдох л бүх номыг хайн олж уншдаг болсон юм. Тэдгээр нь «Миний мэдэх амьтад», «Жороо мустанг», «Рольф ойд», «Бяцхан зэрлэгүүд» гэсэн нэртэй байв. Энэ бүх номыг зохиогч, зураач нь Сетон-Томпсон гэгч нэг л хүн болохыг мэдсэн билээ. Мөн түүнчлэн номын баатрууд Тито, Лобо, Бланка чоно, Арно тагтаа, Домино үнэг, Жек молтогчин туулай, Чинк нохой, Часка индианыг гагцхүү би бус, бусад олон хүн мэдэж хайрладаг болсныг мэдсэн юм. Би бүр хожим нь Сетон-Томпсоны номыг дахин уншиж хүн байгалийг ойлгон хайрлах асар их дур хүсэл, үг бүр, зураг болгон нь ер бусын үнэмшилтэй болохыг мэдэрсэн билээ. Тэгээд зохиогчийг нь сонирхох болсноор сонирхолтой, тод томруун амьдрал номын цаана байгааг ойлгосон юм. Сетон-Томпсоны талаар ямар нэг ном байна уу? гэж асуухад номын санч эзэгтэй «Одоохон...» гэснээ жижигхэн ном авчирч өгөв. Би «Миний амьдрал» хэмээн гарчгийг нь уншлаа. Мөн л түрүүчийн адил өргөн хөвөөн дээр нь жижигхэн байшин, чононы мөр, гүйж яваа хандгай, цасанд суусан уурын тэрэг, тал дунд яваа морьтнууд зурж нарийн зурвасаар өрсөн байв. 

	Би номыг шөнөжин уншиж үүрийн гэгээ орох үед эцсийн хуудсыг нь эргүүлж байлаа. Сетон-Томпсонтой уулзсан энэхүү хоёр дахь уулзалт нь хүүхэд ахуй цагийн уулзалтаас илүү онцгой байв. Хүн эцэж цуцахгүй хөдөлмөрлөж дуртай үйлсээ бүтээсэн учраас л аз жаргалтай амьдарчээ гэсэн нээлт хийсэн нь чухал зүйл болсон юм. Бас уг ном хүн «өөрийн үүргээ» мэдрэх, түүнийг дагах амаргүй болоход нүдийг минь нээж өгсөн билээ. Амьдрал бол тасралтгүй шалгалт бөгөөд ухрах, бүдрэхийг хайрлан өршөөдөггүй юм. Гэвч шаргуу тэмцэл, итгэл, эр зориг нь шангүйгээр үлддэггүй. Би тэр үед сургууль төгссөн боловч хэд хэдэн илт гэнэн алхам хийснээр олон хүний туулсантай адил байдалд байсан юм. Цаашдаа яах вэ? Намайг ном дэмжсэн билээ. Ном бол уншсан хүн болгоноо дэмжих чадвартай юм. Энэ нь хүний амьдрал сургамж болдогтой адил тохиолдол билээ. Миний хувьд энэ амьдралд олон зүйл дотно байлаа. Номын ихэнх хэсэг нь гагцхүү байгалийг хайрлах шуналыг тэнийлгэсэн хүүхэд, идэр цагт зориулагджээ. Зарим үед хүүхэд ахуй цагийн сэтгэгдэл, гансрал, идэр үеийн итгэлгүй эргэлзэх байдалтай тийм адилхан, бүгд л миний тухай бичигдсэн мэт санагддаг байв. Иймээс ч Эрнест Сетон-Томпсон миний хүндэтгэдэг хүн болсон юм. 

	Би Америк руу явахынхаа өмнө түүний номыг дахин анхааралтай уншсан билээ. Түүн дээр сүүлчийн цэгээ 1940 онд тавьжээ. Сетон-Томпсон зургаан жилийн дараа нас барсан байна. 

	Байшин цоожтой байв... Бидэнд газарчлагч эелдэгхэн эмэгтэй биднийг хаанаас ирсэн болохыг мэдээд хөршийн айлуудаар тойрон гүйснээ буцаж ирээд эзэд хол яваагүй байна, бодвол Санта-Фе руу дэлгүүрт очихоор явсан биз. Удахгүй ирнэ биз дээ гэв. 

	Бид хүлээхээр шийдэж газарчлагчаас асуулт асууж эхлэв. Залуу эмэгтэй бидэнд туслах сан гэж ихэд чармайж байв. Хоёулаа байхад энэ байшингийн тухай мэдэх зүйлийг санаж дурсахад амар учраас нөхрөө дуудав. Гэвч тэд бага зүйл мэддэг байсан нь харамсалтай. Байшинд Сетон-Томпсоны охин гэр бүлтэйгээ амьдардаг гэдгээс цааш хэтэрсэнгүй. Мэдэх юмаар тааруухан боловч зохиолчийг зөвхөн магтсанаар мэдэхгүйгээ нөхөв. 

	— Та нарын ирсэн чинь зүйтэй байна. Тэрээр гайхамшигтай хүн, их сайн зохиолч байсан юм гэж эмэгтэйг өгүүлэхэд,

	— Манай гэр энэ хажууханд нь байдагт бид баяртай байдаг юм гэж сахалтай залуу нөхөр нь нэмлээ. 

	Тэд хоёулаа хэл бичгийн мэргэжилтэн ажээ. Калифорнийд их сургууль төгссөний дараа энд ажил олжээ. Хэл бичгийн мэргэжилтэн нарт таарах асуулт тавьж зохиолчийн тухай мэдэх гэж оролдов. Гэвч хэл бичгийн мэргэжилтнүүд Сетон-Томпсоны номыг уншаагүй учраас тэд асуултад паг суув. 

	— Нэг ч ном уншаагүй гэж үү дээ? гэхэд,

	— Нэгийг ч уншаагүй хэмээн эхнэр нь цайлганаар өгүүлэв. 

	Нөхөр нь ёсыг бодож ямар нэг юм санахыг оролдовч мөн л бууж өглөө. 

	Ийм тохиолдолд тоглож шоглох нь дээр учраас бид ч мөн тэгэв. Гэвч сонин сэтгэгдэл маань бага биш юм. Их сургуулийн шахуу программд Сетон-Томпсоныг багтаах зай хүрэлцэхгүй байж болох нь мэдээж. Гэхдээ хүүхэд ахуйн цаг ч байсан. Эцэст нь «нэртэй, маш алдаршсан» зохиолчийн байшингийн хажууд амьдарч байж энэ байшинд хальт шагайчихгүй, ядахдаа нэг ч удаа болсон номыг нь эргүүлчихгүй яав даа... Арван тав орчим минут хоёр орос хүн Сетон-Томпсоны бүтээлийг тайлбарласан юм. 

	Цагаан санаатай хар нохойг дагуулан хашаан доторх өөр нэг нохойг догшин ширүүн хуцуулан байшинг тойрон явлаа... Ямар ч гэр өөрийн эзний тухай нэг зүйл өгүүлдэг. Энд бол онцгой тохиолдол юм. Хүн хэн нэгний барьсан байранд орчихсон хэрэг биш ээ. Энэ газарт Сетон-Томпсоны удирдсан экспедицийн түүдэг асаж байв. Хал үзсэн жуулчныг энэхүү толгойд ямар нэг зүйлээрээ уургалан авчээ. 

	Байшин нь нэлээд өргөн, азийн маягийн навтгар дээвэртэй, шон дээр дүнзээр зайтай хийсэн үүдэн шаттай байлаа. Дундад азийн маягийн шавар хашаатай ийм сууцны ямар нэг загварыг бодож олох хэцүү юм. Эзэн заншсан загвараас огт өөр байшин бариулах гэж чармайн түүнийг чулуу, дүнзээр барьсан ажээ. Уламжлалт зүйл гэвэл гагцхүү орцны дэргэдэх дугуй байв. Бусад бүх зүйл нь эзний дур сонирхол, амьдралын төрхөөс үүдэн гарчээ. Том цонх, түүний зэрэгцээ чулуун өрлөгийг нэвт гарсан шагайвч мэт маш жижиг цонх байв. Цонхыг хээ угалз сийлсэн хар хүрэн модоор хүрээлжээ. Индианчуудын дүрс — хээ угалзыг тод өнгөөр ялган буджээ. Үүдэн шатыг индианчуудын хийсэн ямар нэг бурхан, бүлтгэр нүдтэй хүмүүс, уурласан ув улаан баавгайн модон дүрсээр дүүргэсэн байлаа. 

	Сетон-Томпсон энэхүү байшингаа цайз гэж нэрлэж байжээ. Тэрээр задгай зууханд анх удаа түлээ яаж түлснийг, бас 1946 онд энэхүү байшин гэрийн эзэн, барилгачнаа хэрхэн алдсаныг төсөөлж болох байв. 

	Цонх нь цэвэр, цэмцгэр хөшигтэй, олон цэцэгтэй болохоор эдүгээ энэ байшинд хүн суудаг нь илт байлаа. Чулуунд наалдан ургасан нохойн хошууны бутны дэргэдэх хэц дээр хүүхдийн цамц хөх далбаа мэт дэрвэж байв...

	Хүлээсээр дөрвөн цаг болов. 

	Биднийг халамжлагч хэл бичгийн мэргэжилтнүүд «эзэд ер нь дэлгүүрт л байж магадгүй» хэмээн Санта-Фе рүү «пикап» машинаар яваад ямар ч үр дүнгүй буцаж ирэв. 

	Бид сууцыг орхин одох гэж байтал гэнэт тоосонд дарагдсан, хүрэн улаан «фольксваген» машин байшинд ойртон ирэв. Машинаас эрэгтэй, эмэгтэй, дөрвөн хүүхэд — «цагаан царайтай» хүү, охин, хоёр индиан бас хүү, охин хоёр гарч ирж бүхэл бүтэн десант буув. Үл таних хүмүүс байшингийн маань дэргэд юу хийгээд байна даа? гэсэн маягтай болгоомжлон харлаа... Минутын дараа бүх учраа ололцож бид чемоданаа буулгахад нь туслав. 

	Эзэгтэй босгон дээр зогсож:

	— Алив, хэсэгхэн сууцгаая. Гайхалтай сайхан өдөр байна! Зочид ирж... Миний төрсөн өдөр... Бас Шеррийн анх манайд ирсэн өдөр... Охин минь, нааш ир гэсэн дохио өглөө. 

	Гэрийнхэн Фармингтон хотын хүүхдийн асрамжийн газарт очиж долоон настай индиан охин Шеррийг өргөж авчээ. Тэр охин хоёр зочны адил өөрийн амьдрах байшингаа анх удаа үзэж байгаа ажээ. 

	Дараа нь юманд явж ирсний хөл хөдөлгөөн намдсан үед гэр бүлийн зургийг авсан билээ. Эдүгээ түүнийг ажиглан биднийг баяр хөөртэй хүлээн авсан хүмүүсийг амархан төсөөлдөг юм. Энд дунд нь Сетон-Томпсоны өргөмөл охин, гэрийн эзэгтэй Ди Барбара байна. Түүнийг мөн л үд дунд энэ байшинд авчрахад Шерритэй адил настай байжээ. Ди ярилцаж байх үед эцэг нь төрсөн охинтой, тэрээр өөр газар амьдардаг гэж цухуйлгасан юм. Зураг дээр эзэгтэй яльгүй амьсгаадсан аятай харагдах нь тэрээр энэ үед гал зуухны өрөөнд юм халааж байснаа гүйж ирснийх буюу. 

	Зураг дээр баруун гарт Сетон-Томпсоны охины нөхөр, хүүхдүүдийн эцэг Дейл Барбара байна. Англичууд шиг олон таван үггүй, ажилч, зочломтгой тэр хүн байшингийн булан, догол бүрийг бидэнд үзүүлж, нарсан ойд байдаг маш том гэртэй төсөөтэй «индианчуудын цэцэн ухааны сургуульд» биднийг аваачсан юм. Сургуулийн хананд индианчуудын амьдралыг харуулсан зураг зурсан байв. Шороон шалны дунд түүдгийн үнсийг чулуугаар хашсан байлаа. 

	— Сетон-Томпсон тэнд индианчуудтай хамт удаан суудаг байжээ гээд Дейл нуруугаа хананд налан түүдгийн дэргэд хэрхэн суудаг байсныг нь бидэнд үзүүлээд — Тэд ажил төрөл, ан агнуур, ёс заншлын тухай ярилцаж байжээ. Ханын зургийг индиан зураач зурсан юм. Сетон-Томпсон зураачийг дэмжиж Вашингтон, Нью-Йорк руу дагуулж явдаг байв. Саявтар Сетон-Томпсоны сүүлчийн найз — индиан нас барсан юм гэв. 

	— Дейл, та өөрийнхөө алдарт хадам эцгээ мэддэг байсан уу? гэж асуухад,

	— Үгүй, гагцхүү ном, гэрэл зураг, биднийг хүрээлэн байгаа юмсаас л мэддэг юм гэлээ. 

	Зураг дээрх хүүхдүүд бол Сетон-Томпсоны ач нар юм. Тэд өчигдөр гурвуулаа байсан. Эдүгээ дөрвүүл болжээ. Хамгийн ах арван хоёр настай Даниэль дунд нь зогсож байна. Тэрээр тэсэж ядсан царай гарган байна. Хөршийн байшингийн цаана сагсан бөмбөг тоглож байгаа бололтой. 

	Даниэлийн дүү охин Жулия арван нэгэн настай. Гал зуухтай холбоотой бүх зүйлийг бүрэн мэднэ. Тэрээр ээжийн туслах, дүү нарын асрагч юм. Хүүхдүүд асар том үүлдэрлэг сенбернар нохойтой эрхэлж байгаа үед нь намайг зураг авахад охин ухаантай найруулагч болох нь мэдэгдсэн билээ. 

	Майк бол гэр дотор хамгийн бага нь. Ер бусын сэргэлэн, эрх, дүрсгүй, хөөрхөн хүү. Тэрээр маш аятайхан харагдана гэдгийг ойлгон сенбернарыг унасан билээ. Хүүгийн индиан эх эцэг хэдхэн сартайд нь нас баржээ. Эдүгээ Майк зургаан настай байв. 

	Эцэст нь Шеррийн тухай өгүүлэхэд тэрээр захад нь зогсож байна. Хуруугаа сарвайлган хөлдөө нааж нүүрэнд нь түгшсэн байдал илт байгаа нь ах, бусад дүү охид, хөвгүүд шигээ чөлөөтэй байж чадахгүй байв. Шерри бүр өчигдөрхөн асрамжийн газарт байсан. Гэвч хашаанд индиан охиныг хэрхэн хөгжилдөн гүйж яваа, хоол идэхдээ ямаршуу итгэлтэй тайван байгааг ажиглахад энэхүү мөчирхөн гэр бүлийн модонд өнөөдөрхөн нахиалсан гэж ч тааварламгүй байв. 

	Бид Сетон-Томпсон өөрөө Ди нэртэй охиныг ямар нөхцөл байдалд өргөж авсныг асуугаагүй юм. Яагаад төрсөн охин нь биш, харин Ди байшинд нь амьдрахаар үлдсэнийг ч асуугаагүй билээ. Бас энэ хоёр индиан яасан бэ... Гагцхүү Сетон-Томпсоны сэтгэл санаа, түүний амьдралын утга учир энэхүү байшинд шингэн үлдсэнийг мэдэрч болох байв. Бас Майкийн чавхдаж яваа, Шерри, Жулия хоёрын хөгжилтэй шулганалдаж байгааг хараад байшингийн анхны эзэн лав баярлах байсан байх аа. 

	Байшинд суугчид ийм хүмүүс байв. Тэгээд байшинг эргэн тойрон ажиглан үзэцгээе. Ном, зургаар дүүрсэн том тасалгааны буланд төгөлдөр хуур байна. Ширээний хажуугийн түшлэгтэй сандал дээр «Найзууд аа, тавтай морилогтун!» хэмээн сийлж бичжээ. Энэ сандал дээр Ситон-Вилажид ирсэн зураач, зохиолч, эрдэмтэд зэрэг нэр төртэй гийчид суудаг байжээ. Гэвч тэр сандал дээр индианчууд суух нь олонтоо байлаа. Индианчууд энэ толгод дээр амьдарч, ямар ч үед байшингийн хаалга тэдэнд нээлттэй байв. Хананд хадсан өдөөр хийсэн индиан дайчны нөмрөг нь ийм уулзалтыг гэрчилнэ. Ди энэхүү нөмрөгийг углаж, бидэнд ч өмсөх бололцоо олгож бүргэдийн өд, өлбөн хэлхэн хатгаж үенгийн арьсаар хажааслан нямбай хийсэн нөмрөгийн учир утгыг тайлбарлаж байв. Индианчуудын нөмрөг нь эдүгээгийн одон, армийн ялгах тэмдгийн адил тэр нь хэр зэрэг шаламгай, ямар хүн болох, ахлагчийн тэмдгээр шагнагдсан эсэхийг мэдэхэд тааралдсан хүнд бүрэн төсөөлөл өгдөг ажээ. Сетон-Томпсон индианчуудын бүх дээд цол, зэргийг хүртсэн хүн байв. Нутгийн омгийн ямар ч анчин түүний нөмрөгийг хараад үүнийг тэр даруй ойлгодог байжээ. Сетон-Томпсон иймэрхүү хүндэтгэлийг зохиолч, эрдэмтнийхээ гавьяанаас дутуугүй үнэлдэг байв. Түүгээр ч барахгүй тэрээр «цагаан царайтай» хүний хувьд нэлээд гунигтай Хар Чоно гэсэн индиан нэртэй байжээ. Харин ойн шатлан захирах ёсонд индианчууд чоныг хэрхэн өндөрт тавьдгийг мэдвэл ийм нэр сонгон авсанд гайхах хэрэггүй юм. Түүний хамт Сетон-Томпсоны уран бүтээлд чоно дуртай баатар нь юм. Сетон-Томпсон индианчууд, найз нартаа захиа бичихдээ зарим үед гарын үсгээ зуралгүйгээр чонын мөр зурдаг байсан нь түүний гарын үсгийг орлодог байжээ. Бас энэ нь индиан болж тоглосон буюу хэдийн хөгширсөн хүний тэнэглэсэн хэрэг биш байв. Бүх зүйлийг үнэнээсээ хийж байлаа. Байгалийн амьдралтай холилдон хутгалдсан индианчуудын амьдралын хэвшлийг энэ толгодод нутагшсан хүн маш дотно үнэлдэг байжээ. 

	Бас энэхүү тасалгаанд нөмрөгийн хажууд биологийн зузаан шилдэг ном, урлаг, гүн ухааны бүтээлүүд, уран зохиолын ном, нот, дэлхийн өнцөг булан бүрээс ирсэн захидал бүхий хавтас, дэлхийн бараг л бүх хэлээр хэвлэгдсэн зохиолчийн номууд байлаа. Эд бүгд, түүний дотор диплом, хүндэтгэлийн бэлэг сэлт, бас америкийн эрдэмтдийн дээд шагналын нэг «Эллиотын медаль» нь индианчуудын ахуй, амьдралын зүйлстэй маш аятайхан зэрэгцэн байна. 

	Ханан дээрх зургууд гагцхүү амьтдыг дүрсэлжээ. Цагаан өлөгчин чоно Бланктай хамт байгаа Лобо, хурдан молтогчин туулай, Домино, Мустанг ч байна. Сетон-Томпсон дэлхийн олон районы байгалийг сайн мэддэг байлаа. Гэвч түүний сэтгэл хачин гайхалтай зүйлд татагдаж байгаагүй юм. Түүний дуртай зүйл нь дундад өргөргийн амьтад байв. 

	Ситон-Вилаж дахь байшин бол музей огт биш ээ. Саявтар тусгай музейг Санта-Фегээс хойгуур зуу гаруй бээр орших Симаррон хотод байгуулжээ. Харин энэ байшин нь урьдын адил сууцных хэвээр үлджээ. Ийшээ олон жуулчин ирдэггүй, тэгвэл тэр нь оршин суугчдад төвөг удах байсан байх аа. (Гэхдээ л алдартай газар шүү дээ гэж та хэлнэ байх... Тэр нь ч үнэн. Харин аль нэг газрыг шагшран зарлаж сурталчлаагүй цагт америкчууд тийш очдоггүй ажээ.)

	Байшингийн том тасалгаанд зурагт радио, адармаатай зөөврийн гэрэл, пянз тоглуулагч зэрэг манай өнөөдрийн шинж төрхийг хадгалсан зарим зүйл бий. Гэхдээ гол нь зочны өрөө-номын сан нь Сетон-Томпсоны амьдарч байх үеийнх нь тэр маягаар үлджээ. Түүний ном авахдаа зогсдог сандал, зураачийн өөрийн нь болон найз нөхөд, гэр бүлийнхнийг харуулсан «гэр бүлийн зураг» бүхий хавтас хадгалагдан үлджээ. Өдрийн тэмдэглэл болон зурагтай хавтас онцгой байранд байлаа. Түүш дуссан мөрийг яльгүй цэвэрлэсэн, үзгээр зурж таталсан зургийн хувилбар бүхий шар өнгийн толбо үл мэдэг нялзаасан зузаан хуудсыг дараа дараагаар эргүүлэн бахаа хангадаг байжээ. Мөрч Эрнест Томпсоны сэтгэлийг цасан дээрх мөр үргэлж догдлуулдаг байлаа. Уйгагүй оролдлоготой ажлын мөрийг нь мөн ийм сэтгэлээр цаасан дээрээс харж болох байв. 

	Байшингийн ажлын тасалгаа нь өчүүхэн жижиг юм. Лакадсан хар ширээ, овоолсон цаас, индианы хээ угалз бүхий ваарт хийсэн бийр, үзэг, мэрсэн харандаа байгаа нь тэрээр энгийн харандаагаар бичих дуртай байсных ажээ. Энэхүү умгар өрөөний эзэн өглөө толгойд нар тусмагц орноосоо өндийж ажилдаа ордог байлаа. 

	— Эцэг минь сүүлчийнхээ өдрийг хүртэл ажиллаж байгаад энэ сандал дээрээ л нас барсан даа гэлээ. 

	Байшинд зочдын болон дархны өрөөнөөс гадна гагцхүү хамгийн дотно найз нөхдөө оруулдаг шүтээний тасалгаа маягийн юм бий. Модон шатаар дээшээ арван таван шат авирахад Сетон-Томпсоны хүсэж мөрөөддөг газар болох байшин доторх ойн урц байдаг. Ханыг нь бүдүүн дүнзээр, адрыг модоор хийж, түүдгийг төлөөлүүлэн болхидуу задгай зуух тавьжээ. Ойн анчны модон урцтай яг адил байв. Ханан дахь хадаасанд малгайгаа өлгөж болно. Болхидуу модон орон дээр суугаад хөлөө жийхэд галд яг хүрнэ. Давирхай, утаа үнэртэнэ. Энэ бол эргэцүүлэн бодож, дурсаж, чамайг ойлгож, нэг ч үг дуугарахгүйгээр эзэнтэй нь хамт гал ширтэн удаан сууж чадах тэр хүнтэй чин сэтгэлээсээ ярилцаж болох газар юм. Шашин шүтлэгтэй Америкт Сетон-Томпсон бурхан шүтэхгүй байж чаджээ. (Тэрээр «нэг ч шашныг хүлээн зөвшөөрдөггүй байсан» гэж энэ тухай Ди аядуухан хэлсэн юм). Түүний оюун ухаан орогнох газар нь гагцхүү байгаль байсан гэж хэлж болох байна. Тэрээр амьдрал, түүний утга учир, хүний замналын эцэс төгсгөлийг тайлбарлахдаа индианы мод, шавраар хийсэн бурхан ч бай, эцэг эхийн нь христосын шүтээн ч бай ялгалгүй, ямар нэг ер бусын ид шидийг эрж хайдаггүй байлаа. Тэрээр хүмүүсийг тэтгэн амьдруулагч болох талх тариа, яруу найраг, хүч чадал, цэцэн мэргэн ухааныг байгалиас шавхан авч байв. Тэр байгалийн хэсэг болохоо ухамсарлаж «амьдрал алдаа мадгаар халхлагдаагүй байгаа» гэдэгт итгэн нас эцэслэсэн юм. 

	86 нас гэдэг бол хийсэн ажлынхаа дүнг гаргах цаг. Гэвч тэр үхэхийн тухай ярих дургүй байв. Үдшийн цаг хамт өнгөрөөдөг нэг найзыгаа: таныг хаана оршуулах вэ? гэж асуухад «ямар ялгаа байна даа» гэж хариулаад, мөн л «энэ толгодод үлдээгээрэй...» гэж тодруулсан ажээ. Түүний хүслийг биелүүлжээ. 

	Бид байшинд таван цаг байлаа. Хүндэтгэдэг хүнийхээ байранд зочлох нь уран бүтээлийн үнэт бүх зүйлс гагцхүү жирийн сэтгэгдлээс бий болж, газрын шимээр ундаалж байдаг бөгөөд дэлхий дээр зураач, яруу найрагчдын хувьд бүгдэд зориулсан нийтийн нэг тогооноос өөр сонгон авах зүйл огт байхгүй гэдэгт ямагт итгүүлж байлаа. Эцсийн үр дүнд бүх зүйл амьдрах хүслэн, нүдний хурц, чихний сонор, өрөвч сэтгэлээр шийдвэрлэгдэнэ. 

	Бид Хүнд ойртох сэтгэгдлийг Сетон-Томпсоны байшинд ч мэдэрсэн юм. Хүүхэд ахуй цагаас ой ухаанд хадгалагдан үлдсэн зүйлд ямар нэг чухал юм нэмэгдсэн билээ. Эдгээр нь энэхүү толгод, өвгөн оройн цагаар галын дэргэд ганцаараа буюу индианчуудтай хамт сууж байсан тэр үеэс хойш үлдсэн түүдэг гал, хашааны гаднах сийрэгжүү цэцэрлэг, залуу анчны хандгайтай хоёр долоо хоног хөөцөлдөж байж олдворлосон олз, төгөлдөр хуур, хачин гаргацгүй сараачиж байгаад харандаагаа унагасан хуудас цааснууд юм. 

	Гэр бүлийн альбомыг эргүүлэхэд онцгой сонин байв. Залуу насандаа сахлаа ид хавтай мушгиралдуулан, цамцныхаа ханцуйгаа тохойгоо хүртэл шамлаж, толгойгоо жавхаатай өргөж, гар дээрээ цув тохож явдаг зураг энэ байна. Итгэл төгс харц, сахал, толгойдоо өтгөн сэгсгэр үстэй, зангиа зүүсэн «хирээ мэддэг хүний» зураг энд байна. Энэ бол Эрнест Сетон-Томпсоныг тоомсорлон үздэг болж нэрд гарсан үе байв. Тэрээр энэ жилүүдэд Марк Твен болон ерөнхийлөгчтэй харилцаж, гудамжинд явахад нь түүнийг таньдаг, лекц уншихад алга ташин угтдаг байжээ. Альбомын таван хуудас эргүүлээд нүдний шилтэй буурал суусан хүнийг бид харж байна. Хал үзсэн ухаалаг өвгөний сайхан царай харагдана. Энэ жилүүдэд тэр: «Би Америкийн дорно зүгт алдар нэр, арвин баялагт хүрлээ. Гэхдээ Аглаг Барууны дуудлага миний зүрхийг догдлуулж байна» хэмээн бичжээ. Энэ жилүүдэд түүний үнэт зүйл бол ажил, галын дэргэдэх яриа, толгодыг ажиглан суух явдал байв. Бас сүүлчийн гэрэл зураг дээр сахал нь унжиж, пиджак нь хэлхийсэн харагдана. Хүмүүс хөгширсөн үедээ зургаа авхуулах дургүй болохоор зурагчин руу тааламжгүй харж байгаа мэт ажиглагдана. Энэ жил тэр «намайг энэ толгодод үлдээгээрэй...» гэж хэлсэн ажээ. 

	 

	 

	Зочид гэрээр явж үзэж байх хооронд түүний одоогийн суугчид баярын ширээ зассан байв. Гэрийн эзэгтэйн төрсөн өдөр, Шерри энэ гэр бүлд анх ирсний өдөр, бас тэгээд зочид ч үүний тоонд орж байсан болохоор ингэх шалтаг хангалттай байсан юм. Ширээ нь Сетон-Томпсон нөхдөө хүлээн авдаг байсан тэр ширээ байв. 

	— Тэр үргэлж тэнд суудаг байсан юм гээд Ди илүү хэрэглэл тавьж түшлэгтэй сандлыг ойртуулан тавив. Ингэснээр гэрийн хуучин эзэн мөн л хамт байгаа юм шиг боллоо. 

	Найрын үеэр ярьсан зүйлийг тодорхой дурдалгүй өнгөрье. Гагцхүү зочид ч, эзэд ч сайхан байсныг тэмдэглэе! Асууж лавлаж, дурсан санаж байлаа. Гайхалтай сайхан өнгөрүүлсэн амьдралын эхлэл, төгсгөлийн тухай, ном, зураг хөргийн тухай, гэрийн эзний зан заншил, түүний найз нөхөд, энд ирсэн хүмүүсийн тухай ярилцаж байлаа. 

	Хүүхдүүд хоолоо умартан бэлэгт өгсөн номыг эргүүлж «Москвагийн шувуудын» дуу бүхий пянз тавьж байв. Хүүхдүүд заншсан ёсоороо гүйлдэж эхлэв. 

	— Өвөөгийнхөө номыг уншдаг уу? гэж асуухад ээж аав хоёр нь инээлдэн,

	— Эцгийн гэрт үүнийг зөгнөсөн хүүхэд байхгүй байна. Нэг нь жижигхэн, нөгөөдөх нь сагсан бөмбөгний хойноос ухаанаа тавьчих юм гэлээ. 

	Бүгдээрээ байшингийн үүд рүү гарав. Байшингийн цаад талын хатсан төгөлд царцаа чар чар хийнэ. Нар аажмаар доошилж, тосгоныг сүүдэр бүрхэхэд бэлэн болоод байв. Толгод бараантан сүүдэртэнэ. Томчуул дуугүй байлаа. Хүүхдүүдийн том эелдэгхэнээр уучлал гуйгаад хоёр бөмбөг сугандаа хавчуулан гүйж одов. Жулия, Шерри, Майк нар нохойтойгоо тоглож байлаа. Чив чимээгүй, сэтгэлд баяртай байлаа. Бид бүрэнхийд салах ёс гүйцэтгэцгээв. 

	Ийнхүү нэг өдрийг хүүхэд байх үеэс танилцсан америк хүний тосгонд өнгөрүүлсэн билээ. 

ЖОЙ АДАМСОН

	Энэ эмэгтэйг хүмүүс ам өрсөлдөн урьж дотнын нөхөр мэт хүлээн авдаг. Түүнтэй уулзах завшааныг хайж, Африк руу дэлхийн өнцөг булан бүрээс түүнд захиа илгээдэг юм. Эдүгээ сансрын нисгэгчид ч ийм их алдаршаа гэж үү дээ. Гэхдээ хэдэн минут ниссэн пуужин, сонинуудын содон гарчиг энэ эмэгтэйн нэрийг алдаршуулсан биш, туулсан амьдрал нь түүнийг алдаршуулсан юм. 

	Түүний амьдрал шөл чанаж, өндөг шарж, зочдыг яавал аятайхан хүлээн авах, гэрийн голомтыг яаж бүлээн байлгахыг хичээдэг ердийн гал зуухнаас эхэлжээ. Тэр эмэгтэй хөгжмийн боловсролтой, бийр барин «дүрсгүйтдэг» байсан боловч түүний амьдрал «гэрийн эзэгтэй» гэсэн ойлголттой олон талаар холбоотой байлаа. Үнэндээ, түүний гэрийн ажлаар оролддог байшин нь хүний дуу шуугианаас алс хол, нөхөр нь зэрлэг амьтдыг хамгаалах газрын зааварлагчаар ажилласан африкийн саванны хамгийн аглаг хязгаарт байв. Гэтэл тармаг өргөст ой, арслан, гөрөөс, тэмээн хяруул, цөөвөр чононы дунд ганцаараа байхыг эмэгтэй хүн тэр болгон аятайхан амьдарч байна гэж үзэхгүй байх аа. «Харин энэ чинь сонин юм» гэж яаран битгий дуугараарай. «Холоос харахад сонин зүйл» газар дээрээ очихоор зовуурьт шалгуур болох нь нэн олонтоо байдаг. Ийм явдал хорин долоон настай Жойд тохиолдоогүй юм. Тэрээр нөхрийнхөө эрх ашгийн тулд амьдарснаар барахгүй, угийн сониучирхах зан нь түүний элбэрэл халамжийг тодорхойлж амьдралыг нь утга учиртай, сэтгэл хөдлөх, зовних, баярлах явдлаар дүүрэн болгожээ. Энэ нь байгальтай харилцахыг ойлгож сурсан эдүгээ үед болоогүй юм. Энэ нь их ч үгүй, бага ч үгүй дөчин жилийн өмнө болжээ. Тэр үед байгалийн ширэнгэ гол төлөв сайн ан авлах боломжтойгоороо гагцхүү эрэгтэйчүүдийн дурыг татдаг байлаа. 

	Жой Адамсон хувь тавилан нь зориулагдсан ертөнцдөө идээшсэнээр барахгүй, түүнийг ойлгож, хайрлаж сурчээ. Жой нөхрийгөө бэрх хэцүү, нэг бус удаа амь өрссөн аялалд саванн, битүү ой ширэнгээр явахад нь бараа болдог байлаа. Гэвч онгон амьдрал африкийн манаачийн чанх босго руу дөхөж иржээ. Хүний байшин өнчирсөн арслан, ирвэсийн зулзага, гөрөөсний янзага орогнох газар болох нь цөөнгүй байв. Өргөмөл амьтад зүгээр нэг зугаа гаргах зүйл ч болж болох (ингэх нь олонтоо тохиолддогийн адил) байлаа. Гэвч «гэрийн эзэгтэй» Жой Адамсон элэгсэг, тэсвэр хатуужилтай, эрэлхэг зоригтой, оролдлоготой ажиглагчийн ухаан төгөлдөр хүн байв. Түүний хувьд амьдралын олон нууц нээгджээ. Эдүгээ үед тиймэрхүү ажиглалт амьтан судлагчдад эрдмийн зэрэг өгч «этологи» гэсэн залуу шинжлэх ухаан энэ нэрийн доор батжих болсон байна. Жой Адамсон энэхүү шинжлэх ухааныг гэрийн голомтын дэргэдээс хүртэж, түүний хувьд энэ нь өргөн хүрээтэй, сонирхолтой, жирийн амьдрал байлаа. 

	Түүний туулж өнгөрүүлсэн зам аз жаргалтай, сайхан байлаа! Гэвч энэ нь бага юм. Бидэнд мөр нь ч үлдээгүй аз жаргалтай амьдрал хэчнээн ч байв даа. Тэгээд түүнд хүний бас нэг чухал авьяас болох өгүүлэгчийн авьяас байсан ажээ. Эльза эм арслан, түүнийг гаршуулсан түүх, онгон байгалийн амьдралд буцаж очих хэчнээн хүнд байсныг үндэс болгон Жой Адамсон Африкт амьдарсан амьдралынхаа тухай чамлахааргүй энгийн бөгөөд үнэн зөв, сонирхолтой өгүүлсэн юм. «Эрх дураараа төрсөн нь» нэртэй ном богинохон хугацаанд гучин оронд хэвлэгджээ. Байгалийн тухай олон ном гарах болсон одоо үед энэхүү тууж онцгой байр эзэлж байгаа нь түүнд төв даруу, цэцэн мэргэн, хүний халуун сэтгэлийн илч асар их шингэснийх буюу. 

	Жой Адамсоны туужаар хийсэн кино дэлхийн дэлгэцнээ амжилттай гарч өнөөдрийн өдөр ч танхим дүүрэн хүнтэй байна. Киног Адамсон болон түүний санаанаасаа зохиогоогүй баатрууд амьдарч байсан тэр газарт авчээ. Гэвч зургаар нь бидний мэдэх болсон хүн, киноны баатрын хооронд төсөөтэй зүйл байгаа эсэхийг битгий хайгаарай. «Эрх дураараа төрсөн нь» кинонд Адамсоны дүрд залуу жүжигчин тоглосон юм. Киноны үйл явдал нь Адамсонуудын залуу үед хамрах учраас туужийг зохиогч болон түүний нөхөр Жорж Адамсон зөвлөгчөөр кадрын гадна үлдсэн ажээ. 

	Жой Адамсоны түүх ийм байна. Энэ эмэгтэйн алдар нь зурагт радиогийн дэлгэцнээ төрсөн ганган дуучин, сайхан царайтай жүжигчний алдар биш ээ. Адамсоныг хайрлан хүндэтгэх явдал онгон байгалийг улам бүр хайрлан сонирхох сэтгэлээр дүүрч байв. Эдүгээ энэ эмэгтэй нь байгалийг цөхрөлтгүй, ухаалгаар хамгаалагч юм. Жой Адамсон нэр алдар, эрч хүч, итгэл зүтгэлээ (бас номын шагналд авсан мөнгөө) зэрлэг амьтдыг хамгаалахад өгч байлаа. Түүний удирдлагын доор байгаль хамгаалах тусгай фонд (түүний хөрөнгийг дархан цаазтай газрыг өргөтгөхөд болон шинжилгээ судалгааны ажилд зарцуулж байна) байгуулагджээ. Австрид төрсөн, Английн харьяат, Кенид амьдрагч Жой Адамсон нь эдүгээ үед маш хэрэгтэй баатар болжээ. 

	Бүх Оросын байгаль хамгаалах нийгэмлэгийн урилгаар Жой Адамсон Зөвлөлт Холбоот Улсад ирсэн юм. Тэрээр Кавказ, Киев, Аскания-Новагийн дархан цаазтай газар, Москва, Ленинградад зочилжээ. Би Ижил явахад нь зочинтой нэг өдөр хамт өнгөрүүлсэн билээ. Түүний амьдралын тухай лавлахад энэхүү уулзалтаас шууд төрсөн сэтгэгдлийг цухас дурдах нь зохистой юм. 

	Энэ нь миний хувьд асуулт тавихаасаа илүү олон асуултад хариулсан анхны тохиолдол байсныг хүлээн зөвшөөрөх ёстой. Энэ хүн далаад жил асуулт тавьсаар байгааг мэдэж байсан болохоор түүний сониуч зангийн эрхшээлд аяндаа оров. Зочин баавгайн амьдралын төрх, Зөвлөлт Холбоот Улс дахь чононы тоо, ангийн үс бэлтгэх систем, гэрэл зургийн ан хийх арга барил, хулгайн ан хийсэнд ногдуулах шийтгэл, дархан цаазтай газрыг зохион байгуулах, буунд хяналт тавих, Барын жалганд бар үзэх боломж, Ижил мөрний гүн, түүний эрэг дэх болон усан дахь амьдрал зэргийг сонирхож байлаа. 

	Жой Адамсон гагцхүү асууж лавлах төдийгүй, аль болох их юм үзэх гэж цуцашгүй оролдож байв. Би зочинд усны зэгс огтолж өгөх гэж анчинтай хамт намаг руу ороход Адамсон энэхүү «амь өрссөн ажилд» өөрөө оролцохыг хүсэж байлаа. Ижил дээр усан онгоцны замд сүрэг зэрлэг нугас тааралдсан юм. Зочин аппаратынхаа дуранг хэчнээн шаламгай сольж, хүссэн зургаа авахын тулд анчид шиг хэчнээн их шунахайран тэмүүлж байсныг хэлэх юун. Тэрээр Кавказад өндөр уул өөд удаан авирч, айлчлалынхаа бүх хугацаанд шүтэн бишрэгчид болон сэтгүүлчидтэй тэсвэртэй харилцаж байлаа.

	Жой Адамсон дэлхийн бүх төвөгтэй асуудлыг зэрлэг амьтдыг хамгаалах асуудлын дараа тавьж байв. Энэ эмэгтэй арслан, ирвэс, заанд хязгааргүй хайртай ажээ. Ташрамд, Ижилийн арал дээр сүргээсээ хоцорсон хурга мөн л сэтгэлийг нь маш их хөөрүүлж, бээрсэн хургыг гартаа барьж бүлээцүүлсэн Адамсон түүнээс харамсан салсан билээ. Олон тооны наргиа үгс дотроос «Хос цагаан баавгай туйл дээр газрын тэнхлэгийг эргүүлж байгаа учраас дэлхий эргэлдэж байгаа юм» гэсэн үг түүнд илүү таалагдаж байсан гэлтэй. 

	Байгаль болон амьдралын нарийн төвөгтэй үзэгдлийн талаарх энэ эмэгтэйн эргэцүүлэн бодож байсан зүйл маш маргаантайгаар барахгүй, ердөө л гэнэн болох нь цөөнгүй байв. Түүнтэй харилцах ер бусын, бас амаргүй юм. Тэрээр амьтад алсаас мэдэрдэгт үнэнээсээ итгэдэг, «маяглах дуртай хүүхнүүд хиймэл үс л өмсөнө биз» гэж үзэн булга болон үнэт үст бусад амьтдыг агнахыг нэн даруй зогсоох хэрэгтэй гэдэгт итгэсэн хүн юм. Хэт бишрэгч, хэт сайшаагч уу? Тийм бололтой. Их үзэл бодолд автсан олонх хүмүүст ийнхүү хэтрэх явдал угаас байдаг билээ. Харин Жой Адамсон бол ховордож байгаа амьтдын ертөнцийг дэлхий дээр хамгаалан үлдээх үзэл санаанд үнэнч зүтгэж байлаа. Тэрээр: «Зэрлэг ан амьтад, шувууг хайрлах хайраас илүү сайн хамгаалах зүйл байхгүй» гэж үзэж байв. Энэ үгэнд нисэж байгаа шувууг харах, гүн ширэнгэ рүү жирэлзэн орох амьтдыг үзэх, эрвэн дэрвэн нисэж буй тэмээлзгэнийн жигүүр шаржигнахыг сонсож баясах чадвартай бүх хүнийг нэгтгэсэн цэцэн мэргэн ухаан шингэжээ. «Үүнгүйгээр газар дээрх диваажин алга болох сон билээ» гэж Адамсон өгүүлсэн байдаг. Түүний тавьж буй анхаарал халамжийг Зөвлөлт Холбоот Улсад хуваалцаж байна гэдэгт тэр итгэсэн билээ. 

	Энэ тэмдэглэлийг 1973 оны намар бичсэн юм. Жой Адамсон Зөвлөлт Холбоот Улсаас Африк руу гэртээ буцаж харьсан билээ. Түүний цөхрөлтгүй, шаргуу, оргилом үйл ажиллагааны тухай мэдээ сонин сэтгүүлд байн байн гарсаар байв. Тэрээр зурагт радиогийн кинонд оролцож, онгон байгалийн хамгаалах фондод хувь хандив цуглуулж, мэдээжээр «хайртай амьтадтайгаа харилцсаар» байсан юм. 

	1980 оны бүр эхээр гэнэт: «Жой Адамсон амь үрэгдлээ» гэсэн мэдээ Найробигоос ирсэн билээ. Арслантай тааралдах ердийн хэрэг байсан лагерийн зэрэгцээ Жойг цусанд хутгалдан хэвтэж байхад нь олжээ. Үхсэн шалтгааныг арслан дайрсан хэмээн тодорхой хэлж байв. 

	Жой Адамсон болон түүний нөхөр Жорж араатан амьтадтай харилцахдаа аюулд орж байсан нь мэдээж. Янз бүрийн үед арслан дайрч шархдуулсан тухай мэдээлж байв. Үхлүүт шархдах тохиолдол ч байлаа. «Эрх дураараа төрсөн нь» кинонд зургаа авхуулсны дараа Адамсоны лагерьд үлдээсэн «дуулгавартай» арслангуудын нэг лагерийн ажилтныг барьсан учраас түүнийг арга буюу буудан алжээ. 

	Иймээс арслан барьсан гэдэг таамаглал үндэслэлгүй зүйл байгаагүй юм. Гэвч Жой Адамсон амьтанд баригдаагүй, түүнд өс хонзон санасан хүний юм уу, эсвэл ердөө л дээрэмчний гарт үрэгдсэн болохыг хийсэн магадлан шинжилгээ үзүүлсэн билээ. 

	Адамсон амь үрэгдсэн тухай мэдээ бүх дэлхийд сэтгэл зовинуулсан юм. Энэ эмэгтэй тийнхүү алдаршсан байлаа. Сонинуудад олон тооны өгүүлэл гарч, иймэрхүү тохиолдлыг дагалдан байдаг шиг цуу домог ч бичигдэж байв. Эдгээр өгүүлэлд ер бусын хүний дүр төрхийг гуйвуулан нялууран бичсэн зүйл ч олон байлаа. Адамсоны гэр бүлийг мэддэг байсан кенийн сэтгүүлчийн үгийг үнэнд ойрхонд тооцох хэрэгтэй юм. Тэр бичихдээ хэдийгээр Жой асар их алдаршсан боловч ганцаардмал байлаа. «Түүгээр ч барахгүй тэр үүсгэл санаачилгыг нь хуваалцаж байсан нөхөртэйгөө эвлэрч чадалгүй салсан юм. Түүнийг бүхэлд нь амьтны ертөнц эзэмдсэн байв. Жой тэсэж боломгүй захирангуй, цөхрөлтгүй эмэгтэй байсан юм. Нөхөр, ерөнхийлөгч, гэрийн зарц хэн ч байлаа гэсэн хүнийг гайхмаар хатуу ширүүн үнэлж бодох нь цөөнгүй байв. Гэвч тэр нь зэрлэг амьтдыг хадгалан хамгаалахын төлөө тэмцэлд хачин өвөрмөц, ширүүн зангаа ухамсартай ашигласан агуу их эмэгтэй байсан юм» гэжээ. 

	Байгаль хамгаалах үйлст бүх амьдрал, эрч хүч, авьяас билгээ зориулсан энэхүү агуу сэтгэлт хүн ийм байсан буюу. 

	Жой Адамсон 70 нас хүрэхээсээ хэдхэн хоногийн өмнө насан эцэслэжээ. Гэрээслэлийн дагуу түүний чандрууг Дорнод Африкийн онгон аглаг нутгаар тараан цацжээ. 

БИДНИЙ ФРАНКФУРТЫН НАЙЗ

	Би түүнтэй Африкт уулзсан билээ. Түүнээс товчхон үгтэй ил захидлын хуудас байнга авдаг юм. Тэгээд энэ удаад Москвад зочилж байхад нь дахин тааралдав. Өөрчлөгдсөн зүйл байсан нь мэдээж. Толгой нь урьдынхаас илүү цайжээ. Харц нь ялимгүй гунигтай болсон байв. Жаран долоо гэдэг өндөр нас болохоор үд дунд цаг хэртэй хэвтэж амарна. Тэглээ ч гэсэн энэхүү эцэхийг мэддэггүй герман хүн урьдын хэвээр ном бичиж, кино зураг авч, нийтлэг сэтгүүл редакторлаж, зурагт радиогийн нэвтрүүлэг хөтөлж, аялах, захиа бичих, олон найз нөхөдтэйгөө уулзах цаг гаргасаар байлаа. 

	Тэр Гималайд аялсныхаа дараа Майны Франкфуртаас Москвад иржээ. Харин Москвад ирснийхээ дараа Канадын хойд хязгаарт очих ажээ. Бас Москвад нэг их удалгүйгээр Ижил, Дундад Азиар явсан юм. Хаана ч байлаа гэсэн түүний ачаанд гэрэл болон кино зургийн аппарат, хальс бүхий хайрцаг байдаг. Би энд ХБНГУ-аас ирсэн манай зочин найз, профессор Бернгард Гржимекийн тухай өгүүлж байна. 

	Гржимек нь маш нэр цуутай хүмүүсийн тоонд ордог. Зөвхөн нэр цуутайгаар барахгүй, гүн хүндэтгэлтэй хүн юм. Яагаад ийм бол оо вэ?

	Гржимек зэрлэг амьтдыг хамгаалахдаа «Бид Рафаэлийн хөргүүд, Кельний цогчин дуган, Энэтхэгийн дацанг хайрлан хамгаалдаг шигээ зэрлэг амьтдыг тийнхүү хайрлан хамгаалах хэрэгтэй» гэсэн ертөнцийг үзэх эдүгээгийн үзлийн чухал санааг хэвшүүлсэн юм. Энэ бол шинэ санаа биш. Тэрээр энэ тухай чанга, тэсгэлгүй, итгэл үнэмшилтэй хэлсэнд Гржимекийн гавьяа оршино. Түүнийг бүр сонсогдохуйц хэлсэн байна. Тэр уран зохиолын бүтээл туурвив. (Үр дүн нь амьтад, тэдгээрийн хадгалан хамгаалах асуудлын талаар бичсэн хорин ном юм.) Тэр зурагт радиогийн боломжийг бүрэн, чадамгай ашиглажээ. Тэр кино зураг авч сурчээ. (Тэдгээрийн нь нэг дэлхийн дээд шагнал «Оскарыг» хүртжээ.) Гржимек дөчин долоон настайдаа нисгэгч болох зориг гаргаж хүүтэйгээ хамт Африк руу жижиг онгоцоор нисжээ. Энэ аялал судалгааныхаа үеэр хүүгээ алдсан байна. (Сүрэг шувуутай мөргөлдөж онгоц нь сүйрчээ.) Гэвч уйтгар гуниг нь түүнийг мөхөөсөнгүй, харин ч «Михаэль бол миний найз, хамтран зүтгэгч байсан юм. Одоо би хоёр хүний ажил хийх ёстой» гэсэн хүчийг эцэгт нэмэн өгчээ. 

	Энэ бүх жилүүдэд тэр ингэж л ажиллажээ. 

	Энэ хүний хурц тод, чиглэл зорилготой амьдралын тухай намтар зохиогчид бичих болно. Одоохондоо өөрийгөө залгамжлагч, бишрэгч олон тооны хүмүүст хариу болгон Гржимек туулсан амьдралынхаа тухай дуртгал бичжээ. Ажил дууссан боловч профессор түүнээсээ бас л хөндийрч чадсангүй! Тэрээр Москвад уулзах үед туулан өнгөрүүлсэн амьдралаа байнга дурсаж байв. 

	Бидний яриа алдан ононг байсан юм. Гэвч Гржимекийн амьдралын зарим үе сонирхолтой, сургамжтай байсан билээ. 

	 

	 

	— Алдар цуу. Энэ тухай Та юу гэж бодож байна вэ? Алдар нэр тань танд саад болдоггүй юу?

	— Заримдаа саад болдог. Тэгэхдээ бүр их шүү. Хурц нартайд ямагт сүүдэр эрдэг. Гэвч энэ сүүдрийг хааяагүй олж болдоггүй. Тухайлбал намайг Америкийн Нэгдсэн Улсад арван хоёр хоног байхад зурагт радиогоор хорин гурван удаа ярихыг тулгасан. Гэвч би нэр алдраа ямагт ажил үйлст хэрэгтэй тал руу хандуулах гэж овжирхож байлаа. Энэ нь ч намайг нарны цохилт, нэр алдрын хэт халалтаас салгасан юм. 

	— Та амьдралдаа хамгийн их баярласан мөчөө нэрлэх сэн болов уу?

	— Ийм үе бол гэрэл гэгээ туссан гоёмсог танхимд «Оскар» хүлээн авсан тэр мөч гэж би тооцож болох байна. Харин одоо бол яагаад ч юм хүүхэд ахуй цаг, унадаг дугуй тэр даруй санагдлаа... Надад унадаг дугуй бэлэглэсэн. Энэ бол хамгийн гайхалтай сайхан өдрүүд байв. Энэ нь амьдралын хамгийн сайхан өдрүүд ч байсан байж болзошгүй юм. 

	— Тэгвэл хамгийн их уйтгар гуниг юу байсан бэ?

	— Хүү. Хүүгийн үхэл. Үүнийг үгээр хэлэх аргагүй юм. Үхчихмээр санагдаж байв. Үүнийг бүх хүн ойлгоно гэж би бодож байна. 

	— Таны хамгийн том ялалт юу вэ?

	— Хүн зэрлэг амьтдыг хадгалан хамгаалахын тулд юу ч хийхгүй бол эцсийн эцэст хүн төрхөө бүгдийг нь алдана гэж би анх удаа олон нийтэд халуун дотно хэлсэн тэр үед намайг олон хүн хачин жигтэй хүнд тооцож байсан юм. Гэвч би өөрийнхөөрөө зүтгэж байв. Энэ нь ч талаар болсонгүй. Эдүгээ үүнийг сэтгэл санааны ялалтад тооцож болох байна. Ямар нэг тодорхой ажил үйлсийн тухай ярья гэвэл өчүүхэн ч болтугай энэ ялалт гол төлөв Африкт болсон юм. Энэ тивд үндэсний эрх чөлөөний хөдөлгөөн эхэлсэн үед «За, одоо энэ хар арьстнууд амьд болгоныг буудаад дуусгачихна даа» гэж Европ, Америкт олон хүн ярьж байлаа. Гэвч ийм явдал тохиолдсонгүй. Африкчууд, тэдний дэлхий дээрх ховор чухаг амьтдын ертөнц нь агуу их үнэт баялаг юм гэдгийг ойлгож чаджээ. Тэд хуучин байсан үндэсний цэцэрлэгийг хаагаагүйгээр зогсохгүй бас шинэ цэцэрлэг нээжээ. Эдүгээ Африкийн олон орон дэлхийн хамгийн баян аль ч улсаас илүү их хөрөнгийг (үндэсний орлогод нь харьцуулсан хувиар) байгалийг хадгалан хамгаалахад зарцуулж байна... Би Африкийн залуу удирдагчидтай олон удаа ярилцсан. Тэдэнд санал зөвлөгөө, ажил үйлсээр туслахыг хичээж байв. Миний чармайлт хоосон өнгөрөөгүй юм. 

	— Ялагдал ч хүлээж байсан уу?

	— Би эх орондоо, ХБНГУ-д гол ялагдлаа хүлээсэн юм. Намайг засгийн газрын дэргэд байгаль хамгаалах асуудал эрхэлсэн зөвлөхөөр томилсон юм. Энэ ажилд би ердөө л гоёмсог хаяг төдий зүтгэж байна гэдгээ удалгүй ойлгосон билээ. Би жижиг хулгайн анчидтай тэмцэж чадаж байсан боловч байгальд гол хөнөөл учруулж байгаа томоохон аж ахуйнхантай тэмцэхээр ямар нэг зүйл хийж хүч хүрэхгүй байв. Би огцруулж өгөхийг хүссэн юм... 

	— Эдүгээ Та бас амьтны хүрээлэнгийн дарга хийхээ больчих оо шив дээ. 

	— Тийм ээ, гэхдээ энэ бол өөр шалтгаантай. Би мэдлэг чадвартай хүмүүсийг бэлтгэсэн. Тэгээд ажил хэргээ найдвартай гарт өгсөн. Ингэж үе залгамжлах нь зайлшгүй юм... 

	— Таны намтарт ямар нэг инээдэмтэй зүйл бий юү?

	— Тийм зүйл хэнд байхгүй байдаг билээ дээ. 1945 онд дайны дараа би хоёр сар Франкфуртад цагдаагийн газрын дарга хийсэн юм. Намайг цагдаа хувцастай, буутай байсныг төсөөлж байна уу?!

	— Тэгвэл дайны үед буудах тохиолдол танд таарсан уу?

	— Таарсан. Ердөө л ганц удаа шүү. Би Польшид малын эмч хийж байлаа. Тэгэхэд нэг удаа өвчтэй адуу буудсан... 

	— Бид эдүгээ Ижилээр завиар явж байна. Та ямар мөрөнд очиж үзсэн бэ? Бас та дэлхийн ямар районуудыг үзэхийг хүсэж байна вэ?

	— Миний хувьд их зүйл үзэж өнгөрүүллээ. Би Конго, Нил, Гудзон, Амазонка, Ганг, Миссисипи мөрнийг үзсэн. Бас тэгээд Рейн, Сена, Темза голд очсон. Шинэ зүйлийг үзэх хүсэл мохоогүй байна. Гэхдээ насалсан насаа бодож төлөвлөгөөгөө зохиох хэрэгтэй юм. Тэглээ ч гэсэн Арктик, Хятадын өмнөдөд, амьтан судлагчдын сонирхол татдаг газар — Сычуань мужид очих хүсэлтэй байна... 

	— Амьдралын тухайд гэвэл... Аян замд явсны дараа Та хаана байх дуртай вэ?

	— Надад тийм хоёр газар бий. Майны Франкфуртын дүүрэг дэх ферм, бас Аруш дахь жижигхэн байшин — энэ бол Дорнод Африкт байдаг юм. Тэнд Нгоро-Нгоро галт уулын өрхөөс холгүй миний хүүг оршуулсан юм. 

	— Би түүний шарилыг харсан. Хөшөө, түүн дээрх бичгийг үзсэн. Чухам тэр үеэс л амьдрал, ертөнцийн тухай таны ойлголтыг асуухаар бэлдсэн юм. 

	— Миний хувьд амьдрал бол гагцхүү энэ бодит ертөнцөд байдаг. Би бурханд хэзээ ч итгэж байгаагүй. Байгаль шинжээч, бас байгалийн механизмыг сайн мэддэг энгийн хүн ч гэсэн бурхныг эрж хайдаггүй гэж би боддог. Би байгальд тэсгэлгүй хайртай. Чадахынхаа хэрээр түүний нууцад нэвтрэн хүрч хорон санаатнаас хамгаалахыг эрмэлзсээр ирэв. Байгаль миний оюун ухаан, сэтгэл зүрхийг ундаалж байдаг юм. 

	— Таныг амьтадтай харилцаж байхад амь өрсөх тохиолдол байсан уу?

	— Байсаан. Гэхдээ бид машинаар явж байх үед үүнээс арав дахин илүү амь өрсдөг гэдэгт итгээрэй. Одоогийн байгаа 150 дахь машин болгон хүн алж, 60 дахь машин бүр хүн шархдуулдаг гэсэн статистикийн мэдээг цээжээр санаж байна. Энэ «араатантай» харьцуулахад ирвэс, арслангууд гэм зэмгүй амьтад юм. 

	Гэхдээ амьтадтай байнга харилцах үед заримдаа амь эрсдэх явдал ч бий. 

	Кино оператор, америк эмэгтэй Маргарет Лайн ховор нандин зураг авах гэж байгаад залуу заанд алуулсан. 

	Хүн дүрст бичтэй болгоомжгүй харилцаж байгаад хазуулсан шүдний мөр энэ миний гар дээр байна. Энэ зальхай этгээдийн шүд ирвэсийнх шиг атлаа ухаанаар илүү юм. Ирвэс рүү саваа далайхад түүнээс зуурна. Харин бич бол гараас нь шүүрээд авах хэрэгтэй гэдгийг сайн ойлгоно. 

	— Таны бодлоор онгон амьдрал, зэрлэг амьтдын булан дэлхий дээр тэр чигээр нь хадгалан үлдээх боломж хэр их байна вэ?

	— Үүнийг амархан шийдвэрлэх асуудлын тоонд хамруулж болно гэж би хэлж чадахгүй байна. Бүх зүйл бидний хэрсүү оюун ухаан, бидний эрч хүч, эцэст нь үүнийг хийж болно гэдэгт бидний итгэх итгэлээс шалтгаална. Урьдчилан тавьсан хүч чармайлт найдвар төрүүлж байна. Танай оронд дахин сэргээсэн булга, бөхөнг ч гэсэн жишээ аван санаж болох байна. 

	— Танд хайртай амьтан бий байх аа?

	— Адуунд дуртай. Би судалгаагаа түүнээс эхэлсэн юм. Эдүгээ бүр хөгширсөн хойноо араб үүлдрийн хэдэн хурдан морьтой болсон. Миний бас нэг дуртай зүйл бол бич юм. Нэгэнт хайртай, дуртайн тухай ярилцаж байгаа болохоор (инээмсэглэн) хүн ч бас нүдэнд дулаахан сүүн тэжээлтэн юм. 

АМЬДРАЛЫН ТУЛГУУР

	Тэр солгой юм. Би зэрэгцэн суугаад хурц үзүүрлэсэн харандаагаар цаасан дээр зурж байхыг нь нүднийхээ булангаар харж байлаа. Дараа нь солгой гараараа бийр авав... Тэгээд л Английн Слимбрижэд өвөлжиж, манай хойд зүгт үүрлэдэг гоёмсог шувуудын дүрс хуудасны захад гарлаа. 

	Питер Скотт толгойдоо чихэвч зүүжээ. Тэрээр үе үе цааснаас нүдээ салгаж шувуудын тухай, тэднийг хэрхэн хамгаалах, тоолох тухай, нүүдэллэх замыг нь яаж ажиглах талаар яригдаж байгаа индэр лүү харж байв. Питер Скотт энд хамгийн нэр хүндтэй том хүний нэг боловч зураг зурахыг л сонирхож байгаа юм шиг санагдаж байв. Гэвч танхимд суугчид энэхүү англи хүн анхааралтай сонсож буйг, гэнэт бийрээ хажуу тийш тавьчихвал өөрөө ямар нэг үг хэлэх гэж хүсдэгийг бүгд сайн мэдэж байлаа. 

	Энэ удаад Питер Скотт цаг нөхцөөхөд тус болсон зургаа нүд салгалгүйгээр дуусгаж:

	— Би солгой зураачтай тааралдахдаа та, би, Леонардо да Винчи бид гурав адилхан юм байна гэж түүнд хэлдэг юм гээд инээмсэглэв. 

	Завсарлагаагаар шуугилдаж байх үед би Питер Скоттыг хажуу тийш холдуулж түүний сонирхмоор нандин зүйлийг нь үзүүлэх хүсэлтэй байгаагаа хэлэв. Би арван гурван жилийн өмнө Антарктидаас авчирсан хайрмагийг уутнаас гаргалаа. Тэрээр шууд түүнийг таньсан нь мэдээж. 

	— Тийм ээ, тийм, Миний гэрт яг ийм юм бий. Нөгөө л нөөцөөс шүү дээ. Би тэнд мөн л очсон. Гурван удаа гээч гэлээ. 

	Питер Скотт бол жаран таван жилийн өмнө Өмнөд туйлыг зорих зориг гаргасан цуут Роберт Скоттын хүү юм. Английн Скоттын өрсөлдөгч нь Норвегийн Рауль Амундсен байв. Тэдний аль аль нь хүссэн цэгтээ хүрсэн боловч норвег хүн буцаж ирж, харин Скотт, түүний нөхдийг Антарктид буцаан явуулаагүй юм. Тэднийг хагас жилийн дараа эрж олжээ. 

	Таван англи хүний хүрэх гэж зүтгэсэн баазад хайрмаг эдүгээ хүртэл сайн хадгалагдсаар байна. Антарктидад Скоттын овоохойн дэргэд очсон хүн болгон энэхүү хайрмагийг дурсгал болгон авчирдаг юм. 

	Антарктидад болсон эмгэнэлт явдлын тухай тодорхой мэдэхийг хүсэгчид Скоттын өдрийн тэмдэглэлийг унших нь чухал болой. Тэрээр эцсийн мөчийг хүртэл тэмдэглэл хөтөлжээ. Энэ бол үхнэ гэдгээ ухамсарласан хүний аль нэг үед үлдээсэн хамгийн сэтгэл хөдөлгөм баримтуудын нэг юм. Толгойн хажуугаас олдсон тэмдэглэлийн эцсийн мөр нь «Бидний дотно хүмүүсийг харж тэтгэхийг эрхэмлэн хүсье» гэсэн байдаг. 

	Скоттын гэрт эхнэр, ой зургаан сартай хүү үлджээ. Экспедицийнхэн амь үрэгдсэн явдалд донсолсон англичууд Антарктидад үлдсэн хүмүүсийн эцсийн хүсэлтийг мартаагүй нь мэдээж. Роберт Скоттын хүүг хайрлан халамжилжээ. Гэхдээ энд ямар нэг аюул нуугдсаар байв. Учир нь хэчнээн ч нэрт хүмүүсийн хувьд хөвгүүдийн нь амьдрал эцгийн нэрийн тусгал гэрэл төдий л үлдэж байв! Бяцхан Скоттын эх, Питер өөрөө энэ аюулыг цагт нь сайн ухамсарлан ойлгожээ. 

	Эдүгээ хэдийн буурь суусан энэ хүнтэй ярилцахдаа түүний амьдралын туршид энэ байдал маш их зовоож байсныг би мэдэрч байлаа. Зарим үед хүний зам Антарктидад байхаас ч илүү амархан хазайж болох амьдралын тэнгисийн «туйлд өөрөө хүрснээ» тэр одоо бахархан хэлэх эрхтэй юм. 

	Ахмад Скотт эхнэртэйгээ үдэх ёс гүйцэтгэхдээ эргэж ирэхгүй гэдгээ мэдсэн юм шиг «Хүүгээ байгалийн түүх сонирхдог болгоорой» гэж хэлсэн байжээ. Ээж нь энэ гэрээсийг биелүүлжээ. Питер Скотт Кембрижид биологичийн мэргэжилтэй болжээ. Мөн тэр Кембрижид урлагийн түүхчийн диплом олж аваад зурагт дур нь татагдаж дараа нь тусгай сургуульд сурчээ. 

	— Энэ бүх үед би Антарктид руу аргагүй татагдаж байсан нь мэдээж гэж тэр хэлэв. 

	Залуу Скоттад тэнд очих боломж байсан боловч эцгийнхээ шарил дээр жирийн хүү шиг биш, харин «өөрийн замтай» хүн болсныхоо дараа очих гэсэн амьдралын чиг шугам аяллыг нь хойшлуулсаар байв. 

	— Эцэст нь би тавин долоон настайдаа ятгалгад орж Антарктидад очсон юм. Эхлээд ганцаараа, дараа нь гэр бүлтэйгээ шүү. Би туйл дээр очиж (эдүгээ энэ нь хэчнээн амархан болжээ) экспедицийн мөр үлдсэн газруудаар хааяагүй явсан юм. Энэ нь миний хувьд маш чухал өдрүүд байв. Балчир байх үеэс эхлэн яриа, ном, эцгийн тэмдэглэлээс санаанд үлдсэн бүх зүйл нүдний өмнө амилж байсан билээ гэж Скотт өгүүлсэн юм. 

	Эцгийн тэмдэглэлийн тухай асуусан асуултад Питер Скотт хариулахдаа, энэ бол миний бүх амьдралын луужин байсан юм гээд:

	— Зарим үед энэхүү тэмдэглэлийн жижигхэн дэвтэрт бичигдсэн бүх зүйлийг, эцсийн мөрийг нь хүртэл эхээс төрөхдөө л мэдэж байсан юм шиг санагддаг юм. Би түүнийг удаан хугацаанд хадгалж байгаад энэ нь гагцхүү гэр бүлийн үнэт зүйл биш болох учраас хожим Британийн музейд шилжүүлсэн дээ гэлээ. 

	 

	 

	Тэр биеийн байцаалтдаа мэргэжил гэсэн хүснэгтэд «з у р а а ч» гэж бичдэг байжээ. 

	— Би амьдрах мөнгөө зураг хөрөг зурж олдог юм гэлээ. 

	... 1933 оноос эхлэн Питер Скоттын бүтээлүүд Лондоны зургийн үзэсгэлэнд байнга амжилттай тавигдсаар байна. Түүний зурсан зурагтай олон ном, альбом гарсны хамт тэрээр загас, усны шувуудыг тодорхойлон бичсэн хээрийн номуудыг зохиогч юм. Тэрээр аялж жуулчилж явахдаа будгаас салдаггүй, гэртээ байх, зугаалах, зочлох, хурлын тэргүүлэгчдийн байранд суух үедээ зураг зурж, саявтар усан доор хуванцар дээр зураг зурж үзжээ. 

	Тэр эцгийнхээ адил өдрийн тэмдэглэл хөтөлжээ. Харандаагаар тод тэмдэглэж хажууд нь зураг зурна. Тэр нь шувуу, эсвэл ямар нэг загас байх нь олонтоо. Сетон-Томпсон иймэрхүү тэмдэглэл хөтөлдөг байжээ. Гэхдээ түүний тэмдэглэлийн хуудасны хооронд хавчигдаж үхсэн шумуул, ургамлын хатсан навч, түүдгийн мөр байхыг би харсан билээ. Питер Скоттын тэмдэглэл бол гоёмсог юм. Зураач яаралгүйгээр бүх зүйлийг нарийн тооцоод сайтар эргэцүүлэн бодсон сэдэв, жижиг зургуудаар хуудсыг дүүргэдэг байна. Энэ тэмдэглэл нь маш гоёмсог, хэдийн бэлэн болсон ном юм. Түүнийг хэвлэлийн машин дээр хувилах л хэрэгтэй ажээ. 

	Гэхдээ гоёмсог тэмдэглэл бол эдүгээ нэрд гарч өргөн алдаршсан энэхүү англи хүний хийж байгаа «олон ажил үйлсийн сүүдэр» л юм. Тэрээр урлаг, биологийг амьдралын үйлстээ хослон түүнийгээ онгон байгалийн үнэт арлыг дэлхий дээр хадгалан үлдээх гол хэрэгт захируулжээ. Питер Скоттын нэрийн том хуудас дээр: ... захирал, ... дэд ерөнхийлөгч, ... ерөнхийлөгч гэсэн түүний хүндэт цолууд арайхийж багтжээ. Бүх тохиолдолд Питер Скотт нэр хүндтэй, оролдлоготой хүн нь болсон байгаль хамгаалах олон улсын нийгэмлэг, холбоог хэлж байгаа юм. Нэг эрдэмтэн: «Бид маргасаар байгаад мухардахаараа бүгд Питер Скоттын зүг хардаг юм. Тэрээр ямагт гарах хэрэгтэй зам олдог». «Бид мөнгөө дуусчихаар Питер лүү харцгаадаг. Тэрээр тэрхүү мөнгийг ямар нэг ноёноос олох буюу эсвэл нефтийн эзний түрийвчийг сэгсэрч, эсвэл олноос цуглуулдаг юм» гэж хэлэхийг би сонссон билээ. 

	— Та яаж ингэж чаддаг юм бэ? гэхэд Питер Скотт инээмсэглэн:

	— Хүмүүс нүглээ наманчлахыг ямагт эрмэлздэг байлаа. Урьд нь сүм хийдэд өргөл барьц өгч байсан бол эдүгээ байгальд өргөх болжээ гэсэн юм. 

	Ташрамд хэлэхэд олон улсын онцгой ном хөтөлж түүнд ховордож байгаа амьтдыг бичиж хяналт тавих санааг Питер Скотт сэджээ. Улаан ном гэсэн нэр ч мөн түүнийх юм. 

	Англид Питер Скоттын гавьяаг өндөр үнэлжээ. Түүнд «Sir» гэсэн хүндэт цол хүртээжээ. Эдүгээ ноён (сэр) Питер Скотт гэж нэрлэж байна. Энэ цолыг язгууртнууд залгамжлан авдаг боловч заримдаа маш ховор тохиолдолд «эх орны өмнө их гавьяа байгуулсны учир» язгууртан бус хүнд ч хүртээдэг ажээ. Бидний мэдэж байгаагаар эрэлхэг зоригтой, тэнгист ганцаар аялагч Чичестер, нэрт дасгалжуулагч — хөл бөмбөгчин Рамсей нарт энэ цолыг хүртээсэн юм. Эдүгээ Питер Скотт нэмэгджээ. 

	Дэлхий дээр цаг хугацаа хурдан өнгөрч байна. Ахмад Роберт Скотт байгалийг эрэлхэгээр э з э м ш и н алдаршсан билээ. Питер Скотт байгалийг хамгаалан нэрд гарчээ. Эцэг, хүүгийн амьдралын туйл ийм буюу. 

	 

	 

	Питер Скотт эдүгээ Английн алс чанадад нэрд гарсан газар Слимбрижид амьдардаг. Энэ нь чухамхүү «хүн газар нутгийг чимэглэдэг» тэр тохиолдол юм. Питер Скоттын хүч чармайлтын ачаар Слимбриж усны шувуудын «дэлхийн нийслэл» болжээ. Английн энэ район Таймыр, Шинэ Газар, Франц-Иосифийн Газар, Шпицберген, Исланд, Гренланд, ненцийн тундрээс өвөлжихөөр одож байгаа нугас, галуу, хунгийн замын уулзвар болдог. Питер Скотт Слимбрижид байшин барьж нуур, цөөрмийг тохижуулан шувуунд нэмэгдэл тэжээл өгдөг болжээ. Зарим нь хагас гаршсан (дэлхий дээрх усны шувуудын шилдэг цугалбар юм) боловч үндсэн хэсэг нь энд өвлийг өнгөрөөж зун хойд зүгт үүрлэхээр оддог ажээ. Өвөлжөөнд шувуудыг тэмдэглэж, судалж, ажиглахын хамт тэднийг зүгээр сонирхдог байна. Харин Питер Скотт, түүний гэр бүл, ажилтнууд байгалийн лабораторийн ажлыг чиглүүлдэг юм. 

	Шувуу судлагч эрдэмтдийн хувьд «Слимбриж» гэсэн нэр, мөргөлчдөд Мекка, жуулчдад Ром яаж сонсогддог шиг яг тэгж сонсогдоно. Алдарт цөөрөм дэх амьдралын тухай номууд бичигдэж, олон альбом, эрдэм шинжилгээний бүтээл хэвлэгдэж, кино зураг авч, олон тооны англичууд аяллаар энд ирдэг байна. 

	Питер Скотт болон эцгийнхээ ажил үйлсийг үргэлжлүүлэгч түүний охины дуртай шувуу нь хун юм. Слимбрижид эдгээр шувууг «царайгаар нь таньдаг» ажээ. Энд нэг өглөө нуур луу хармагц «Хараач ээ, Пезант, Жесси буцаад ирж!.. Тэр чинь Флипп, Комет хоёр байна» гэж тэд хашхирна. Хун бүр өөрийн нэртэй. Тэгэхдээ эд чинь гэрийнх бус, зэрлэг шувууд шүү дээ! Тэд хавар алсын Азийн хаана нэгтээ рүү одож Обийн адаг хавьд үүрлээд эдүгээ өсвөр шувуудтайгаа хамт буцаж иржээ. Тэгэхэд нь тэднийг энд тавьсан тэмдгээр нь бус чухамхүү «царайгаар» нь таньсан нь энэ ажээ. 

	Харахад ялгамааргүй шувууд хошууныхаа зургаар ямар ч гэсэн ялгагддаг. Хошууны шар ба хар өнгө хачин маягийн хувилбараар хосолж хурууны хээ шиг яг ижил байдаггүй байжээ. Ийм өчүүхэн зүйлээр хунг ялган танина гэдэг маш амаргүй нь мэдээж. Үүнийг ердөө л хоёр хүн — Питер Скотт болон түүний охин Дафила хийж чадах юм. 

	Тэрээр:

	— Миний ой хэдийн мууджээ. Би зуун тавин хунг таньж чадаж байгаа юм. Харин манай Дафила бол хэдэн зуун хунг зүсээр нь таньдаг юм гэлээ. 

	Хун бүрд хошууны зураг бүхий «хувийн хэрэг» хөтөлсөн байв. Энэ зурмал болон гэрэл зураг, байнгын ажиглалт нь шувууг ялгаж таних, нэг бүрийн зан төрх, амьдралын түүхийг мэдэх бололцоо олгодог ажээ. 

	— Дафила өөрийнхөө танилуудыг Герман, Голландад байхад нь таньсан. Одоо бид хоёр хоёулаа Зөвлөлт Холбоот Улсад, тундрт очихыг мөрөөдөж байна. Энэхүү уулзалт хэчнээн сэтгэл хөдөлгөхийг урьдаас төсөөлж байна. Хунгуудын нэг, түүний нэр нь Ланселот, бүр арван хоёр жил дараалан манайд нүүдэллэн ирж байгаа учраас бид түүний ирэхийг онцгой хүлээж байна. Би өнгөрсөн намар Англиас нисээд манантайгаас болж Лондонд түр саатсан юм. Гэр лүүгээ утасдахад юуны түрүүн «Ланселот дахиад ирсэн» гэхийг сонссон билээ. Ийнхүү Ланселот арван хоёр дахь удаагаа нүүдэллэн ирсэн нь маш таатай мэдээ байсан юм гэж Питер Скотт өгүүлсэн билээ. 

	 

	 

	Би шувуу судлагчдын бага хуралд оролцохоор Крымын Алуштад ирээд байхад нь Питер Скоттой ярилцсан юм. Бусад зүйлийн хажуугаар амьдралд чинь ямар азтай, ямар золгүй явдал тохиолдсон бэ? Хүний ямар сайн талыг эрхэм чухалд үздэг вэ? Хүүхдүүддээ сэтгэл ханамжтай байна уу? гэсэн хэд хэдэн цэвэр амьдралын асуудал би түүнд тавьсан юм. 

	Тэрээр:

	— Дайны дараа (би тэнгисийн цэргийн офицер байсан) улс төрийн нэр хүнд хөөцөлдөх нь дээр юм шиг санагдсан. Гэтэл парламентад орохоор миний нэр хэрэгтэй санал авч чадсангүй. Тэр үед би гутарч байв. Харин одоо бол үүнийг аз гэж үздэг юм. Сайн сэтгэлийг бүхнээс илүү үнэлдэг. Хүмүүс бие биетэйгээ харилцахдаа хүн болгон сэтгэл зүрхтэй гэдгийг санах үүрэгтэй. Амьдралын маш чухал тулгуур бол байгалийг хайрлах, байгалийг ойлгох явдал гэж үздэг. Хүүхдэдээ сэтгэл ханамжтай байна. Охин маань миний ажил үйлсийг залгамжлагч болохыг нь харж байгаа учраас сэтгэл ханамжтай байна. Хүү минь надтай адилхан, эцгийн хийдэг юмыг хийхгүй гэсэн итгэл төгс байгаа учраас мөн л сэтгэл ханамжтай байна. Тэр инженер, Ливерпульд метро барьж байна. Энэ чинь, хүн бүрд өөрийн туйл байна гэдэг сайхан хэрэг шүү дээ хэмээн хариулсан билээ. 

	 

	1977 он

	 


ОЙН ХҮН

	Намар цагт Москва орчмын ойд үлгэрийн өвгөнтэй төсөөтэй өвгөнтэй олонтоо тааралдаж болох байв. Наян насан дээрээ хүмүүс дулаан, тайван байдлыг юунаас ч илүү үнэлдэг атал тэр өвгөн цаг ямагт хөл дээрээ байдаг юм. Өдөрт дөчин мод газар явах нь ердийн хэрэг байв. Гэвч харваас хөгширсөн байлаа. Армаг тармаг сахал нь ойн хөвдтэй адилхан болж, нүүр нь үрчлээтэж, нуруу нь бөгтийжээ. Гэвч та өвгөнтэй уулзан ярилцаж, эсвэл түүнийг нүдээрээ харсан бол насан эцэс болтлоо залуугийнхаа цогийг хадгалсан хүмүүс байдгийг ойлгож болох билээ. 

	Өвгөний шээзгий дүв дүүрэн байхад таныхад хоёрхон улаан мөөг байна. Ойд түүнтэй тэнцэх мөөгчин байхгүй байж магадгүй учраас энэ хүнтэй тааралдахад гайхах хэрэггүй. Сагс мөөг гэдэг юухан билээ... Тэр мөөгний тухай бүгдийг мэддэг хүн шүү дээ! Өвгөн яриа хүн байсан бөгөөд хаана нэгтээ унасан модон дээр түүний хажууд суух аз тохиолдвол «Европын ойд иддэг мөөг хоёр зуу гаруй байдгаас хүмүүс хориос илүүгүйг нь түүдэг. Англичууд бүх мөөгийг «хортойд» тооцож гагцхүү өндгөн мөөгийг үнэлдэг. Англичууд өндгөн мөөгийг хуучин уурхай, бөмбөгнөөс хоргодох газарт ургуулдаг. Өндгөн мөөг арван найман миллиард «үртэй» учраас тэр нь Шпицбергенээс Памир хүртэл газар сайгүй тааралддаг. Арктикт агаар мандалд өндөр дээрээс мөөгний үр олдсон. Харин дэлхий дээр... янз бүрийн наян мянган мөөг байдгийг» та мэдэж авна. 

	Би мөөгний тухай өгүүлэхийг нь таван цагийн турш сонссон билээ. Өвгөн ямар мөөг шимт бодис ихтэй, түүнийг хэдийд, хаана эрэх хэрэгтэйг мэднэ. Ромын найр дээр, оросын тайж нарын хоолонд ямар мөөг өгдөг байсныг мэднэ. Эдүгээ Польш дэлхийн зах зээлд хэчнээн хэмжээний мөөг нийлүүлж байгаа, үрчгэр болон мөжгөр мөөг яагаад өтлөхөөрөө гэрэлтдэгийг мэднэ. Оросын жүжигчин Щепкинд өдрийн цаг хүрэлцэхгүй, тэрээр гар чийдэн бариад шөнө мөөг түүхээр явдаг байсныг мэднэ. Яруухан байгаа биз! Бас үүнийг ярьж байгаа хүн жинхэнэ яруу найрагч юм. Гэхдээ гагцхүү мөөгний тухай л яриад байдаг биш ээ. Пушкин байгалийг хэрхэн хайрладаг байсан тухай, Лев Толстой, Анатоль Франс байгалийн тухай юу гэж хэлснийг өгүүлнэ. Эсвэл ногоо, шувуу, «дөчин зүйлийн бороо», Коломна орчмын Осетр голын тухай, сойр агнах талаар ярьж гарна. Заримдаа яриаг нь хүн сонсож байгааг мартчихаад үүргэвч, халаас дотроосоо ямар нэг юм эрж эцэст нь үнгэгдсэн хуудас цаас олоод өвгөн хүний хөврөлдсөн хэлбэртэй үсгээр юм бичиж цаасаа далд хийнэ. Бас заримдаа «Жуулчинд ой байдаггүй» гэж Пржевальскийн хэлсэн үг бүхий уриатай тэмдэглэлийн дэвтэр гаргаж ирнэ. Дэвтэр нь жаран жил тасралтгүй ойн цэцэн мэргэн үгсээр баяжсаар иржээ. Энэ нь нууц хадгалсан дэвтэр биш. Цуглуулсан бүх зүйлээ хүмүүст зориулжээ. 

	Өвгөний нэрийг хэлэх л үлдлээ. Энэ хүн бол Дмитрий Павлович Зуев юм. Энэ хүнийг Москвад цөөхөн айл л мэддэггүй байв!

	 

	 

	Хавар хэдийд ирдэг вэ? Одон орны судлагчид, тариаланчдад өөрийн цаг бий. Аляскт хавар ирэхийг зугаатай тодорхойлдог байна. Голын дунд мөсөн дээр хронометрт нарийн уяагаар холбосон гадас бэхэлж мөс дөнгөж хөдөлмөгц цаг ажиллаж эхэлнэ. Олон мянган хүн энэ мөчийг өдөр шөнөгүй хүлээдэг байна. Тэнд бас микрофонтой радио мэдээ сурвалжлагч байдаг. Бүх Аляск мэдээ сурвалжлагчийн үгийг сонсдог. Хаврын сугалаа тавин жил явагдаж байна. Хүмүүс сугалааны билетийг худалдан авч түүн дээр өдөр, цаг, түүгээр ч барахгүй секундийг ч бичдэг. Хавар ирэхийг бүгдээс илүү яв цав таасан хүн хождог ажээ. 

	Хавар дэлхий дээгүүр хоногт тавин километрийн хурдтай явдаг нь ажиглагджээ. Дулааны амьд долгион умар зүг рүү ийм хурдтай хөдөлдөг байна. Ийм учраас хавар ирэлтийг илрүүлэх бас нэг арга бий. Антарктидад далайгаас газарт адель оцон шувуу, дундад өргөрөгт «турлааг хаврыг авчирдаг». 

	Дэлхий Нарыг нарийн чанд хуваариар тойрон эргэдэг учраас дэлхий дээрх бүх зүйл үүнд зохицжээ. Бүгд зан аашны тодорхой дүрэм горимтой байдаг. Хүмүүс олон мянган жилийн туршид энэхүү зүй тогтлыг ажиглан мэджээ. Баавгай, дорго, илбэнх ичсэнийхээ дараа дөрөвдүгээр сарын 7-нд нүхнээсээ гардаг ажээ. Намрын анхны хүйтрэл хэдийд болж болох, далдуу мод хэдийд цэцэглэх, хөх тариа хэзээ түрүүлэх, цурхайн хурим хэдийд болдог, зуны ямар үед шувуу жиргэхээ больдог, хэдий үед гол мөсөөр хучигддаг нь мэдэгдэж байна. Эд бүгдийг үзэгдэл судлагчид мэддэг. Эдүгээ үед ийм шинжлэх ухаан, бас эрдэмтэд ч бий болсон бөгөөд дэлхий дээрх улирлын өөрчлөлтийг ажиглагч ямар ч хүн өөрийгөө үзэгдэл судлагч гэж нэрлэж болох юм. 

	Би бүр хүүхэд байхдаа турлааг ирвэл хавар болдог, хөхөө ирэхээр ангийн хугацаа дуусаж ан үүрэндээ ордог, хараацай ирвэл усанд орж болно гэдгийг мэддэг байв. Энэ анхны мэдэгдэхүүнийг би хөдөөгийн туршлагын цуглуулгаас бэлэн байдлаар олж авсан юм. Гэхдээ энэ бүгдийг хэн нэг нь түрүүлж ажигласан шүү дээ. «Үхэр загас бүрэлзгэнэ цэцэглэхээр түрсээ орхино. Бороо орохын өмнө шанхан бялзуухай зэрлэг муур шиг орилно. Сараанын цэцэг усан дотор унжвал зуны орой ойртсоных юм». Энэхүү уялдаа ажиглалтын хэлхээнд эхлэлийг нь харах хэцүү юм. Бас түүнд төгсгөл ч байдаггүй. Энэхүү хэлхээг анчид, тариаланчид эхэлжээ. Эдүгээ тэд үүнийг үргэлжлүүлсээр байна. Оролдлоготой ажиглагчдын хувьд байгаль шавхагдашгүй юм. Сониуч хүн бүр өөрийн нээлт хийж болно. Байгалийг авьяаслаг, дур хүсэлтэй ажиглагчид ч бий. Тэд байгалийн хамгийн яруу сайхан болох үзэгдэл судлалыг алдаршуулжээ. Ийм хүмүүст үзэгдэл судлагч Дмитрий Зуевыг ч хамруулж болох юм. 

	Эдүгээ Оросын төв, ялангуяа Москва орчмын байгалийг түүнээс илүү мэдэх хүн байхгүй гэж мадаггүй хэлж болох байна. Тэрээр байгалийн тухай бүгдийг мэдэж байсан мэт санагдана. Хэрэв шувууны тухай яривал тэрээр уг шувууг дуугаар нь таньж, хэдийд ирдэг, юугаар хооллодог, түүнд ямар дайсан байдаг, чөлөөт биш байдалд жиргэдэг эсэхийг ярьж, шувууг ардууд хэрхэн нэрлэдэг, хаана түүнийг ажигласан, тэгэхэд ямар нэг адал явдал тохиолдсон эсэхийг өгүүлдэг байлаа. Тэр хэдийд Москвагийн ойд хөөндэй өвөлжсөнийг санаж, ямар шувуу нүдээ анивчихгүйгээр нар луу харж чаддагийг, ямар хүйтэн өвөл Москвагийн бор шувуу метронд хоргодох газар эрж байсныг мэддэг байлаа. Тэрээр тогорууны цам харайхыг харжээ. Яагаад алгар шувууг алгар гэж, зана шувууг зана хэмээн нэрлэх болсныг яруу сайхан өгүүлдэг байв. Тэр алтан гургалдайн нууц өрсөлдөгч сондорт гургалдайг хаанаас эрж хайхыг мэдэж, ойн олон арван шувууны жиргээг дуурайж чаддаг байлаа. Бас энэ нь мэдлэгийн ерийн нэг цуглуулбар байгаагүй юм. Хүн байгаль дахь адармаатай харилцаа холбоог ойлгож, ойн болон хээрийн бүх нууцад таарах түлхүүртэй байлаа. Түүнд анхааралгүйгээр өнгөрүүлсэн амьдралын нэг ч үзэгдэл байсангүй. Тэрээр зөгийчидтэй хамт зөгийчин, анчдын дунд тэргүүнийх нь байв. Москва орчмын мод, өвс ногоо, цэцэг болгоны гоёмсог, үнэ цэнэ, удам судрыг нь мэддэг ургамал судлагч байв. Тэрээр агрономич, ой хамгаалагч, ардуудын ажиглалтыг цуглуулагч, оросын яруу найргийн сайн мэдлэгтэн байлаа.

	Тэр тавин жилийн дотор Москва орчмын нуур, гол, бөглүү бүх намаг шавар, бас алслагдсан ойн өнцөг буланг хэрэн явжээ. Тэр эргэх жамтай зүй тогтлыг мэддэг төдийгүй, байгалийн бүх гаж үзэгдлийг санадаг жинхэнэ ажиглагч байв. Тэр ямар жилийн долоодугаар сард хүйтрэл болсон, хэдийд дөрөвдүгээр сард интоор цэцэглэсэн, бас хэзээний хоёрдугаар сард аянга, цахилгаантай цасан шуурга болсныг санаж байлаа. 

	Дайны үед сум, бас «Ой дотроос ямар хүнс олж болох» тухай Зуевын зөвлөмж бүхий хуудсыг жижигхэн нисэх онгоц партизануудад хүргэн өгч байв. «Оросын ойн өгөөж хишиг» гэсэн ховор, яруу сайхан, маш чухал номыг Зуев бичжээ. Мөөг түүхээр «экспедицээр» явах, эсвэл байгалийн тухай кино хийх болоход өвгөнөөс зөвлөгөө авахаар ирдэг байв. Түүнтэй хамт түүдгийн дэргэд жирийн нэг суух нь юутай ч зүйрлэшгүй баяр баясгалан байлаа. 

	Авьяастай энэ хүн бас өгүүлэгчийн авьяастай байгаагүй сэн бол түүнийг бид мэдэхгүй байж болох юм Гэтэл тэр нь зөвхөн өгүүлэгч төдийгүй, бас яруу найрагч байв. Зуев бол зохиолчийн өөрийн өвөрмөц, хүчирхэг дуу хоолойтой хүн юм.

	 

	 

	Танд маш их аз таарвал хуучин номын лангуун дээр «Жилийн улирлууд» гэсэн ном байхыг харж болно. Тэгвэл нэн даруй худалдаж аваарай! Ном нь хэлбэр, бичлэгийн маяг, санаагаараа өвөрмөц учраас юутай ч зүйрлэшгүй юм. Түүнд шувуу, загас, аянга, ойн хүйтэн горхи, өвс хадлан, ан амьтдын тухай богинохон тэмдэглэлүүд, эдүгээгийн нэрлэдгээр жижиг өгүүллүүд бий. Дөрвөн зуун хуудсанд багтсан бүх зүйлийн өчүүхэн хэсгийг ч тоочих боломжгүй юм. Зөвлөлтийн зохиолч Леонид Леонов энэхүү номыг «Москва орчмын ойн гүнд нээгдсэн цонх» гэж нэрлэжээ. Ном нь орос хэлний ердийн цэвэр сайхан үгээр бичигдсэн байна. Гэхдээ үгийг ямар чадамгай олж өөр хооронд нь яаж онож холбосон гэж санана! Та үүнийг уншиж байхдаа наранд ногоо гялалзан гялтганахыг харж, шаржигнах чимээг нь сонсож, ойн үнэр, сэтгэл татсан өгүүлэгчийн догдолсон амьсгалыг мэдрэх болно. Ном нь лавлах, яруу найргийн ховорхон цутгамал юм. Байгалийн дунд амьдрагч хүнд амьдралын ач тус болох учир түүнийг унших хэрэгтэй. Ой, хээр талыг мөрөөдөгч хотын хүнд энэ бол гэрт нь ирсэн баяр юм. Номыг бүх амьдралынхаа туршид далан жил бичжээ. 

	Брем бүх амьдралынхаа туршид «нэг ном» бичжээ. Энэ ном нь хэдэн арван том боть юм. Энэ нь амьдралын гавьяа байсан билээ. Оросын сэтгүүлч Гиляровский амьдралынхаа туршид «нэг ном» бичсэн. Хуучин Москвагийн тухай энэхүү дурсгалыг бид мэдэж, хайрлаж байдаг билээ. Францын зохиолч Экзюпери хүний Сайхан үйлс, Үүрэг, Дэлхийн тухай «нэг номыг» амьдралынхаа туршид бичсэн. Зохиолчийн ажил, амьдралтай салшгүй холбоотой байсан олон хүнийг цааш нэрлэж болох юм. Хүн амьдралаас урвасан бол тэр нь ямар ч утга учиргүй байх сан. Экзюпери: «Би бичихээсээ өмнө амьдрах хэрэгтэй» гэдэг байлаа. Зохиолчийн ажил болон амьдрал нь эдгээр хүмүүсийн хувьд ямар нэг «ажил», «ажлын дараах» зүйл аятай байгаагүй юм. Ном нь аж төрөх ёс, сэтгэлгээний төрх, сонгон эрхэлсэн ажлын үр дүн байлаа. Хүн өөрөөр амьдарч байсан бол бидэнд юу ч үлдээгээгүй байх сан билээ. Энэ нь ерөнхий горимоос гадуур зүйл боловч ийм гажилт цөөнгүй байв. «Бүх амьдралынхаа туршид өсгөдөг шил бариад шарилжид хэвтсэн» Фабрыг санацгаая. Түүний үзсэн, харсан зүйлийнхээ тухай бичсэн өгүүлэл олон үеийн хүмүүсийг догдлуулж байна. 

	Зуев аль нэг талаараа францын «хачин» хүнийг санагдуулж байна. Түүний авьяастай зохиосон номын үр хүүхэд ахуй үед нь суулгагдсан байв. «Би олигтой ярьж чаддаггүй байхдаа мөөг эрж хайдаг байлаа». Арван хоёр настай Дмитрий Зуевын байгалийн тухай бичсэн сургуулийн зохион бичлэгийг 1900 онд Парисын дэлхийн үзэсгэлэнд явуулжээ. Тэр багшийн ажлаар анхны талхаа олж, дараа нь Петербургт конторын ажилтан, нягтлан бодогч, хожим нь сонины мэдээ сурвалжлагч болжээ. «Нэг хөлөөрөө сонинд, нөгөө хөлөөрөө ойд зогсож байжээ». «Хожуул дээр сууж тэмдэглэл хийх нь олонтоо болж, үүргэвч, буутайгаа редакцад ирдэг байв». Сонины ажилтныг ой эзэмджээ. Тэрээр хотод үзэгдэх нь ховордож «хачин» хүн болсон байна. Бүх өмч нь үүргэвч, огт салдаггүй нэг нүдний дуран, хоовон, хөөрөг байв. Гэхдээ хамгийн өндөр үнэтэй нь англи хийцийн буу байлаа. Түүний нэг нүд хүүхэд байх үеэс нь юм үзэхээ больсон боловч залуу цагийнх шигээ мэргэн бууддаг байжээ.

	«Ойн хүнийг» хэдийн анхааран ажиглах болжээ. Зуев идэр үедээ уран зохиолын үдэшлэг дээр оросын нэрт зохиолчидтой уулзаж учирч байжээ. Тэр уран зохиолын хувь заяаны тухай буурьтай ярилцаж чаддаг, үдшийн сонинд тэмдэглэл бичдэг байжээ. Түүнд хүнд хэцүү үе ч тохиолдож байв. Түүнийг уншигчид дэмждэг байлаа. Уншигчдын захидал уул овоо шиг байдаг байв. Хүмүүс богинохон тэмдэглэл дотроос яруу найргийг ч, үнэ цэнтэй ажиглалтын цуглуулгыг ч үздэг байсан юм. 

	Ганцхан асар их шунал хүнийг далан жил удирджээ. Хүний амьдрал дахь ганц шунал ямагт үр шимийг авчирдаг. 

	Дмитрий Павлович цаас, хананд дүүжилсэн цэцэг ногооны хонгорцог дунд амгалан нас нөгчсөн юм. Энэ нь дэлхий дээр өөрийгөө баян амьдарсанд тооцдог ядуу хүн байлаа. Гэвч тэрээр эндүүрээгүй нь гарцаагүй юм.

ХУСАН ДЭЭРХ МИКРОФОН

	Би Борисыг арав гаруй жилийн өмнөөс мэднэ. Би түүний тухай бичих болсноор (тэр үед Борис биофизикийн талаар эрдмийн зэрэг горилогч байв) хоорондоо танилцсан юм. Гэвч миний санааг сонсоод «Хэрэггүй, энэ чинь миний ажилд саад болно» гэж эрдмийн хэрэг горилогч хэлсэн билээ. Би түүнийг шахаж албадсангүй. Бид оройн цагаар элдэв янзын юм ярьсаар найз болцгоов. Тэгээд бид модоор тэнүүчлэн хал үзэж хашир таньсан билээ. Би Борисыг сайн мэдэх учраас түүний тухай өгүүлэхийг хүссэн юм. 

	Одоо би харандаагаа хойш тавиад дахин пянз сонсож байна. Энэ нь хөгжим биш ээ. Гэвч чухамхүү энэ авиа нь хүний дуулах дуу, эдүгээгийн хөгжмийн эхлэл болсон байж болох юм. Энэ авианаас өөр, умартсан баяр баясгаланг танд сэргээн төрүүлэх ямар ч зүйл байхгүй юм. Харин хотын хөл хөдөлгөөнт амьдрал таныг ой, нуга, голын ногоон ертөнцөд тэр болгон аваачдаг уу? Гэтэл ойн дуу чимээг пянзанд цуглуулдаг хүн олдсон юм. Бариулыг эргүүлж зүүг тавихад гэр дотор мэлхий пааг пааг хашхирч, хүтгээ хүд хүд дуугарч, тариан түнжүүр бөвтнөж эхэлнэ. 

	Тариан түнжүүр бөвтнөх нь миний хувьд хамгийн эрхэм дууны нэг билээ. Сүлжмэл сараалж, хөгшин хайлаас, ороонгын бут бүхий тосгоны айл нүдний өмнө үзэгдэнэ. Ороонго мананд бүрхэгджээ. Манан дотроос морьдын толгой цухуйна. Бас тариан түнжүүр нэг янзын ярвигтай биш авиагаар бөвтнөнө. Харин манантай үед тариан түнжүүр бөвтнөхийг нэг ч атугай сонссон хүн яагаад пянзыг дахин дахин сонсмоор байдгийн учрыг ойлгоно. Эсвэл энэ тогорууны ганганахыг сонсох гэнэ. Тогоруу хэрхэн ганганадгийг хэлэх хүн байна уу? Цөөхөн хүн хэлнэ. Алтан гургалдай, хөөндэй, сойрын дуу, тоншуулын тог тог чимээ, шар зөгийн дүнгэнээ, ойн шуугиа, ногоон газраар хавар ирж байгаагийн дуу сонсогдоно. Энэхүү мөнхийн авиаг цуглуулсан анчин олдсон юм. 

	Дуу чимээг агнагч нь ойд амьдардаг хүн биш ээ. Би түүнтэй сүүлийн удаа зөвлөлтийн биологийн төв болох тавилантай Серпуховын орчмын Пущино хотхонд уулзсан юм. Биофизикч Борис Вепринцев Москвагаас энд ирж хүрээлэнгийн саяхан баригдсан байранд лаборатори хүлээн авчээ. Түүний хийж байгаа ажил үйлсийг шинжлэх ухааны тэргүүний шугам гэж нэрлэдэг. «Тэргүүний шугам» гэсэн энэ хоёр үгийн оносон эсэхийг шалгах амаргүй боловч тэдгээр нь лабораторид болж байгаа бүх зүйлийн утга учрыг үнэнээр дамжуулж байв. Хэрэв уг дур төрхийг үргэлжлүүлэн өгүүлбэл Борис энэхүү тэргүүн шугам дээр сумангийн даргын цолтой байлаа. Үл мэдэгдэгчээс «сумангийн» эзлэн авах нутаг дэвсгэр нь өчүүхэн төдий нүдэнд үл үзэгдэх мэдрэлийн эд эс юм. Энэхүү жижиг эд эсийн арван таван миллиард нь амьд байгалийн хийж чадсан хамгийн шилдэг зүйл болох хүний уураг тархийг бүрдүүлдэг. Мэдрэлийн эд эс хэрхэн ажилладаг, яаж амьдардаг, яагаад сөнөдгийг мэдэх юм бол маш олон зүйлийг, магадгүй атомыг задалсан физикчдээс ч илүү ихийг мэдэх болно. 

	Борис их ажилласнаас бөлцийсөн нүдтэй гэртээ ирж нойр хүрэхгүй байна гэж гомдол мэдүүлэх нь олонтоо. Өглөө өндөг шарж байхдаа гэнэт пиджакаа авч нямбай зүссэн хуудас цаасан дээр ямар нэг юм тэмдэглэнэ. Завиар явж байхдаа сэлүүрээ орхиод цаас олохоор халаасаа ухна. 

	Борис нэг дэх өдөр нь хагас сайн өдрөөс эхэлдэг, өөрөөр хэлбэл ням гарагт ч, баярын өдрүүдэд ч, ямар ч цагт «фронт дээрээ байж» шинжлэх ухааныг шүтэн биширдэг тийм хүмүүсийн тоонд ордог юм. Тэд хачин жигтэйрхүү, ахуйн амьдралдаа зохицоогүй байх нь олонтоо. Гэвч амьдралын туршлага ийм хүмүүст итгэхийг шаарддаг. Би ч нөхөртөө итгэдэг юм. Одоо хүний дур сонирхлын тухай, «ажлынхаа завд» хүний төлөө зүтгэж юунд хүрч болох тухай өгүүлье. 

	 

	 

	Энэ тухайд «хобби» гэсэн харийн үг тохирохгүй. Хобби бол дур сонирхол гэсэн үг, энэ нь өөртөө хийж байгаа ажил юм. Харин энэ тохиолдолд амьдралын хүнд бэрх ээдрээг өнгөрүүлсэн залуу цагийн мөрөөдөл байна. 

	Олон жилийн өмнө залуу биологичдын дугуйланд суралцагч хөвүүнд эрдэмтдийн уулзалтад оролцох аз таарчээ. Илтгэл дууссаны дараа эдүгээ агсан профессор Промтов хуучин эгшигт хайрцагт дөхөж очоод бариулыг эргүүлэхэд алтан гургалдай дуулж эхэлжээ. Цонхонд өвлийн цан хүүрэг эрээлжилсэн боловч танхимд нэг их чанга биш ч гэсэн алтан гургалдай дуулж байлаа. Магнитофонд дассан одоогийн бидэнд ийм бичлэг гайхалтай санагдана гэж үү дээ. Гэтэл тэр үед ном үзэж нүд тайлсан эрдэмтэд хүртэл алга нижигнэтэл ташиж «Дахиад, бас дахиад» гэж хүүхэд мэт хашхирчээ. Харин хөвүүн хамгийн арын эгнээнд сууж Англиас авчирсан гайхалтай пянзны тухай өгүүлэхийг үг гээлгүй сонсож байв. Профессор ярихдаа: «Фашистуудаас зугтаж Германаас гарсан өвгөн Людвиг Кох Англид амьдарч байна. Өвгөн шувуудын дуу, жиргээнийг дуу хураагчид бичдэг. Англид хүүхэд бүр өвгөнийг мэднэ. Түүнд «Шувуудын байшин. Людвиг Коход» гэсэн хаягаар захидал бичдэг байна» гэжээ. Профессор бас өөрөө дуу хураах гэж оролдсон нь амжилтгүй болсныг дурдаад «Та нөхдийн хэн нэг нь бичээд үзээрэй» гэж өгүүлжээ. 

	Тэгээд дайн эхэлжээ. Шувуудын дуу жиргээг хураасан сонирхолтой пянзны тухай бүгд мартсан бололтой. Гэвч ер бусын, бараг хачин жигтэй Людвиг Кох өвгөн, алтан гургалдайн дууг санасаар байсан хөвүүн Москвад амьдарч байлаа. 

	 

	 

	1956 оны хавар. Звенигородын ой дотор усанд автсаны дараах хатсан ойн цоорхойд гайхалтай хайрцаг тавьсан хүн сууж байв. Тэр хүний ямар нэг юм болж өгөхгүй байлаа. Тэрээр тагийг онгойлгон хайрцаг руу толгойгоо бараг шургуулж биологийн станцын байр луу татсан цахилгаан утсыг шалгана. Бас уран жиргээ жиргэж байгаа хусан дээр ямар нэг хэрэгсэл далдалжээ. Энэ байдлыг холоос ажиглаж байсан малчин тэсэж чадалгүй түүнд ойртон очиж:

	— Залуу юу хийгээд байна даа? гэхэд,

	— Сонс л доо... гэжээ. 

	— Гайхалтай юм. Уран жиргээ юү дээ? Уран жиргээ байна... гэж малчин гайхан өгүүлжээ. 

	«Үнэндээ, бичлэг авах юмгүй болж нэлдээ хүнгэнэсэн дуу гарч, уран жиргээний нарийн жингэнээ дөнгөж сонсогдож байв. Гэвч би баярласандаа хашхирахад бэлэн байлаа. Звенигород хотод тойруу замаар явж найзындаа очоод «Алив сонсоод орхиоч» гэлээ. Галт тэрэгний буудал дээр цахилгаан тэрэг хүлээх завдаа «Уран жиргээний дууг хэзээ нэг цагт чи сонссон уу?» хэмээн ямар нэг хүүхэнд бардав. Москвад профессорынд очоод байрандаа нөхөд дээрээ ирлээ. Долоо хоног унтахаар хэвтэхдээ чихэвч зүүдэг байлаа...»

	Аливаа шинэ үйлсийн адил «анхны уран жиргээнээс» ялалт хүртэлх зам урт удаан байв. Гурван жилийн турш оюутан, дараа нь эрдмийн зэрэг горилогч Вепринцев «хайрцагтай» ноцолджээ. Ердийн магнитофон бичлэг хийхэд тохиромж муутай байв. Магнитофоныг өөрөөр тоноглож, яг хэлбэл шинээр зохион бүтээх хэрэгтэй байлаа. Дээр үеэс электроникийг сонирхсон нь тус боллоо. Дуу бичлэгийн инженер — найз нөхөд нь ч тусалжээ. Өчүүхэн төдий авиаг эмзэглэхгүй, дуу чимээ гаргахгүй, бүх төхөөрөмжийн хамт үүргэвчинд багтахаар хөнгөн, доргилт, чийгээс айлтгүй, ямар ч цаг агаартайд үнэмлэхүй найдвартай байх хатуу чанд шаардлага хайрцагт тавьжээ. 

	Борис хоёр өвөл сэтгүүлд зориулсан сэдэв орчуулжээ. Хоёр буурьтай ном англи, герман хэлнээс орчуулжээ. Олсон бүх мөнгийг нь хайрцаг «залгичхаад байлаа». Тэгээд ч энэ хайрцаг сайн болжээ. Борис нэг удаа туршилтынхаа үеэр юм жонгинохыг сонсжээ. Шинэ согог гарах нь энэ үү? Гэтэл дархны газрын дулаан хонгилд амь орсон ялаа аалзны торонд орж жонгинон дуугарахыг «хайрцаг» хураасан нь энэ байжээ. «Хайрцаг» сонссон болгоноо өө сэвгүй дамжуулж байв. Нэгэн өглөө Борис цонхны салхивчаар микрофон гаргаж хөх цөцгийн хаврын шуугилдааныг хураажээ. Маргааш нь өчигдрийн бичлэгийг тавьж хөх цөцгийнд сонсгох санаа төржээ. Хөх цөцгий тал талаас нисэн ирж дуу чангаруулагч дээр суун чарлаж эхэлсэн нь үнэхээр гайхамшигтай зүйл болжээ. Дуу хураагчийг унтраахад чив чимээгүй болж хөх цөцгий таран нисжээ. Борис жигүүрээс нь барьж аван дууг нь хураасан хар тодол, үүрний нь дэргэд дуу чангаруулагч тавиад залгахад шувууд сандран үүрнээсээ гарч нисэн одохоор тийм аймшигтай зүйлийг «ярьсан байжээ». Шувуунд дуу жиргээнээс гадна өөрийн хэл байдаг гэсэн эртний таамаглал ийнхүү батлагджээ. Харин тэр хавар хүмүүсийн зүрх сэтгэлийг баяр баясгалангаар бялхуулдаг шувуудын жиргээ, хаврын чимээ дууны анчны сонирхлыг татжээ. 

	 

	 

	Ока дахь хаврын шөнө, ногоо чийгтэй байв. Харанхуйд ногоон дотор тариан түнжүүр бөвтнөнө. Хаврын манан нугыг бүрхэж усны дэргэдэх түүдэг сүүтгэнэнэ. Алс харанхуйд эр тахиа орилно. Гацуураас усан дусал под под хийн шалбаагт дусна. Магнитофоны ороомог сонсогдохгүй эргэлдэнэ. Шүүдэрт норсон хүн чихэвч хийгээд ногоон дээр хэвтэнэ. Олон тооны дуу авиа бүхий шөнө нимгэн нарийн хальсанд хураагдан, замхарна. Харин өглөө бүр ч их шуугиантай байлаа! Дуу багатай шувууд ч дуулж шуугин нарыг угтана. Тоншуул хуурайвтар мөчир сонгон авч тарр, тарр гэсэн тасалданги дуу ойд цуурайтуулна. Бяцхан хараалж дээш өндөрт гараад доошоо дүүлнэ. Огцом дүүлснээс далавч нь сүнгэнэн дуугарна. Хөөндэй жиргэж, хөхөө донгодно. Хүн нойргүй хоносноос нүд нь анилдана. Тэрээр наранд ээгдэж чихэвчээ авалгүй үүргэлмүй... 

	Дуу хураах их ан эхлэв. Энэ нь амаргүй, жирийн бус ажил байлаа. Шувуудын хамгийн сайхан дуу бол нар мандах үеийн жиргээн юм. Тохиромжтой газарт эртнээс очиж шувуу хаана байгааг мэдэх хэрэгтэй. Борис усанд автсан аралд хоноглож шунаж улайрснаас болоод гурван хоног унтсангүй. Тэр «хайрцагтайгаа» хамт Москва орчмын бүх газраар хэсэн тэнүүчилж, намгийн усан дотор дууч шувуудыг олон цагаар хүлээж модонд асаж авиран үтрэм дээр хур ирэхийг харуулддаг байлаа. Анхны өдрөөс эхлэн олон тооны саад тотгор тохиолдох нь мэдэгджээ. Нэг бол зэргэлдээх тосгоны баян хуурч шөнөжингөө хөгжимдөх, нөгөө тохиолдолд голоор яваа усан онгоц хамгийн тохиромжгүй үед хүнгэнэж яндангаа дуугаргах, эсвэл салхи шуугих буюу тосгонд тахиа орилох, бас дууч шувуу өөртөө ойртуулахгүй байх явдал гарч байв. Санаандгүй байтал алтан гургалдай их төвөг тарьжээ. Хаашаа л явна алтан гургалдай бүх авиаг сонсогдохгүй болтол дуулна. Янз бүрийн саад тотгороос болж дахиад л аль нэг тийшээ явах, усанд зогсох, эрж хайх, гэтэж отох, ой дотор гар чийдэнгийн гэрэлд техникээ засварлах хэрэгтэй болно. 

	Тэгтэл баярлах цаг болжээ. 

	Шувуу судлагчдын их хурал дээр «За, одоо шувуудын дууг сонсоцгооё...» хэмээн зарлажээ. Том танхимд сойр бөвтнөж, хөхөө донгодож, дараа нь галуу, хөөндэй... дуулж, жиргэжээ. Тэгээд алга нижигнэтэл ташицгаав. Эрдмийн зэрэг горилогч Вепринцевын хийсэн ажлыг эрдэмтэд бахархан угтжээ. 

	Борисыг дуу бичлэгийн студид урьж «Пянз хийцгээе» гэжээ. 

	 

	 

	1960 оны дөрөвдүгээр сард пянз гарав. 

	Москва хотын гол гудамж дахь дэлгүүрт уг пянз яруу хөгжмийн бичлэгтэй зэрэгцээ тавигдсан байлаа... 

	Энэ нь баяр баясгалант өдөр байсан юм. Борис пянзыг нөхдөдөө илгээжээ. Англи дахь өвгөний «Шувууны байшин. Людвиг Коход» гэсэн хачин хаяг ч мартагдаагүй байлаа. «Би хаягийг нь тавиад өвгөн амьд байгаа болов уу? Бүх зүйл бараг л үлгэрт гардаг шиг болж байна даа...» хэмээн бодлогоширсон юм гэлээ. 

	Гурван долоо хоногийн дараа Англиас захиа иржээ. Хуудасны дээр пянз, түүн дээр бас шувуу зурсан байв. Мөн хуудас дээр «Шувууны байшин» гэсэн хэвлэмэл үсэг байлаа. Захидалд бичихдээ: «Эрхэм нөхөр Вепринцев аа! Таны хураасан Оросын шувуудын бичлэгийг хүлээн авч баярлалаа. Таны бичлэгийг сонссон тэр өдөр надад хэчнээн гайхалтай сайхан байсныг Та төсөөлж байна уу. Би ная наслаад байна. Аль хэдийн чөлөөнд гарсан өвгөн болж амьтад, шувуудын дуу хоолойг хурааж бичих ажлыг нэлээд залуу хүмүүсийн мэдэлд өгсөн юм. Би үүргээ биелүүлсэн гэж үзэж байна. Саявтар миний төрсөн өдрийн баяр болов. Надад бүх орон даяараа баяр хүргэлээ. Олон тооны захидал, цахилгаанд хариу өгөх хэрэгтэй болов. Эдүгээ Англид ховордсон хар тоншуул, ялангуяа бөднө зэрэг шувуудын дууг сонсох бололцоог олгосонд баярлалаа. Хөгжмөөр хичээллэдгийн ачаар өнгөрсөн үеийн олон тооны хөгжмийн зохиолчдыг, ялангуяа Гайдныг бөднийн жиргээн зоригжуулдаг байсныг би мэднэ. Манай энэ оронд хархираа тогоруу тааралдахаа хэдийн больжээ. Хэрэв та тогорууны дуутай бичлэг надад ирүүлбэл... Энэ нь миний хувьд дэлхий дээр хамгийн нандин дуу болох сон... Өвгөнийг мартаагүй нь маш сайн байна. Людвиг Кох» гэжээ. 

	Олон тооны захидал ирэх болж бүх захидалд б а я р л а л а а гэсэн нь хамгийн гол үг байлаа. 

	1962 онд анхны пянзыг хэд дахин гаргав. Амжилтдаа урамшсан анчин завтай өдөр болгондоо хотын чанад руу алга болох болов. Өвөл нь чононы улианыг хурааж, хоёрдугаар сарын сүүлчээр хэрээний гэрлэлтийн гууглааг отон микрофоноо аваад цасан дундуур туучлаа. Тэрээр Кандалакшийн булангийн шувууны үүрт «хайрцагтайгаа» очиж, Алс Дорнод, Кавказад шувууны дуу хурааж, Майкопоос холгүй буга урамдах дууг бичжээ... Бид хавар үертэй үед тогорууны ганганааныг хураахаар Мещерийн чанад руу хамт явсан юм. 

	... Ус бүр хаялбартаа хүртэл тулж мод усанд автсан байлаа. Туулай жижиг арал, дархи дээр гарч үерээс аврагджээ. Бид шөнө том арал дээр бэг баатрын дуу хураах гэж хөөцөлдөв. Яагаад ч ойртож очиж дөнгөсөнгүй, ов мэх хэрэглэж ч үзсэн билээ. Өвгөн Кох Англиас Борист пянз ирүүлжээ. Түүн дээр уулийн сайхан бичлэг байв. Шөнийн ойд дуугаа хураан байцгаав. Тэгээд холгүй бэг баатрын дуу сонсогдмогц «Англиас ирүүлсэн дууг» залгав. Энэ нь өрсөлдөгчийн нь дуу болохоор манай бэг баатар тэр даруй дуудлагыг хүлээн авч ойртон ойртсоор бүр хажууд ирж дуугарлаа. Шувуу бургасан дээр сууж «англитай» хамаг чадлаараа өрсөлдөнө. Харин бидний үүргэвч дотор цагаригтай хальс эргэлдсээр байлаа. 

	... Тогоруу өглөө болгон усанд автсан ой дээгүүр ганганалдана. Гэвч болгоомжит шувууд арлыг алгасан нисэж, бид гагцхүү баргил дууг нь холоос сонсож байлаа. Тогорууг эрж хайхаар хөнгөн завиа тоноглон зэхэв. Усанд автсан цавчил, цагаалжийг сонгон зарим газар хөнгөн завиа чирч явлаа. Хожуул, дархи дээрээс ойн хулгана, могой, яст мэлхийн эмээсэн нүд биднийг үднэ. Ил ганц модон дээр хур бөвтнөнө. Би аяархан сэлүүрдэж, Борис бээлийгээ микрофонд углан (салхины чимээг намсгах гэж) урт савааг дуучин руу ойртуулан магнитофоны дуунаас холдуулан сарвайлаа... 

	Бид үдэш болоход бут, урьд жилийн хаг өвстэй тогорууны хоноц газрыг олов. Таван тогоруу гүехэн усан дунд явж байлаа. Тэд бидний зүг рүү хүзүүгээ сунгаж доороо зогссоноо дараа нь сандран гүйлдэж эхэллээ. Нэг нь тэсэж чадалгүй нисэв. Бусад нь ганганалдан өндөр авав... Энэ муу «хайрцгийг» чөтгөр авбал таарна! Түүн дотор ямар нэг юм нь гацчихжээ. Гэтэл тогоруунууд зориуд юм шиг цагаалж дээгүүр эргэлдэнэ. Борис ногоон дээр богино дээлээ дэвсэж халив шүүрэн авав... Засварын ажил цаг гаруй боллоо. Майхнаа бариад хэсэг газрыг тойрон үзэхэд тэнд хоёр туулай, нэг үен хоргодсоныг хараад шөнө ханьтай болсныг мэдэв... 

	Өглөө би нарны гэрэлд гялбан сэрлээ. Нүдээ нээж микрофоны яг хажууханд хориод алхмын зайнд таван тогоруу явж, туулай харайлдаж байхыг хараад хөдлөхөөсөө айв. Тогоруу туулайг огт хайхрахгүй, бага зэрэг цам харайсаар байв. Хөдөлж л болохгүй. Борис богино дээл доор байгаа «хайрцгаа» залгаж сэмээрхэн чимээ гаргалгүй чихэвчээ углав. Гэвч хөдлөхийг бас л ажиглачихсан байлаа. Тогоруунууд ганганалдан нисэв. Нэг нь бээлийн дотор байсан микрофоныг золтой л дайрчихсангүй... Бүх зүйл ёсоор болсон мэт байлаа. Борисын царай юманд төвлөрсөн, нэг нүдээ инээдэмтэй аньж толгойгоо бөхийлгөх нь тэнд чихэвч дотор тогорууны дуу сонсогдож байна гэсэн үг байв. 

	Түүдэг асаацгаав. Хувцсаа хатаалаа. Туулайнууд утаанаас зайлан энэ газрын зах руу гүйлдэв. Талх хэчнээн амттай байсан гэж санана! Борис хооллох зуураа ямар нэг юм шалгаж байгаа мэт чихэвчээ зүүсэн боловч ердөө л тогорууны ганганаан сонсож буйг нь би харж байлаа. Тогорууны дууг сонссоор. Зарим үед тогорууны ганганаан онцгой маягаар хүнд нөлөөлдгийг ойлгон би эргэж харлаа. 

	 

	 

	Пянзны тухай яриа үүссэн үед редакцын ажилтан нөхөр маань «Бичсээр байгааг харж байна уу...» гэж хэллээ. Италиас ирсэн захидалд «Ирвэл элдэв илүү юм бүү ав. Хар талх, болж өгвөл шувууны дуутай пянз олж ирээрэй» гэсэн байлаа. 

	Би ийм захидал үзээд гайхаагүй юм. Долоон жилийн өмнө Антарктид руу явах гэж байхдаа алс холын энэ замд бэлэгт юу авч явах вэ? гэж мэддэг хүмүүсээс асуусан юм. «Тэмдэг, олдож өгвөл шувууны дуутай пянз л» гэсэн билээ. 

	Энэ нь үнэн хэрэгтээ хамгийн сайн бэлэг байсан юм. Гэртээ харилгүй удсан манайхны хүмүүс бичлэгийг хэрхэн сонсохыг харж байв. Антарктидад «Одоо эх нутгийнхаа дууг сонсоцгооё» гэж радио мэдээч зарлав. Цасанд дарагдсан тосгоныг төсөөлөөд бодоцгоо. Бүх юм цасан доор байгаа гээч! Гагцхүү антен харагдаж шон дээр цасанд дарагдсан хөнгөн цагаан чанга яригч цухуйна. Гэтэл гэнэт цасан дээр ямар нэг шувуу жиргэлээ. Зулзаган ногоон моддын хаврын шуугиан, дараа нь мещерийн тогорууны ганганаан цуурайтав. Цасан дээр тогоруу хэрхэн дуугарч байгааг сонсож буй хүмүүсийн царайг би бүх амьдралдаа санах болно. Антарктидын хувьд үүнээс нандин бэлэг байж болох уу даа?

	Одоо миний өмнө Борис Вепринцевийн хүлээн авсан захидлууд овоолоостой байна. Тэдгээр нь Ярославлийн багш, Крымын сурагчид, Ленинградын амьтан судлагч, Шведийн эрдэмтэн, Найробийн (Кени улсын) анчин байцаагч, Японы хун тайж (хун тайж шувуу судлалыг сонирхдог ажээ), «Дайн ба энх» киног бүтээгчид, алсын далайн аяны ахмад, Челябинскийн инженерээс иржээ. Олон зуун захидал ирсэн байлаа. Нэгэнд нь шувууны дуу сурах бичиг мэт, нөгөөд нь алсын төрөлх нутгийн дуу хоолой, гурав дахид нь сониучирхах зүйл болдог, бас хэн нэгэнд кинонд дуу оруулахад хэрэгтэй болсон боловч ихэнхийн нь хувьд шувууны дуу «сэтгэл тэтгэх витамин» ажээ. 

	Шувууны дуутай таван цуврал пянз гарчээ. Пянзыг олон хувиар гаргажээ. Гэвч эрэл сурал болсоор л байна. Хорин мянган пянзыг Чехословак, тавин мянгыг польшууд авахыг хүсжээ. Пянзнууд дэлхийн жагсаалтад орсон байлаа. Монреаль, Токиод болсон олон улсын үзэсгэлэнд пянзыг үндэстний үнэт нандин зүйлсийн тоонд оруулан илгээжээ. Үнэн хэрэгтээ энэ нь ардын зүйр цэцэн үгийн анхны түүвэр, ардын дууны бичлэг мэт үндэстний үнэт нандин зүйл юм... 

	 

	 

	Тэмдэглэлээ яаж төгсгөвөл дээр бол оо? гэж би бодов. Гэтэл ямар нэг юм сэдэх хэрэггүй байлаа. Миний ширээн дээр пянз бүхий эгшигт хайрцаг байв. Хөхөө чанга донгодно. Цонх онгорхой байлаа. Зэргэлдээх байшингийн тагт дээр зогсож байгаа хүүхэн улиангар дотроос ямар нэг юм нүд гүйлгэн эрж байхыг харав. «Хөхөө юү дээ? Арай л эрт юм шиг...». Хөхөө л байна шүү дээ! гэсэн аятай хүүхэн харж түүний уруул хөдлөн «Нэг, хоёр...» гэж тоолохыг нь би ажиглав. Хүүхэн хөхөөг нэг ч удаа үзээгүй байж болох боловч энэхүү маш энгийн дууг сонсоод хэр урт наслахаа тааварлахгүй хүн байхгүй байх аа. Хүүхэн аль болох олон тоолоосой гэж би хүсэж байв. Зүүг болгоомжтой эргүүлээд пянзаа дахин тавив. Хүүхэн тоолсоор л... Тагт дээр эмээ гарч ирээд хүүхэнтэй ямар нэг юм ярьж чихэндээ алгаа наагаад бас л тоолж эхлэв...

	Зарим үед хүмүүсийн баярлахад ийм бага зүйл хэрэгтэй байдаг ажээ... 

	 

	1969 он

	 


УМАРДЫН ХҮН

	Тэрээр нэг удаа бамбарууштай хамт Москвад ирсэн юм. 

	Бамбарууш (энэ нь Айка нэртэй эм баавгай байлаа) өмнө зүгт Николаевын амьтны хүрээлэнд төржээ. Москва бол түүнийг Норильск хүргэх замд дамжин өнгөрөх цэг байв. Айка тэнд байж байгаад дараа нь цаашаа, өөрийн уг удмын нутаг умар зүг рүү онгоцоор нисэх байлаа. Оператор, найруулагч Юрий Ледин цагаан баавгайн тухай кино хийхээр сэдэж Арктик руу экспедицээр явахаар бэлтгэж байсан юм. Түүний бодож байснаар Айкаг үүнд оролцуулах нь нэмэлт зохиомж өгөх боловч хамгийн гол нь гаршсан амьтан, өөрийнхөө зэрлэг төрлүүдтэй уулзахад ямар янзтай байхыг мэдэх нь сонирхолтой байлаа. «Айка мөсөн дээр амьдрах чадвартай нь харагдвал түүнийг тэнд нь үлдээнэ» гэсэн билээ. 

	Жилийн дараа шөнө миний утас дуугарав. 

	— Би шууд онгоцны буудлаас ярьж байна... 

	— Хүрээд ир л дээ. Чи чинь ирэх замаа мартчихаа юу?

	— Би ганцаар биш ээ. Би баавгайтайгаа хамт байна.

	— Тэр чинь тэгээд хаана байгаа юм бэ?

	— Энэ бүхээгийн дэргэд... гэв. 

	Бид өглөө нь Берлин рүү профессор Датед утасдаж киноны баатрыг амьтны хүрээлэнд байлгахаар авна гэснээсээ буцчихаагүй биз дээ? хэмээн асуув. Бүх зүйл ёсоороо байв. Тэгээд би хүн, араатан амьтан сэтгэл өрөвдөм салах ёс гүйцэтгэхийг харав. 

	— Умард зүг баавгайд таалагдав уу?

	— Таалагдсан, тэнд бидэнтэй хамт байх түүнд сайн байлаа. Харин Айкагийн хувьд онгон ертөнц хэрэггүй болжээ. Сайн газар олдсонд би баяртай байна. 

	— Гэтэл кино хийх юу болсон бэ?

	— Одоохондоо зураг авсан арван километр хальстай байна. Сууж эвлүүлнэ дээ... гэлээ. 

	Эдүгээ цагаан баавгайн тухай киног хэдийн олон хүн мэдэх болжээ. Түүнийг олон оронд зурагт радиогоор үзүүлсэн. Байгалийн амьдралаас сэдэвлэн жирийн бус кино хийсэн энэ зохиогчтой дотно танилцацгаая. Ледин анхны баяр талархлыг хэдийн хүлээсэн болохоор энэ хүнийг би танд танилцуулах хүсэлтэй байна. 

	 

	 

	Тэр тавин настай. Түүний байсан газрыг эргэн харж зан аашийг нь, ажиллах самбааг нь мэдээд ийм хүмүүст хүний хоёр, бүр болж өгвөл гурван амьдралыг олгох хэрэгтэй юм даа гэж би ямагт боддог юм. Тэгээд л амьдралынхаа бүх өдрийг ажил үйлсээрээ, бүхнийг харж үзэх, бүгдийн тухай ярьж өгүүлэх шуналаараа дүүргэсэн байх сан... 

	Тэр Ленинградын хүн. 41 болон 42 онд тулгарсан бүх зовлонг хоттойгоо хамт туулан өнгөрүүлсэн юм. «Би дүрсгүйхэн өссөн, намайг гараас минь чаргуулдаж сургуульд аваачдаг байв. Тэгээд нэг мэдэхэд огт өнчин хоцорлоо. Эцэг минь өлсгөлөнгөөр үхэж, эх минь түүний араас талийгаач болсон юм» гэв. Арван гурван настайд нь амьдрал түүнийг шүүрэн авч урсаж яваа зомгол мэт хаман оджээ. Тэр Ладога нуураар бөмбөгдөлт доор аялж явснаа санаж байлаа. Дараа нь Ленинградын бусад хүүхдүүдийн хамт галт тэргээр хаана нэгтээ рүү авч явсан боловч өвчилсөн учир Ковровт вагоноос дамжлан гаргажээ. Хоёр жил хэвтэв. Түүнийг эмнэлгээс гарган хамтралд авчээ. Тэнд тэрээр газар хагалах, өвс хадах, тээрэмд ажиллахыг сурав. Дараа нь пионерын удирдагч, комсомолын байгууллагын нарийн бичгийн дарга, гэрэл зурагчнаар ажиллаж байв. 

	Алс хойд зүгийг судлах хүрээлэнд ажиллаж байхдаа туйлын районд татагдах болсон байна. Эхлээд гэрэл зургийн, хожим нь киноны аппарат барин цаатнуудын бууцаар хэсүүчилж, өөрийн нь өгүүлснээр «богино зунтай, урт өвөлтэй энэ амьдралд яваандаа шигдэн оржээ». 

	Түүний хувьд амьтдын кино зураг авах явдал аажимдаа гол ажил нь, яг хэлбэл бүх амьдралын нь үйл болжээ. Сүүлийн жилүүдэд бид бүгдээрээ гэрээ орхилгүй аялах боллоо. Дулаан сууцанд зөөлөн сандал дээр зурагт радиогийн дэргэд суухад энэхүү шидэт «хайрцаг» биднийг битүү ширэнгэ, говь цөл, далайн ёроол, алс хойд зүгт аваачиж байлаа. Бид иймэрхүү үзмэрт дасчхаад түүний цаана хүн байгаа гэдгийг мартах нь цөөнгүй болжээ. Байгальд авсан аятайхан кадр бүрийн ард асар их мэдлэг, хөдөлмөр, тэсвэр хатуужил, авхаалж самбаа, бас амь өрсөх тохиолдол ч байдаг. 

	Би Юрий Лединий талаар «Хойд зүгт тэр чинь өөрийн хүн» гэсэн үг сонссон билээ. Хойд зүгт өөрийн хүн байна гэдэг юу гэсэн үг вэ? Хүйтэн, салхи, туйлын урт шөнөд дасна гэдэг багагүй хэрэг юм. Гэтэл бүх юм нь тохь тухтай хотод, тухайлбал Норильскт амьдарна гэдэг нэг хэрэг, үргэлж замд явж тэгэхдээ хүний мөр маш ховор гарсан тийм газарт нэвтрэн орох өөр хэрэг билээ. Ийм амьдралын үед дулаан урцанд хоргодох нь сайн зочид буудалд хоноглохоос ч илүү үнэлэгддэг. Харин тундрт хэрэгцээтэй үед цасанд ч шурган унтаж, түүхий мах, хөлдүү загасыг ч цамаархахгүй идэх хэрэгтэй болно. Ийм газруудад аялагч нь өөрөө өөртөө эмч болж кино аппарат, дуу хураагч, мотор, радио холбоогоо өөрөө засаж чаддаг байх ёстой. Эндхийн тээвэр нь хөллөсөн цаа буга, нохой, завь, цана юм. Энэ хязгаарт дов толгод, од, салхины чиг, утааны үнэрээр зүгээ тодорхойлон замгүй газраар явна. Эдгээр шинжлэх ухааныг Ледин эзэмшжээ. 

	Бас Хойд зүгт амьдрагч хүн нутгийн амьдрал, эндхийн хүмүүсийн зан заншлыг сайх мэдэх хэрэгтэй. «Өө, Юрий хүрээд ирлээ, ор ор!» гэцгээнэ. Анчдын байшин, цаатнуудын урцанд сонсогдох энэ баярт дуу бол зочин үнэн хэрэгтээ Хойд зүгт харийн хүн биш болжээ гэсэн үг юм. 

	Түүний ажил ч гэсэн бас тэр болгоны гүйцэтгэж чадах зүйл биш байлаа. Тэр нь зэрлэг араатан агнахтай төстэй. Яг хэлбэл энэ нь ан агналт мөн боловч гагцхүү үүнээс нэлээд ярвигтай юм. Ингэхэд амьтны мөрийг мөшгөх бага зүйл. Амьдралын нууцыг ажин харах хэрэгтэй бөгөөд энэ нь тун цөөхөн хүнд олдоно. Харин Юрий азтай хүн. Тэрээр олзгүйгээр Норильскт буцаж ирэх нь ховорхон байдаг.

	Буутай анчин олзтой явсныхаа дараа гол төлөв «нугас, баавгайн мах идүүлэхээр» нөхдөө зоогийн ширээнд урьдаг. Кино аппараттай анчинд бол дэлхий даяараа найз нөхөд нь болдог. Сүүлчийн жилүүдэд урьд нь амьдралын нууцад нь орох боломжгүй байсан зүйлийг бидэнд харуулсан хүмүүс бол франц Кусто, герман Гржимек, болгар Григорьев, англи Даррел, швед Ийльсетер нар юм. Киноноос кинонд өсөн дэвжсээр Юрий Ледин энэ эгнээнд зүй ёсоор орж байна. 

	Зоригтой, авхаалж самбаатай аялагч, амьтныг судлагч, зохиолч, найруулагч, оператор, бас бүх үзсэн харснаа яруу сайхнаар сэтгэн өгүүлдэг уран зураачийн мэргэжил нэг хүнд нийлэн нэгджээ. Лединий туслагч болох ямар нэг хүнийг нэрлэе гэвэл тийм хүн нь түүний эхнэр Людмила Ледина юм. 

	Нөхрийнхөө сонирхлыг жирийн нэг ойлгох явдал ч гэсэн түүний ажилд эрч хүч өгч, баяр баясгалан төрүүлэх байсан билээ. Гэвч энэ тохиолдол онцгой юм. Людмила Хойд зүгт нөхрийнхөө хийсэн бүх аялал, жуулчлал, экспедицэд оролцжээ. Би аяллын дарамт зовлонг мэддэг болохоор энэхүү гайхалтай эмэгтэйн тухай ямагт бахархан боддог юм. Тэрээр жирийн найз-дагуул нь биш ээ. Людмила нөхрийнхөө ажил хөдөлмөрийг, түүнд ногдсон бүх зүйлийг хуваалцаж байлаа. Людмила нөхөртэйгөө эн тэнцүү хөллөсөн цаа буга, нохойг залж, моторт наарт чаргыг жолоодож, буудаж чадахын гадна нөхрөө зураг авч байхад завь жолоодох үүрэг түүнд ногддог байв. Людмила кино аппаратыг өөрөө эзэмшиж сурчээ. Нөхөр, эхнэр хоёр нэг доор хоёр цэгээс зураг авах нь цөөнгүй байлаа. 

	Арван хоёр жил хоёр хүн хамт Хойд зүгээр явсаар байна. Кольскийн хойгоос Лена мөрний адаг хүртэлх тундр тэдний хос мөрөөр тэмдэглэгджээ. Тэд Печора, Лена, Обийн адаг, тундрийн олон жижиг голоор завиар явжээ. Тэд арал дээр амьдарч, Лаптевууд, Баренц, Карскийн тэнгисээр аялжээ. Тэдний амжилт нь хоёр бус дөрвөн жигүүртэй юм. 

	1971 оны зун Лединийнхэн Мөсөн далайн өчүүхэн «шүрэн арал» дээр буужээ. Жаран метрийн өргөнтэй тойрог хэлбэрийн элсэн арал ус татарсан үед тэнгисээс цухуйн гарч, нэмэгдэхээр түүнийг бараг бүхэлд нь ус бүрхдэг ажээ. Майхан, завь, цэнгэг ус, бензин бүхий торхтой хоёр хүн усаар хөвж ирсэн модоор яаравчлан босгосон жижиг цамхаг дээр амь аврагдаж байлаа. Тэднээс гадна хэдэн мянган далайн морь, хос цагаан баавгай тэнд амьдардаг байв. Ийм нөхөд дунд Лединийнхэн зуныг өнгөрүүлжээ. Энэ нь рашаан сувиллын газар байгаагүй нь мэдээж. Гэвч тэд «энэ нь зураг авахад диваажин» байсан болохоор «шүрэн арал» дээр амьдарч байсныгаа хамгийн аз жаргалтай үе хэмээн дурсдаг ажээ. Цамхаг дээрх сууц, далайн морьтой айл хөрш байх, баавгай операторын араас гэтэн бараг тулж ирэх зэрэг бусад бүх зүйлийг «ажил дээрх жирийн явдал» хэмээн сэтгэл догдлохгүйгээр дурсаж байлаа. Тэр зун зургийг нь авсан «Далайн морьд» кино үзсэн хүн бүгдийн сэтгэлийг эзэмджээ. 

	Юрий Ледин амьтны ертөнцөд зориулсан нийтдээ арав гаруй кино хийжээ. Тэдний нэрийн цаана («Бугын тугал», «Эргэн тойрон тундр», «Дунгуйн эх нутагт», «Далайн морьд», «Ухаа харлаг галуу») түүнд дурлан татагдсан хүний шагайн харсан Хойд зүгийн олон төрхөт амьдрал байгаа юм. Эдгээр киногоороо Ледин олон оронд хүндтэй нэр алдрыг олсон юм. Киноны жил тутмын яармаг дээр «Ледин ямар кино зураг авсан бэ?» гэсэн хэвшил болсон асуултыг ЗХУ-ын төлөөлөгчдөд тавьдаг болжээ. Шведийн зурагт радиогийн төлөөлөгч Б. Норделл түүний бүтээсэн киноны талаар «Би албаны хүний хувьд киног худалдан авахаасаа өмнө түүнийг үзэх хэрэгтэй гэдгийг мэднэ. Гэвч Норильскийн найруулагч, оператор Лединий кино байгаа гэдгийг мэдмэгцээ шууд худалдан авдаг юм» гэж бичжээ. 

	 

	 

	«Далайн морьд», «Цагаан баавгай» киног тавь гаруй орон худалдан авч үзүүлжээ. Энэхүү худалдааны баримтын цаана юу байна вэ? Найруулагч, операторын ур чадварыг хүлээн зөвшөөрсөн хэрэг үү? Тийм ээ. ЗХУ-ын байгальтай сая сая хүн танилцсан хэрэг үү? Тийм ээ. Бид хамгийн өндөр шаардлагын хэмжээнд хүрч ажиллаж чаддаг мастертайдаа бахархах ёстой юу? Тийм ээ. Гэхдээ ажил хэргийн худалдааны тал ч ач холбогдолтой нь гарцаагүй. Киног тавь гаруй оронд худалдсан бол энэ мөнгөөр мөн тийм шилдэг хагас зуун киног худалдан авч болно. Энэ нь бид зөвлөлтийн дэлгэцнээ дэлхийн бүх өнцөг буланг харна гэсэн үг юм. 

	Юрий Ледин цагаан баавгай тухай кино хийх гэж хэдийн боджээ. Түүнд удаан бэлдсэн байна. Би 1974 оны тавдугаар сард «Бид маргааш ниснэ» гэсэн цахилгаан авсан юм. 

	Баавгайн амьдралыг ажиглахын тулд Франц-Иосифын газрын олтирог дээрх хүн амьтангүй Чамп арлыг сонгон авчээ. 

	Энэ удаад Людмила болон Юрий Ледин, тэдний найман настай охин Вероника, Айка эм баавгай дөрвүүл экспедицийг бүрдүүлэх болсон байна. 

	Кинонд мөсөн дээрх амьдралын таван сарыг үзүүлжээ. Бид цагийн турш, сэтгэлд хоногшсон арктикийн байгаль, ер бусын нөхцөл дэх хүний ахуй байдал, энэхүү хатуу ширүүн ертөнцийг хүүхэд хэрхэн хүлээн авч ойлгож байгааг (Вероника эцэг эхийнхээ хамт аялалд нэг биш удаа оролцжээ) үзэх боловч кино туужийн гол баатар нь Цагаан Баавгай юм. 

	Энэхүү хүчирхэг, сонирхолтой, бас хүнээс айж сураагүй араатан амьтны зургийг цөөнгүй авсан юм. Гэвч эдгээр нь амьтан хүнтэй тааралдсан нь хааяа тохиолдох үзэгдэл байлаа. Юрий Ледин цагаан баавгайн өдөр тутмын амьдралыг тайван, яаралгүйгээр нухацтай мөрдөн ажиглажээ. 

	Кино авахын өмнө олон асуудал гарч байв. Амьтны хүрээлэнд төрж хүний нөмөр доор хүмүүжсэн Айка уг удмынхаа эх оронд ямар янзтай байх бол? Хүмүүс, хүний нийгэмд байсан гайхалтай баавгай бий болсонд уугуул нутгийн баавгайнууд хэрхэн хандах бол? Арал дээр баавгайнууд яаж амьдарч, юугаар хооллож, үр удам нь хэрхэн өсөж торнидог бол? Амьтдаас зайлсхийхгүйгээр барахгүй харин бүр тэдэнтэй ойртох аргыг сүвэгчилж арал дээр хагас жил шахам суух нь бодитой гэж үү? Эдгээр асуултад бүгд нь хариу өгчээ. 

	Авсан киноны төрөл нь ажиглалт болон харснаа яруу сайхнаар илэрхийлсэн санааг шинжлэх ухаанд эргэлзээгүй сонирхолтой шинжилгээ судалгаатай хосолсон зүйл юм. Тухайлбал бид эм баавгай, хоёр бамбаруушаа ан агнахад болон бие даасан амьдралд хэрхэн сургаж байгааг үзэж байна. Энэхүү ширүүн хязгаарт хүнс хоолыг маш их хүч гаргаж байж олдог, хэрэв түүнийг бага чармайлтаар олох арга байвал чухамхүү тэр замыг илүүд үздэг болохыг харж байна. Мөсөн дээгүүр тэнүүчлэн явахад нь эгнээ даган явдаг гувшаач шувууд (цахлай) баавгайд байдгийг бид мэдэж авна. Баавгай бас өвс иддэг байх нь! Ямаа шиг явж түүнийг зулгаана. Энэ нь сонирхолтой биш гэж үү?

	Айка болон зэрлэг баавгайн харилцааг бас дахин ил тод харуулжээ. Онгон байгалийн ширүүн сургуулийг туулан өнгөрүүлээгүй амьтан байгальд амь зууж чадахгүй болохоор тийшээ буцах гэж тэмүүлэхгүй байлаа. Айка өөрийнхөө төрлүүдийг сониучирхаж байв. Гэвч түүний алхан гарч чадахгүй хязгаар хэвээр үлдсэн байна. Түүний ертөнц бол гурван хүн, толгой дээрх нөмөр, идүүр доторх хоол байв. Тэгээд ч тэр байр луу зэрлэг амьтад ойртож явааг хараад энэ ертөнцөө хамгаалахыг оролдож байлаа. 

	Хүн, зэрлэг баавгай хоёрыг зааглаж байгаа зай их үү? Кино авч байх үед заримдаа зай арваадхан алхмаар хэмжигдэж байлаа. Хүн байрныхаа хаалгыг хаасан үед тэднийг баавгайнаас ердөө л хана хаацайлж байв. Тэгэхдээ цус гаргалгүй өнгөрсөн гээч! Энэ нь цагаан баавгай зөөлөн сэтгэлтэй гэсэн үг огт биш юм. Махчин амьтнаас болгоомжлох хэрэгтэй. Гэвч энэ нь «Араатан дайрснаас биеэ хамгаалах гэж буудсан юм» гэсэн олонтоо тохиолддог нотолгоонд эргэлзэл төрүүлж байна. Юрий Ледин: «Баавгай сониуч учраас хүн рүү ирж байгаа юм. Туйлдаа хүрсэн үед баавгай өөрийнхөө, хүн өөрийнхөө замаар явахын тулд түүнийг айлгах л хангалттай» гэж үзэж байв. 

	Юрий Ледин ажилласаар байна. 

	 

	1976 он

	 


ДОНЕЦ ДАХЬ КОВЧЕГ

	Би цагаа хараад тоолж гарав. Тэгээд нэг цаг явахад 47 туулай байхыг тооллоо. Машин талд тачир ургасан ой, тарианы ногоон талбай, бэлчээр, элсэн цөлөөр дайран явахад хааяагүй л туулай байхыг бид харав. Тэд зам хөндлөн гүйж урьд жилийн гандсан өвсөн дотроос чих нь дэлдгэнэн ногоо зулгааж, бас ердөө л өөрийнхөө тааваар довцог дээр биеэ ээж байлаа. 

	Бид бас цагийн дотор одоо үед ховордсон ямаан тоодог, хоёр бүргэд, модон дээр суугаа хөх дэглийн сүргийг харж бидэнд зам тавьж өгөх дургүй байсан хос ятууны аяыг даган машинаа тоормосолгож удаан явав. Бид зурмын хотхоны дэргэд зогсож тятан шувуу, өвөөлж, хөөндэй, нугын цагаан элэгт, гурван буга, олон тооны гургуулыг үзэв. 

	Шөнө нь алтан гургалдайн дөрөвдүгээр сарын дууг сонсохоор гарч зургаан шувуу байгааг дуугаар нь тоолов. Байшингийн чанадах намагт усны бух уухилж, нугас чимээ гарган ус руу шунгаж бэгбаатар орилж, байшингийн цаадах хашаан дахь шар шувуунд түүний төрөл ойгоос хариу дуугарах нь гайхамшигтай сайхан байлаа. Хашаан доторх шар шувуу дуугарахад тэр даруй ойгоос у-у-ух гэсэн хариу сонсогдоно. 

	Миний хажууд байсан Нечаев инээмсэглэн,

	— Намар тэр ойн шар шувуу тахиа шүүрч сураад байсан юм. Барьж байхыг нь хараад би баярлаж байв. Тахиа юу юм бэ? Тахиаг хэчнээнийг бол, төчнөөнийг үржүүлж болно. Харин шар шувуу ховордсоор байна. Бүх нутаг дэвсгэрт нь ийм шувуу байхгүй улс Европт бий. Гэтэл энд зургаан хос, арван хоёр шар шувуу бий! хэмээн өгүүлээд түр дуугүй болсноо, — Тал нутгийн хэсэгхэн газарт арван хоёр шар шувуу байна гэдгийг би юү гэж ойлгож байгааг төсөөлж байна уу? гэв. 

	Хашаан доторх, өд нь гэмтсэн шар шувууг у-у-ух гэж дуугарахад тэр даруй харанхуй ойгоос хариу дуугарна. Алтан гургалдай дуулж, усны бух нэг аясаар тасралтгүй удаан уухилна. Чийдэнгийн гэрэлд сэгсгэр эрвээхэй нисэж ирэв. Буурал үстэй Нечаев үүдний шатан дээр зогсоно. Бид Донецын энд ирж үзэх гэж хэдийн бэлдсэн юм. Хотод уулзаад ярилцаж байсан бүх зүйл нүдэн дээр болж, түүгээр ч барахгүй бүр шөнө болсон хойно янз бүрийн дуу сонсогдож байгаад тэр хэчнээн баяртай байгааг би мэдэрч байв. 

	— Донец дахь ковчег5 юм даа... 

	— Тийм ээ, тийм! хэмээн буурал хүн хүүхэд мэт итгэлтэй баярлан зөвшөөрч,— Харин би чинь сахалгүй болохоос Ной өвгөн болох нь ээ гэв. 

	 

	 

	Ростов муж алс орших газар биш ээ. Байгаль гэсэн үгээр нэрлэгдэх газар энд багахан үлдэж нэлдээ хагалсан газар, уурхай, заводын яндан, зам, өртөө, хот, бууц, зогсоол зэрэг нь салхи, нүдэнд ил тусах тал газрын байгалийн зураг болжээ. Энд газрын өгч чадах болгоныг түүнээс авч байлаа. Тэгтэл чухамхүү энд (Хойд Донецын Донтой нийлдэг газарт) амьдралын дур булаамаар голомт цэцэглэсэн нь гайхалтай юм. Энэ ариглаж хямгадсан, эдүгээ хамгаалалтад байгаа байгалийн өнцөг — дархан цаазтай газар биш ээ. Энэ нь хүний сэргээн бий болгож, түүний нээсэн буюу нээж буй хуулийн дагуу захирч байгаа байгаль юм. Бас зарим төсөөллөөр бол «байгалийн дайсан» болох анчид энэхүү голомтыг бий болгосон нь бүр ч гайхалтай. 

	Юунаас эхлээ вэ? «Би 1967 онд энэ газраар явж байхдаа өдөрт ганцхан туулай хардаг байв... Тэгэхдээ ямар ч гэсэн энд туулай үржүүлж болох юм гэж бодсон юм» хэмээн Нечаев өгүүлэв. 

	Нэгэн үед энд туулай хааяагүй элбэг байлаа. Гэтэл нэг талаас анчин, нөгөө талаас талын амьтныг хоргодох газаргүй болгосон их хэмжээний хагалсан газар, бас гол нь хими туулайг сүйтгэжээ. Туулайг тархаан нутагшуулахын тулд гадаадаас худалдан авах болсныг өгүүлэхэд инээдэмтэй юм. Туулайг өөрийн оронд үржүүлэх санаа гарахад «Манай нөхцөлд үү? Ярихын ч хэрэггүй зүйл дээ» хэмээн итгэхгүй хүмүүс цөөнгүй байлаа. Харин Нечаев «Үгүй, бололгүй яах вэ» гэхэд «Тэгвэл оролдоод үз л дээ» гэжээ. Ийнхүү агнуур зүйч Нечаев эхлээд фин маягийн модон байшин, хуучин мотоцикл, хоёр морь авч залуу багш эхнэрийнхээ хамт Хойд Донецын эрэгт нүүж иржээ. 

	Ойд хоёр жил суусны дараа «Нэг бол надтай яв, эсвэл туулайтайгаа үлд дээ» гэж эхнэр нь хэлжээ. «Ингээд би туулайтайгаа үлдсэн юм даа» гэж Нечаев ярьсан юм. 

	Агнуур зүйчид тулгарсан энэхүү бүх зүйлээс болж үсэнд нь буурал суусан боловч эдэлбэр газарт туулай бөөнөөрөө гүйлдэж байлаа. 70 онд Нечаеваас авсан захидалд «Хүрч ирж үзэхгүй юү. Яг босгоор гүйлдэж хашаан доторхыг талхалж гүйцлээ» хэмээн бичсэн байв. Удалгүй Донецын эдэлбэр газарт туулай багтахаа байж бор туулайг худалдах болжээ. Жил бүр цас орж эхэлмэгц тосгоны хүүхдүүд туулай барихад нь Нечаевт тусална. Тор тавьж, хашиж барина. Тэгээд л туулай ачсан машин Орёл, Курск, Воронеж, Тамбов, Саратов муж, Кавказ, Украин одно. 

	Малын бэлчээр, тариан талбайн аль аль нь болдог, ангийн аж ахуй эрхэлдэг газрын ургац ийм буюу. Үүний хамт бас нэг гол зүйл болох зан суртахууны өгөөжийг нэмэх хэрэгтэй. «Туулай, тогоруу, бөднө, үнэг, уультай талд, эсвэл ойд тааралдахад түүнгүйгээр амьдарч болохгүй баяр баясгаланг хүнд өгдөг» гэж Нечаев үзэж байв. Тэр өөрөө энэхүү баяр баясгалангийн бүх гүнийг хүүхэд ахуй цагаасаа мэдэж, мэргэжлээ мадаггүй сонгон Донецын энд гургуул, бор туулай сэлгэн нутагшуулахаар зогсохгүй, их зүйлийг хийжээ. (Кавказын инкубаторт дарсан хагас гаршсан гургуулууд байгалийн амьдралд дасаж, эдүгээ ч Нечаевын аж ахуй, тус орон дахь гургуулын цорын ганц үржүүлгийн газар болж эндээс туулайны нэгэн адил гургуулыг янз бүрийн газарт, түүний дотор уугуул нутаг нь болох Кавказ руу хэдэн мянгаар нь тархаан нутагшуулахаар явуулж байна. Байгальд төрсөн гургуул инкубаторынхаас амьдрах чадвараар илүү сайн байлаа.)

	Донец орчимд амьдардаг олон төрлийн амьтдыг энд тоочих боломжгүй юм. Нэг амьтныг бодлоготойгоор шилжүүлэн нутагшуулсан байхад нөгөө хэсэг нь «урсгалаараа» ирж хоол, хоргодох байр, үржих газар олоод суурьшжээ. Гурав дахь нь энд угаас амьдарч, дөрөв дэх нь амьдралын нэг хэлбэр, хойноосоо өөр хэлбэрийг ч үүсгэдэг учраас байгалийн харилцан холбоогоор бий болжээ. Үүний үр дүнд гургуул, туулайн «фермд» амьдран зохицохуй, өөрөөр хэлбэл харилцан холбоотой буюу бие биеэ тэсвэрлэдэг ургамал амьтны бүлэглэл бүрэлдэн тогтсон ажээ. Үүнд Нечаевын гол ялалт байгаа мэт надад төсөөлөгдөж байна. Байгаль дахь амьдран зохицохуй нь хэдэн зууны турш бий болдог. Түүнийг эвдэнэ гэдэг жирийн хэрэг юм. Харин шинээр сэргээх нь маш хэцүү билээ. Үүнийг Нечаев хийж чаджээ. 

	Нууц нь юунд байна вэ? Нууц юм байхгүй. Нечаев эхлээд «жинхэнэ гуалин» авах талаас нь үзвэл тун хомсхон (бүдүүн царс, нүцгэн ховол, агч, зэрлэг лийр, алимын мод, хөндий уд, урагшил жимс, үүргэнэ, долоогонын төгөл бүхий) боловч амьтдад «байр, хоол» болохын хувьд туйлын зохимжтой нугын ойг хамгаалан зогсож чаджээ. Хэдийгээр ойн аж ахуйтай хийх тулалдаан дуусаагүй ч гэсэн амьтдад «байр, хоолыг» нь үлдээсэн байна. 

	Бас аж ахуйд биотехния гэсэн уйтгартай үгээр нэрлэгдэх хэд хэдэн санаа тавих зүйл бий. Энгийн хэлээр бол энэ нь хэцүү бэрх үед амьтдад туслах явдал юм. Энэ бол гургуул, ятуунд зориулсан тарианы хаягдал бүхий тэжээлийн онгоц, туулайд өгөх царгас, өлөн юм. Энэ бол ус, хужир юм. Байгалийн тэжээлийн зэрэгцээ нэмэгдэл тэжээлийн байр зөв тавих нь маш шигүү нөхцөлд амьтдыг амьдрахад туслаад зогсохгүй, тэднийг аж ахуйн тодорхой бүсэнд тариалангийн талбайд оруулахгүй байлгах, ингэснээрээ зэрлэг амьтдыг захиран удирдах бололцоог хүнд олгоно. 

	Аж ахуйд ан агнах нь нарийн дэг журамтай юм. Энд буутай явж болохгүй хагас дархан цаазтай газар бий. Хагас дархан цаазтай газарт гэрэл зургийн аппараттай ч гэсэн очдоггүй тайван байлгах бүс (төрөх газар) бий. Бас Нечаев өөрөө ч хэрэгцээгүй бол очих гэж чармайдаггүй намгийн орчимд зургаа долоон гектар дархан цаазтай өчүүхэн газар байдаг. 

	Хамгийн чухал санаа тавих зүйл бол махчин амьтад юм. Туулай, гургуул болон Донец дахь цагаалж, төгөлд баян байдаг бүх амьтныг авлаж завших хүсэл бүхий махчин амьтад хэчнээн байдгийг төсөөлөх амархан юм. Шаазгай, хэрээ, зэрлэгшсэн муур, нохой, үнэг илбэнх, чоно, харцага, ууль, бүргэд, бас мэдээжийн хүн — эд бүгд ийш нь шүд, сарвуугаа шигтгэхийг хүсэцгээдэг. Энд бараг бүгдийн нь эсрэг хамгаалалт байлгах хэрэгтэй болно. Ховордож, хамгаалалтад авсан шувууд л хяналтгүй ан авлах эрхийг эдэлнэ. Энд усны гучаад бүргэд, арав гаруй бүргэд өвөлжиж, одой бүргэд, ууль, шонхор үүрлэдэг байна. Бусад амьтад ан авлавал тэдгээрийг хөнөөх, мөрдөх, тоог нь тохируулах хэрэгтэй болно. Хамгийн соргог махчин хүний тухайд гэвэл тэнд энэ махчинтай тэмцэх тэмцэл хамгийн их ядаргаатай, багагүй аюултай, зав өгдөггүй ажил ажээ. «Хулгайн анг зогсоож чадвал асуудлын тэн хагасыг шийдлээ гэсэн үг юм» хэмээн Нечаев ярьж байлаа. 

	Ан амьтныг үржүүлж хямгадан хамгаалах аль ч газарт хийвэл зохих, анхаарал санаа тавих ажлын жагсаалтыг товчхон өгүүлбэл ийм байна. Түүн дээр ийм ажлыг миний эртний найз Нечаев шиг туршлагатай, зан төлөвтэй хүн удирдах ёстой гэсэн бас нэг ялимгүй зүйл нэмж хэлье. 

	 

	 

	Түүний анхны захидал сэтгэл татсаныг санаж байна. «Би хүүхэд байхдаа гэртээ хоргүй могой авчирсан юм. Эцэг (тэрээр математикийн багш байжээ) маань могойг сүүлнээс нь барьж цонхоор чулуудаад, намайг чихдэж авсан билээ. Гэтэл ээж минь «Битгий гар хүр, энэ чинь Мичурин ч болох юм уу гэсэн сэн» гэжээ. Цэргийн хуаранг шалгаж явсан ахлагч, цэрэг Нечаевын чемодан дотроос яст мэлхий, зурам олсноор үүнтэй төстэй зүйл армид байхад нь болжээ. Энэ нь дүрсгүйтсэн явдал биш гэдгийг шууд ойлгосон дэслэгч түүнийг өмгөөлжээ. Ийм байдлаар түүний намтрыг үргэлжлүүлбэл эдүгээ тавин долоон настай энэ хүн, энэ Донецод ч гэсэн Нечаевын ажил залхуу хүрмээр, ойлгомжгүй байсан гэхээр хүн олдож болохыг хэлэх хэрэгтэй. Энэ удаад «Нечаев чухал үйлс бүтээж байна, түүнд саад хийхгүйгээр, харин тал талаас нь туслах хэрэгтэй» гэж тохиромжтой цаг, тохиромжтой газрыг нь олж хэлсэн районы намын хорооны нарийн бичгийн дарга түүнийг өмгөөлжээ. Удалгүй Нечаев байгаль хамгаалсны учир одон авчээ. 

	Гэхдээ Нечаев өөрийгөө, өөрийнхөө ажлыг өөрөө хамгаалан зогсож чаддаг хүн юм. Түүний ажил дайчин зан төрхтэй байхыг байнга шаарддаг ажээ. 

	Энэ зан төрх дэх эвлэршгүй, даамай зан, хүнд итгэх гайхмаар, бараг хүүхдийнх шиг итгэлтэй хосолж байдаг. Түүний бас нэг чанар нь цайлган цагаан, зөөлөн, хөгжилтэй ааш юм. Би Нечаевын бөөн захидлыг хадгалж байдаг, хэрэв хөхөн баясах хэрэгтэй бол тэднийг уншиж эхэлдэг юм. Асуулт, сонин мэдээ, наргиан бүхий, бас хэрэгцээтэй газарт анхаарлын таван тэмдэг тавиад эцэст нь «Энэ нь үнэн болохыг дугуй тамгаар батлав. Ирээрэй, бичээрэй, цахилгаан өгөөрэй» гэсэн үг бүхий эргэцүүлэн бодсон захидлууд бичдэг юм. 

	Эдүгээ Нечаевын байшин яг ой дунд бус харин тосгоны захад байдаг. Шинэ эзэгтэй нь ойн амьдралын бүх шалгалтыг туулан гарчээ. «Сайн эхнэр байгаа юм. Ажилд минь тусалдаг, надад хоёр ихэр хүү төрүүлж өгсөн. Томоогүй жаалууд маань миний номын сангийн талыг хэдийн уншчихаад байгальд юу, хэдийд, яагаад, хэрхэн болдог талаар багш эмэгтэйтэй зөрдөг. Бас багш эмэгтэйгээр зогсохгүй «Үгүй, энэ чинь тийм биш!» гэж надад ч заах санаатай байдаг. Энэ хоёрын ядаж нэг нь, за байз тамирчид юу гэдэг билээ дээ, аа тийм, эцгийнхээ буухиаг аваасай гэж залбирах юм. Хүүгээ тайван биш амьдралд аваачиж байгаагаа би мэдэж байна. Гэвч туулайг хэн нэг хүн өмгөөлөн хамгаалах ёстой шүү дээ» гэсэн билээ. 

	Нечаевын дуртай зүйл нь гэрэл зураг юм. Түүгээр хүүхэд байх үеэсээ хичээллэжээ. Дайны дараа сонинд гэрэл зургийн сурвалжлагчаар ч ажиллаж байжээ. «Гэрэл зураг, Байгаль гэсэн хоёр дуртай зүйл минь нийлж намайг ой руу татсан юм. Зарим үед зургийг нь авахын тулд энд амьтад үржүүлсэн гэж боддог юм» гэлээ. 

	Тэрээр зураг гайхалтай авдаг ажээ. Өдөр нь аваад шөнө нь хальсаа угаана. Өнгөт зургийн технологийг эзэмшиж дээд зэргийн үр дүнд хүрсэн байна. Гэвч орчин үеийн зургийн аппаратыг тоодоггүй. Ямар нэг хайрцгаар зураг татаж түүндээ элдэв янзын нэмсэн, сайжруулсан юм өөрөө хийгээд 16 кг-аас доошгүй жинтэй хөл мөрлөж, «Эцсийн үр дүн л чухал» гээд инээмсэглэдэг ажээ. 

	Тэрээр тус оронд амьтдын шилдэг зурагчны нэг эргэлзээгүй мөн бөгөөд энэ Донецод өсгөж үржүүлсэн бүх ангийнхаа тухай ном бичихээр зэхэж гэрэл зургийн үзэсгэлэнд оролцож байна. Сүүлчийн захидалдаа ««Хайрцаг» найдлага алдаагүй байна!!! Хилийн чанадаас зургийн шагнал болох хүрэн хилэнд ороосон бараг хагас кило хүрэл авлаа. Хотод троллейбус таван минут хүлээхдээ тэсэж яддаг атлаа энд овоохой дотор таван цаг хэрэгцээт секундийг хүлээж чаддагтаа өөртөө гайхах юм» гэж бичсэн байв. 

	Овоохой доторх таван цаг нь Нечаевын хувьд хий үрсэн цаг биш болох нь мэдээж. «Нүүр тулан байгаа байгаль бол шилдэг багш юм. Их сургууль төгсөж, уул овоо шиг ном уншсан ч гэсэн өөрийн нүдээр харж, өөрийн толгойгоор сэтгэсэн тэр бүгд бол ажил үйлсийн, хүсвэл амьдралыг ойлгох үндэс мөн». 

	Нечаев зарим үед байгалийн жамын хэмжүүрээр маш санамсаргүй баримтыг шалгадаг байна. «1940 онд нэг сургууль төгссөн бид саявтар Новочеркасскт уулзав. Биднээс арван таван хүн үлджээ. Хүүхэд, ач нараа тоолсон чинь дайны дараа 12-ынд маань 25 хүүхэд төрсөн байв. Тэдний 21 нь хүү, 4 нь охин байлаа. Дайны улмаас зөрчигдсөн хүйсийн тэнцвэрт байдлыг байгаль өөрөө нөхөн сэргээсэн нь гайхамшиг биш гэж үү дээ. Ээ, байгаль бол агуу их ур чадвартай юм!» гэсэн билээ. 

	Энэхүү ур чадвартантай хамт хайрладаг, арвилж хамгаалдаг хүн нь гараасаа сугадалцан явж байна. Борис Алексеевич Нечаев бол авьяаслаг байгаль судлагч, туршигч, газрын ухаалаг, арвич хямгач эзэн юм. Сибирийн хүрээлэнгийн биологич-амьтан судлагчид «Бидний чармайн хийж байгаа бөөн асуудлыг та ганцаараа шийдвэрлэсэн байна» гэж Нечаевт бичжээ. Энд, Доцецод ирсэн байгаль судлалын нийтэд алдаршсан нэрт хүн Александр Николаевич Формозов «Хосгүй үзэгдэл...» гэж үнэлжээ. Ростов мужийн намын хорооны нэгдүгээр нарийн бичгийн дарга Иван Афанасьевич Бондаренко «Өөрийнхөө ажлыг хийдэг, сайн хийдэг хүн» гэж Нечаевын тухай хэлжээ. 

	 

	 

	Ийм хүн Донецод амьдарч, ажиллаж байна... Манайд байгаль хамгаалах талаар олон сайхан, халуун дотно үг ярьж байна. Үг тэр болгон амжиж, ажил болохгүй байгааг хүлээх хэрэгтэй. Ийм учраас чармайлт бүрийг, бодит ажил болгоныг анхаарах ч, дэмжих ч учиртай. Бормс Алексеевич Нечаев бол байгалийг хамгаалахын төлөө эрэлхэг зоригтой, мятаршгүй тэмцэгчдийн нэг юм. Тэрээр хялбар биш, жирийн бус зүйлийн төлөө тэмцэхдээ бэрхшээлийн өмнө бууж өгдөггүй төдий биш ээ. Тэрээр ялж гардаг юм. Үүний нь төлөө түүнд бүх ард түмний баярлалаа гэсэн үгийг хэлэхийг хүсэж байна. 

